
Namo tassa bhagavato arahato sammāsambuddhassa.

Dīghanikāyo

Mahāvaggapāḷi

1. Mahāpadānasuttaŋ
Pubbenivāsapaṭisaŋyuttakathā

1. Evaŋ (p. 2.001) me sutaŋ– ekaŋ samayaŋ bhagavā sāvatthiyaŋ viharati jetavane anāthapiṇḍikassa ārāme karerikuṭikāyaŋ. Atha kho sambahulānaŋ bhikkhūnaŋ pacchābhattaŋ piṇḍapātapaṭikkantānaŋ karerimaṇḍalamāḷe sannisinnānaŋ sannipatitānaŋ pubbenivāsapaṭisaŋyuttā dhammī kathā udapādi– ‘itipi pubbenivāso, itipi pubbenivāso’ ti.

2. Assosi kho bhagavā dibbāya sotadhātuyā visuddhāya atikkantamānusikāya tesaŋ bhikkhūnaŋ imaŋ kathāsallāpaŋ. Atha kho bhagavā uṭṭhāyāsanā yena karerimaṇḍalamāḷo tenupasankami; upasankamitvā paññatte āsane nisīdi, nisajja kho bhagavā bhikkhū āmantesi– ‘kāyanuttha, bhikkhave, etarahi kathāya sannisinnā; kā ca pana vo antarākathā vippakatā’ ti?

Evaŋ vutte te bhikkhū bhagavantaŋ etadavocuŋ– ‘idha, bhante, amhākaŋ pacchābhattaŋ piṇḍapātapaṭikkantānaŋ karerimaṇḍalamāḷe sannisinnānaŋ sannipatitānaŋ pubbenivāsapaṭisaŋyuttā dhammī kathā udapādi– “itipi pubbenivāso itipi pubbenivāso” ti. Ayaŋ kho no, bhante, antarākathā vippakatā. Atha bhagavā anuppatto’ ti.

3. ‘Iccheyyātha (p. 2.002) no tumhe, bhikkhave, pubbenivāsapaṭisaŋyuttaŋ dhammiŋ kathaŋ sotun’ ti? ‘Etassa, bhagavā, kālo; etassa, sugata, kālo; yaŋ bhagavā pubbenivāsapaṭisaŋyuttaŋ dhammiŋ kathaŋ kareyya, bhagavato sutvā bhikkhū dhāressantī’ ti. ‘Tena hi, bhikkhave, suṇāthasādhukaŋ manasi karotha bhāsissāmī’ ti. ‘Evaŋ, bhante’ ti kho te bhikkhū bhagavato paccassosuŋ. Bhagavā etadavoca–

4. ‘Ito so, bhikkhave, ekanavutikappe yaŋ vipassī bhagavā arahaŋ sammāsambuddho loke udapādi. Ito so, bhikkhave, ekatiŋse kappe yaŋ sikhī bhagavā arahaŋ sammāsambuddho loke udapādi. Tasmiññeva kho, bhikkhave, ekatiŋse kappe vessabhū bhagavā arahaŋ sammāsambuddho loke udapādi. Imasmiññeva kho, bhikkhave, bhaddakappe kakusandho bhagavā arahaŋ sammāsambuddho loke udapādi. Imasmiññeva kho, bhikkhave, bhaddakappe koṇāgamano bhagavā arahaŋ sammāsambuddho loke udapādi. Imasmiññeva kho, bhikkhave, bhaddakappe kassapo bhagavā arahaŋ sammāsambuddho loke udapādi. Imasmiññeva kho, bhikkhave, bhaddakappe ahaŋ etarahi arahaŋ sammāsambuddho loke uppanno.

5. ‘Vipassī, bhikkhave, bhagavā arahaŋ sammāsambuddho khattiyo jātiyā ahosi, khattiyakule udapādi. Sikhī, bhikkhave, bhagavā arahaŋ sammāsambuddho khattiyo jātiyā ahosi, khattiyakule udapādi. Vessabhū, bhikkhave, bhagavā arahaŋ sammāsambuddho khattiyo jātiyā ahosi, khattiyakule udapādi. Kakusandho, bhikkhave, bhagavā arahaŋ sammāsambuddho brāhmaṇo jātiyā ahosi, brāhmaṇakule udapādi. Koṇāgamano, bhikkhave, bhagavā arahaŋ sammāsambuddho brāhmaṇo jātiyā ahosi, brāhmaṇakule udapādi. Kassapo, bhikkhave, bhagavā arahaŋ sammāsambuddho brāhmaṇo jātiyā ahosi, brāhmaṇakule udapādi. Ahaŋ, bhikkhave, etarahi arahaŋ sammāsambuddho khattiyo jātiyā ahosiŋ, khattiyakule uppanno.

6. ‘Vipassī (p. 2.003) bhikkhave, bhagavā arahaŋ sammāsambuddho koṇḍañño gottena ahosi. Sikhī, bhikkhave, bhagavā arahaŋ sammāsambuddho koṇḍañño gottena ahosi. Vessabhū, bhikkhave, bhagavā arahaŋ sammāsambuddho koṇḍañño gottena ahosi. Kakusandho, bhikkhave, bhagavā arahaŋ sammāsambuddho kassapo gottena ahosi. Koṇāgamano, bhikkhave, bhagavā arahaŋ sammāsambuddho kassapo gottena ahosi. Kassapo, bhikkhave, bhagavā arahaŋ sammāsambuddho kassapo gottena ahosi. Ahaŋ, bhikkhave, etarahi arahaŋ sammāsambuddho gotamo gottena ahosiŋ.

7. ‘Vipassissa, bhikkhave, bhagavato arahato sammāsambuddhassa asītivassasahassāni āyuppamāṇaŋ ahosi. Sikhissa, bhikkhave, bhagavato arahato sammāsambuddhassa sattativassasahassāni āyuppamāṇaŋ ahosi. Vessabhussa, bhikkhave, bhagavato arahato sammāsambuddhassa saṭṭhivassasahassāni āyuppamāṇaŋ ahosi. Kakusandhassa, bhikkhave, bhagavato arahato sammāsambuddhassa cattālīsavassasahassāni āyuppamāṇaŋ ahosi. Koṇāgamanassa, bhikkhave, bhagavato arahato sammāsambuddhassa tiŋsavassasahassāni āyuppamāṇaŋ ahosi. Kassapassa, bhikkhave, bhagavato arahato sammāsambuddhassa vīsativassasahassāni āyuppamāṇaŋ ahosi. Mayhaŋ, bhikkhave, etarahi appakaŋ āyuppamāṇaŋ parittaŋ lahukaŋ; yo ciraŋ jīvati, so vassasataŋ appaŋ vā bhiyyo.

8. ‘Vipassī, bhikkhave, bhagavā arahaŋ sammāsambuddho pāṭaliyā mūle abhisambuddho. Sikhī, bhikkhave, bhagavā arahaŋ sammāsambuddho puṇḍarīkassa mūle abhisambuddho. Vessabhū, bhikkhave, bhagavā arahaŋ sammāsambuddho sālassa mūle abhisambuddho. Kakusandho, bhikkhave, bhagavā arahaŋ sammāsambuddho sirīsassa mūle abhisambuddho. Koṇāgamano, bhikkhave, bhagavā arahaŋ sammāsambuddho udumbarassa mūle abhisambuddho. Kassapo, bhikkhave, bhagavā arahaŋ sammāsambuddho nigrodhassa mūle abhisambuddho. Ahaŋ, bhikkhave, etarahi arahaŋ sammāsambuddho assatthassa mūle abhisambuddho.

9. ‘Vipassissa (p. 2.004) bhikkhave, bhagavato arahato sammāsambuddhassa khaṇḍatissaŋ nāma sāvakayugaŋ ahosi aggaŋ bhaddayugaŋ. Sikhissa, bhikkhave, bhagavato arahato sammāsambuddhassa abhibhūsambhavaŋ nāma sāvakayugaŋ ahosi aggaŋ bhaddayugaŋ. Vessabhussa, bhikkhave, bhagavato arahato sammāsambuddhassa soṇuttaraŋ nāma sāvakayugaŋ ahosi aggaŋ bhaddayugaŋ. Kakusandhassa, bhikkhave, bhagavato arahato sammāsambuddhassa vidhurasañjīvaŋ nāma sāvakayugaŋ ahosi aggaŋ bhaddayugaŋ. Koṇāgamanassa, bhikkhave, bhagavato arahato sammāsambuddhassa bhiyyosuttaraŋ nāma sāvakayugaŋ ahosi aggaŋ bhaddayugaŋ. Kassapassa, bhikkhave, bhagavato arahato sammāsambuddhassa tissabhāradvājaŋ nāma sāvakayugaŋ ahosi aggaŋ bhaddayugaŋ. Mayhaŋ, bhikkhave, etarahi sāriputtamoggallānaŋ nāma sāvakayugaŋ ahosi aggaŋ bhaddayugaŋ.

10. ‘Vipassissa, bhikkhave, bhagavato arahato sammāsambuddhassa tayo sāvakānaŋ sannipātā ahesuŋ. Eko sāvakānaŋ sannipāto ahosi aṭṭhasaṭṭhibhikkhusatasahassaŋ, eko sāvakānaŋ sannipāto ahosi bhikkhusatasahassaŋ, eko sāvakānaŋ sannipāto ahosi asītibhikkhusahassāni. Vipassissa, bhikkhave, bhagavato arahato sammāsambuddhassa ime tayo sāvakānaŋ sannipātā ahesuŋ sabbesaŋyeva khīṇāsavānaŋ.

‘Sikhissa, bhikkhave, bhagavato arahato sammāsambuddhassa tayo sāvakānaŋ sannipātā ahesuŋ. Eko sāvakānaŋ sannipāto ahosi bhikkhusatasahassaŋ, eko sāvakānaŋ sannipāto ahosi asītibhikkhusahassāni, eko sāvakānaŋ sannipāto ahosi sattatibhikkhusahassāni. Sikhissa, bhikkhave, bhagavato arahato sammāsambuddhassa ime tayo sāvakānaŋ sannipātā ahesuŋ sabbesaŋyeva khīṇāsavānaŋ.

‘Vessabhussa, bhikkhave, bhagavato arahato sammāsambuddhassa tayo sāvakānaŋ sannipātā ahesuŋ. Eko sāvakānaŋ sannipāto ahosi asītibhikkhusahassāni, eko sāvakānaŋ sannipāto ahosi sattatibhikkhusahassāni, eko sāvakānaŋ sannipāto ahosi (p. 2.005) saṭṭhibhikkhusahassāni. Vessabhussa, bhikkhave, bhagavato arahato sammāsambuddhassa ime tayo sāvakānaŋ sannipātā ahesuŋ sabbesaŋyeva khīṇāsavānaŋ.

‘Kakusandhassa, bhikkhave, bhagavato arahato sammāsambuddhassa eko sāvakānaŋ sannipāto ahosi cattālīsabhikkhusahassāni. Kakusandhassa, bhikkhave, bhagavato arahato sammāsambuddhassa ayaŋ eko sāvakānaŋ sannipāto ahosi sabbesaŋyeva khīṇāsavānaŋ.

‘Koṇāgamanassa, bhikkhave, bhagavato arahato sammāsambuddhassa eko sāvakānaŋ sannipāto ahosi tiŋsabhikkhusahassāni. Koṇāgamanassa, bhikkhave, bhagavato arahato sammāsambuddhassa ayaŋ eko sāvakānaŋ sannipāto ahosi sabbesaŋyeva khīṇāsavānaŋ.

‘Kassapassa, bhikkhave, bhagavato arahato sammāsambuddhassa eko sāvakānaŋ sannipāto ahosi vīsatibhikkhusahassāni. Kassapassa, bhikkhave, bhagavato arahato sammāsambuddhassa ayaŋ eko sāvakānaŋ sannipāto ahosi sabbesaŋyeva khīṇāsavānaŋ.

‘Mayhaŋ, bhikkhave, etarahi eko sāvakānaŋ sannipāto ahosi aḍḍhateḷasāni bhikkhusatāni. Mayhaŋ, bhikkhave, ayaŋ eko sāvakānaŋ sannipāto ahosi sabbesaŋyeva khīṇāsavānaŋ.

11. ‘Vipassissa, bhikkhave, bhagavato arahato sammāsambuddhassa asoko nāma bhikkhu upaṭṭhāko ahosi aggupaṭṭhāko. Sikhissa, bhikkhave, bhagavato arahato sammāsambuddhassa khemankaro nāma bhikkhu upaṭṭhāko ahosi aggupaṭṭhāko. Vessabhussa, bhikkhave, bhagavato arahato sammāsambuddhassa upasanto nāma bhikkhu upaṭṭhāko ahosi aggupaṭṭhāko. Kakusandhassa, bhikkhave, bhagavato arahato sammāsambuddhassa buddhijo nāma bhikkhu upaṭṭhāko ahosi aggupaṭṭhāko. Koṇāgamanassa, bhikkhave, bhagavato arahato sammāsambuddhassa sotthijo nāma bhikkhu upaṭṭhāko ahosi aggupaṭṭhāko. Kassapassa, bhikkhave, bhagavato arahato sammāsambuddhassa sabbamitto nāma (p. 2.006) bhikkhu upaṭṭhāko ahosi aggupaṭṭhāko. Mayhaŋ, bhikkhave, etarahi ānando nāma bhikkhu upaṭṭhāko ahosi aggupaṭṭhāko.

12. ‘Vipassissa, bhikkhave, bhagavato arahato sammāsambuddhassa bandhumā nāma rājā pitā ahosi. Bandhumatī nāma devī mātā ahosi janetti . Bandhumassa rañño bandhumatī nāma nagaraŋ rājadhānī ahosi.

‘Sikhissa bhikkhave, bhagavato arahato sammāsambuddhassa aruṇo nāma rājā pitā ahosi. Pabhāvatī nāma devī mātā ahosi janetti. Aruṇassa rañño aruṇavatī nāma nagaraŋ rājadhānī ahosi.

‘Vessabhussa, bhikkhave, bhagavato arahato sammāsambuddhassa suppatito nāma rājā pitā ahosi. Vassavatī nāma devī mātā ahosi janetti. Suppatitassa rañño anomaŋ nāma nagaraŋ rājadhānī ahosi.

‘Kakusandhassa, bhikkhave, bhagavato arahato sammāsambuddhassa aggidatto nāma brāhmaṇo pitā ahosi. Visākhā nāma brāhmaṇī mātā ahosi janetti. Tena kho pana, bhikkhave, samayena khemo nāma rājā ahosi. Khemassa rañño khemavatī nāma nagaraŋ rājadhānī ahosi.

‘Koṇāgamanassa, bhikkhave, bhagavato arahato sammāsambuddhassa yaññadatto nāma brāhmaṇo pitā ahosi. Uttarā nāma brāhmaṇī mātā ahosi janetti. Tena kho pana, bhikkhave, samayena sobho nāma rājā ahosi. Sobhassa rañño sobhavatī nāma nagaraŋ rājadhānī ahosi.

‘Kassapassa, bhikkhave, bhagavato arahato sammāsambuddhassa brahmadatto nāma brāhmaṇo pitā ahosi. Dhanavatī nāma brāhmaṇī mātā ahosi janetti. Tena kho pana, bhikkhave, samayena kikī (p. 2.007) nāma  rājā ahosi. Kikissa rañño bārāṇasī nāma nagaraŋ rājadhānī ahosi.

‘Mayhaŋ, bhikkhave, etarahi suddhodano nāma rājā pitā ahosi. Māyā nāma devī mātā ahosi janetti. Kapilavatthu nāma nagaraŋ rājadhānī ahosī’ ti. Idamavoca bhagavā, idaŋ vatvāna sugato uṭṭhāyāsanā vihāraŋ pāvisi.

13. Atha kho tesaŋ bhikkhūnaŋ acirapakkantassa bhagavato ayamantarākathā udapādi– ‘acchariyaŋ, āvuso, abbhutaŋ, āvuso, tathāgatassa mahiddhikatā mahānubhāvatā. Yatra hi nāma tathāgato atīte buddhe parinibbute chinnapapañce chinnavaṭume pariyādinnavaṭṭe sabbadukkhavītivatte jātitopi anussarissati, nāmatopi anussarissati, gottatopi anussarissati, āyuppamāṇatopi anussarissati, sāvakayugatopi anussarissati, sāvakasannipātatopi anussarissati– “evaŋjaccā te bhagavanto ahesuŋ itipi, evaŋnāmā evaŋgottā evaŋsīlā evaŋdhammā evaŋpaññā evaŋvihārī evaŋvimuttā te bhagavanto ahesuŋ itipī”’ ti.

‘Kiŋ nu kho, āvuso, tathāgatasseva nu kho esā dhammadhātu suppaṭividdhā, yassā dhammadhātuyā suppaṭividdhattā tathāgato atīte buddhe parinibbute chinnapapañce chinnavaṭume pariyādinnavaṭṭe sabbadukkhavītivatte jātitopi anussarati, nāmatopi anussarati, gottatopi anussarati, āyuppamāṇatopi anussarati, sāvakayugatopi anussarati, sāvakasannipātatopi anussarati– “evaŋjaccā te bhagavanto ahesuŋ itipi, evaŋnāmā evaŋgottā evaŋsīlā evaŋdhammā evaŋpaññā evaŋvihārī evaŋvimuttā te bhagavanto ahesuŋ itipī” ti, udāhu devatā tathāgatassa etamatthaŋ ārocesuŋ, yena tathāgato atīte buddhe parinibbute chinnapapañce chinnavaṭume pariyādinnavaṭṭe sabbadukkhavītivatte jātitopi anussarati, nāmatopi anussarati, gottatopi anussarati, āyuppamāṇatopi anussarati, sāvakayugatopi anussarati, sāvakasannipātatopi anussarati– “evaŋjaccā te bhagavanto ahesuŋ itipi, evaŋnāmā evaŋgottā evaŋsīlā evaŋdhammā evaŋpaññā evaŋvihārī evaŋvimuttā (p. 2.008) te bhagavanto ahesuŋ itipī”’ ti. Ayañca hidaŋ tesaŋ bhikkhūnaŋ antarākathā vippakatā hoti.

14. Atha kho bhagavā sāyanhasamayaŋ paṭisallānā vuṭṭhito yena karerimaṇḍalamāḷo tenupasankami; upasankamitvā paññatte āsane nisīdi. Nisajja kho bhagavā bhikkhū āmantesi– ‘kāyanuttha, bhikkhave, etarahi kathāya sannisinnā; kā ca pana vo antarākathā vippakatā’ ti?

Evaŋ vutte te bhikkhū bhagavantaŋ etadavocuŋ– ‘idha, bhante, amhākaŋ acirapakkantassa bhagavato ayaŋ antarākathā udapādi– “acchariyaŋ, āvuso, abbhutaŋ, āvuso, tathāgatassa mahiddhikatā mahānubhāvatā, yatra hi nāma tathāgato atīte buddhe parinibbute chinnapapañce chinnavaṭume pariyādinnavaṭṭe sabbadukkhavītivatte jātitopi anussarissati, nāmatopi anussarissati, gottatopi anussarissati, āyuppamāṇatopi anussarissati, sāvakayugatopi anussarissati, sāvakasannipātatopi anussarissati– ‘evaŋjaccā te bhagavanto ahesuŋ itipi evaŋnāmā evaŋgottā evaŋsīlā evaŋdhammā evaŋpaññā evaŋvihārī evaŋvimuttā te bhagavanto ahesuŋ itipī’ ti. Kiŋ nu kho, āvuso, tathāgatasseva nu kho esā dhammadhātu suppaṭividdhā, yassā dhammadhātuyā suppaṭividdhattā tathāgato atīte buddhe parinibbute chinnapapañce chinnavaṭume pariyādinnavaṭṭe sabbadukkhavītivatte jātitopi anussarati, nāmatopi anussarati, gottatopi anussarati, āyuppamāṇatopi anussarati, sāvakayugatopi anussarati, sāvakasannipātatopi anussarati– ‘evaŋjaccā te bhagavanto ahesuŋ itipi, evaŋnāmā evaŋgottā evaŋsīlā evaŋdhammā evaŋpaññā evaŋvihārī evaŋvimuttā te bhagavanto ahesuŋ itipī’ ti. Udāhu devatā tathāgatassa etamatthaŋ ārocesuŋ, yena tathāgato atīte buddhe parinibbute chinnapapañce chinnavaṭume pariyādinnavaṭṭe sabbadukkhavītivatte jātitopi anussarati, nāmatopi anussarati, gottatopi anussarati, āyuppamāṇatopi anussarati, sāvakayugatopi anussarati, sāvakasannipātatopi anussarati– “evaŋjaccā te bhagavanto ahesuŋ itipi, evaŋnāmā evaŋgottā evaŋsīlā evaŋdhammā evaŋpaññā evaŋvihārī evaŋvimuttā (p. 2.009) te bhagavanto ahesuŋ itipī” ti? Ayaŋ kho no, bhante, antarākathā vippakatā, atha bhagavā anuppatto’ ti.

15. ‘Tathāgatassevesā, bhikkhave, dhammadhātu suppaṭividdhā, yassā dhammadhātuyā suppaṭividdhattā tathāgato atīte buddhe parinibbute chinnapapañce chinnavaṭume pariyādinnavaṭṭe sabbadukkhavītivatte jātitopi anussarati, nāmatopi anussarati, gottatopi anussarati, āyuppamāṇatopi anussarati, sāvakayugatopi anussarati, sāvakasannipātatopi anussarati– “evaŋjaccā te bhagavanto ahesuŋ itipi, evaŋnāmā evaŋgottā evaŋsīlā evaŋdhammā evaŋpaññā evaŋvihārī evaŋvimuttā te bhagavanto ahesuŋ itipī” ti. Devatāpi tathāgatassa etamatthaŋ ārocesuŋ, yena tathāgato atīte buddhe parinibbute chinnapapañce chinnavaṭume pariyādinnavaṭṭe sabbadukkhavītivatte jātitopi anussarati, nāmatopi anussarati, gottatopi anussarati, āyuppamāṇatopi anussarati, sāvakayugatopi anussarati, sāvakasannipātatopi anussarati– “evaŋjaccā te bhagavanto ahesuŋ itipi, evaŋnāmā evaŋgottā evaŋsīlā evaŋdhammā evaŋpaññā evaŋvihārī evaŋvimuttā te bhagavanto ahesuŋ itipī” ti.

‘Iccheyyātha no tumhe, bhikkhave, bhiyyosomattāya pubbenivāsapaṭisaŋyuttaŋ dhammiŋ kathaŋ sotun’ ti? ‘Etassa, bhagavā, kālo; etassa, sugata, kālo; yaŋ bhagavā bhiyyosomattāya pubbenivāsapaṭisaŋyuttaŋ dhammiŋ kathaŋ kareyya, bhagavato sutvā bhikkhū dhāressantī’ ti. ‘Tena hi, bhikkhave suṇātha, sādhukaŋ manasi karotha, bhāsissāmī’ ti. ‘Evaŋ, bhante’ ti kho te bhikkhū bhagavato paccassosuŋ. Bhagavā etadavoca–

16. ‘Ito so, bhikkhave, ekanavutikappe yaŋ vipassī bhagavā arahaŋ sammāsambuddho loke udapādi. Vipassī, bhikkhave, bhagavā arahaŋ sammāsambuddho khattiyo jātiyā ahosi, khattiyakule udapādi. Vipassī, bhikkhave, bhagavā arahaŋ sammāsambuddho koṇḍañño gottena ahosi. Vipassissa, bhikkhave, bhagavato arahato sammāsambuddhassa asītivassasahassāni āyuppamāṇaŋ ahosi. Vipassī, bhikkhave, bhagavā arahaŋ (p. 2.010) sammāsambuddho pāṭaliyā mūle abhisambuddho. Vipassissa, bhikkhave bhagavato arahato sammāsambuddhassa khaṇḍatissaŋ nāma sāvakayugaŋ ahosi aggaŋ bhaddayugaŋ. Vipassissa, bhikkhave, bhagavato arahato sammāsambuddhassa tayo sāvakānaŋ sannipātā ahesuŋ. Eko sāvakānaŋ sannipāto ahosi aṭṭhasaṭṭhibhikkhusatasahassaŋ, eko sāvakānaŋ sannipāto ahosi bhikkhusatasahassaŋ, eko sāvakānaŋ sannipāto ahosi asītibhikkhusahassāni. Vipassissa, bhikkhave, bhagavato arahato sammāsambuddhassa ime tayo sāvakānaŋ sannipātā ahesuŋ sabbesaŋyeva khīṇāsavānaŋ. Vipassissa, bhikkhave, bhagavato arahato sammāsambuddhassa asoko nāma bhikkhu upaṭṭhāko ahosi aggupaṭṭhāko. Vipassissa, bhikkhave, bhagavato arahato sammāsambuddhassa bandhumā nāma rājā pitā ahosi. Bandhumatī nāma devī mātā ahosi janetti. Bandhumassa rañño bandhumatī nāma nagaraŋ rājadhānī ahosi.

Bodhisattadhammatā

17. ‘Atha kho, bhikkhave, vipassī bodhisatto tusitā kāyā cavitvā sato sampajāno mātukucchiŋ okkami. Ayamettha dhammatā.

18. ‘Dhammatā, esā, bhikkhave, yadā bodhisatto tusitā kāyā cavitvā mātukucchiŋ okkamati. Atha sadevake loke samārake sabrahmake sassamaṇabrāhmaṇiyā pajāya sadevamanussāya appamāṇo uḷāro obhāso pātubhavati atikkammeva devānaŋ devānubhāvaŋ. Yāpi tā lokantarikā aghā asaŋvutā andhakārā andhakāratimisā yattha pime candimasūriyā evaŋmahiddhikā evaŋmahānubhāvā ābhāya nānubhonti, tatthapi appamāṇo uḷāro obhāso pātubhavati atikkammeva devānaŋ devānubhāvaŋ. Yepi tattha sattā upapannā, tepi tenobhāsena aññamaññaŋ sañjānanti– “aññepi kira, bho, santi sattā idhūpapannā” ti. Ayañca dasasahassī lokadhātu sankampati sampakampati sampavedhati. Appamāṇo ca uḷāro obhāso loke pātubhavati atikkammeva devānaŋ devānubhāvaŋ. Ayamettha dhammatā.

19. ‘Dhammatā (p. 2.011) esā, bhikkhave, yadā bodhisatto mātukucchiŋ okkanto hoti, cattāro naŋ devaputtā catuddisaŋ rakkhāya upagacchanti– “mā naŋ bodhisattaŋ vā bodhisattamātaraŋ vā manusso vā amanusso vā koci vā viheṭhesī” ti. Ayamettha dhammatā.

20. ‘Dhammatā esā, bhikkhave, yadā bodhisatto mātukucchiŋ okkanto hoti, pakatiyā sīlavatī bodhisattamātā hoti, viratā pāṇātipātā, viratā adinnādānā, viratā kāmesumicchācārā viratā musāvādā, viratā surāmerayamajjappamādaṭṭhānā. Ayamettha dhammatā.

21. ‘Dhammatā esā, bhikkhave, yadā bodhisatto mātukucchiŋ okkanto hoti, na bodhisattamātu purisesu mānasaŋ uppajjati kāmaguṇūpasaŋhitaŋ, anatikkamanīyā ca bodhisattamātā hoti kenaci purisena rattacittena. Ayamettha dhammatā.

22. ‘Dhammatā esā, bhikkhave, yadā bodhisatto mātukucchiŋ okkanto hoti, lābhinī bodhisattamātā hoti pañcannaŋ kāmaguṇānaŋ. Sā pañcahi kāmaguṇehi samappitā samangībhūtā paricāreti. Ayamettha dhammatā.

23. ‘Dhammatā esā, bhikkhave, yadā bodhisatto mātukucchiŋ okkanto hoti, na bodhisattamātu kocideva ābādho uppajjati. Sukhinī bodhisattamātā hoti akilantakāyā, bodhisattañca bodhisattamātā tirokucchigataŋ passati sabbangapaccangiŋ ahīnindriyaŋ. Seyyathāpi, bhikkhave, maṇi veḷuriyo subho jātimā aṭṭhaŋso suparikammakato accho vippasanno anāvilo sabbākārasampanno. Tatrāssa suttaŋ āvutaŋ nīlaŋ vā pītaŋ vā lohitaŋ vā odātaŋ vā paṇḍusuttaŋ vā. Tamenaŋ cakkhumā puriso hatthe karitvā paccavekkheyya – “ayaŋ kho maṇi veḷuriyo subho jātimā aṭṭhaŋso suparikammakato accho vippasanno anāvilo sabbākārasampanno. Tatridaŋ suttaŋ āvutaŋ nīlaŋ vā pītaŋ vā lohitaŋ vā odātaŋ vā paṇḍusuttaŋ vā” ti. Evameva kho, bhikkhave, yadā bodhisatto (p. 2.012) mātukucchiŋ okkanto hoti, na bodhisattamātu kocideva ābādho uppajjati, sukhinī bodhisattamātā hoti akilantakāyā bodhisattañca bodhisattamātā tirokucchigataŋ passati sabbangapaccangiŋ ahīnindriyaŋ. Ayamettha dhammatā.

24. ‘Dhammatā esā, bhikkhave, sattāhajāte bodhisatte bodhisattamātā kālankaroti tusitaŋ kāyaŋ upapajjati. Ayamettha dhammatā.

25. ‘Dhammatā esā, bhikkhave, yathā aññā itthikā nava vā dasa vā māse gabbhaŋ kucchinā pariharitvā vijāyanti, na hevaŋ bodhisattaŋ bodhisattamātā vijāyati. Daseva māsāni bodhisattaŋ bodhisattamātā kucchinā pariharitvā vijāyati. Ayamettha dhammatā.

26. ‘Dhammatā esā, bhikkhave, yathā aññā itthikā nisinnā vā nipannā vā vijāyanti, na hevaŋ bodhisattaŋ bodhisattamātā vijāyati. Ṭhitāva bodhisattaŋ bodhisattamātā vijāyati. Ayamettha dhammatā.

27. ‘Dhammatā esā, bhikkhave, yadā bodhisatto mātukucchimhā nikkhamati, devā paṭhamaŋ paṭiggaṇhanti, pacchā manussā. Ayamettha dhammatā.

28. ‘Dhammatā esā, bhikkhave, yadā bodhisatto mātukucchimhā nikkhamati, appattova bodhisatto pathaviŋ hoti, cattāro naŋ devaputtā paṭiggahetvā mātu purato ṭhapenti– “attamanā, devi, hohi; mahesakkho te putto uppanno” ti. Ayamettha dhammatā.

29. ‘Dhammatā esā, bhikkhave, yadā bodhisatto mātukucchimhā nikkhamati, visadova nikkhamati amakkhito udena amakkhito semhena amakkhito ruhirena amakkhito kenaci asucinā suddho visado. Seyyathāpi, bhikkhave, maṇiratanaŋ kāsike vatthe nikkhittaŋ neva maṇiratanaŋ kāsikaŋ vatthaŋ makkheti, nāpi kāsikaŋ vatthaŋ maṇiratanaŋ makkheti. Taŋ kissa hetu? Ubhinnaŋ suddhattā. Evameva kho, bhikkhave, yadā bodhisatto mātukucchimhā nikkhamati, visadova nikkhamati amakkhito, udena amakkhito (p. 2.013) semhena amakkhito ruhirena amakkhito kenaci asucinā suddho visado. Ayamettha dhammatā.

30. ‘Dhammatā esā, bhikkhave, yadā bodhisatto mātukucchimhā nikkhamati, dve udakassa dhārā antalikkhā pātubhavanti– ekā sītassa ekā uṇhassa yena bodhisattassa udakakiccaŋ karonti mātu ca. Ayamettha dhammatā.

31. ‘Dhammatā esā, bhikkhave, sampatijāto bodhisatto samehi pādehi patiṭṭhahitvā uttarābhimukho sattapadavītihārena gacchati setamhi chatte anudhāriyamāne, sabbā ca disā anuviloketi, āsabhiŋ vācaŋ bhāsati “aggohamasmi lokassa, jeṭṭhohamasmi lokassa, seṭṭhohamasmi lokassa, ayamantimā jāti, natthidāni punabbhavo” ti. Ayamettha dhammatā.

32. ‘Dhammatā esā, bhikkhave, yadā bodhisatto mātukucchimhā nikkhamati, atha sadevake loke samārake sabrahmake sassamaṇabrāhmaṇiyā pajāya sadevamanussāya appamāṇo uḷāro obhāso pātubhavati, atikkammeva devānaŋ devānubhāvaŋ. Yāpi tā lokantarikā aghā asaŋvutā andhakārā andhakāratimisā, yattha pime candimasūriyā evaŋmahiddhikā evaŋmahānubhāvā ābhāya nānubhonti, tatthapi appamāṇo uḷāro obhāso pātubhavati atikkammeva devānaŋ devānubhāvaŋ. Yepi tattha sattā upapannā, tepi tenobhāsena aññamaññaŋ sañjānanti– “aññepi kira, bho, santi sattā idhūpapannā” ti. Ayañca dasasahassī lokadhātu sankampati sampakampati sampavedhati appamāṇo ca uḷāro obhāso loke pātubhavati atikkammeva devānaŋ devānubhāvaŋ. Ayamettha dhammatā.

Dvattiŋsamahāpurisalakkhaṇā

33. ‘Jāte kho pana, bhikkhave, vipassimhi kumāre bandhumato rañño paṭivedesuŋ– “putto te, deva, jāto, taŋ devo passatū” ti. Addasā kho, bhikkhave, bandhumā rājā vipassiŋ kumāraŋ, disvā nemitte brāhmaṇe (p. 2.014) āmantāpetvā etadavoca– “passantu bhonto nemittā brāhmaṇā kumāran” ti. Addasaŋsu kho, bhikkhave, nemittā brāhmaṇā vipassiŋ kumāraŋ, disvā bandhumantaŋ rājānaŋ etadavocuŋ– “attamano, deva, hohi, mahesakkho te putto uppanno, lābhā te, mahārāja, suladdhaŋ te, mahārāja, yassa te kule evarūpo putto uppanno. Ayañhi, deva, kumāro dvattiŋsamahāpurisalakkhaṇehi samannāgato, yehi samannāgatassa mahāpurisassa dveva gatiyo bhavanti anaññā. Sace agāraŋ ajjhāvasati, rājā hoti cakkavattī dhammiko dhammarājā cāturanto vijitāvī janapadatthāvariyappatto sattaratanasamannāgato. Tassimāni sattaratanāni bhavanti. Seyyathidaŋ– cakkaratanaŋ hatthiratanaŋ assaratanaŋ maṇiratanaŋ itthiratanaŋ gahapatiratanaŋ pariṇāyakaratanameva sattamaŋ. Parosahassaŋ kho panassa puttā bhavanti sūrā vīrangarūpā parasenappamaddanā. So imaŋ pathaviŋ sāgarapariyantaŋ adaṇḍena asatthena dhammena abhivijiya ajjhāvasati. Sace kho pana agārasmā anagāriyaŋ pabbajati, arahaŋ hoti sammāsambuddho loke vivaṭacchado.

34. “Katamehi cāyaŋ, deva, kumāro dvattiŋsamahāpurisalakkhaṇehi samannāgato, yehi samannāgatassa mahāpurisassa dveva gatiyo bhavanti anaññā. Sace agāraŋ ajjhāvasati, rājā hoti cakkavattī dhammiko dhammarājā cāturanto vijitāpī janapadatthāvariyappatto sattaratanasamannāgato. Tassimāni sattaratanāni bhavanti Seyyathidaŋ– cakkaratanaŋ hatthiratanaŋ assaratanaŋ maṇiratanaŋ itthiratanaŋ gahapatiratanaŋ pariṇāyakaratanameva sattamaŋ. Parosahassaŋ kho panassa puttā bhavanti sūrā vīrangarūpā parasenappamaddanā. So imaŋ pathaviŋ sāgarapariyantaŋ adaṇḍena asatthena dhammena abhivijiya ajjhāvasati. Sace kho pana agārasmā anagāriyaŋ pabbajati, arahaŋ hoti sammāsambuddho loke vivaṭacchado.

35. “Ayañhi, deva, kumāro suppatiṭṭhitapādo. Yaŋ pāyaŋ, deva, kumāro suppatiṭṭhitapādo. Idampissa mahāpurisassa mahāpurisalakkhaṇaŋ bhavati.

“Imassa, deva, kumārassa heṭṭhā pādatalesu cakkāni jātāni sahassārāni sanemikāni sanābhikāni sabbākāraparipūrāni. Yampi, imassa (p. 2.015) deva, kumārassa heṭṭhā pādatalesu cakkāni jātāni sahassārāni sanemikāni sanābhikāni sabbākāraparipūrāni, idampissa mahāpurisassa mahāpurisalakkhaṇaŋ bhavati.

“Ayañhi deva, kumāro āyatapaṇhī …pe…

“Ayañhi, deva, kumāro dīghangulī…

“Ayañhi, deva, kumāro mudutalunahatthapādo…

“Ayañhi, deva kumāro jālahatthapādo…

“Ayañhi, deva, kumāro ussankhapādo…

“Ayañhi, deva, kumāro eṇijangho…

“Ayañhi, deva, kumāro ṭhitakova anonamanto ubhohi pāṇitalehi jaṇṇukāni parimasati parimajjati…

“Ayañhi deva, kumāro kosohitavatthaguyho…

“Ayañhi, deva, kumāro suvaṇṇavaṇṇo kañcanasannibhattaco…

“Ayañhi, deva, kumāro sukhumacchavī; sukhumattā chaviyā rajojallaŋ kāye na upalimpati …

“Ayañhi, deva, kumāro ekekalomo; ekekāni lomāni lomakūpesu jātāni…

“Ayañhi, deva, kumāro uddhaggalomo; uddhaggāni lomāni jātāni nīlāni añjanavaṇṇāni kuṇḍalāvaṭṭāni dakkhiṇāvaṭṭakajātāni…

“Ayañhi, deva, kumāro brahmujugatto…

“Ayañhi, deva, kumāro sattussado…

“Ayañhi deva, kumāro sīhapubbaddhakāyo…

“Ayañhi, deva, kumāro citantaraŋso …

“Ayañhi, deva, kumāro nigrodhaparimaṇḍalo yāvatakvassa kāyo tāvatakvassa byāmo, yāvatakvassa byāmo, tāvatakvassa kāyo…

“Ayañhi (p. 2.016) deva, kumāro samavaṭṭakkhandho…

“Ayañhi, deva, kumāro rasaggasaggī…

“Ayañhi, deva, kumāro sīhahanu…

“Ayañhi, deva, kumāro cattālīsadanto…

“Ayañhi, deva, kumāro samadanto…

“Ayañhi, deva, kumāro aviraḷadanto…

“Ayañhi, deva, kumāro susukkadāṭho…

“Ayañhi, deva, kumāro pahūtajivho…

“Ayañhi, deva, kumāro brahmassaro karavīkabhāṇī…

“Ayañhi, deva, kumāro abhinīlanetto…

“Ayañhi, deva, kumāro gopakhumo…

Imassa, deva, kumārassa uṇṇā bhamukantare jātā odātā mudutūlasannibhā. Yampi imassa deva kumārassa uṇṇā bhamukantare jātā odātā mudutūlasannibhā, idampimassa mahāpurisassa mahāpurisalakkhaṇaŋ bhavati.

“Ayañhi deva, kumāro uṇhīsasīso. Yaŋ pāyaŋ, deva, kumāro uṇhīsasīso, idampissa mahāpurisassa mahāpurisalakkhaṇaŋ bhavati.

36. “Imehi kho ayaŋ, deva, kumāro dvattiŋsamahāpurisalakkhaṇehi samannāgato, yehi samannāgatassa mahāpurisassa dveva gatiyo bhavanti anaññā. Sace agāraŋ ajjhāvasati, rājā hoti cakkavattī dhammiko dhammarājā cāturanto vijitāvī janapadatthāvariyappatto sattaratanasamannāgato. Tassimāni sattaratanāni bhavanti. Seyyathidaŋ– cakkaratanaŋ hatthiratanaŋ assaratanaŋ maṇiratanaŋ itthiratanaŋ gahapatiratanaŋ pariṇāyakaratanameva sattamaŋ. Parosahassaŋ kho panassa puttā bhavanti sūrā vīrangarūpā parasenappamaddanā. So imaŋ pathaviŋ sāgarapariyantaŋ adaṇḍena asatthena dhammena abhivijiya ajjhāvasati. Sace kho pana (p. 2.017) agārasmā anagāriyaŋ pabbajati, arahaŋ hoti sammāsambuddho loke vivaṭacchado” ti.

Vipassīsamaññā

37. ‘Atha kho, bhikkhave, bandhumā rājā nemitte brāhmaṇe ahatehi vatthehi acchādāpetvā sabbakāmehi santappesi. Atha kho, bhikkhave, bandhumā rājā vipassissa kumārassa dhātiyo upaṭṭhāpesi. Aññā khīraŋ pāyenti, aññā nhāpenti, aññā dhārenti, aññā ankena pariharanti. Jātassa kho pana, bhikkhave, vipassissa kumārassa setacchattaŋ dhārayittha divā ceva rattiñca– “mā naŋ sītaŋ vā uṇhaŋ vā tiṇaŋ vā rajo vā ussāvo vā bādhayitthā” ti. Jāto kho pana, bhikkhave, vipassī kumāro bahuno janassa piyo ahosi manāpo. Seyyathāpi, bhikkhave, uppalaŋ vā padumaŋ vā puṇḍarīkaŋ vā bahuno janassa piyaŋ manāpaŋ; evameva kho, bhikkhave, vipassī kumāro bahuno janassa piyo ahosi manāpo. Svāssudaŋ ankeneva ankaŋ parihariyati.

38. ‘Jāto kho pana, bhikkhave, vipassī kumāro mañjussaro ca ahosi vaggussaro ca madhurassaro ca pemaniyassaro ca. Seyyathāpi, bhikkhave, himavante pabbate karavīkā nāma sakuṇajāti mañjussarā ca vaggussarā ca madhurassarā ca pemaniyassarā ca; evameva kho, bhikkhave, vipassī kumāro mañjussaro ca ahosi vaggussaro ca madhurassaro ca pemaniyassaro ca.

39. ‘Jātassa kho pana, bhikkhave, vipassissa kumārassa kammavipākajaŋ dibbacakkhu pāturahosi yena sudaŋ samantā yojanaŋ passati divā ceva rattiñca.

40. ‘Jāto kho pana, bhikkhave, vipassī kumāro animisanto pekkhati seyyathāpi devā tāvatiŋsā. “Animisanto kumāro pekkhatī” ti kho, bhikkhave, vipassissa kumārassa “vipassī vipassī” tveva samaññā udapādi.

41. ‘Atha (p. 2.018) kho, bhikkhave, bandhumā rājā atthakaraṇe nisinno vipassiŋ kumāraŋ anke nisīdāpetvā atthe anusāsati Tatra sudaŋ, bhikkhave, vipassī kumāro pitu-anke nisinno viceyya viceyya atthe panāyati ñāyena . Viceyya viceyya kumāro atthe panāyati ñāyenāti kho, bhikkhave, vipassissa kumārassa bhiyyosomattāya “vipassī vipassī” tveva samaññā udapādi.

42. ‘Atha kho, bhikkhave, bandhumā rājā vipassissa kumārassa tayo pāsāde kārāpesi, ekaŋ vassikaŋ ekaŋ hemantikaŋ ekaŋ gimhikaŋ; pañca kāmaguṇāni upaṭṭhāpesi. Tatra sudaŋ, bhikkhave, vipassī kumāro vassike pāsāde cattāro māse nippurisehi tūriyehi paricārayamāno na heṭṭhāpāsādaŋ orohatī’ ti.

Paṭhamabhāṇavāro.

Jiṇṇapuriso

43. ‘Atha kho, bhikkhave, vipassī kumāro bahūnaŋ vassānaŋ bahūnaŋ vassasatānaŋ bahūnaŋ vassasahassānaŋ accayena sārathiŋ āmantesi– “yojehi, samma sārathi, bhaddāni bhaddāni yānāni uyyānabhūmiŋ gacchāma subhūmidassanāyā” ti. “Evaŋ, devā” ti kho, bhikkhave, sārathi vipassissa kumārassa paṭissutvā bhaddāni bhaddāni yānāni yojetvā vipassissa kumārassa paṭivedesi– “yuttāni kho te, deva, bhaddāni bhaddāni yānāni, yassa dāni kālaŋ maññasī” ti Atha kho, bhikkhave, vipassī kumāro bhaddaŋ bhaddaŋ yānaŋ abhiruhitvā bhaddehi bhaddehi yānehi uyyānabhūmiŋ niyyāsi.

44. ‘Addasā kho, bhikkhave, vipassī kumāro uyyānabhūmiŋ niyyanto purisaŋ jiṇṇaŋ gopānasivankaŋ bhoggaŋ daṇḍaparāyanaŋ pavedhamānaŋ gacchantaŋ āturaŋ (p. 2.019) gatayobbanaŋ. Disvā sārathiŋ āmantesi– “ayaŋ pana, samma sārathi, puriso kinkato? Kesāpissa na yathā aññesaŋ, kāyopissa na yathā aññesan” ti. “Eso kho, deva, jiṇṇo nāmā” ti. “Kiŋ paneso, samma sārathi, jiṇṇo nāmā” ti? “Eso kho, deva, jiṇṇo nāma. Na dāni tena ciraŋ jīvitabbaŋ bhavissatī” ti. “Kiŋ pana, samma sārathi, ahampi jarādhammo, jaraŋ anatīto” ti? “Tvañca, deva, mayañcamha sabbe jarādhammā, jaraŋ anatītā” ti. “Tena hi, samma sārathi, alaŋ dānajja uyyānabhūmiyā. Itova antepuraŋ paccaniyyāhī” ti. “Evaŋ, devā” ti kho, bhikkhave, sārathi vipassissa kumārassa paṭissutvā tatova antepuraŋ paccaniyyāsi. Tatra sudaŋ, bhikkhave, vipassī kumāro antepuraŋ gato dukkhī dummano pajjhāyati– “dhiratthu kira, bho, jāti nāma, yatra hi nāma jātassa jarā paññāyissatī” ti!

45. ‘Atha kho, bhikkhave, bandhumā rājā sārathiŋ āmantāpetvā etadavoca– “kacci, samma sārathi, kumāro uyyānabhūmiyā abhiramittha? Kacci, samma sārathi, kumāro uyyānabhūmiyā attamano ahosī” ti? “Na kho, deva, kumāro uyyānabhūmiyā abhiramittha, na kho, deva, kumāro uyyānabhūmiyā attamano ahosī” ti. “Kiŋ pana, samma sārathi, addasa kumāro uyyānabhūmiŋ niyyanto” ti? “Addasā kho, deva, kumāro uyyānabhūmiŋ niyyanto purisaŋ jiṇṇaŋ gopānasivankaŋ bhoggaŋ daṇḍaparāyanaŋ pavedhamānaŋ gacchantaŋ āturaŋ gatayobbanaŋ. Disvā maŋ etadavoca– ‘ayaŋ pana, samma sārathi, puriso kinkato, kesāpissa na yathā aññesaŋ, kāyopissa na yathā aññesan’ ti? ‘Eso kho, deva, jiṇṇo nāmā’ ti. ‘Kiŋ paneso, samma sārathi, jiṇṇo nāmā’ ti? ‘Eso kho, deva, jiṇṇo nāma na dāni tena ciraŋ jīvitabbaŋ bhavissatī’ ti. ‘Kiŋ pana, samma sārathi, ahampi jarādhammo, jaraŋ anatīto’ ti? ‘Tvañca, deva, mayañcamha sabbe jarādhammā, jaraŋ anatītā’ ti.

‘“Tena hi, samma sārathi, alaŋ dānajja uyyānabhūmiyā, itova antepuraŋ paccaniyyāhī”’ ti. ‘Evaŋ, devā’ ti kho ahaŋ, deva, vipassissa kumārassa paṭissutvā tatova antepuraŋ paccaniyyāsiŋ. So kho, deva, kumāro antepuraŋ gato dukkhī dummano pajjhāyati– ‘dhiratthu kira bho jāti nāma, yatra hi nāma jātassa jarā paññāyissatī”’ ti.

Byādhitapuriso

46. ‘Atha (p. 2.020) kho, bhikkhave, bandhumassa rañño etadahosi–

“Mā heva kho vipassī kumāro na rajjaŋ kāresi, mā heva vipassī kumāro agārasmā anagāriyaŋ pabbaji, mā heva nemittānaŋ brāhmaṇānaŋ saccaŋ assa vacanan” ti. Atha kho, bhikkhave, bandhumā rājā vipassissa kumārassa bhiyyosomattāya pañca kāmaguṇāni upaṭṭhāpesi– “yathā vipassī kumāro rajjaŋ kareyya, yathā vipassī kumāro na agārasmā anagāriyaŋ pabbajeyya, yathā nemittānaŋ brāhmaṇānaŋ micchā assa vacanan” ti.

‘Tatra sudaŋ, bhikkhave, vipassī kumāro pañcahi kāmaguṇehi samappito samangībhūto paricāreti. Atha kho, bhikkhave, vipassī kumāro bahūnaŋ vassānaŋ …pe…

47. ‘Addasā kho, bhikkhave, vipassī kumāro uyyānabhūmiŋ niyyanto purisaŋ ābādhikaŋ dukkhitaŋ bāḷhagilānaŋ sake muttakarīse palipannaŋ semānaŋ aññehi vuṭṭhāpiyamānaŋ aññehi saŋvesiyamānaŋ. Disvā sārathiŋ āmantesi– “ayaŋ pana, samma sārathi, puriso kinkato? Akkhīnipissa na yathā aññesaŋ, saropissa na yathā aññesan” ti? “Eso kho, deva, byādhito nāmā” ti. “Kiŋ paneso, samma sārathi, byādhito nāmā” ti? “Eso kho, deva, byādhito nāma appeva nāma tamhā ābādhā vuṭṭhaheyyā” ti. “Kiŋ pana, samma sārathi, ahampi byādhidhammo, byādhiŋ anatīto” ti? “Tvañca, deva, mayañcamha sabbe byādhidhammā, byādhiŋ anatītā” ti. “Tena hi, samma sārathi, alaŋ dānajja uyyānabhūmiyā, itova antepuraŋ paccaniyyāhī” ti. “Evaŋ devā” ti kho, bhikkhave, sārathi vipassissa kumārassa paṭissutvā tatova antepuraŋ paccaniyyāsi. Tatra sudaŋ, bhikkhave, vipassī kumāro antepuraŋ gato dukkhī dummano pajjhāyati– “dhiratthu kira bho jāti nāma, yatra hi nāma jātassa jarā paññāyissati, byādhi paññāyissatī” ti.

48. ‘Atha kho, bhikkhave, bandhumā rājā sārathiŋ āmantāpetvā etadavoca– “kacci, samma sārathi, kumāro uyyānabhūmiyā abhiramittha, kacci, samma (p. 2.021) sārathi, kumāro uyyānabhūmiyā attamano ahosī” ti? “Na kho, deva, kumāro uyyānabhūmiyā abhiramittha, na kho, deva, kumāro uyyānabhūmiyā attamano ahosī” ti. “Kiŋ pana, samma sārathi, addasa kumāro uyyānabhūmiŋ niyyanto” ti? “Addasā kho, deva, kumāro uyyānabhūmiŋ niyyanto purisaŋ ābādhikaŋ dukkhitaŋ bāḷhagilānaŋ sake muttakarīse

Palipannaŋ semānaŋ aññehi vuṭṭhāpiyamānaŋ aññehi saŋvesiyamānaŋ. Disvā maŋ etadavoca– ‘ayaŋ pana, samma sārathi, puriso kinkato, akkhīnipissa na yathā aññesaŋ, saropissa na yathā aññesan’ ti? ‘Eso kho, deva, byādhito nāmā’ ti. ‘Kiŋ paneso, samma sārathi, byādhito nāmā’ ti? ‘Eso kho, deva, byādhito nāma appeva nāma tamhā ābādhā vuṭṭhaheyyā’ ti. ‘Kiŋ pana, samma sārathi, ahampi byādhidhammo, byādhiŋ anatīto’ ti? ‘Tvañca, deva, mayañcamha sabbe byādhidhammā, byādhiŋ anatītā’ ti. ‘Tena hi, samma sārathi, alaŋ dānajja uyyānabhūmiyā, itova antepuraŋ paccaniyyāhī’ ti. ‘Evaŋ, devā’ ti kho ahaŋ, deva, vipassissa kumārassa paṭissutvā tatova antepuraŋ paccaniyyāsiŋ. So kho, deva, kumāro antepuraŋ gato dukkhī dummano pajjhāyati– ‘“dhiratthu kira bho jāti nāma, yatra hi nāma jātassa jarā paññāyissati, byādhi paññāyissatī”’ ti.

Kālankatapuriso

49. ‘Atha kho, bhikkhave, bandhumassa rañño etadahosi– “mā heva kho vipassī kumāro na rajjaŋ kāresi, mā heva vipassī kumāro agārasmā anagāriyaŋ pabbaji, mā heva nemittānaŋ brāhmaṇānaŋ saccaŋ assa vacanan” ti. Atha kho, bhikkhave, bandhumā rājā vipassissa kumārassa bhiyyosomattāya pañca kāmaguṇāni upaṭṭhāpesi– “yathā vipassī kumāro rajjaŋ kareyya, yathā vipassī kumāro na agārasmā anagāriyaŋ pabbajeyya, yathā nemittānaŋ brāhmaṇānaŋ micchā assa vacanan” ti.

‘Tatra sudaŋ, bhikkhave, vipassī kumāro pañcahi kāmaguṇehi samappito samangībhūto paricāreti. Atha kho, bhikkhave, vipassī kumāro bahūnaŋ vassānaŋ …pe…

50. ‘Addasā (p. 2.022) kho, bhikkhave, vipassī kumāro uyyānabhūmiŋ niyyanto mahājanakāyaŋ sannipatitaŋ nānārattānañca dussānaŋ vilātaŋ kayiramānaŋ. Disvā sārathiŋ āmantesi– “kiŋ nu kho, so, samma sārathi, mahājanakāyo sannipatito nānārattānañca dussānaŋ vilātaŋ kayiratī” ti? “Eso kho, deva, kālankato nāmā” ti. “Tena hi, samma sārathi, yena so kālankato tena rathaŋ pesehī” ti. “Evaŋ, devā” ti kho, bhikkhave, sārathi vipassissa kumārassa paṭissutvā yena so kālankato tena rathaŋ pesesi. Addasā kho, bhikkhave, vipassī kumāro petaŋ kālankataŋ, disvā sārathiŋ āmantesi– “kiŋ panāyaŋ, samma sārathi, kālankato nāmā” ti? “Eso kho, deva, kālankato nāma. Na dāni taŋ dakkhanti mātā vā pitā vā aññe vā ñātisālohitā, sopi na dakkhissati mātaraŋ vā pitaraŋ vā aññe vā ñātisālohite” ti. “Kiŋ pana, samma sārathi, ahampi maraṇadhammo maraṇaŋ anatīto; mampi na dakkhanti devo vā devī vā aññe vā ñātisālohitā; ahampi na dakkhissāmi devaŋ vā deviŋ vā aññe vā ñātisālohite” ti? “Tvañca, deva, mayañcamha sabbe maraṇadhammā maraṇaŋ anatītā; tampi na dakkhanti devo vā devī vā aññe vā ñātisālohitā; tvampi na dakkhissasi devaŋ vā deviŋ vā aññe vā ñātisālohite” ti. “Tena hi, samma sārathi, alaŋ dānajja uyyānabhūmiyā, itova antepuraŋ paccaniyyāhī” ti. “Evaŋ, devā” ti kho, bhikkhave, sārathi vipassissa kumārassa paṭissutvā tatova antepuraŋ paccaniyyāsi. Tatra sudaŋ, bhikkhave, vipassī kumāro antepuraŋ gato dukkhī dummano pajjhāyati– “dhiratthu kira, bho, jāti nāma, yatra hi nāma jātassa jarā paññāyissati, byādhi paññāyissati, maraṇaŋ paññāyissatī” ti.

51. ‘Atha kho, bhikkhave, bandhumā rājā sārathiŋ āmantāpetvā etadavoca– “kacci, samma sārathi, kumāro uyyānabhūmiyā abhiramittha, kacci, samma sārathi, kumāro uyyānabhūmiyā attamano ahosī” ti? “Na kho, deva, kumāro uyyānabhūmiyā abhiramittha, na kho, deva, kumāro uyyānabhūmiyā attamano ahosī” ti. “Kiŋ pana, samma sārathi, addasa kumāro uyyānabhūmiŋ niyyanto” ti? “Addasā kho, deva, kumāro uyyānabhūmiŋ niyyanto mahājanakāyaŋ sannipatitaŋ nānārattānañca dussānaŋ vilātaŋ kayiramānaŋ. Disvā maŋ etadavoca– ‘kiŋ nu kho, so (p. 2.023) samma sārathi, mahājanakāyo sannipatito nānārattānañca dussānaŋ vilātaŋ kayiratī’ ti? ‘Eso kho, deva, kālankato nāmā’ ti. ‘Tena hi, samma sārathi, yena so kālankato tena rathaŋ pesehī’ ti. ‘Evaŋ devā’ ti kho ahaŋ, deva, vipassissa kumārassa paṭissutvā yena so kālankato tena rathaŋ pesesiŋ. Addasā kho, deva, kumāro petaŋ kālankataŋ, disvā maŋ etadavoca– ‘kiŋ panāyaŋ, samma sārathi, kālankato nāmā’ ti ‘Eso kho, deva, kālankato nāma. Na dāni taŋ dakkhanti mātā vā pitā vā aññe vā ñātisālohitā, sopi na dakkhissati mātaraŋ vā pitaraŋ vā aññe vā ñātisālohite’ ti. ‘Kiŋ pana, samma sārathi, ahampi maraṇadhammo maraṇaŋ anatīto; mampi na dakkhanti devo vā devī vā aññe vā ñātisālohitā; ahampi na dakkhissāmi devaŋ vā deviŋ vā aññe vā ñātisālohite’ ti? ‘Tvañca, deva, mayañcamha sabbe maraṇadhammā maraṇaŋ anatītā; tampi na dakkhanti devo vā devī vā aññe vā ñātisālohitā, tvampi na dakkhissasi devaŋ vā deviŋ vā aññe vā ñātisālohite’ ti. ‘Tena hi, samma sārathi, alaŋ dānajja uyyānabhūmiyā, itova antepuraŋ paccaniyyāhī” ti. ‘“Evaŋ, devā’ ti kho ahaŋ, deva, vipassissa kumārassa paṭissutvā tatova antepuraŋ paccaniyyāsiŋ. So kho, deva, kumāro antepuraŋ gato dukkhī dummano pajjhāyati– ‘dhiratthu kira bho jāti nāma, yatra hi nāma jātassa jarā paññāyissati, byādhi paññāyissati, maraṇaŋ paññāyissatī”’ ti.

Pabbajito

52. ‘Atha kho, bhikkhave, bandhumassa rañño etadahosi– “mā heva kho vipassī kumāro na rajjaŋ kāresi, mā heva vipassī kumāro agārasmā anagāriyaŋ pabbaji, mā heva nemittānaŋ brāhmaṇānaŋ saccaŋ assa vacanan” ti. Atha kho, bhikkhave, bandhumā rājā vipassissa kumārassa bhiyyosomattāya pañca kāmaguṇāni upaṭṭhāpesi– “yathā vipassī kumāro rajjaŋ kareyya, yathā vipassī kumāro na agārasmā anagāriyaŋ pabbajeyya, yathā nemittānaŋ brāhmaṇānaŋ micchā assa vacanan” ti.

‘Tatra sudaŋ, bhikkhave, vipassī kumāro pañcahi kāmaguṇehi samappito samangībhūto paricāreti. Atha kho, bhikkhave, vipassī kumāro bahūnaŋ vassānaŋ (p. 2.024) bahūnaŋ vassasatānaŋ bahūnaŋ vassasahassānaŋ accayena sārathiŋ āmantesi– “yojehi, samma sārathi, bhaddāni bhaddāni yānāni, uyyānabhūmiŋ gacchāma subhūmidassanāyā” ti. “Evaŋ, devā” ti kho, bhikkhave, sārathi vipassissa kumārassa paṭissutvā bhaddāni bhaddāni yānāni yojetvā vipassissa kumārassa paṭivedesi– “yuttāni kho te, deva, bhaddāni bhaddāni yānāni, yassa dāni kālaŋ maññasī” ti. Atha kho, bhikkhave, vipassī kumāro bhaddaŋ bhaddaŋ yānaŋ abhiruhitvā bhaddehi bhaddehi yānehi uyyānabhūmiŋ niyyāsi.

53. ‘Addasā kho, bhikkhave, vipassī kumāro uyyānabhūmiŋ niyyanto purisaŋ bhaṇḍuŋ pabbajitaŋ kāsāyavasanaŋ. Disvā sārathiŋ āmantesi– “ayaŋ pana, samma sārathi, puriso kinkato? Sīsaŋpissa na yathā aññesaŋ, vatthānipissa na yathā aññesan” ti? “Eso kho, deva, pabbajito nāmā” ti. “Kiŋ paneso, samma sārathi, pabbajito nāmā” ti? “Eso kho, deva, pabbajito nāma sādhu dhammacariyā sādhu samacariyā sādhu kusalakiriyā sādhu puññakiriyā sādhu avihiŋsā sādhu bhūtānukampā” ti. “Sādhu kho so, samma sārathi, pabbajito nāma, sādhu dhammacariyā sādhu samacariyā sādhu kusalakiriyā sādhu puññakiriyā sādhu avihiŋsā sādhu bhūtānukampā. Tena hi, samma sārathi, yena so pabbajito tena rathaŋ pesehī” ti. “Evaŋ, devā” ti kho, bhikkhave, sārathi vipassissa kumārassa paṭissutvā yena so pabbajito tena rathaŋ pesesi. Atha kho, bhikkhave, vipassī kumāro taŋ pabbajitaŋ etadavoca– “tvaŋ pana, samma, kinkato, sīsampi te na yathā aññesaŋ, vatthānipi te na yathā aññesan” ti? “Ahaŋ kho, deva, pabbajito nāmā” ti. “Kiŋ pana tvaŋ, samma, pabbajito nāmā” ti? “Ahaŋ kho, deva, pabbajito nāma, sādhu dhammacariyā sādhu samacariyā sādhu kusalakiriyā sādhu puññakiriyā sādhu avihiŋsā sādhu bhūtānukampā” ti. “Sādhu kho tvaŋ, samma, pabbajito nāma sādhu dhammacariyā sādhu samacariyā sādhu kusalakiriyā sādhu puññakiriyā sādhu avihiŋsā sādhu bhūtānukampā” ti.

Bodhisattapabbajjā

54. ‘Atha (p. 2.025) kho, bhikkhave, vipassī kumāro sārathiŋ āmantesi– “tena hi, samma sārathi, rathaŋ ādāya itova antepuraŋ paccaniyyāhi. Ahaŋ pana idheva kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajissāmī” ti. “Evaŋ, devā” ti kho, bhikkhave, sārathi vipassissa kumārassa paṭissutvā rathaŋ ādāya tatova antepuraŋ paccaniyyāsi. Vipassī pana kumāro tattheva kesamassuŋ ohāretvā kāsāyāni vatthāni acchādetvā agārasmā anagāriyaŋ pabbaji.

Mahājanakāya-anupabbajjā

55. ‘Assosi kho, bhikkhave, bandhumatiyā rājadhāniyā mahājanakāyo caturāsīti pāṇasahassāni– “vipassī kira kumāro kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajito” ti. Sutvāna tesaŋ etadahosi– “na hi nūna so orako dhammavinayo, na sā orakā pabbajjā, yattha vipassī kumāro kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajito. Vipassīpi nāma kumāro kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajissati, kimangaŋ pana mayan” ti.

‘Atha kho, so bhikkhave, mahājanakāyo caturāsīti pāṇasahassāni kesamassuŋ ohāretvā kāsāyāni vatthāni acchādetvā vipassiŋ bodhisattaŋ agārasmā anagāriyaŋ pabbajitaŋ anupabbajiŋsu. Tāya sudaŋ, bhikkhave, parisāya parivuto vipassī bodhisatto gāmanigamajanapadarājadhānīsu cārikaŋ carati.

56. ‘Atha kho, bhikkhave, vipassissa bodhisattassa rahogatassa paṭisallīnassa evaŋ cetaso parivitakko udapādi– “na kho metaŋ patirūpaŋ yohaŋ ākiṇṇo viharāmi, yaŋnūnāhaŋ eko gaṇamhā vūpakaṭṭho vihareyyan” ti. Atha kho, bhikkhave, vipassī bodhisatto aparena samayena eko (p. 2.026) gaṇamhā vūpakaṭṭho vihāsi aññeneva tāni caturāsīti pabbajitasahassāni agamaŋsu, aññena maggena vipassī bodhisatto.

Bodhisatta-abhiniveso

57. ‘Atha kho, bhikkhave, vipassissa bodhisattassa vāsūpagatassa rahogatassa paṭisallīnassa evaŋ cetaso parivitakko udapādi– “kicchaŋ vatāyaŋ loko āpanno, jāyati ca jīyati ca mīyati ca cavati ca upapajjati ca, atha ca panimassa dukkhassa nissaraṇaŋ nappajānāti jarāmaraṇassa, kudāssu nāma imassa dukkhassa nissaraṇaŋ paññāyissati jarāmaraṇassā” ti?

‘Atha kho, bhikkhave, vipassissa bodhisattassa etadahosi – “kimhi nu kho sati jarāmaraṇaŋ hoti, kiŋpaccayā jarāmaraṇan” ti? Atha kho, bhikkhave, vipassissa bodhisattassa yoniso manasikārā ahu paññāya abhisamayo– “jātiyā kho sati jarāmaraṇaŋ hoti, jātipaccayā jarāmaraṇan” ti.

‘Atha kho, bhikkhave, vipassissa bodhisattassa etadahosi – “kimhi nu kho sati jāti hoti, kiŋpaccayā jātī” ti? Atha kho, bhikkhave, vipassissa bodhisattassa yoniso manasikārā ahu paññāya abhisamayo– “bhave kho sati jāti hoti, bhavapaccayā jātī” ti.

‘Atha kho, bhikkhave, vipassissa bodhisattassa etadahosi – “kimhi nu kho sati bhavo hoti, kiŋpaccayā bhavo” ti? Atha kho, bhikkhave, vipassissa bodhisattassa yoniso manasikārā ahu paññāya abhisamayo– “upādāne kho sati bhavo hoti, upādānapaccayā bhavo” ti.

‘Atha kho, bhikkhave, vipassissa bodhisattassa etadahosi – “kimhi nu kho sati upādānaŋ hoti, kiŋpaccayā upādānan” ti? Atha kho, bhikkhave, vipassissa bodhisattassa yoniso manasikārā ahu paññāya abhisamayo– “taṇhāya kho sati upādānaŋ hoti, taṇhāpaccayā upādānan” ti.

‘Atha kho, bhikkhave, vipassissa bodhisattassa etadahosi – “kimhi nu kho sati taṇhā hoti, kiŋpaccayā taṇhā” ti? Atha kho, bhikkhave, vipassissa (p. 2.027) bodhisattassa yoniso manasikārā ahu paññāya abhisamayo– “vedanāya kho sati taṇhā hoti, vedanāpaccayā taṇhā” ti.

‘Atha kho, bhikkhave, vipassissa bodhisattassa etadahosi – “kimhi nu kho sati vedanā hoti, kiŋpaccayā vedanā” ti? Atha kho, bhikkhave, vipassissa bodhisattassa yoniso manasikārā ahu paññāya abhisamayo– “phasse kho sati vedanā hoti, phassapaccayā vedanā” ti.

‘Atha kho, bhikkhave, vipassissa bodhisattassa etadahosi – “kimhi nu kho sati phasso hoti, kiŋpaccayā phasso” ti? Atha kho, bhikkhave, vipassissa bodhisattassa yoniso manasikārā ahu paññāya abhisamayo– “saḷāyatane kho sati phasso hoti, saḷāyatanapaccayā phasso” ti.

‘Atha kho, bhikkhave, vipassissa bodhisattassa etadahosi – “kimhi nu kho sati saḷāyatanaŋ hoti, kiŋpaccayā saḷāyatanan” ti? Atha kho, bhikkhave, vipassissa bodhisattassa yoniso manasikārā ahu paññāya abhisamayo– “nāmarūpe kho sati saḷāyatanaŋ hoti, nāmarūpapaccayā saḷāyatanan” ti.

‘Atha kho, bhikkhave, vipassissa bodhisattassa etadahosi – “kimhi nu kho sati nāmarūpaŋ hoti, kiŋpaccayā nāmarūpan” ti? Atha kho, bhikkhave, vipassissa bodhisattassa yoniso manasikārā ahu paññāya abhisamayo– “viññāṇe kho sati nāmarūpaŋ hoti, viññāṇapaccayā nāmarūpan” ti.

‘Atha kho, bhikkhave, vipassissa bodhisattassa etadahosi – “kimhi nu kho sati viññāṇaŋ hoti, kiŋpaccayā viññāṇan” ti? Atha kho, bhikkhave, vipassissa bodhisattassa yoniso manasikārā ahu paññāya abhisamayo– “nāmarūpe kho sati viññāṇaŋ hoti, nāmarūpapaccayā viññāṇan” ti.

58. ‘Atha kho, bhikkhave, vipassissa bodhisattassa etadahosi– “paccudāvattati kho idaŋ viññāṇaŋ nāmarūpamhā, nāparaŋ gacchati. Ettāvatā jāyetha (p. 2.028) vā jiyyetha vā miyyetha vā cavetha vā upapajjetha vā, yadidaŋ nāmarūpapaccayā viññāṇaŋ, viññāṇapaccayā nāmarūpaŋ, nāmarūpapaccayā saḷāyatanaŋ, saḷāyatanapaccayā phasso, phassapaccayā vedanā, vedanāpaccayā taṇhā taṇhāpaccayā upādānaŋ, upādānapaccayā bhavo, bhavapaccayā jāti, jātipaccayā jarāmaraṇaŋ sokaparidevadukkhadomanassupāyāsā sambhavanti. Evametassa kevalassa dukkhakkhandhassa samudayo hoti”.

59. ‘“Samudayo samudayo” ti kho, bhikkhave, vipassissa bodhisattassa pubbe ananussutesu dhammesu cakkhuŋ udapādi, ñāṇaŋ udapādi, paññā udapādi, vijjā udapādi, āloko udapādi.

60. ‘Atha kho, bhikkhave, vipassissa bodhisattassa etadahosi– “kimhi nu kho asati jarāmaraṇaŋ na hoti, kissa nirodhā jarāmaraṇanirodho” ti? Atha kho, bhikkhave, vipassissa bodhisattassa yoniso manasikārā ahu paññāya abhisamayo “jātiyā kho asati jarāmaraṇaŋ na hoti, jātinirodhā jarāmaraṇanirodho” ti.

‘Atha kho, bhikkhave, vipassissa bodhisattassa etadahosi – “kimhi nu kho asati jāti na hoti, kissa nirodhā jātinirodho” ti? Atha kho, bhikkhave, vipassissa bodhisattassa yoniso manasikārā ahu paññāya abhisamayo– “bhave kho asati jāti na hoti, bhavanirodhā jātinirodho” ti.

‘Atha kho, bhikkhave, vipassissa bodhisattassa etadahosi – “kimhi nu kho asati bhavo na hoti, kissa nirodhā bhavanirodho” ti? Atha kho, bhikkhave, vipassissa bodhisattassa yoniso manasikārā ahu paññāya abhisamayo– “upādāne kho asati bhavo na hoti, upādānanirodhā bhavanirodho” ti.

‘Atha kho, bhikkhave, vipassissa bodhisattassa etadahosi – “kimhi nu kho asati upādānaŋ na hoti, kissa nirodhā upādānanirodho” ti? Atha kho, bhikkhave, vipassissa bodhisattassa yoniso manasikārā ahu (p. 2.029) paññāya abhisamayo– “taṇhāya kho asati upādānaŋ na hoti, taṇhānirodhā upādānanirodho” ti.

‘Atha kho, bhikkhave, vipassissa bodhisattassa etadahosi – “kimhi nu kho asati taṇhā na hoti, kissa nirodhā taṇhānirodho” ti? Atha kho, bhikkhave, vipassissa bodhisattassa yoniso manasikārā ahu paññāya abhisamayo “vedanāya kho asati taṇhā na hoti, vedanānirodhā taṇhānirodho” ti.

‘Atha kho, bhikkhave, vipassissa bodhisattassa etadahosi – “kimhi nu kho asati vedanā na hoti, kissa nirodhā vedanānirodho” ti? Atha kho, bhikkhave, vipassissa bodhisattassa yoniso manasikārā ahu paññāya abhisamayo– “phasse kho asati vedanā na hoti, phassanirodhā vedanānirodho” ti.

‘Atha kho, bhikkhave, vipassissa bodhisattassa etadahosi – “kimhi nu kho asati phasso na hoti, kissa nirodhā phassanirodho” ti? Atha kho, bhikkhave, vipassissa bodhisattassa yoniso manasikārā ahu paññāya abhisamayo– “saḷāyatane kho asati phasso na hoti, saḷāyatananirodhā phassanirodho” ti.

‘Atha kho, bhikkhave, vipassissa bodhisattassa etadahosi – “kimhi nu kho asati saḷāyatanaŋ na hoti, kissa nirodhā saḷāyatananirodho” ti? Atha kho, bhikkhave, vipassissa bodhisattassa yoniso manasikārā ahu paññāya abhisamayo– “nāmarūpe kho asati saḷāyatanaŋ na hoti, nāmarūpanirodhā saḷāyatananirodho” ti.

‘Atha kho, bhikkhave, vipassissa bodhisattassa etadahosi – “kimhi nu kho asati nāmarūpaŋ na hoti, kissa nirodhā nāmarūpanirodho” ti? Atha kho, bhikkhave, vipassissa bodhisattassa yoniso manasikārā ahu paññāya abhisamayo– “viññāṇe kho asati nāmarūpaŋ na hoti, viññāṇanirodhā nāmarūpanirodho” ti.

‘Atha kho, bhikkhave, vipassissa bodhisattassa etadahosi – “kimhi nu kho asati viññāṇaŋ na hoti, kissa nirodhā viññāṇanirodho” ti? Atha kho, bhikkhave, vipassissa bodhisattassa yoniso manasikārā ahu (p. 2.030) paññāya abhisamayo– “nāmarūpe kho asati viññāṇaŋ na hoti, nāmarūpanirodhā viññāṇanirodho” ti.

61. ‘Atha kho, bhikkhave, vipassissa bodhisattassa etadahosi– “adhigato kho myāyaŋ maggo sambodhāya yadidaŋ– nāmarūpanirodhā viññāṇanirodho, viññāṇanirodhā nāmarūpanirodho, nāmarūpanirodhā saḷāyatananirodho, saḷāyatananirodhā phassanirodho, phassanirodhā vedanānirodho, vedanānirodhā taṇhānirodho, taṇhānirodhā upādānanirodho, upādānanirodhā bhavanirodho, bhavanirodhā jātinirodho, jātinirodhā jarāmaraṇaŋ sokaparidevadukkhadomanassupāyāsā nirujjhanti. Evametassa kevalassa dukkhakkhandhassa nirodho hoti”.

62. ‘“Nirodho nirodho” ti kho, bhikkhave, vipassissa bodhisattassa pubbe ananussutesu dhammesu cakkhuŋ udapādi, ñāṇaŋ udapādi, paññā udapādi, vijjā udapādi, āloko udapādi.

63. ‘Atha kho, bhikkhave, vipassī bodhisatto aparena samayena pañcasu upādānakkhandhesu udayabbayānupassī vihāsi – “iti rūpaŋ, iti rūpassa samudayo, iti rūpassa atthangamo; iti vedanā, iti vedanāya samudayo, iti vedanāya atthangamo; iti saññā, iti saññāya samudayo, iti saññāya atthangamo; iti sankhārā, iti sankhārānaŋ samudayo, iti sankhārānaŋ atthangamo; iti viññāṇaŋ, iti viññāṇassa samudayo, iti viññāṇassa atthangamo” ti, tassa pañcasu upādānakkhandhesu udayabbayānupassino viharato na cirasseva anupādāya āsavehi cittaŋ vimuccī’ ti.

Dutiyabhāṇavāro.

Brahmayācanakathā

64. ‘Atha kho, bhikkhave, vipassissa bhagavato arahato sammāsambuddhassa etadahosi– “yaŋnūnāhaŋ dhammaŋ deseyyan” ti. Atha kho, bhikkhave, vipassissa (p. 2.031) bhagavato arahato sammāsambuddhassa etadahosi– “adhigato kho myāyaŋ dhammo gambhīro duddaso duranubodho santo paṇīto atakkāvacaro nipuṇo paṇḍitavedanīyo. Ālayarāmā kho panāyaŋ pajā ālayaratā ālayasammuditā. Ālayarāmāya kho pana pajāya ālayaratāya ālayasammuditāya duddasaŋ idaŋ ṭhānaŋ yadidaŋ idappaccayatāpaṭiccasamuppādo. Idampi kho ṭhānaŋ duddasaŋ yadidaŋ sabbasankhārasamatho sabbūpadhipaṭinissaggo taṇhākkhayo virāgo nirodho nibbānaŋ. Ahañceva kho pana dhammaŋ deseyyaŋ, pare ca me na ājāneyyuŋ; so mamassa kilamatho, sā mamassa vihesā” ti.

65. ‘Apissu, bhikkhave, vipassiŋ bhagavantaŋ arahantaŋ sammāsambuddhaŋ imā anacchariyā gāthāyo paṭibhaŋsu pubbe assutapubbā–


“Kicchena me adhigataŋ, halaŋ dāni pakāsituŋ;


Rāgadosaparetehi, nāyaŋ dhammo susambudho.


“Paṭisotagāmiŋ nipuṇaŋ, gambhīraŋ duddasaŋ aṇuŋ;


Rāgarattā na dakkhanti, tamokhandhena āvuṭā” ti.

‘Itiha bhikkhave, vipassissa bhagavato arahato sammāsambuddhassa paṭisañcikkhato appossukkatāya cittaŋ nami, no dhammadesanāya.

66. ‘Atha kho, bhikkhave, aññatarassa mahābrahmuno vipassissa bhagavato arahato sammāsambuddhassa cetasā cetoparivitakkamaññāya etadahosi “nassati vata bho loko, vinassati vata bho loko, yatra hi nāma vipassissa bhagavato arahato sammāsambuddhassa appossukkatāya cittaŋ namati, no dhammadesanāyā” ti. Atha kho so, bhikkhave, mahābrahmā seyyathāpi nāma balavā puriso samiñjitaŋ vā bāhaŋ pasāreyya, pasāritaŋ vā bāhaŋ samiñjeyya; evameva brahmaloke antarahito vipassissa bhagavato arahato sammāsambuddhassa purato pāturahosi. Atha kho so, bhikkhave, mahābrahmā ekaŋsaŋ uttarāsangaŋ karitvā dakkhiṇaŋ jāṇumaṇḍalaŋ pathaviyaŋ (p. 2.032) nihantvā yena vipassī bhagavā arahaŋ sammāsambuddho tenañjaliŋ paṇāmetvā vipassiŋ bhagavantaŋ arahantaŋ sammāsambuddhaŋ etadavoca– “desetu, bhante, bhagavā dhammaŋ, desetu sugato dhammaŋ, santi sattā apparajakkhajātikā; assavanatā dhammassa parihāyanti, bhavissanti dhammassa aññātāro” ti.

67. ‘Evaŋ vutte, bhikkhave, vipassī bhagavā arahaŋ sammāsambuddho taŋ mahābrahmānaŋ etadavoca– “mayhampi kho, brahme, etadahosi– ‘yaŋnūnāhaŋ dhammaŋ deseyyan’ ti. Tassa mayhaŋ, brahme, etadahosi– ‘adhigato kho myāyaŋ dhammo gambhīro duddaso duranubodho santo paṇīto atakkāvacaro nipuṇo paṇḍitavedanīyo. Ālayarāmā kho panāyaŋ pajā ālayaratā ālayasammuditā. Ālayarāmāya kho pana pajāya ālayaratāya ālayasammuditāya duddasaŋ idaŋ ṭhānaŋ yadidaŋ idappaccayatāpaṭiccasamuppādo. Idampi kho ṭhānaŋ duddasaŋ yadidaŋ sabbasankhārasamatho sabbūpadhipaṭinissaggo taṇhākkhayo virāgo nirodho nibbānaŋ. Ahañceva kho pana dhammaŋ deseyyaŋ, pare ca me na ājāneyyuŋ; so mamassa kilamatho, sā mamassa vihesā’ ti. Apissu maŋ, brahme imā anacchariyā gāthāyo paṭibhaŋsu pubbe assutapubbā–


‘Kicchena me adhigataŋ, halaŋ dāni pakāsituŋ;


Rāgadosaparetehi, nāyaŋ dhammo susambudho.


‘Paṭisotagāmiŋ nipuṇaŋ, gambhīraŋ duddasaŋ aṇuŋ;


Rāgarattā na dakkhanti, tamokhandhena āvuṭā’ ti.

“Itiha me, brahme, paṭisañcikkhato appossukkatāya cittaŋ nami, no dhammadesanāyā” ti.

68. ‘Dutiyampi kho, bhikkhave, so mahābrahmā …pe… tatiyampi kho, bhikkhave, so mahābrahmā vipassiŋ bhagavantaŋ arahantaŋ sammāsambuddhaŋ etadavoca– “desetu, bhante, bhagavā dhammaŋ, desetu sugato dhammaŋ, santi sattā apparajakkhajātikā, assavanatā dhammassa parihāyanti, bhavissanti dhammassa aññātāro” ti.

69. ‘Atha (p. 2.033) kho, bhikkhave, vipassī bhagavā arahaŋ sammāsambuddho brahmuno ca ajjhesanaŋ viditvā sattesu ca kāruññataŋ paṭicca buddhacakkhunā lokaŋ volokesi. Addasā kho, bhikkhave, vipassī bhagavā arahaŋ sammāsambuddho buddhacakkhunā lokaŋ volokento satte apparajakkhe mahārajakkhe tikkhindriye mudindriye svākāre dvākāre suviññāpaye duviññāpaye appekacce paralokavajjabhayadassāvine  viharante, appekacce na paralokavajjabhayadassāvine viharante. Seyyathāpi nāma uppaliniyaŋ vā paduminiyaŋ vā puṇḍarīkiniyaŋ vā appekaccāni uppalāni vā padumāni vā puṇḍarīkāni vā udake jātāni udake saŋvaḍḍhāni udakānuggatāni anto nimuggaposīni. Appekaccāni uppalāni vā padumāni vā puṇḍarīkāni vā udake jātāni udake saŋvaḍḍhāni samodakaŋ ṭhitāni. Appekaccāni uppalāni vā padumāni vā puṇḍarīkāni vā udake jātāni udake saŋvaḍḍhāni udakā accuggamma ṭhitāni anupalittāni udakena. Evameva kho, bhikkhave, vipassī bhagavā arahaŋ sammāsambuddho buddhacakkhunā lokaŋ volokento addasa satte apparajakkhe mahārajakkhe tikkhindriye mudindriye svākāre dvākāre suviññāpaye duviññāpaye appekacce paralokavajjabhayadassāvine viharante, appekacce na paralokavajjabhayadassāvine viharante.

70. ‘Atha kho so, bhikkhave, mahābrahmā vipassissa bhagavato arahato sammāsambuddhassa cetasā cetoparivitakkamaññāya vipassiŋ bhagavantaŋ arahantaŋ sammāsambuddhaŋ gāthāhi ajjhabhāsi–


“Sele yathā pabbatamuddhaniṭṭhito, yathāpi passe janataŋ samantato.


Tathūpamaŋ dhammamayaŋ sumedha, pāsādamāruyha samantacakkhu.


“Sokāvatiṇṇaŋ janatamapetasoko,


Avekkhassu jātijarābhibhūtaŋ.


Uṭṭhehi vīra vijitasangāma,


Satthavāha aṇaṇa vicara loke.


Desassu bhagavā dhammaŋ,


Aññātāro bhavissantī” ti.

71. ‘Atha (p. 2.034) kho, bhikkhave, vipassī bhagavā arahaŋ sammāsambuddho taŋ mahābrahmānaŋ gāthāya ajjhabhāsi–


“Apārutā tesaŋ amatassa dvārā,


Ye sotavanto pamuñcantu saddhaŋ.


Vihiŋsasaññī paguṇaŋ na bhāsiŋ,


Dhammaŋ paṇītaŋ manujesu brahme” ti.

‘Atha kho so, bhikkhave, mahābrahmā “katāvakāso khomhi vipassinā bhagavatā arahatā sammāsambuddhena dhammadesanāyā” ti vipassiŋ bhagavantaŋ arahantaŋ sammāsambuddhaŋ abhivādetvā padakkhiṇaŋ katvā tattheva antaradhāyi.

Aggasāvakayugaŋ

72. ‘Atha kho, bhikkhave, vipassissa bhagavato arahato sammāsambuddhassa etadahosi– “kassa nu kho ahaŋ paṭhamaŋ dhammaŋ deseyyaŋ, ko imaŋ dhammaŋ khippameva ājānissatī” ti? Atha kho, bhikkhave, vipassissa bhagavato arahato sammāsambuddhassa etadahosi– “ayaŋ kho khaṇḍo ca rājaputto tisso ca purohitaputto bandhumatiyā rājadhāniyā paṭivasanti paṇḍitā viyattā medhāvino dīgharattaŋ apparajakkhajātikā. Yaŋnūnāhaŋ khaṇḍassa ca rājaputtassa, tissassa ca purohitaputtassa paṭhamaŋ dhammaŋ deseyyaŋ te imaŋ dhammaŋ khippameva ājānissantī” ti.

73. ‘Atha kho, bhikkhave, vipassī bhagavā arahaŋ sammāsambuddho seyyathāpi nāma balavā puriso samiñjitaŋ vā bāhaŋ pasāreyya, pasāritaŋ vā bāhaŋ samiñjeyya; evameva bodhirukkhamūle antarahito bandhumatiyā rājadhāniyā kheme migadāye pāturahosi. Atha kho, bhikkhave, vipassī bhagavā arahaŋ sammāsambuddho dāyapālaŋ āmantesi– “ehi tvaŋ, samma dāyapāla, bandhumatiŋ rājadhāniŋ pavisitvā khaṇḍañca rājaputtaŋ tissañca purohitaputtaŋ evaŋ vadehi– vipassī, bhante, bhagavā arahaŋ sammāsambuddho bandhumatiŋ rājadhāniŋ anuppatto kheme migadāye viharati, so (p. 2.035) tumhākaŋ dassanakāmo” ti. “Evaŋ, bhante” ti kho, bhikkhave, dāyapālo vipassissa bhagavato arahato sammāsambuddhassa paṭissutvā bandhumatiŋ rājadhāniŋ pavisitvā khaṇḍañca rājaputtaŋ tissañca purohitaputtaŋ etadavoca– “vipassī, bhante, bhagavā arahaŋ sammāsambuddho bandhumatiŋ rājadhāniŋ anuppatto kheme migadāye viharati; so tumhākaŋ dassanakāmo” ti.

74. ‘Atha kho, bhikkhave, khaṇḍo ca rājaputto tisso ca purohitaputto bhaddāni bhaddāni yānāni yojāpetvā bhaddaŋ bhaddaŋ yānaŋ abhiruhitvā bhaddehi bhaddehi yānehi bandhumatiyā rājadhāniyā niyyiŋsu. Yena khemo migadāyo tena pāyiŋsu. Yāvatikā yānassa bhūmi, yānena gantvā yānā paccorohitvā pattikāva yena vipassī bhagavā arahaŋ sammāsambuddho tenupasankamiŋsu. Upasankamitvā vipassiŋ bhagavantaŋ arahantaŋ sammāsambuddhaŋ abhivādetvā ekamantaŋ nisīdiŋsu.

75. ‘Tesaŋ vipassī bhagavā arahaŋ sammāsambuddho anupubbiŋ kathaŋ kathesi, seyyathidaŋ– dānakathaŋ sīlakathaŋ saggakathaŋ kāmānaŋ ādīnavaŋ okāraŋ sankilesaŋ nekkhamme ānisaŋsaŋ pakāsesi. Yadā te bhagavā aññāsi kallacitte muducitte vinīvaraṇacitte udaggacitte pasannacitte, atha yā buddhānaŋ sāmukkaŋsikā dhammadesanā, taŋ pakāsesi– dukkhaŋ samudayaŋ nirodhaŋ maggaŋ. Seyyathāpi nāma suddhaŋ vatthaŋ apagatakāḷakaŋ sammadeva rajanaŋ paṭiggaṇheyya, evameva khaṇḍassa ca rājaputtassa tissassa ca purohitaputtassa tasmiŋyeva āsane virajaŋ vītamalaŋ dhammacakkhuŋ udapādi– “yaŋ kiñci samudayadhammaŋ, sabbaŋ taŋ nirodhadhamman” ti.

76. ‘Te diṭṭhadhammā pattadhammā viditadhammā pariyogāḷhadhammā tiṇṇavicikicchā vigatakathankathā vesārajjappattā aparappaccayā satthusāsane vipassiŋ bhagavantaŋ arahantaŋ sammāsambuddhaŋ etadavocuŋ– “abhikkantaŋ, bhante, abhikkantaŋ, bhante. Seyyathāpi, bhante, nikkujjitaŋ vā ukkujjeyya, paṭicchannaŋ vā vivareyya, mūḷhassa vā maggaŋ ācikkheyya, andhakāre vā telapajjotaŋ dhāreyya ‘cakkhumanto rūpāni dakkhantī’ ti. Evamevaŋ bhagavatā anekapariyāyena dhammo (p. 2.036) pakāsito. Ete mayaŋ, bhante, bhagavantaŋ saraṇaŋ gacchāma dhammañca. Labheyyāma mayaŋ, bhante, bhagavato santike pabbajjaŋ, labheyyāma upasampadan” ti.

77. ‘Alatthuŋ kho bhikkhave, khaṇḍo ca rājaputto, tisso ca purohitaputto vipassissa bhagavato arahato sammāsambuddhassa santike pabbajjaŋ alatthuŋ upasampadaŋ. Te vipassī bhagavā arahaŋ sammāsambuddho dhammiyā kathāya sandassesi samādapesi samuttejesi sampahaŋsesi; sankhārānaŋ ādīnavaŋ okāraŋ sankilesaŋ nibbāne ānisaŋsaŋ pakāsesi. Tesaŋ vipassinā bhagavatā arahatā sammāsambuddhena dhammiyā kathāya sandassiyamānānaŋ samādapiyamānānaŋ samuttejiyamānānaŋ sampahaŋsiyamānānaŋ nacirasseva anupādāya āsavehi cittāni vimucciŋsu.

Mahājanakāyapabbajjā

78. ‘Assosi kho, bhikkhave, bandhumatiyā rājadhāniyā mahājanakāyo caturāsītipāṇasahassāni– “vipassī kira bhagavā arahaŋ sammāsambuddho bandhumatiŋ rājadhāniŋ anuppatto kheme migadāye viharati. Khaṇḍo ca kira rājaputto tisso ca purohitaputto vipassissa bhagavato arahato sammāsambuddhassa santike kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajitā” ti. Sutvāna nesaŋ etadahosi– “na hi nūna so orako dhammavinayo, na sā orakā pabbajjā, yattha khaṇḍo ca rājaputto tisso ca purohitaputto kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajitā. Khaṇḍo ca rājaputto tisso ca purohitaputto kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajissanti, kimangaŋ pana mayan” ti. Atha kho so, bhikkhave, mahājanakāyo caturāsītipāṇasahassāni bandhumatiyā rājadhāniyā nikkhamitvā yena khemo migadāyo yena vipassī bhagavā arahaŋ sammāsambuddho tenupasankamiŋsu; upasankamitvā vipassiŋ bhagavantaŋ arahantaŋ sammāsambuddhaŋ abhivādetvā ekamantaŋ nisīdiŋsu.

79. ‘Tesaŋ (p. 2.037) vipassī bhagavā arahaŋ sammāsambuddho anupubbiŋ kathaŋ kathesi. Seyyathidaŋ– dānakathaŋ sīlakathaŋ saggakathaŋ kāmānaŋ ādīnavaŋ okāraŋ sankilesaŋ nekkhamme ānisaŋsaŋ pakāsesi. Yadā te bhagavā aññāsi kallacitte muducitte vinīvaraṇacitte udaggacitte pasannacitte atha yā buddhānaŋ sāmukkaŋsikā dhammadesanā, taŋ pakāsesi– dukkhaŋ samudayaŋ nirodhaŋ maggaŋ. Seyyathāpi nāma suddhaŋ vatthaŋ apagatakāḷakaŋ sammadeva rajanaŋ paṭiggaṇheyya, evameva tesaŋ caturāsītipāṇasahassānaŋ tasmiŋyeva āsane virajaŋ vītamalaŋ dhammacakkhuŋ udapādi– “yaŋ kiñci samudayadhammaŋ sabbaŋ taŋ nirodhadhamman” ti.

80. ‘Te diṭṭhadhammā pattadhammā viditadhammā pariyogāḷhadhammā tiṇṇavicikicchā vigatakathankathā vesārajjappattā aparappaccayā satthusāsane vipassiŋ bhagavantaŋ arahantaŋ sammāsambuddhaŋ etadavocuŋ– “abhikkantaŋ, bhante, abhikkantaŋ, bhante. Seyyathāpi, bhante, nikkujjitaŋ vā ukkujjeyya, paṭicchannaŋ vā vivareyya, mūḷhassa vā maggaŋ ācikkheyya, andhakāre vā telapajjotaŋ dhāreyya ‘cakkhumanto rūpāni dakkhantī’ ti. Evamevaŋ bhagavatā anekapariyāyena dhammo pakāsito. Ete mayaŋ, bhante, bhagavantaŋ saraṇaŋ gacchāma dhammañca bhikkhusanghañca . Labheyyāma mayaŋ, bhante, bhagavato santike pabbajjaŋ labheyyāma upasampadan’ ti.

81. ‘Alatthuŋ kho, bhikkhave, tāni caturāsītipāṇasahassāni vipassissa bhagavato arahato sammāsambuddhassa santike pabbajjaŋ, alatthuŋ upasampadaŋ. Te vipassī bhagavā arahaŋ sammāsambuddho dhammiyā kathāya sandassesi samādapesi samuttejesi sampahaŋsesi; sankhārānaŋ ādīnavaŋ okāraŋ sankilesaŋ nibbāne ānisaŋsaŋ pakāsesi. Tesaŋ vipassinā bhagavatā arahatā sammāsambuddhena dhammiyā kathāya sandassiyamānānaŋ samādapiyamānānaŋ samuttejiyamānānaŋ sampahaŋsiyamānānaŋ nacirasseva anupādāya āsavehi cittāni vimucciŋsu.

Purimapabbajitānaŋ dhammābhisamayo

82. ‘Assosuŋ kho, bhikkhave, tāni purimāni caturāsītipabbajitasahassāni– “vipassī kira bhagavā arahaŋ sammāsambuddho bandhumatiŋ rājadhāniŋ (p. 2.038) anuppatto kheme migadāye viharati, dhammañca kira desetī” ti. Atha kho, bhikkhave, tāni caturāsītipabbajitasahassāni yena bandhumatī rājadhānī yena khemo migadāyo yena vipassī bhagavā arahaŋ sammāsambuddho tenupasankamiŋsu; upasankamitvā vipassiŋ bhagavantaŋ arahantaŋ sammāsambuddhaŋ abhivādetvā ekamantaŋ nisīdiŋsu.

83. ‘Tesaŋ vipassī bhagavā arahaŋ sammāsambuddho anupubbiŋ kathaŋ kathesi. Seyyathidaŋ– dānakathaŋ sīlakathaŋ saggakathaŋ kāmānaŋ ādīnavaŋ okāraŋ sankilesaŋ nekkhamme ānisaŋsaŋ pakāsesi. Yadā te bhagavā aññāsi kallacitte muducitte vinīvaraṇacitte udaggacitte pasannacitte, atha yā buddhānaŋ sāmukkaŋsikā dhammadesanā, taŋ pakāsesi– dukkhaŋ samudayaŋ nirodhaŋ maggaŋ. Seyyathāpi nāma suddhaŋ vatthaŋ apagatakāḷakaŋ sammadeva rajanaŋ paṭiggaṇheyya, evameva tesaŋ caturāsītipabbajitasahassānaŋ tasmiŋyeva āsane virajaŋ vītamalaŋ dhammacakkhuŋ udapādi– “yaŋ kiñci samudayadhammaŋ sabbaŋ taŋ nirodhadhamman” ti.

84. ‘Te diṭṭhadhammā pattadhammā viditadhammā pariyogāḷhadhammā tiṇṇavicikicchā vigatakathankathā vesārajjappattā aparappaccayā satthusāsane vipassiŋ bhagavantaŋ arahantaŋ sammāsambuddhaŋ etadavocuŋ– “abhikkantaŋ bhante, abhikkantaŋ, bhante. Seyyathāpi, bhante, nikkujjitaŋ vā ukkujjeyya, paṭicchannaŋ vā vivareyya, mūḷhassa vā maggaŋ ācikkheyya, andhakāre vā telapajjotaŋ dhāreyya ‘cakkhumanto rūpāni dakkhantī’ ti. Evamevaŋ bhagavatā anekapariyāyena dhammo pakāsito. Ete mayaŋ, bhante, bhagavantaŋ saraṇaŋ gacchāma dhammañca bhikkhusanghañca. Labheyyāma mayaŋ, bhante, bhagavato santike pabbajjaŋ labheyyāma upasampadan’ ti.

85. ‘Alatthuŋ kho, bhikkhave, tāni caturāsītipabbajitasahassāni vipassissa bhagavato arahato sammāsambuddhassa santike pabbajjaŋ alatthuŋ upasampadaŋ. Te vipassī bhagavā arahaŋ sammāsambuddho dhammiyā kathāya sandassesi samādapesi samuttejesi sampahaŋsesi; sankhārānaŋ ādīnavaŋ okāraŋ sankilesaŋ nibbāne ānisaŋsaŋ pakāsesi. Tesaŋ vipassinā bhagavatā arahatā sammāsambuddhena dhammiyā kathāya sandassiyamānānaŋ samādapiyamānānaŋ (p. 2.039) samuttejiyamānānaŋ sampahaŋsiyamānānaŋ nacirasseva anupādāya āsavehi cittāni vimucciŋsu.

Cārikā-anujānanaŋ

86. ‘Tena kho pana, bhikkhave, samayena bandhumatiyā rājadhāniyā mahābhikkhusangho paṭivasati aṭṭhasaṭṭhibhikkhusatasahassaŋ. Atha kho, bhikkhave, vipassissa bhagavato arahato sammāsambuddhassa rahogatassa paṭisallīnassa evaŋ cetaso parivitakko udapādi– “mahā kho etarahi bhikkhusangho bandhumatiyā rājadhāniyā paṭivasati aṭṭhasaṭṭhibhikkhusatasahassaŋ, yaŋnūnāhaŋ bhikkhū anujāneyyaŋ– “caratha, bhikkhave, cārikaŋ bahujanahitāya bahujanasukhāya lokānukampāya atthāya hitāya sukhāya devamanussānaŋ; mā ekena dve agamittha; desetha, bhikkhave dhammaŋ ādikalyāṇaŋ majjhekalyāṇaŋ pariyosānakalyāṇaŋ sātthaŋ sabyañjanaŋ kevalaparipuṇṇaŋ parisuddhaŋ brahmacariyaŋ pakāsetha. Santi sattā apparajakkhajātikā, assavanatā dhammassa parihāyanti, bhavissanti dhammassa aññātāro. Api ca channaŋ channaŋ vassānaŋ accayena bandhumatī rājadhānī upasankamitabbā pātimokkhuddesāyā”’ ti.

87. ‘Atha kho, bhikkhave, aññataro mahābrahmā vipassissa bhagavato arahato sammāsambuddhassa cetasā cetoparivitakkamaññāya seyyathāpi nāma balavā puriso samiñjitaŋ vā bāhaŋ pasāreyya, pasāritaŋ vā bāhaŋ samiñjeyya. Evameva brahmaloke antarahito vipassissa bhagavato arahato sammāsambuddhassa purato pāturahosi. Atha kho so, bhikkhave, mahābrahmā ekaŋsaŋ uttarāsangaŋ karitvā yena vipassī bhagavā arahaŋ sammāsambuddho tenañjaliŋ paṇāmetvā vipassiŋ bhagavantaŋ arahantaŋ sammāsambuddhaŋ etadavoca– “evametaŋ, bhagavā, evametaŋ, sugata. Mahā kho, bhante, etarahi bhikkhusangho bandhumatiyā rājadhāniyā paṭivasati aṭṭhasaṭṭhibhikkhusatasahassaŋ, anujānātu, bhante, bhagavā bhikkhū– ‘caratha, bhikkhave, cārikaŋ bahujanahitāya bahujanasukhāya lokānukampāya atthāya hitāya sukhāya devamanussānaŋ; mā ekena dve agamittha; desetha, bhikkhave, dhammaŋ ādikalyāṇaŋ (p. 2.040) majjhekalyāṇaŋ pariyosānakalyāṇaŋ sātthaŋ sabyañjanaŋ kevalaparipuṇṇaŋ parisuddhaŋ brahmacariyaŋ pakāsetha. Santi sattā apparajakkhajātikā, assavanatā dhammassa parihāyanti, bhavissanti dhammassa aññātāro’ ti . Api ca, bhante, mayaŋ tathā karissāma yathā bhikkhū channaŋ channaŋ vassānaŋ accayena bandhumatiŋ rājadhāniŋ upasankamissanti pātimokkhuddesāyā” ti. Idamavoca, bhikkhave, so mahābrahmā, idaŋ vatvā vipassiŋ bhagavantaŋ arahantaŋ sammāsambuddhaŋ abhivādetvā padakkhiṇaŋ katvā tattheva antaradhāyi.

88. ‘Atha kho, bhikkhave, vipassī bhagavā arahaŋ sammāsambuddho sāyanhasamayaŋ paṭisallānā vuṭṭhito bhikkhū āmantesi– “idha mayhaŋ, bhikkhave, rahogatassa paṭisallīnassa evaŋ cetaso parivitakko udapādi– mahā kho etarahi bhikkhusangho bandhumatiyā rājadhāniyā paṭivasati aṭṭhasaṭṭhibhikkhusatasahassaŋ Yaŋnūnāhaŋ bhikkhū anujāneyyaŋ– “caratha, bhikkhave, cārikaŋ bahujanahitāya bahujanasukhāya lokānukampāya atthāya hitāya sukhāya devamanussānaŋ; mā ekena dve agamittha; desetha, bhikkhave, dhammaŋ ādikalyāṇaŋ majjhekalyāṇaŋ pariyosānakalyāṇaŋ sātthaŋ sabyañjanaŋ kevalaparipuṇṇaŋ parisuddhaŋ brahmacariyaŋ pakāsetha. Santi sattā apparajakkhajātikā, assavanatā dhammassa parihāyanti, bhavissanti dhammassa aññātāro. Api ca, channaŋ channaŋ vassānaŋ accayena bandhumatī rājadhānī upasankamitabbā pātimokkhuddesāyāti.

‘“Atha kho, bhikkhave, aññataro mahābrahmā mama cetasā cetoparivitakkamaññāya seyyathāpi nāma balavā puriso samiñjitaŋ vā bāhaŋ pasāreyya, pasāritaŋ vā bāhaŋ samiñjeyya, evameva brahmaloke antarahito mama purato pāturahosi. Atha kho so, bhikkhave, mahābrahmā ekaŋsaŋ uttarāsangaŋ karitvā yenāhaŋ tenañjaliŋ paṇāmetvā maŋ etadavoca– ‘evametaŋ, bhagavā, evametaŋ, sugata. Mahā kho, bhante, etarahi bhikkhusangho bandhumatiyā rājadhāniyā paṭivasati aṭṭhasaṭṭhibhikkhusatasahassaŋ. Anujānātu, bhante, bhagavā bhikkhū– “caratha, bhikkhave, cārikaŋ bahujanahitāya bahujanasukhāya lokānukampāya atthāya hitāya (p. 2.041) sukhāya devamanussānaŋ; mā ekena dve agamittha; desetha, bhikkhave, dhammaŋ …pe… santi sattā apparajakkhajātikā assavanatā dhammassa parihāyanti, bhavissanti dhammassa aññātāro” ti. Api ca, bhante, mayaŋ tathā karissāma, yathā bhikkhū channaŋ channaŋ vassānaŋ accayena bandhumatiŋ rājadhāniŋ upasankamissanti pātimokkhuddesāyā’ ti. Idamavoca, bhikkhave, so mahābrahmā, idaŋ vatvā maŋ abhivādetvā padakkhiṇaŋ katvā tattheva antaradhāyi”.

‘“Anujānāmi, bhikkhave, caratha cārikaŋ bahujanahitāya bahujanasukhāya lokānukampāya atthāya hitāya sukhāya devamanussānaŋ; mā ekena dve agamittha; desetha, bhikkhave, dhammaŋ ādikalyāṇaŋ majjhekalyāṇaŋ pariyosānakalyāṇaŋ sātthaŋ sabyañjanaŋ kevalaparipuṇṇaŋ parisuddhaŋ brahmacariyaŋ pakāsetha. Santi sattā apparajakkhajātikā, assavanatā dhammassa parihāyanti, bhavissanti dhammassa aññātāro. Api ca, bhikkhave, channaŋ channaŋ vassānaŋ accayena bandhumatī rājadhānī upasankamitabbā pātimokkhuddesāyā” ti. Atha kho, bhikkhave, bhikkhū yebhuyyena ekāheneva janapadacārikaŋ pakkamiŋsu.

89. ‘Tena kho pana samayena jambudīpe caturāsīti āvāsasahassāni honti. Ekamhi hi vasse nikkhante devatā saddamanussāvesuŋ– “nikkhantaŋ kho, mārisā, ekaŋ vassaŋ; pañca dāni vassāni sesāni pañcannaŋ vassānaŋ accayena bandhumatī rājadhānī upasankamitabbā pātimokkhuddesāyā” ti. Dvīsu vassesu nikkhantesu… tīsu vassesu nikkhantesu… catūsu vassesu nikkhantesu… pañcasu vassesu nikkhantesu devatā saddamanussāvesuŋ – “nikkhantāni kho mārisā, pañcavassāni; ekaŋ dāni vassaŋ sesaŋ; ekassa vassassa accayena bandhumatī rājadhānī upasankamitabbā pātimokkhuddesāyā” ti. Chasu vassesu nikkhantesu devatā saddamanussāvesuŋ– “nikkhantāni kho, mārisā, chabbassāni, samayo dāni bandhumatiŋ rājadhāniŋ upasankamituŋ pātimokkhuddesāyā” ti. Atha kho te, bhikkhave, bhikkhū appekacce sakena iddhānubhāvena appekacce devatānaŋ iddhānubhāvena ekāheneva bandhumatiŋ rājadhāniŋ upasankamiŋsu pātimokkhuddesāyāti .

90. ‘Tatra (p. 2.042) sudaŋ, bhikkhave, vipassī bhagavā arahaŋ sammāsambuddho bhikkhusanghe evaŋ pātimokkhaŋ uddisati–


“Khantī paramaŋ tapo titikkhā,


Nibbānaŋ paramaŋ vadanti buddhā.


Na hi pabbajito parūpaghātī,


Na samaṇo hoti paraŋ viheṭhayanto.


“Sabbapāpassa akaraṇaŋ, kusalassa upasampadā;


Sacittapariyodapanaŋ, etaŋ buddhānasāsanaŋ.


“Anūpavādo anūpaghāto, pātimokkhe ca saŋvaro;


Mattaññutā ca bhattasmiŋ, pantañca sayanāsanaŋ.


Adhicitte ca āyogo, etaŋ buddhānasāsanan” ti.

Devatārocanaŋ

91. ‘Ekamidāhaŋ, bhikkhave, samayaŋ ukkaṭṭhāyaŋ viharāmi subhagavane sālarājamūle. Tassa mayhaŋ, bhikkhave, rahogatassa paṭisallīnassa evaŋ cetaso parivitakko udapādi– “na kho so sattāvāso sulabharūpo, yo mayā anāvutthapubbo iminā dīghena addhunā aññatra suddhāvāsehi devehi. Yaŋnūnāhaŋ yena suddhāvāsā devā tenupasankameyyan” ti. Atha khvāhaŋ, bhikkhave, seyyathāpi nāma balavā puriso samiñjitaŋ vā bāhaŋ pasāreyya, pasāritaŋ vā bāhaŋ samiñjeyya, evameva ukkaṭṭhāyaŋ subhagavane sālarājamūle antarahito avihesu devesu pāturahosiŋ Tasmiŋ, bhikkhave, devanikāye anekāni devatāsahassāni anekāni devatāsatasahassāni yenāhaŋ tenupasankamiŋsu; upasankamitvā maŋ abhivādetvā ekamantaŋ aṭṭhaŋsu. Ekamantaŋ ṭhitā kho, bhikkhave, tā devatā maŋ etadavocuŋ– “ito so, mārisā, ekanavutikappe yaŋ vipassī bhagavā arahaŋ sammāsambuddho loke udapādi. Vipassī, mārisā, bhagavā arahaŋ sammāsambuddho khattiyo jātiyā ahosi, khattiyakule udapādi. Vipassī, mārisā, bhagavā arahaŋ sammāsambuddho koṇḍañño gottena ahosi (p. 2.043) Vipassissa, mārisā, bhagavato arahato sammāsambuddhassa asītivassasahassāni āyuppamāṇaŋ ahosi. Vipassī, mārisā, bhagavā arahaŋ sammāsambuddho pāṭaliyā mūle abhisambuddho. Vipassissa, mārisā, bhagavato arahato sammāsambuddhassa khaṇḍatissaŋ nāma sāvakayugaŋ ahosi aggaŋ bhaddayugaŋ. Vipassissa, mārisā, bhagavato arahato sammāsambuddhassa tayo sāvakānaŋ sannipātā ahesuŋ. Eko sāvakānaŋ sannipāto ahosi aṭṭhasaṭṭhibhikkhusatasahassaŋ. Eko sāvakānaŋ sannipāto ahosi bhikkhusatasahassaŋ. Eko sāvakānaŋ sannipāto ahosi asītibhikkhusahassāni. Vipassissa, mārisā, bhagavato arahato sammāsambuddhassa ime tayo sāvakānaŋ sannipātā ahesuŋ sabbesaŋyeva khīṇāsavānaŋ. Vipassissa, mārisā, bhagavato arahato sammāsambuddhassa asoko nāma bhikkhu upaṭṭhāko ahosi aggupaṭṭhāko. Vipassissa, mārisa, bhagavato arahato sammāsambuddhassa bandhumā nāma rājā pitā ahosi. Bandhumatī nāma devī mātā ahosi janetti. Bandhumassa rañño bandhumatī nāma nagaraŋ rājadhānī ahosi. Vipassissa, mārisā bhagavato arahato sammāsambuddhassa evaŋ abhinikkhamanaŋ ahosi evaŋ pabbajjā evaŋ padhānaŋ evaŋ abhisambodhi evaŋ dhammacakkappavattanaŋ. Te mayaŋ, mārisā, vipassimhi bhagavati brahmacariyaŋ caritvā kāmesu kāmacchandaŋ virājetvā idhūpapannā” ti …pe…

‘Tasmiŋyeva kho, bhikkhave, devanikāye anekāni devatāsahassāni anekāni devatāsatasahassāni yenāhaŋ tenupasankamiŋsu; upasankamitvā maŋ abhivādetvā ekamantaŋ aṭṭhaŋsu. Ekamantaŋ ṭhitā kho, bhikkhave, tā devatā maŋ etadavocuŋ– “imasmiŋyeva kho, mārisā, bhaddakappe bhagavā etarahi arahaŋ sammāsambuddho loke uppanno. Bhagavā, mārisā, khattiyo jātiyā khattiyakule uppanno. Bhagavā, mārisā, gotamo gottena. Bhagavato, mārisā, appakaŋ āyuppamāṇaŋ parittaŋ lahukaŋ yo ciraŋ jīvati, so vassasataŋ appaŋ vā bhiyyo. Bhagavā, mārisā, assatthassa mūle abhisambuddho. Bhagavato, mārisā, sāriputtamoggallānaŋ nāma sāvakayugaŋ ahosi aggaŋ bhaddayugaŋ (p. 2.044) Bhagavato, mārisā, eko sāvakānaŋ sannipāto ahosi aḍḍhateḷasāni bhikkhusatāni. Bhagavato, mārisā, ayaŋ eko sāvakānaŋ sannipāto ahosi sabbesaŋyeva khīṇāsavānaŋ. Bhagavato, mārisā, ānando nāma bhikkhu upaṭṭhāko ahosi aggupaṭṭhāko. Bhagavato, mārisā, suddhodano nāma rājā pitā ahosi. Māyā nāma devī mātā ahosi janetti. Kapilavatthu nāma nagaraŋ rājadhānī ahosi. Bhagavato, mārisā, evaŋ abhinikkhamanaŋ ahosi evaŋ pabbajjā evaŋ padhānaŋ evaŋ abhisambodhi evaŋ dhammacakkappavattanaŋ. Te mayaŋ, mārisā, bhagavati brahmacariyaŋ caritvā kāmesu kāmacchandaŋ virājetvā idhūpapannā” ti.

92. ‘Atha khvāhaŋ, bhikkhave, avihehi devehi saddhiŋ yena atappā devā tenupasankamiŋ …pe… atha khvāhaŋ, bhikkhave, avihehi ca devehi atappehi ca devehi saddhiŋ yena sudassā devā tenupasankamiŋ. Atha khvāhaŋ, bhikkhave, avihehi ca devehi atappehi ca devehi sudassehi ca devehi saddhiŋ yena sudassī devā tenupasankamiŋ. Atha khvāhaŋ, bhikkhave, avihehi ca devehi atappehi ca devehi sudassehi ca devehi sudassīhi ca devehi saddhiŋ yena akaniṭṭhā devā tenupasankamiŋ. Tasmiŋ, bhikkhave, devanikāye anekāni devatāsahassāni anekāni devatāsatasahassāni yenāhaŋ tenupasankamiŋsu, upasankamitvā maŋ abhivādetvā ekamantaŋ aṭṭhaŋsu

‘Ekamantaŋ ṭhitā kho, bhikkhave, tā devatā maŋ etadavocuŋ– “ito so, mārisā, ekanavutikappe yaŋ vipassī bhagavā arahaŋ sammāsambuddho loke udapādi. Vipassī, mārisā, bhagavā arahaŋ sammāsambuddho khattiyo jātiyā ahosi. Khattiyakule udapādi. Vipassī, mārisā, bhagavā arahaŋ sammāsambuddho koṇḍañño gottena ahosi. Vipassissa, mārisā, bhagavato arahato sammāsambuddhassa asītivassasahassāni āyuppamāṇaŋ ahosi. Vipassī, mārisā, bhagavā arahaŋ sammāsambuddho pāṭaliyā mūle abhisambuddho. Vipassissa, mārisā, bhagavato arahato sammāsambuddhassa khaṇḍatissaŋ nāma sāvakayugaŋ ahosi aggaŋ bhaddayugaŋ. Vipassissa, mārisā, bhagavato arahato sammāsambuddhassa tayo sāvakānaŋ sannipātā ahesuŋ. Eko sāvakānaŋ sannipāto ahosi aṭṭhasaṭṭhibhikkhusatasahassaŋ. Eko sāvakānaŋ sannipāto ahosi (p. 2.045) bhikkhusatasahassaŋ. Eko sāvakānaŋ sannipāto ahosi asītibhikkhusahassāni. Vipassissa, mārisā, bhagavato arahato sammāsambuddhassa ime tayo sāvakānaŋ sannipātā ahesuŋ sabbesaŋyeva khīṇāsavānaŋ. Vipassissa, mārisā, bhagavato arahato sammāsambuddhassa asoko nāma bhikkhu upaṭṭhāko ahosi aggupaṭṭhāko. Vipassissa, mārisā, bhagavato arahato sammāsambuddhassa bandhumā nāma rājā pitā ahosi bandhumatī nāma devī mātā ahosi janetti. Bandhumassa rañño bandhumatī nāma nagaraŋ rājadhānī ahosi. Vipassissa, mārisā, bhagavato arahato sammāsambuddhassa evaŋ abhinikkhamanaŋ ahosi evaŋ pabbajjā evaŋ padhānaŋ evaŋ abhisambodhi, evaŋ dhammacakkappavattanaŋ. Te mayaŋ, mārisā, vipassimhi bhagavati brahmacariyaŋ caritvā kāmesu kāmacchandaŋ virājetvā idhūpapannā” ti. Tasmiŋyeva kho, bhikkhave, devanikāye anekāni devatāsahassāni anekāni devatāsatasahassāni yenāhaŋ tenupasankamiŋsu; upasankamitvā maŋ abhivādetvā ekamantaŋ aṭṭhaŋsu. Ekamantaŋ ṭhitā kho, bhikkhave, tā devatā maŋ etadavocuŋ– “ito so, mārisā, ekatiŋse kappe yaŋ sikhī bhagavā …pe… te mayaŋ, mārisā, sikhimhi bhagavati tasmiññeva kho mārisā, ekatiŋse kappe yaŋ vessabhū bhagavā …pe… te mayaŋ, mārisā, vessabhumhi bhagavati …pe… imasmiŋyeva kho, mārisā, bhaddakappe kakusandho koṇāgamano kassapo bhagavā …pe… te mayaŋ, mārisā, kakusandhamhi koṇāgamanamhi kassapamhi bhagavati brahmacariyaŋ caritvā kāmesu kāmacchandaŋ virājetvā idhūpapannā” ti.

93. ‘Tasmiŋyeva kho, bhikkhave, devanikāye anekāni devatāsahassāni anekāni devatāsatasahassāni yenāhaŋ tenupasankamiŋsu; upasankamitvā maŋ abhivādetvā ekamantaŋ aṭṭhaŋsu. Ekamantaŋ ṭhitā kho, bhikkhave, tā devatā maŋ etadavocuŋ– “imasmiŋyeva kho, mārisā, bhaddakappe bhagavā etarahi arahaŋ sammāsambuddho loke uppanno. Bhagavā, mārisā, khattiyo jātiyā, khattiyakule uppanno. Bhagavā, mārisā, gotamo gottena. Bhagavato, mārisā, appakaŋ āyuppamāṇaŋ parittaŋ lahukaŋ yo ciraŋ jīvati, so vassasataŋ appaŋ vā bhiyyo. Bhagavā, mārisā, assatthassa mūle abhisambuddho. Bhagavato, mārisā, sāriputtamoggallānaŋ nāma sāvakayugaŋ ahosi aggaŋ bhaddayugaŋ. Bhagavato (p. 2.046) mārisā, eko sāvakānaŋ sannipāto ahosi aḍḍhateḷasāni bhikkhusatāni. Bhagavato, mārisā, ayaŋ eko sāvakānaŋ sannipāto ahosi sabbesaŋyeva khīṇāsavānaŋ. Bhagavato, mārisā, ānando nāma bhikkhu upaṭṭhāko aggupaṭṭhāko ahosi. Bhagavato, mārisā, suddhodano nāma rājā pitā ahosi. Māyā nāma devī mātā ahosi janetti. Kapilavatthu nāma nagaraŋ rājadhānī ahosi. Bhagavato, mārisā, evaŋ abhinikkhamanaŋ ahosi, evaŋ pabbajjā, evaŋ padhānaŋ, evaŋ abhisambodhi, evaŋ dhammacakkappavattanaŋ. Te mayaŋ, mārisā, bhagavati brahmacariyaŋ caritvā kāmesu kāmacchandaŋ virājetvā idhūpapannā” ti.

94. ‘Iti kho, bhikkhave, tathāgatassevesā dhammadhātu suppaṭividdhā, yassā dhammadhātuyā suppaṭividdhattā tathāgato atīte buddhe parinibbute chinnapapañce chinnavaṭume pariyādinnavaṭṭe sabbadukkhavītivatte jātitopi anussarati, nāmatopi anussarati, gottatopi anussarati, āyuppamāṇatopi anussarati, sāvakayugatopi anussarati, sāvakasannipātatopi anussarati “evaŋjaccā te bhagavanto ahesuŋ” itipi. “Evaŋnāmā evaŋgottā evaŋsīlā evaŋdhammā evaŋpaññā evaŋvihārī evaŋvimuttā te bhagavanto ahesuŋ” itipīti.

‘Devatāpi tathāgatassa etamatthaŋ ārocesuŋ, yena tathāgato atīte buddhe parinibbute chinnapapañce chinnavaṭume pariyādinnavaṭṭe sabbadukkhavītivatte jātitopi anussarati, nāmatopi anussarati, gottatopi anussarati, āyuppamāṇatopi anussarati, sāvakayugatopi anussarati, sāvakasannipātatopi anussarati “evaŋjaccā te bhagavanto ahesuŋ” itipi. “Evaŋnāmā evaŋgottā evaŋsīlā evaŋdhammā evaŋpaññā evaŋvihārī evaŋvimuttā te bhagavanto ahesuŋ” itipī’ ti.

Idamavoca bhagavā. Attamanā te bhikkhū bhagavato bhāsitaŋ abhinandunti.

Mahāpadānasuttaŋ niṭṭhitaŋ paṭhamaŋ.

2. Mahānidānasuttaŋ
Paṭiccasamuppādo

95. Evaŋ (p. 2.047) me sutaŋ– ekaŋ samayaŋ bhagavā kurūsu viharati kammāsadhammaŋ nāma kurūnaŋ nigamo. Atha kho āyasmā ānando yena bhagavā tenupasankami, upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā ānando bhagavantaŋ etadavoca– ‘acchariyaŋ, bhante, abbhutaŋ, bhante! Yāva gambhīro cāyaŋ, bhante, paṭiccasamuppādo gambhīrāvabhāso ca, atha ca pana me uttānakuttānako viya khāyatī’ ti. ‘Mā hevaŋ, ānanda, avaca, mā hevaŋ, ānanda, avaca. Gambhīro cāyaŋ, ānanda, paṭiccasamuppādo gambhīrāvabhāso ca. Etassa, ānanda, dhammassa ananubodhā appaṭivedhā evamayaŋ pajā tantākulakajātā kulagaṇṭhikajātā muñjapabbajabhūtā apāyaŋ duggatiŋ vinipātaŋ saŋsāraŋ nātivattati.

96. ‘“Atthi idappaccayā jarāmaraṇan” ti iti puṭṭhena satā, ānanda, atthītissa vacanīyaŋ. “Kiŋpaccayā jarāmaraṇan” ti iti ce vadeyya, “jātipaccayā jarāmaraṇan” ti iccassa vacanīyaŋ.

‘“Atthi idappaccayā jātī” ti iti puṭṭhena satā, ānanda, atthītissa vacanīyaŋ. “Kiŋpaccayā jātī” ti iti ce vadeyya, “bhavapaccayā jātī” ti iccassa vacanīyaŋ.

‘“Atthi idappaccayā bhavo” ti iti puṭṭhena satā, ānanda, atthītissa vacanīyaŋ “Kiŋpaccayā bhavo” ti iti ce vadeyya, “upādānapaccayā bhavo” ti iccassa vacanīyaŋ.

‘“Atthi idappaccayā upādānan” ti iti puṭṭhena satā, ānanda, atthītissa vacanīyaŋ. “Kiŋpaccayā upādānan” ti iti ce vadeyya, “taṇhāpaccayā upādānan” ti iccassa vacanīyaŋ.

‘“Atthi (p. 2.048) idappaccayā taṇhā” ti iti puṭṭhena satā, ānanda, atthītissa vacanīyaŋ. “Kiŋpaccayā taṇhā” ti iti ce vadeyya, “vedanāpaccayā taṇhā” ti iccassa vacanīyaŋ.

‘“Atthi idappaccayā vedanā” ti iti puṭṭhena satā, ānanda, atthītissa vacanīyaŋ. “Kiŋpaccayā vedanā” ti iti ce vadeyya, “phassapaccayā vedanā” ti iccassa vacanīyaŋ.

‘“Atthi idappaccayā phasso” ti iti puṭṭhena satā, ānanda, atthītissa vacanīyaŋ. “Kiŋpaccayā phasso” ti iti ce vadeyya, “nāmarūpapaccayā phasso” ti iccassa vacanīyaŋ.

‘“Atthi idappaccayā nāmarūpan” ti iti puṭṭhena satā, ānanda, atthītissa vacanīyaŋ. “Kiŋpaccayā nāmarūpan” ti iti ce vadeyya, “viññāṇapaccayā nāmarūpan” ti iccassa vacanīyaŋ.

‘“Atthi idappaccayā viññāṇan” ti iti puṭṭhena satā, ānanda, atthītissa vacanīyaŋ. “Kiŋpaccayā viññāṇan” ti iti ce vadeyya, “nāmarūpapaccayā viññāṇan” ti iccassa vacanīyaŋ.

97. ‘Iti kho, ānanda, nāmarūpapaccayā viññāṇaŋ, viññāṇapaccayā nāmarūpaŋ, nāmarūpapaccayā phasso, phassapaccayā vedanā, vedanāpaccayā taṇhā, taṇhāpaccayā upādānaŋ, upādānapaccayā bhavo, bhavapaccayā jāti jātipaccayā jarāmaraṇaŋ sokaparidevadukkhadomanassupāyāsā sambhavanti. Evametassa kevalassa dukkhakkhandhassa samudayo hoti.

98. ‘“Jātipaccayā jarāmaraṇan” ti iti kho panetaŋ vuttaŋ, tadānanda, imināpetaŋ pariyāyena veditabbaŋ, yathā jātipaccayā jarāmaraṇaŋ. Jāti ca hi, ānanda, nābhavissa sabbena sabbaŋ sabbathā sabbaŋ kassaci kimhici, seyyathidaŋ– devānaŋ vā devattāya, gandhabbānaŋ vā gandhabbattāya, yakkhānaŋ vā yakkhattāya, bhūtānaŋ vā bhūtattāya, manussānaŋ vā manussattāya, catuppadānaŋ vā catuppadattāya, pakkhīnaŋ vā pakkhittāya, sarīsapānaŋ vā sarīsapattāya, tesaŋ tesañca hi, ānanda, sattānaŋ tadattāya (p. 2.049) jāti nābhavissa. Sabbaso jātiyā asati jātinirodhā api nu kho jarāmaraṇaŋ paññāyethā’ ti? ‘No hetaŋ, bhante’. ‘Tasmātihānanda, eseva hetu etaŋ nidānaŋ esa samudayo esa paccayo jarāmaraṇassa, yadidaŋ jāti’.

99. ‘“Bhavapaccayā jātī” ti iti kho panetaŋ vuttaŋ, tadānanda, imināpetaŋ pariyāyena veditabbaŋ, yathā bhavapaccayā jāti. Bhavo ca hi, ānanda, nābhavissa sabbena sabbaŋ sabbathā sabbaŋ kassaci kimhici, seyyathidaŋ– kāmabhavo vā rūpabhavo vā arūpabhavo vā, sabbaso bhave asati bhavanirodhā api nu kho jāti paññāyethā’ ti? ‘No hetaŋ, bhante’. ‘Tasmātihānanda, eseva hetu etaŋ nidānaŋ esa samudayo esa paccayo jātiyā, yadidaŋ bhavo’.

100. ‘“Upādānapaccayā bhavo” ti iti kho panetaŋ vuttaŋ, tadānanda, imināpetaŋ pariyāyena veditabbaŋ, yathā upādānapaccayā bhavo. Upādānañca hi, ānanda, nābhavissa sabbena sabbaŋ sabbathā sabbaŋ kassaci kimhici seyyathidaŋ– kāmupādānaŋ vā diṭṭhupādānaŋ vā sīlabbatupādānaŋ vā attavādupādānaŋ vā, sabbaso upādāne asati upādānanirodhā api nu kho bhavo paññāyethā’ ti? ‘No hetaŋ, bhante’. ‘Tasmātihānanda, eseva hetu etaŋ nidānaŋ esa samudayo esa paccayo bhavassa, yadidaŋ upādānaŋ’.

101. ‘“Taṇhāpaccayā upādānan” ti iti kho panetaŋ vuttaŋ tadānanda, imināpetaŋ pariyāyena veditabbaŋ, yathā taṇhāpaccayā upādānaŋ. Taṇhā ca hi, ānanda, nābhavissa sabbena sabbaŋ sabbathā sabbaŋ kassaci kimhici, seyyathidaŋ– rūpataṇhā saddataṇhā gandhataṇhā rasataṇhā phoṭṭhabbataṇhā dhammataṇhā, sabbaso taṇhāya asati taṇhānirodhā api nu kho upādānaŋ paññāyethā’ ti? ‘No hetaŋ, bhante’. ‘Tasmātihānanda, eseva hetu etaŋ nidānaŋ esa samudayo esa paccayo upādānassa, yadidaŋ taṇhā’.

102. ‘“Vedanāpaccayā taṇhā” ti iti kho panetaŋ vuttaŋ, tadānanda, imināpetaŋ pariyāyena veditabbaŋ, yathā vedanāpaccayā taṇhā. Vedanā (p. 2.050) ca hi, ānanda, nābhavissa sabbena sabbaŋ sabbathā sabbaŋ kassaci kimhici, seyyathidaŋ– cakkhusamphassajā vedanā sotasamphassajā vedanā ghānasamphassajā vedanā jivhāsamphassajā vedanā kāyasamphassajā vedanā manosamphassajā vedanā, sabbaso vedanāya asati vedanānirodhā api nu kho taṇhā paññāyethā’ ti ‘No hetaŋ, bhante’. ‘Tasmātihānanda, eseva hetu etaŋ nidānaŋ esa samudayo esa paccayo taṇhāya, yadidaŋ vedanā’.

103. ‘Iti kho panetaŋ, ānanda, vedanaŋ paṭicca taṇhā, taṇhaŋ paṭicca pariyesanā, pariyesanaŋ paṭicca lābho, lābhaŋ paṭicca vinicchayo, vinicchayaŋ paṭicca chandarāgo, chandarāgaŋ paṭicca ajjhosānaŋ, ajjhosānaŋ paṭicca pariggaho, pariggahaŋ paṭicca macchariyaŋ, macchariyaŋ paṭicca ārakkho. Ārakkhādhikaraṇaŋ daṇḍādānasatthādānakalahaviggahavivādatuvaŋtuvaŋpesuññamusāvādā aneke pāpakā akusalā dhammā sambhavanti.

104. ‘“Ārakkhādhikaraṇaŋ daṇḍādānasatthādānakalahaviggahavivādatuvaŋtuvaŋpesuññamusāvādā aneke pāpakā akusalā dhammā sambhavantī” ti iti kho panetaŋ vuttaŋ, tadānanda, imināpetaŋ pariyāyena veditabbaŋ, yathā ārakkhādhikaraṇaŋ daṇḍādānasatthādānakalahaviggahavivādatuvaŋtuvaŋpesuññamusāvādā aneke pāpakā akusalā dhammā sambhavanti. Ārakkho ca hi, ānanda, nābhavissa sabbena sabbaŋ sabbathā sabbaŋ kassaci kimhici, sabbaso ārakkhe asati ārakkhanirodhā api nu kho daṇḍādānasatthādānakalahaviggahavivādatuvaŋtuvaŋpesuññamusāvādā aneke pāpakā akusalā dhammā sambhaveyyun’ ti? ‘No hetaŋ, bhante’. ‘Tasmātihānanda, eseva hetu etaŋ nidānaŋ esa samudayo esa paccayo daṇḍādānasatthādānakalahaviggahavivādatuvaŋtuvaŋpesuññamusāvādānaŋ anekesaŋ pāpakānaŋ akusalānaŋ dhammānaŋ sambhavāya yadidaŋ ārakkho.

105. ‘“Macchariyaŋ paṭicca ārakkho” ti iti kho panetaŋ vuttaŋ, tadānanda, imināpetaŋ pariyāyena veditabbaŋ, yathā macchariyaŋ paṭicca ārakkho. Macchariyañca hi, ānanda, nābhavissa sabbena sabbaŋ sabbathā sabbaŋ kassaci kimhici (p. 2.051) sabbaso macchariye asati macchariyanirodhā api nu kho ārakkho paññāyethā’ ti? ‘No hetaŋ, bhante’. ‘Tasmātihānanda, eseva hetu etaŋ nidānaŋ esa samudayo esa paccayo ārakkhassa, yadidaŋ macchariyaŋ’.

106. ‘“Pariggahaŋ paṭicca macchariyan” ti iti kho panetaŋ vuttaŋ, tadānanda, imināpetaŋ pariyāyena veditabbaŋ, yathā pariggahaŋ paṭicca macchariyaŋ. Pariggaho ca hi, ānanda, nābhavissa sabbena sabbaŋ sabbathā sabbaŋ kassaci kimhici, sabbaso pariggahe asati pariggahanirodhā api nu kho macchariyaŋ paññāyethā’ ti? ‘No hetaŋ, bhante’. ‘Tasmātihānanda, eseva hetu etaŋ nidānaŋ esa samudayo esa paccayo macchariyassa, yadidaŋ pariggaho’.

107. ‘“Ajjhosānaŋ paṭicca pariggaho” ti iti kho panetaŋ vuttaŋ, tadānanda, imināpetaŋ pariyāyena veditabbaŋ, yathā ajjhosānaŋ paṭicca pariggaho. Ajjhosānañca hi, ānanda, nābhavissa sabbena sabbaŋ sabbathā sabbaŋ kassaci kimhici, sabbaso ajjhosāne asati ajjhosānanirodhā api nu kho pariggaho paññāyethā’ ti ‘No hetaŋ, bhante’. ‘Tasmātihānanda, eseva hetu etaŋ nidānaŋ esa samudayo esa paccayo pariggahassa– yadidaŋ ajjhosānaŋ’.

108. ‘“Chandarāgaŋ paṭicca ajjhosānan” ti iti kho panetaŋ vuttaŋ, tadānanda, imināpetaŋ pariyāyena veditabbaŋ, yathā chandarāgaŋ paṭicca ajjhosānaŋ. Chandarāgo ca hi, ānanda, nābhavissa sabbena sabbaŋ sabbathā sabbaŋ kassaci kimhici, sabbaso chandarāge asati chandarāganirodhā api nu kho ajjhosānaŋ paññāyethā’ ti? ‘No hetaŋ, bhante’. ‘Tasmātihānanda, eseva hetu etaŋ nidānaŋ esa samudayo esa paccayo ajjhosānassa, yadidaŋ chandarāgo’.

109. ‘“Vinicchayaŋ paṭicca chandarāgo” ti iti kho panetaŋ vuttaŋ, tadānanda, imināpetaŋ pariyāyena veditabbaŋ, yathā vinicchayaŋ paṭicca chandarāgo. Vinicchayo ca hi, ānanda, nābhavissa sabbena sabbaŋ sabbathā sabbaŋ kassaci kimhici, sabbaso vinicchaye asati vinicchayanirodhā api nu kho chandarāgo paññāyethā’ ti? ‘No hetaŋ bhante’. ‘Tasmātihānanda, eseva hetu etaŋ nidānaŋ esa samudayo esa paccayo chandarāgassa, yadidaŋ vinicchayo’.

110. ‘“Lābhaŋ (p. 2.052) paṭicca vinicchayo” ti iti kho panetaŋ vuttaŋ, tadānanda, imināpetaŋ pariyāyena veditabbaŋ, yathā lābhaŋ paṭicca vinicchayo. Lābho ca hi, ānanda, nābhavissa sabbena sabbaŋ sabbathā sabbaŋ kassaci kimhici, sabbaso lābhe asati lābhanirodhā api nu kho vinicchayo paññāyethā’ ti? ‘No hetaŋ, bhante’. ‘Tasmātihānanda eseva hetu etaŋ nidānaŋ esa samudayo esa paccayo vinicchayassa, yadidaŋ lābho’.

111. ‘“Pariyesanaŋ paṭicca lābho” ti iti kho panetaŋ vuttaŋ, tadānanda, imināpetaŋ pariyāyena veditabbaŋ, yathā pariyesanaŋ paṭicca lābho. Pariyesanā ca hi, ānanda, nābhavissa sabbena sabbaŋ sabbathā sabbaŋ kassaci kimhici, sabbaso pariyesanāya asati pariyesanānirodhā api nu kho lābho paññāyethā’ ti? ‘No hetaŋ, bhante’. ‘Tasmātihānanda, eseva hetu etaŋ nidānaŋ esa samudayo esa paccayo lābhassa, yadidaŋ pariyesanā’.

112. ‘“Taṇhaŋ paṭicca pariyesanā” ti iti kho panetaŋ vuttaŋ, tadānanda, imināpetaŋ pariyāyena veditabbaŋ, yathā taṇhaŋ paṭicca pariyesanā. Taṇhā ca hi, ānanda, nābhavissa sabbena sabbaŋ sabbathā sabbaŋ kassaci kimhici, seyyathidaŋ– kāmataṇhā bhavataṇhā vibhavataṇhā, sabbaso taṇhāya asati taṇhānirodhā api nu kho pariyesanā paññāyethā’ ti? ‘No hetaŋ, bhante’. ‘Tasmātihānanda, eseva hetu etaŋ nidānaŋ esa samudayo esa paccayo pariyesanāya, yadidaŋ taṇhā. Iti kho, ānanda, ime dve dhammā  dvayena vedanāya ekasamosaraṇā bhavanti’.

113. ‘“Phassapaccayā vedanā” ti iti kho panetaŋ vuttaŋ, tadānanda, imināpetaŋ pariyāyena veditabbaŋ, yathā “phassapaccayā vedanā. Phasso ca hi, ānanda, nābhavissa sabbena sabbaŋ sabbathā sabbaŋ kassaci kimhici, seyyathidaŋ– cakkhusamphasso sotasamphasso ghānasamphasso jivhāsamphasso kāyasamphasso manosamphasso, sabbaso phasse asati phassanirodhā api nu kho vedanā paññāyethā’ ti? ‘No hetaŋ, bhante’. ‘Tasmātihānanda (p. 2.053) eseva hetu etaŋ nidānaŋ esa samudayo esa paccayo vedanāya, yadidaŋ phasso’.

114. ‘“Nāmarūpapaccayā phasso” ti iti kho panetaŋ vuttaŋ, tadānanda, imināpetaŋ pariyāyena veditabbaŋ, yathā nāmarūpapaccayā phasso. Yehi, ānanda, ākārehi yehi lingehi yehi nimittehi yehi uddesehi nāmakāyassa paññatti hoti, tesu ākāresu tesu lingesu tesu nimittesu tesu uddesesu asati api nu kho rūpakāye adhivacanasamphasso paññāyethā’ ti? ‘No hetaŋ, bhante’. ‘Yehi, ānanda, ākārehi yehi lingehi yehi nimittehi yehi uddesehi rūpakāyassa paññatti hoti, tesu ākāresu …pe… tesu uddesesu asati api nu kho nāmakāye paṭighasamphasso paññāyethā’ ti? ‘No hetaŋ, bhante’. ‘Yehi, ānanda, ākārehi …pe… yehi uddesehi nāmakāyassa ca rūpakāyassa ca paññatti hoti tesu ākāresu …pe… tesu uddesesu asati api nu kho adhivacanasamphasso vā paṭighasamphasso vā paññāyethā’ ti? ‘No hetaŋ, bhante’. ‘Yehi, ānanda, ākārehi …pe… yehi uddesehi nāmarūpassa paññatti hoti, tesu ākāresu …pe… tesu uddesesu asati api nu kho phasso paññāyethā’ ti? ‘No hetaŋ, bhante’. ‘Tasmātihānanda, eseva hetu etaŋ nidānaŋ esa samudayo esa paccayo phassassa, yadidaŋ nāmarūpaŋ’.

115. ‘“Viññāṇapaccayā nāmarūpan” ti iti kho panetaŋ vuttaŋ, tadānanda, imināpetaŋ pariyāyena veditabbaŋ, yathā viññāṇapaccayā nāmarūpaŋ. Viññāṇañca hi, ānanda, mātukucchismiŋ na okkamissatha, api nu kho nāmarūpaŋ mātukucchismiŋ samuccissathā’ ti? ‘No hetaŋ, bhante’. ‘Viññāṇañca hi, ānanda, mātukucchismiŋ okkamitvā vokkamissatha, api nu kho nāmarūpaŋ itthattāya abhinibbattissathā’ ti? ‘No hetaŋ, bhante’. ‘Viññāṇañca hi, ānanda, daharasseva sato vocchijjissatha kumārakassa vā kumārikāya vā, api nu kho nāmarūpaŋ vuddhiŋ virūḷhiŋ vepullaŋ āpajjissathā’ ti? ‘No hetaŋ, bhante’. ‘Tasmātihānanda, eseva hetu etaŋ nidānaŋ esa samudayo esa paccayo nāmarūpassa– yadidaŋ viññāṇaŋ’.

116. ‘“Nāmarūpapaccayā (p. 2.054) viññāṇan” ti iti kho panetaŋ vuttaŋ, tadānanda, imināpetaŋ pariyāyena veditabbaŋ, yathā nāmarūpapaccayā viññāṇaŋ. Viññāṇañca hi, ānanda, nāmarūpe patiṭṭhaŋ na labhissatha, api nu kho āyatiŋ jātijarāmaraṇaŋ dukkhasamudayasambhavo  paññāyethā’ ti? ‘No hetaŋ, bhante’. ‘Tasmātihānanda, eseva hetu etaŋ nidānaŋ esa samudayo esa paccayo viññāṇassa yadidaŋ nāmarūpaŋ. Ettāvatā kho, ānanda, jāyetha vā jīyetha vā mīyetha vā cavetha vā upapajjetha vā. Ettāvatā adhivacanapatho, ettāvatā niruttipatho, ettāvatā paññattipatho, ettāvatā paññāvacaraŋ, ettāvatā vaṭṭaŋ vattati itthattaŋ paññāpanāya yadidaŋ nāmarūpaŋ saha viññāṇena aññamaññapaccayatā pavattati.

Attapaññatti

117. ‘Kittāvatā ca, ānanda, attānaŋ paññapento paññapeti? Rūpiŋ vā hi, ānanda, parittaŋ attānaŋ paññapento paññapeti– ‘rūpī me paritto attā’ ti. Rūpiŋ vā hi ānanda, anantaŋ attānaŋ paññapento paññapeti– “rūpī me ananto attā” ti. Arūpiŋ vā hi, ānanda, parittaŋ attānaŋ paññapento paññapeti– “arūpī me paritto attā” ti. Arūpiŋ vā hi, ānanda, anantaŋ attānaŋ paññapento paññapeti– “arūpī me ananto attā” ti.

118. ‘Tatrānanda, yo so rūpiŋ parittaŋ attānaŋ paññapento paññapeti. Etarahi vā so rūpiŋ parittaŋ attānaŋ paññapento paññapeti, tattha bhāviŋ vā so rūpiŋ parittaŋ attānaŋ paññapento paññapeti, “atathaŋ vā pana santaŋ tathattāya upakappessāmī” ti iti vā panassa hoti. Evaŋ santaŋ kho, ānanda, rūpiŋ parittattānudiṭṭhi anusetīti iccālaŋ vacanāya.

‘Tatrānanda, yo so rūpiŋ anantaŋ attānaŋ paññapento paññapeti. Etarahi vā so rūpiŋ anantaŋ attānaŋ paññapento paññapeti, tattha bhāviŋ vā so rūpiŋ anantaŋ attānaŋ paññapento paññapeti, “atathaŋ vā pana (p. 2.055) santaŋ tathattāya upakappessāmī” ti iti vā panassa hoti. Evaŋ santaŋ kho, ānanda, rūpiŋ anantattānudiṭṭhi anusetīti iccālaŋ vacanāya.

‘Tatrānanda, yo so arūpiŋ parittaŋ attānaŋ paññapento paññapeti. Etarahi vā so arūpiŋ parittaŋ attānaŋ paññapento paññapeti, tattha bhāviŋ vā so arūpiŋ parittaŋ attānaŋ paññapento paññapeti, “atathaŋ vā pana santaŋ tathattāya upakappessāmī” ti iti vā panassa hoti. Evaŋ santaŋ kho, ānanda, arūpiŋ parittattānudiṭṭhi anusetīti iccālaŋ vacanāya.

‘Tatrānanda, yo so arūpiŋ anantaŋ attānaŋ paññapento paññapeti. Etarahi vā so arūpiŋ anantaŋ attānaŋ paññapento paññapeti, tattha bhāviŋ vā so arūpiŋ anantaŋ attānaŋ paññapento paññapeti, “atathaŋ vā pana santaŋ tathattāya upakappessāmī” ti iti vā panassa hoti. Evaŋ santaŋ kho, ānanda, arūpiŋ anantattānudiṭṭhi anusetīti iccālaŋ vacanāya. Ettāvatā kho, ānanda, attānaŋ paññapento paññapeti.

Na-attapaññatti

119. ‘Kittāvatā ca, ānanda, attānaŋ na paññapento na paññapeti? Rūpiŋ vā hi, ānanda, parittaŋ attānaŋ na paññapento na paññapeti– “rūpī me paritto attā” ti. Rūpiŋ vā hi, ānanda, anantaŋ attānaŋ na paññapento na paññapeti– “rūpī me ananto attā” ti. Arūpiŋ vā hi, ānanda, parittaŋ attānaŋ na paññapento na paññapeti– “arūpī me paritto attā” ti. Arūpiŋ vā hi, ānanda, anantaŋ attānaŋ na paññapento na paññapeti– “arūpī me ananto attā” ti.

120. ‘Tatrānanda, yo so rūpiŋ parittaŋ attānaŋ na paññapento na paññapeti. Etarahi vā so rūpiŋ parittaŋ attānaŋ na paññapento na paññapeti, tattha bhāviŋ vā so rūpiŋ parittaŋ attānaŋ na paññapento na paññapeti, “atathaŋ vā pana santaŋ tathattāya upakappessāmī” ti iti vā panassa na hoti. Evaŋ santaŋ kho, ānanda, rūpiŋ parittattānudiṭṭhi nānusetīti iccālaŋ vacanāya.

‘Tatrānanda (p. 2.056) yo so rūpiŋ anantaŋ attānaŋ na paññapento na paññapeti. Etarahi vā so rūpiŋ anantaŋ attānaŋ na paññapento na paññapeti, tattha bhāviŋ vā so rūpiŋ anantaŋ attānaŋ na paññapento na paññapeti, “atathaŋ vā pana santaŋ tathattāya upakappessāmī” ti iti vā panassa na hoti. Evaŋ santaŋ kho, ānanda, rūpiŋ anantattānudiṭṭhi nānusetīti iccālaŋ vacanāya.

‘Tatrānanda, yo so arūpiŋ parittaŋ attānaŋ na paññapento na paññapeti. Etarahi vā so arūpiŋ parittaŋ attānaŋ na paññapento na paññapeti, tattha bhāviŋ vā so arūpiŋ parittaŋ attānaŋ na paññapento na paññapeti, “atathaŋ vā pana santaŋ tathattāya upakappessāmī” ti iti vā panassa na hoti. Evaŋ santaŋ kho, ānanda, arūpiŋ parittattānudiṭṭhi nānusetīti iccālaŋ vacanāya.

‘Tatrānanda, yo so arūpiŋ anantaŋ attānaŋ na paññapento na paññapeti. Etarahi vā so arūpiŋ anantaŋ attānaŋ na paññapento na paññapeti, tattha bhāviŋ vā so arūpiŋ anantaŋ attānaŋ na paññapento na paññapeti, “atathaŋ vā pana santaŋ tathattāya upakappessāmī” ti iti vā panassa na hoti. Evaŋ santaŋ kho, ānanda, arūpiŋ anantattānudiṭṭhi nānusetīti iccālaŋ vacanāya. Ettāvatā kho, ānanda, attānaŋ na paññapento na paññapeti.

Attasamanupassanā

121. ‘Kittāvatā ca, ānanda, attānaŋ samanupassamāno samanupassati? Vedanaŋ vā hi, ānanda, attānaŋ samanupassamāno samanupassati– “vedanā me attā” ti. “Na heva kho me vedanā attā, appaṭisaŋvedano me attā” ti iti vā hi, ānanda, attānaŋ samanupassamāno samanupassati. “Na heva kho me vedanā attā, nopi appaṭisaŋvedano me attā, attā me vediyati, vedanādhammo hi me attā” ti iti vā hi, ānanda, attānaŋ samanupassamāno samanupassati.

122. ‘Tatrānanda, yo so evamāha– “vedanā me attā” ti, so evamassa vacanīyo– “ tisso kho imā, āvuso, vedanā– sukhā vedanā dukkhā vedanā adukkhamasukhā vedanā. Imāsaŋ kho tvaŋ tissannaŋ (p. 2.057) vedanānaŋ katamaŋ attato samanupassasī” ti? Yasmiŋ, ānanda, samaye sukhaŋ vedanaŋ vedeti, neva tasmiŋ samaye dukkhaŋ vedanaŋ vedeti, na adukkhamasukhaŋ vedanaŋ vedeti; sukhaŋyeva tasmiŋ samaye vedanaŋ vedeti. Yasmiŋ, ānanda, samaye dukkhaŋ vedanaŋ vedeti, neva tasmiŋ samaye sukhaŋ vedanaŋ vedeti, na adukkhamasukhaŋ vedanaŋ vedeti; dukkhaŋyeva tasmiŋ samaye vedanaŋ vedeti. Yasmiŋ, ānanda, samaye adukkhamasukhaŋ vedanaŋ vedeti, neva tasmiŋ samaye sukhaŋ vedanaŋ vedeti, na dukkhaŋ vedanaŋ vedeti; adukkhamasukhaŋyeva tasmiŋ samaye vedanaŋ vedeti.

123. ‘Sukhāpi kho, ānanda, vedanā aniccā sankhatā paṭiccasamuppannā khayadhammā vayadhammā virāgadhammā nirodhadhammā. Dukkhāpi kho, ānanda, vedanā aniccā sankhatā paṭiccasamuppannā khayadhammā vayadhammā virāgadhammā nirodhadhammā. Adukkhamasukhāpi kho, ānanda, vedanā aniccā sankhatā paṭiccasamuppannā khayadhammā vayadhammā virāgadhammā nirodhadhammā. Tassa sukhaŋ vedanaŋ vediyamānassa “eso me attā” ti hoti. Tassāyeva sukhāya vedanāya nirodhā “byagā me attā” ti hoti. Dukkhaŋ vedanaŋ vediyamānassa “eso me attā” ti hoti. Tassāyeva dukkhāya vedanāya nirodhā “byagā me attā” ti hoti. Adukkhamasukhaŋ vedanaŋ vediyamānassa “eso me attā” ti hoti. Tassāyeva adukkhamasukhāya vedanāya nirodhā “byagā me attā” ti hoti. Iti so diṭṭheva dhamme aniccasukhadukkhavokiṇṇaŋ uppādavayadhammaŋ attānaŋ samanupassamāno samanupassati, yo so evamāha– “vedanā me attā” ti. Tasmātihānanda, etena petaŋ nakkhamati– “vedanā me attā” ti samanupassituŋ.

124. ‘Tatrānanda yo so evamāha– “na heva kho me vedanā attā, appaṭisaŋvedano me attā” ti, so evamassa vacanīyo– “yattha panāvuso, sabbaso vedayitaŋ natthi api nu kho, tattha ‘ayamahamasmī’ ti siyā”’ ti ‘No hetaŋ, bhante’. ‘Tasmātihānanda, etena petaŋ nakkhamati– “na heva kho me vedanā attā, appaṭisaŋvedano me attā” ti samanupassituŋ.

125. ‘Tatrānanda (p. 2.058) yo so evamāha– “na heva kho me vedanā attā, nopi appaṭisaŋvedano me attā, attā me vediyati, vedanādhammo hi me attā” ti. So evamassa vacanīyo– vedanā ca hi, āvuso, sabbena sabbaŋ sabbathā sabbaŋ aparisesā nirujjheyyuŋ. Sabbaso vedanāya asati vedanānirodhā api nu kho tattha “ayamahamasmī” ti siyā’ ti? “No hetaŋ, bhante’. ‘Tasmātihānanda, etena petaŋ nakkhamati– ‘na heva kho me vedanā attā, nopi appaṭisaŋvedano me attā, attā me vediyati, vedanādhammo hi me attā” ti samanupassituŋ.

126. ‘Yato kho, ānanda, bhikkhu neva vedanaŋ attānaŋ samanupassati, nopi appaṭisaŋvedanaŋ attānaŋ samanupassati, nopi “attā me vediyati, vedanādhammo hi me attā” ti samanupassati. So evaŋ na samanupassanto na ca kiñci loke upādiyati, anupādiyaŋ na paritassati, aparitassaŋ paccattaññeva parinibbāyati, “khīṇā jāti, vusitaŋ brahmacariyaŋ, kataŋ karaṇīyaŋ, nāparaŋ itthattāyā” ti pajānāti. Evaŋ vimuttacittaŋ kho, ānanda, bhikkhuŋ yo evaŋ vadeyya– “hoti tathāgato paraŋ maraṇā itissa diṭṭhī” ti, tadakallaŋ. “Na hoti tathāgato paraŋ maraṇā itissa diṭṭhī” ti, tadakallaŋ. “Hoti ca na ca hoti tathāgato paraŋ maraṇā itissa diṭṭhī” ti, tadakallaŋ. “Neva hoti na na hoti tathāgato paraŋ maraṇā itissa diṭṭhī” ti, tadakallaŋ. Taŋ kissa hetu? Yāvatā, ānanda, adhivacanaŋ yāvatā adhivacanapatho, yāvatā nirutti yāvatā niruttipatho, yāvatā paññatti yāvatā paññattipatho, yāvatā paññā yāvatā paññāvacaraŋ, yāvatā vaṭṭaŋ, yāvatā vaṭṭati, tadabhiññāvimutto bhikkhu, tadabhiññāvimuttaŋ bhikkhuŋ “na jānāti na passati itissa diṭṭhī” ti, tadakallaŋ.

Satta viññāṇaṭṭhiti

127. ‘Satta kho, ānanda, viññāṇaṭṭhitiyo, dve āyatanāni. Katamā satta? Santānanda, sattā nānattakāyā nānattasaññino, seyyathāpi manussā (p. 2.059) ekacce ca devā, ekacce ca vinipātikā. Ayaŋ paṭhamā viññāṇaṭṭhiti. Santānanda, sattā nānattakāyā ekattasaññino, seyyathāpi devā brahmakāyikā paṭhamābhinibbattā. Ayaŋ dutiyā viññāṇaṭṭhiti. Santānanda, sattā ekattakāyā nānattasaññino, seyyathāpi devā ābhassarā. Ayaŋ tatiyā viññāṇaṭṭhiti. Santānanda, sattā ekattakāyā ekattasaññino, seyyathāpi devā subhakiṇhā. Ayaŋ catutthī viññāṇaṭṭhiti. Santānanda, sattā sabbaso rūpasaññānaŋ samatikkamā paṭighasaññānaŋ atthangamā nānattasaññānaŋ amanasikārā “ananto ākāso” ti ākāsānañcāyatanūpagā. Ayaŋ pañcamī viññāṇaṭṭhiti Santānanda, sattā sabbaso ākāsānañcāyatanaŋ samatikkamma “anantaŋ viññāṇan” ti viññāṇañcāyatanūpagā. Ayaŋ chaṭṭhī viññāṇaṭṭhiti. Santānanda, sattā sabbaso viññāṇañcāyatanaŋ samatikkamma “natthi kiñcī” ti ākiñcaññāyatanūpagā. Ayaŋ sattamī viññāṇaṭṭhiti. Asaññasattāyatanaŋ nevasaññānāsaññāyatanameva dutiyaŋ.

128. ‘Tatrānanda, yāyaŋ paṭhamā viññāṇaṭṭhiti nānattakāyā nānattasaññino, seyyathāpi manussā, ekacce ca devā, ekacce ca vinipātikā. Yo nu kho, ānanda, tañca pajānāti, tassā ca samudayaŋ pajānāti, tassā ca atthangamaŋ pajānāti, tassā ca assādaŋ pajānāti, tassā ca ādīnavaŋ pajānāti, tassā ca nissaraṇaŋ pajānāti, kallaŋ nu tena tadabhinanditun’ ti? ‘No hetaŋ, bhante …’pe… ‘tatrānanda, yamidaŋ asaññasattāyatanaŋ. Yo nu kho, ānanda, tañca pajānāti, tassa ca samudayaŋ pajānāti, tassa ca atthangamaŋ pajānāti, tassa ca assādaŋ pajānāti, tassa ca ādīnavaŋ pajānāti, tassa ca nissaraṇaŋ pajānāti, kallaŋ nu tena tadabhinanditun’ ti? ‘No hetaŋ, bhante’. ‘Tatrānanda, yamidaŋ nevasaññānāsaññāyatanaŋ. Yo nu kho, ānanda, tañca pajānāti, tassa ca samudayaŋ pajānāti, tassa ca atthangamaŋ pajānāti, tassa ca assādaŋ pajānāti, tassa ca ādīnavaŋ pajānāti, tassa ca nissaraṇaŋ pajānāti, kallaŋ nu tena tadabhinanditun’ ti? ‘No hetaŋ, bhante’. Yato kho, ānanda, bhikkhu imāsañca sattannaŋ viññāṇaṭṭhitīnaŋ imesañca dvinnaŋ āyatanānaŋ samudayañca atthangamañca assādañca ādīnavañca nissaraṇañca yathābhūtaŋ viditvā anupādā vimutto hoti, ayaŋ vuccatānanda, bhikkhu paññāvimutto.

Aṭṭha vimokkhā

129. ‘Aṭṭha (p. 2.060) kho ime, ānanda, vimokkhā. Katame aṭṭha? Rūpī rūpāni passati ayaŋ paṭhamo vimokkho. Ajjhattaŋ arūpasaññī bahiddhā rūpāni passati, ayaŋ dutiyo vimokkho. Subhanteva adhimutto hoti, ayaŋ tatiyo vimokkho. Sabbaso rūpasaññānaŋ samatikkamā paṭighasaññānaŋ atthangamā nānattasaññānaŋ amanasikārā “ananto ākāso” ti ākāsānañcāyatanaŋ upasampajja viharati, ayaŋ catuttho vimokkho. Sabbaso ākāsānañcāyatanaŋ samatikkamma “anantaŋ viññāṇan” ti viññāṇañcāyatanaŋ upasampajja viharati, ayaŋ pañcamo vimokkho. Sabbaso viññāṇañcāyatanaŋ samatikkamma “natthi kiñcī” ti ākiñcaññāyatanaŋ upasampajja viharati, ayaŋ chaṭṭho vimokkho. Sabbaso ākiñcaññāyatanaŋ samatikkamma “nevasaññānāsaññā”yatanaŋ upasampajja viharati, ayaŋ sattamo vimokkho. Sabbaso nevasaññānāsaññāyatanaŋ samatikkamma saññāvedayitanirodhaŋ upasampajja viharati, ayaŋ aṭṭhamo vimokkho. Ime kho, ānanda, aṭṭha vimokkhā.

130. ‘Yato kho, ānanda, bhikkhu ime aṭṭha vimokkhe anulomampi samāpajjati, paṭilomampi samāpajjati, anulomapaṭilomampi samāpajjati, yatthicchakaŋ yadicchakaŋ yāvaticchakaŋ samāpajjatipi vuṭṭhātipi. Āsavānañca khayā anāsavaŋ cetovimuttiŋ paññāvimuttiŋ diṭṭheva dhamme sayaŋ abhiññā sacchikatvā upasampajja viharati, ayaŋ vuccatānanda, bhikkhu ubhatobhāgavimutto. Imāya ca ānanda ubhatobhāgavimuttiyā aññā ubhatobhāgavimutti uttaritarā vā paṇītatarā vā natthī’ ti. Idamavoca bhagavā. Attamano āyasmā ānando bhagavato bhāsitaŋ abhinandīti.

Mahānidānasuttaŋ niṭṭhitaŋ dutiyaŋ.

3. Mahāparinibbānasuttaŋ
131. Evaŋ (p. 2.061) me sutaŋ– ekaŋ samayaŋ bhagavā rājagahe viharati gijjhakūṭe pabbate. Tena kho pana samayena rājā māgadho ajātasattu vedehiputto vajjī abhiyātukāmo hoti. So evamāha– ‘ahaŋ hime vajjī evaŋmahiddhike evaŋmahānubhāve ucchecchāmi vajjī, vināsessāmi vajjī, anayabyasanaŋ āpādessāmi vajjī’ ti .

132. Atha kho rājā māgadho ajātasattu vedehiputto vassakāraŋ brāhmaṇaŋ magadhamahāmattaŋ āmantesi– ‘ehi tvaŋ, brāhmaṇa, yena bhagavā tenupasankama; upasankamitvā mama vacanena bhagavato pāde sirasā vandāhi, appābādhaŋ appātankaŋ lahuṭṭhānaŋ balaŋ phāsuvihāraŋ puccha – “rājā, bhante, māgadho ajātasattu vedehiputto bhagavato pāde sirasā vandati, appābādhaŋ appātankaŋ lahuṭṭhānaŋ balaŋ phāsuvihāraŋ pucchatī” ti. Evañca vadehi– “rājā, bhante, māgadho ajātasattu vedehiputto vajjī abhiyātukāmo. So evamāha– ‘ahaŋ hime vajjī evaŋmahiddhike evaŋmahānubhāve ucchecchāmi vajjī, vināsessāmi vajjī, anayabyasanaŋ āpādessāmī”’ ti. Yathā te bhagavā byākaroti, taŋ sādhukaŋ uggahetvā mama āroceyyāsi. Na hi tathāgatā vitathaŋ bhaṇantī’ ti.

Vassakārabrāhmaṇo

133. ‘Evaŋ, bho’ ti kho vassakāro brāhmaṇo magadhamahāmatto rañño māgadhassa ajātasattussa vedehiputtassa paṭissutvā bhaddāni bhaddāni yānāni yojetvā bhaddaŋ bhaddaŋ yānaŋ abhiruhitvā bhaddehi bhaddehi yānehi rājagahamhā niyyāsi, yena gijjhakūṭo pabbato tena pāyāsi. Yāvatikā yānassa bhūmi, yānena gantvā, yānā paccorohitvā pattikova yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraṇīyaŋ vītisāretvā ekamantaŋ (p. 2.062) nisīdi. Ekamantaŋ nisinno kho vassakāro brāhmaṇo magadhamahāmatto bhagavantaŋ etadavoca– ‘rājā, bho gotama, māgadho ajātasattu vedehiputto bhoto gotamassa pāde sirasā vandati, appābādhaŋ appātankaŋ lahuṭṭhānaŋ balaŋ phāsuvihāraŋ pucchati. Rājā, bho gotama, māgadho ajātasattu vedehiputto vajjī abhiyātukāmo. So evamāha– “ahaŋ hime vajjī evaŋmahiddhike evaŋmahānubhāve ucchecchāmi vajjī, vināsessāmi vajjī, anayabyasanaŋ āpādessāmī”’ ti.

Rāja-aparihāniyadhammā

134. Tena kho pana samayena āyasmā ānando bhagavato piṭṭhito ṭhito hoti bhagavantaŋ bījayamāno . Atha kho bhagavā āyasmantaŋ ānandaŋ āmantesi– ‘kinti te, ānanda, sutaŋ, “vajjī abhiṇhaŋ sannipātā sannipātabahulā” ti? ‘Sutaŋ metaŋ, bhante– “vajjī abhiṇhaŋ sannipātā sannipātabahulā’ ti. ‘Yāvakīvañca, ānanda, vajjī abhiṇhaŋ sannipātā sannipātabahulā bhavissanti, vuddhiyeva, ānanda, vajjīnaŋ pāṭikankhā, no parihāni.

‘Kinti te, ānanda, sutaŋ “vajjī samaggā sannipatanti, samaggā vuṭṭhahanti, samaggā vajjikaraṇīyāni karontī” ti? ‘Sutaŋ metaŋ, bhante– “vajjī samaggā sannipatanti, samaggā vuṭṭhahanti, samaggā vajjikaraṇīyāni karontī’ ti. ‘Yāvakīvañca, ānanda, vajjī samaggā sannipatissanti, samaggā vuṭṭhahissanti, samaggā vajjikaraṇīyāni karissanti, vuddhiyeva, ānanda, vajjīnaŋ pāṭikankhā, no parihāni.

‘Kinti te, ānanda, sutaŋ, “vajjī apaññattaŋ na paññapenti, paññattaŋ na samucchindanti, yathāpaññatte porāṇe vajjidhamme samādāya vattantī”’ ti? ‘Sutaŋ metaŋ, bhante– “vajjī apaññattaŋ na paññapenti, paññattaŋ na samucchindanti, yathāpaññatte porāṇe vajjidhamme samādāya vattantī”’ ti. ‘Yāvakīvañca, ānanda, ‘vajjī apaññattaŋ na paññapessanti, paññattaŋ na samucchindissanti, yathāpaññatte porāṇe vajjidhamme samādāya vattissanti, vuddhiyeva, ānanda, vajjīnaŋ pāṭikankhā, no parihāni.

‘Kinti (p. 2.063) te, ānanda, sutaŋ, “vajjī ye te vajjīnaŋ vajjimahallakā, te sakkaronti garuŋ karonti mānenti pūjenti, tesañca sotabbaŋ maññantī”’ ti? ‘Sutaŋ metaŋ, bhante– “vajjī ye te vajjīnaŋ vajjimahallakā, te sakkaronti garuŋ karonti mānenti pūjenti, tesañca sotabbaŋ maññantī”’ ti. ‘Yāvakīvañca, ānanda, vajjī ye te vajjīnaŋ vajjimahallakā te sakkarissanti garuŋ karissanti mānessanti pūjessanti, tesañca sotabbaŋ maññissanti, vuddhiyeva, ānanda, vajjīnaŋ pāṭikankhā, no parihāni.

‘Kinti te, ānanda, sutaŋ, “vajjī yā tā kulitthiyo kulakumāriyo, tā na okkassa pasayha vāsentī”’ ti? ‘Sutaŋ metaŋ, bhante– “vajjī yā tā kulitthiyo kulakumāriyo tā na okkassa pasayha vāsentī”’ ti. ‘Yāvakīvañca, ānanda, vajjī yā tā kulitthiyo kulakumāriyo, tā na okkassa pasayha vāsessanti, vuddhiyeva, ānanda, vajjīnaŋ pāṭikankhā, no parihāni.

‘Kinti te, ānanda, sutaŋ, “vajjī yāni tāni

Vajjīnaŋ vajjicetiyāni abbhantarāni ceva bāhirāni ca, tāni sakkaronti garuŋ karonti mānenti pūjenti, tesañca dinnapubbaŋ katapubbaŋ dhammikaŋ baliŋ no parihāpentī”’ ti? ‘Sutaŋ metaŋ, bhante– “vajjī yāni tāni vajjīnaŋ vajjicetiyāni abbhantarāni ceva bāhirāni ca, tāni sakkaronti garuŋ karonti mānenti pūjenti tesañca dinnapubbaŋ katapubbaŋ dhammikaŋ baliŋ no parihāpentī”’ ti. ‘Yāvakīvañca, ānanda, vajjī yāni tāni vajjīnaŋ vajjicetiyāni abbhantarāni ceva bāhirāni ca, tāni sakkarissanti garuŋ karissanti mānessanti pūjessanti, tesañca dinnapubbaŋ katapubbaŋ dhammikaŋ baliŋ no parihāpessanti, vuddhiyeva, ānanda, vajjīnaŋ pāṭikankhā, no parihāni.

‘Kinti te, ānanda, sutaŋ, “vajjīnaŋ arahantesu dhammikā rakkhāvaraṇagutti susaŋvihitā, kinti anāgatā ca arahanto vijitaŋ āgaccheyyuŋ, āgatā ca arahanto vijite phāsu vihareyyun”’ ti? ‘Sutaŋ metaŋ, bhante “vajjīnaŋ arahantesu dhammikā rakkhāvaraṇagutti susaŋvihitā kinti anāgatā ca arahanto vijitaŋ āgaccheyyuŋ, āgatā ca arahanto vijite phāsu vihareyyun”’ ti. ‘Yāvakīvañca, ānanda, vajjīnaŋ arahantesu dhammikā rakkhāvaraṇagutti susaŋvihitā bhavissati, kinti anāgatā ca arahanto vijitaŋ (p. 2.064) āgaccheyyuŋ, āgatā ca arahanto vijite phāsu vihareyyunti. Vuddhiyeva, ānanda, vajjīnaŋ pāṭikankhā, no parihānī’ ti.

135. Atha kho bhagavā vassakāraŋ brāhmaṇaŋ magadhamahāmattaŋ āmantesi– ‘ekamidāhaŋ, brāhmaṇa, samayaŋ vesāliyaŋ viharāmi sārandade cetiye. Tatrāhaŋ vajjīnaŋ ime satta aparihāniye dhamme desesiŋ. Yāvakīvañca, brāhmaṇa, ime satta aparihāniyā dhammā vajjīsu ṭhassanti, imesu ca sattasu aparihāniyesu dhammesu vajjī sandississanti, vuddhiyeva, brāhmaṇa, vajjīnaŋ pāṭikankhā, no parihānī’ ti.

Evaŋ vutte, vassakāro brāhmaṇo magadhamahāmatto bhagavantaŋ etadavoca– ‘ekamekenapi, bho gotama, aparihāniyena dhammena samannāgatānaŋ vajjīnaŋ vuddhiyeva pāṭikankhā, no parihāni Ko pana vādo sattahi aparihāniyehi dhammehi. Akaraṇīyāva, bho gotama, vajjī raññā māgadhena ajātasattunā vedehiputtena yadidaŋ yuddhassa, aññatra upalāpanāya aññatra mithubhedā. Handa ca dāni mayaŋ, bho gotama, gacchāma bahukiccā mayaŋ bahukaraṇīyā’ ti. ‘Yassadāni tvaŋ, brāhmaṇa, kālaŋ maññasī’ ti. Atha kho vassakāro brāhmaṇo magadhamahāmatto bhagavato bhāsitaŋ abhinanditvā anumoditvā uṭṭhāyāsanā pakkāmi.

Bhikkhu-aparihāniyadhammā

136. Atha kho bhagavā acirapakkante vassakāre brāhmaṇe magadhamahāmatte āyasmantaŋ ānandaŋ āmantesi– ‘gaccha tvaŋ, ānanda, yāvatikā bhikkhū rājagahaŋ upanissāya viharanti, te sabbe upaṭṭhānasālāyaŋ sannipātehī’ ti. ‘Evaŋ, bhante’ ti kho āyasmā ānando bhagavato paṭissutvā yāvatikā bhikkhū rājagahaŋ upanissāya viharanti, te sabbe upaṭṭhānasālāyaŋ sannipātetvā yena bhagavā tenupasankami; upasankamitvā bhagavantaŋ abhivādetvā ekamantaŋ aṭṭhāsi. Ekamantaŋ ṭhito kho āyasmā ānando bhagavantaŋ etadavoca– ‘sannipatito, bhante, bhikkhusangho, yassadāni, bhante, bhagavā kālaŋ maññatī’ ti.

Atha (p. 2.065) kho bhagavā uṭṭhāyāsanā yena upaṭṭhānasālā tenupasankami; upasankamitvā paññatte āsane nisīdi. Nisajja kho bhagavā bhikkhū āmantesi– ‘satta vo, bhikkhave, aparihāniye dhamme desessāmi, taŋ suṇātha, sādhukaŋ manasikarotha, bhāsissāmī’ ti. ‘Evaŋ, bhante’ ti kho te bhikkhū bhagavato paccassosuŋ. Bhagavā etadavoca–

‘Yāvakīvañca bhikkhave, bhikkhū abhiṇhaŋ sannipātā sannipātabahulā bhavissanti, vuddhiyeva, bhikkhave, bhikkhūnaŋ pāṭikankhā, no parihāni.

‘Yāvakīvañca, bhikkhave, bhikkhū samaggā sannipatissanti, samaggā vuṭṭhahissanti, samaggā sanghakaraṇīyāni karissanti vuddhiyeva, bhikkhave, bhikkhūnaŋ pāṭikankhā, no parihāni.

‘Yāvakīvañca, bhikkhave, bhikkhū apaññattaŋ na paññapessanti, paññattaŋ na samucchindissanti, yathāpaññattesu sikkhāpadesu samādāya vattissanti, vuddhiyeva, bhikkhave, bhikkhūnaŋ pāṭikankhā, no parihāni.

‘Yāvakīvañca, bhikkhave, bhikkhū ye te bhikkhū therā rattaññū cirapabbajitā sanghapitaro sanghapariṇāyakā, te sakkarissanti garuŋ karissanti mānessanti pūjessanti, tesañca sotabbaŋ maññissanti, vuddhiyeva, bhikkhave, bhikkhūnaŋ pāṭikankhā, no parihāni.

‘Yāvakīvañca, bhikkhave, bhikkhū uppannāya taṇhāya ponobbhavikāya na vasaŋ gacchissanti, vuddhiyeva, bhikkhave, bhikkhūnaŋ pāṭikankhā, no parihāni.

‘Yāvakīvañca, bhikkhave, bhikkhū āraññakesu senāsanesu sāpekkhā bhavissanti, vuddhiyeva, bhikkhave, bhikkhūnaŋ pāṭikankhā, no parihāni.

‘Yāvakīvañca, bhikkhave, bhikkhū paccattaññeva satiŋ upaṭṭhapessanti– “kinti anāgatā ca pesalā sabrahmacārī āgaccheyyuŋ, āgatā ca pesalā sabrahmacārī phāsu vihareyyun” ti. Vuddhiyeva, bhikkhave, bhikkhūnaŋ pāṭikankhā, no parihāni.

‘Yāvakīvañca, bhikkhave, ime satta aparihāniyā dhammā bhikkhūsu ṭhassanti, imesu ca sattasu aparihāniyesu dhammesu bhikkhū sandississanti, vuddhiyeva, bhikkhave, bhikkhūnaŋ pāṭikankhā, no parihāni.

137. ‘Aparepi (p. 2.066) vo, bhikkhave, satta aparihāniye dhamme desessāmi, taŋ suṇātha, sādhukaŋ manasikarotha, bhāsissāmī’ ti. ‘Evaŋ, bhante’ ti kho te bhikkhū bhagavato paccassosuŋ. Bhagavā etadavoca–

‘Yāvakīvañca, bhikkhave, bhikkhū na kammārāmā bhavissanti na kammaratā na kammārāmatamanuyuttā, vuddhiyeva, bhikkhave, bhikkhūnaŋ pāṭikankhā, no parihāni.

‘Yāvakīvañca, bhikkhave, bhikkhū na bhassārāmā bhavissanti na bhassaratā na bhassārāmatamanuyuttā, vuddhiyeva, bhikkhave, bhikkhūnaŋ pāṭikankhā, no parihāni.

‘Yāvakīvañca, bhikkhave, bhikkhū na niddārāmā bhavissanti na niddāratā na niddārāmatamanuyuttā, vuddhiyeva, bhikkhave, bhikkhūnaŋ pāṭikankhā, no parihāni.

‘Yāvakīvañca, bhikkhave, bhikkhū na sangaṇikārāmā bhavissanti na sangaṇikaratā na sangaṇikārāmatamanuyuttā, vuddhiyeva, bhikkhave, bhikkhūnaŋ pāṭikankhā, no parihāni.

‘Yāvakīvañca, bhikkhave, bhikkhū na pāpicchā bhavissanti na pāpikānaŋ icchānaŋ vasaŋ gatā, vuddhiyeva, bhikkhave, bhikkhūnaŋ pāṭikankhā, no parihāni.

‘Yāvakīvañca, bhikkhave, bhikkhū na pāpamittā bhavissanti na pāpasahāyā na pāpasampavankā, vuddhiyeva, bhikkhave, bhikkhūnaŋ pāṭikankhā, no parihāni.

‘Yāvakīvañca, bhikkhave, bhikkhū na oramattakena visesādhigamena antarāvosānaŋ āpajjissanti, vuddhiyeva, bhikkhave, bhikkhūnaŋ pāṭikankhā, no parihāni.

‘Yāvakīvañca, bhikkhave, ime satta aparihāniyā dhammā bhikkhūsu ṭhassanti, imesu ca sattasu aparihāniyesu dhammesu bhikkhū sandississanti, vuddhiyeva, bhikkhave, bhikkhūnaŋ pāṭikankhā, no parihāni.

138. ‘Aparepi vo, bhikkhave, satta aparihāniye dhamme desessāmi …pe… ‘yāvakīvañca, bhikkhave, bhikkhū saddhā bhavissanti …pe… hirimanā bhavissanti… ottappī bhavissanti… bahussutā bhavissanti… āraddhavīriyā bhavissanti… upaṭṭhitassatī (p. 2.067) bhavissanti… paññavanto bhavissanti, vuddhiyeva, bhikkhave, bhikkhūnaŋ pāṭikankhā, no parihāni. Yāvakīvañca, bhikkhave, ime satta aparihāniyā dhammā bhikkhūsu ṭhassanti, imesu ca sattasu aparihāniyesu dhammesu bhikkhū sandississanti, vuddhiyeva, bhikkhave, bhikkhūnaŋ pāṭikankhā, no parihāni.

139. ‘Aparepi vo, bhikkhave, satta aparihāniye dhamme desessāmi, taŋ suṇātha, sādhukaŋ manasikarotha, bhāsissāmī’ ti. ‘Evaŋ, bhante’ ti kho te bhikkhū bhagavato paccassosuŋ. Bhagavā etadavoca–

‘Yāvakīvañca, bhikkhave, bhikkhu satisambojjhangaŋ bhāvessanti …pe… dhammavicayasambojjhangaŋ bhāvessanti… vīriyasambojjhangaŋ bhāvessanti… pītisambojjhangaŋ bhāvessanti… passaddhisambojjhangaŋ bhāvessanti… samādhisambojjhangaŋ bhāvessanti… upekkhāsambojjhangaŋ bhāvessanti, vuddhiyeva bhikkhave, bhikkhūnaŋ pāṭikankhā, no parihāni.

‘Yāvakīvañca, bhikkhave, ime satta aparihāniyā dhammā bhikkhūsu ṭhassanti, imesu ca sattasu aparihāniyesu dhammesu bhikkhū sandississanti, vuddhiyeva, bhikkhave, bhikkhūnaŋ pāṭikankhā no parihāni.

140. ‘Aparepi vo, bhikkhave, satta aparihāniye dhamme desessāmi, taŋ suṇātha, sādhukaŋ manasikarotha, bhāsissāmī’ ti. ‘Evaŋ, bhante’ ti kho te bhikkhū bhagavato paccassosuŋ. Bhagavā etadavoca–

‘Yāvakīvañca, bhikkhave, bhikkhū aniccasaññaŋ bhāvessanti …pe… anattasaññaŋ bhāvessanti… asubhasaññaŋ bhāvessanti… ādīnavasaññaŋ bhāvessanti… pahānasaññaŋ bhāvessanti… virāgasaññaŋ bhāvessanti… nirodhasaññaŋ bhāvessanti, vuddhiyeva, bhikkhave, bhikkhūnaŋ pāṭikankhā, no parihāni.

‘Yāvakīvañca bhikkhave, ime satta aparihāniyā dhammā bhikkhūsu ṭhassanti, imesu ca sattasu aparihāniyesu dhammesu bhikkhū sandississanti, vuddhiyeva, bhikkhave, bhikkhūnaŋ pāṭikankhā, no parihāni.

141. ‘Cha, vo bhikkhave, aparihāniye dhamme desessāmi, taŋ suṇātha, sādhukaŋ manasikarotha, bhāsissāmī’ ti. ‘Evaŋ, bhante’ ti kho te bhikkhū bhagavato paccassosuŋ. Bhagavā etadavoca–

‘Yāvakīvañca (p. 2.068) bhikkhave, bhikkhū mettaŋ kāyakammaŋ paccupaṭṭhāpessanti sabrahmacārīsu āvi ceva raho ca, vuddhiyeva, bhikkhave, bhikkhūnaŋ pāṭikankhā, no parihāni.

‘Yāvakīvañca, bhikkhave, bhikkhū mettaŋ vacīkammaŋ paccupaṭṭhāpessanti …pe… mettaŋ manokammaŋ paccupaṭṭhāpessanti sabrahmacārīsu āvi ceva raho ca, vuddhiyeva, bhikkhave, bhikkhūnaŋ pāṭikankhā, no parihāni.

‘Yāvakīvañca, bhikkhave, bhikkhū, ye te lābhā dhammikā dhammaladdhā antamaso pattapariyāpannamattampi tathārūpehi lābhehi appaṭivibhattabhogī bhavissanti sīlavantehi sabrahmacārīhi sādhāraṇabhogī, vuddhiyeva, bhikkhave, bhikkhūnaŋ pāṭikankhā, no parihāni.

‘Yāvakīvañca, bhikkhave, bhikkhū yāni kāni sīlāni akhaṇḍāni acchiddāni asabalāni akammāsāni bhujissāni viññūpasatthāni aparāmaṭṭhāni samādhisaŋvattanikāni tathārūpesu sīlesu sīlasāmaññagatā viharissanti sabrahmacārīhi āvi ceva raho ca, vuddhiyeva, bhikkhave, bhikkhūnaŋ pāṭikankhā, no parihāni.

‘Yāvakīvañca, bhikkhave, bhikkhū yāyaŋ diṭṭhi ariyā niyyānikā, niyyāti takkarassa sammā dukkhakkhayāya, tathārūpāya diṭṭhiyā diṭṭhisāmaññagatā viharissanti sabrahmacārīhi āvi ceva raho ca, vuddhiyeva, bhikkhave, bhikkhūnaŋ pāṭikankhā, no parihāni.

‘Yāvakīvañca bhikkhave, ime cha aparihāniyā dhammā bhikkhūsu ṭhassanti, imesu ca chasu aparihāniyesu dhammesu bhikkhū sandississanti, vuddhiyeva, bhikkhave, bhikkhūnaŋ pāṭikankhā, no parihānī’ ti.

142. Tatra sudaŋ bhagavā rājagahe viharanto gijjhakūṭe pabbate etadeva bahulaŋ bhikkhūnaŋ dhammiŋ kathaŋ karoti– ‘iti sīlaŋ, iti samādhi, iti paññā. Sīlaparibhāvito samādhi mahapphalo hoti mahānisaŋso. Samādhiparibhāvitā paññā mahapphalā hoti mahānisaŋsā. Paññāparibhāvitaŋ cittaŋ sammadeva āsavehi vimuccati, seyyathidaŋ– kāmāsavā, bhavāsavā, avijjāsavā’ ti.

143. Atha (p. 2.069) kho bhagavā rājagahe yathābhirantaŋ viharitvā āyasmantaŋ ānandaŋ āmantesi– ‘āyāmānanda, yena ambalaṭṭhikā tenupasankamissāmā’ ti. ‘Evaŋ, bhante’ ti kho āyasmā ānando bhagavato paccassosi. Atha kho bhagavā mahatā bhikkhusanghena saddhiŋ yena ambalaṭṭhikā tadavasari. Tatra sudaŋ bhagavā ambalaṭṭhikāyaŋ viharati rājāgārake. Tatrāpi sudaŋ bhagavā ambalaṭṭhikāyaŋ viharanto rājāgārake etadeva bahulaŋ bhikkhūnaŋ dhammiŋ kathaŋ karoti– ‘iti sīlaŋ iti samādhi iti paññā. Sīlaparibhāvito samādhi mahapphalo hoti mahānisaŋso. Samādhiparibhāvitā paññā mahapphalā hoti mahānisaŋsā. Paññāparibhāvitaŋ cittaŋ sammadeva āsavehi vimuccati, seyyathidaŋ– kāmāsavā, bhavāsavā, avijjāsavā’ ti.

144. Atha kho bhagavā ambalaṭṭhikāyaŋ yathābhirantaŋ viharitvā āyasmantaŋ ānandaŋ āmantesi– ‘āyāmānanda, yena nāḷandā tenupasankamissāmā’ ti. ‘Evaŋ, bhante’ ti kho āyasmā ānando bhagavato paccassosi. Atha kho bhagavā mahatā bhikkhusanghena saddhiŋ yena nāḷandā tadavasari, tatra sudaŋ bhagavā nāḷandāyaŋ viharati pāvārikambavane

Sāriputtasīhanādo

145. Atha kho āyasmā sāriputto yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā sāriputto bhagavantaŋ etadavoca– ‘evaŋ pasanno ahaŋ, bhante, bhagavati; na cāhu na ca bhavissati na cetarahi vijjati añño samaṇo vā brāhmaṇo vā bhagavatā bhiyyobhiññataro yadidaŋ sambodhiyan’ ti. ‘Uḷārā kho te ayaŋ, sāriputta, āsabhī vācā bhāsitā, ekaŋso gahito, sīhanādo nadito – “evaŋpasanno ahaŋ, bhante, bhagavati; na cāhu na ca bhavissati na cetarahi vijjati añño samaṇo vā brāhmaṇo vā bhagavatā bhiyyobhiññataro yadidaŋ sambodhiyan” ti.

‘Kiŋ (p. 2.070) te, sāriputta, ye te ahesuŋ atītamaddhānaŋ arahanto sammāsambuddhā, sabbe te bhagavanto cetasā ceto paricca viditā– “evaŋsīlā te bhagavanto ahesuŋ itipi, evaŋdhammā evaŋpaññā evaŋvihārī evaŋvimuttā te bhagavanto ahesuŋ itipī”’ ti? ‘No hetaŋ, bhante’.

‘Kiŋ pana te, sāriputta, ye te bhavissanti anāgatamaddhānaŋ arahanto sammāsambuddhā, sabbe te bhagavanto cetasā ceto paricca viditā– “evaŋsīlā te bhagavanto bhavissanti itipi, evaŋdhammā evaŋpaññā evaŋvihārī evaŋvimuttā te bhagavanto bhavissanti itipī”’ ti? ‘No hetaŋ, bhante’.

‘Kiŋ pana te, sāriputta, ahaŋ etarahi arahaŋ sammāsambuddho cetasā ceto paricca vidito– ‘evaŋsīlo bhagavā itipi evaŋdhammo evaŋpañño evaŋvihārī evaŋvimutto bhagavā itipī”’ ti? ‘No hetaŋ, bhante’.

‘Ettha ca hi te, sāriputta, atītānāgatapaccuppannesu arahantesu sammāsambuddhesu cetopariyañāṇaŋ natthi. Atha kiñcarahi te ayaŋ, sāriputta, uḷārā āsabhī vācā bhāsitā, ekaŋso gahito, sīhanādo nadito– “evaŋpasanno ahaŋ, bhante, bhagavati; na cāhu na ca bhavissati na cetarahi vijjati añño samaṇo vā brāhmaṇo vā bhagavatā bhiyyobhiññataro yadidaŋ sambodhiyan”’ ti?

146. ‘Na kho me, bhante, atītānāgatapaccuppannesu arahantesu sammāsambuddhesu cetopariyañāṇaŋ atthi, api ca me dhammanvayo vidito. Seyyathāpi, bhante, rañño paccantimaŋ nagaraŋ daḷhuddhāpaŋ daḷhapākāratoraṇaŋ ekadvāraŋ, tatrassa dovāriko paṇḍito viyatto medhāvī aññātānaŋ nivāretā ñātānaŋ pavesetā. So tassa nagarassa samantā anupariyāyapathaŋ anukkamamāno na passeyya pākārasandhiŋ vā pākāravivaraŋ vā, antamaso biḷāranikkhamanamattampi. Tassa evamassa – “ye kho keci oḷārikā pāṇā imaŋ nagaraŋ pavisanti vā nikkhamanti vā, sabbe te imināva dvārena pavisanti vā nikkhamanti vā” ti. Evameva kho me, bhante, dhammanvayo vidito – “ye te, bhante, ahesuŋ atītamaddhānaŋ arahanto sammāsambuddhā (p. 2.071) sabbe te bhagavanto pañca nīvaraṇe pahāya cetaso upakkilese paññāya dubbalīkaraṇe catūsu satipaṭṭhānesu supatiṭṭhitacittā sattabojjhange yathābhūtaŋ bhāvetvā anuttaraŋ sammāsambodhiŋ abhisambujjhiŋsu. Yepi te, bhante, bhavissanti anāgatamaddhānaŋ arahanto sammāsambuddhā sabbe te bhagavanto pañca nīvaraṇe pahāya cetaso upakkilese paññāya dubbalīkaraṇe catūsu satipaṭṭhānesu supatiṭṭhitacittā satta bojjhange yathābhūtaŋ bhāvetvā anuttaraŋ sammāsambodhiŋ abhisambujjhissanti. Bhagavāpi, bhante, etarahi arahaŋ sammāsambuddho pañca nīvaraṇe pahāya cetaso upakkilese paññāya dubbalīkaraṇe catūsu satipaṭṭhānesu supatiṭṭhitacitto satta bojjhange yathābhūtaŋ bhāvetvā anuttaraŋ sammāsambodhiŋ abhisambuddho”’ ti.

147. Tatrapi sudaŋ bhagavā nāḷandāyaŋ viharanto pāvārikambavane etadeva bahulaŋ bhikkhūnaŋ dhammiŋ kathaŋ karoti– ‘iti sīlaŋ, iti samādhi, iti paññā. Sīlaparibhāvito samādhi mahapphalo hoti mahānisaŋso. Samādhiparibhāvitā paññā mahapphalā hoti mahānisaŋsā. Paññāparibhāvitaŋ cittaŋ sammadeva āsavehi vimuccati, seyyathidaŋ– kāmāsavā, bhavāsavā, avijjāsavā’ ti.

Dussīla-ādīnavā

148. Atha kho bhagavā nāḷandāyaŋ yathābhirantaŋ viharitvā āyasmantaŋ ānandaŋ āmantesi– ‘āyāmānanda, yena pāṭaligāmo tenupasankamissāmā’ ti. ‘Evaŋ, bhante’ ti kho āyasmā ānando bhagavato paccassosi Atha kho bhagavā mahatā bhikkhusanghena saddhiŋ yena pāṭaligāmo tadavasari. Assosuŋ kho pāṭaligāmikā upāsakā– ‘bhagavā kira pāṭaligāmaŋ anuppatto’ ti. Atha kho pāṭaligāmikā upāsakā yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho pāṭaligāmikā upāsakā bhagavantaŋ etadavocuŋ– ‘adhivāsetu no, bhante, bhagavā āvasathāgāran’ ti. Adhivāsesi bhagavā tuṇhībhāvena. Atha kho pāṭaligāmikā upāsakā bhagavato adhivāsanaŋ viditvā uṭṭhāyāsanā bhagavantaŋ abhivādetvā padakkhiṇaŋ katvā yena āvasathāgāraŋ tenupasankamiŋsu; upasankamitvā sabbasanthariŋ (p. 2.072)  āvasathāgāraŋ santharitvā āsanāni paññapetvā udakamaṇikaŋ patiṭṭhāpetvā telapadīpaŋ āropetvā yena bhagavā tenupasankamiŋsu, upasankamitvā bhagavantaŋ abhivādetvā ekamantaŋ aṭṭhaŋsu. Ekamantaŋ ṭhitā kho pāṭaligāmikā upāsakā bhagavantaŋ etadavocuŋ– ‘sabbasantharisanthataŋ, bhante, āvasathāgāraŋ, āsanāni paññattāni, udakamaṇiko patiṭṭhāpito, telapadīpo āropito; yassadāni, bhante, bhagavā kālaŋ maññatī’ ti. Atha kho bhagavā sāyanhasamayaŋ . Nivāsetvā pattacīvaramādāya saddhiŋ bhikkhusanghena yena āvasathāgāraŋ tenupasankami; upasankamitvā pāde pakkhāletvā āvasathāgāraŋ pavisitvā majjhimaŋ thambhaŋ nissāya puratthābhimukho nisīdi. Bhikkhusanghopi kho pāde pakkhāletvā āvasathāgāraŋ pavisitvā pacchimaŋ bhittiŋ nissāya puratthābhimukho nisīdi bhagavantameva purakkhatvā. Pāṭaligāmikāpi kho upāsakā pāde pakkhāletvā āvasathāgāraŋ pavisitvā puratthimaŋ bhittiŋ nissāya pacchimābhimukhā nisīdiŋsu bhagavantameva purakkhatvā.

149. Atha kho bhagavā pāṭaligāmike upāsake āmantesi– ‘pañcime, gahapatayo, ādīnavā dussīlassa sīlavipattiyā. Katame pañca? Idha, gahapatayo, dussīlo sīlavipanno pamādādhikaraṇaŋ mahatiŋ bhogajāniŋ nigacchati. Ayaŋ paṭhamo ādīnavo dussīlassa sīlavipattiyā.

‘Puna caparaŋ, gahapatayo, dussīlassa sīlavipannassa pāpako kittisaddo abbhuggacchati. Ayaŋ dutiyo ādīnavo dussīlassa sīlavipattiyā.

‘Puna caparaŋ, gahapatayo, dussīlo sīlavipanno yaññadeva parisaŋ upasankamati– yadi khattiyaparisaŋ yadi brāhmaṇaparisaŋ yadi gahapatiparisaŋ yadi samaṇaparisaŋ– avisārado upasankamati mankubhūto. Ayaŋ tatiyo ādīnavo dussīlassa sīlavipattiyā.

‘Puna caparaŋ, gahapatayo, dussīlo sīlavipanno sammūḷho kālankaroti. Ayaŋ catuttho ādīnavo dussīlassa sīlavipattiyā.

‘Puna (p. 2.073) caparaŋ, gahapatayo, dussīlo sīlavipanno kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapajjati. Ayaŋ pañcamo ādīnavo dussīlassa sīlavipattiyā. Ime kho, gahapatayo, pañca ādīnavā dussīlassa sīlavipattiyā.

Sīlavantta-ānisaŋsā

150. ‘Pañcime gahapatayo, ānisaŋsā sīlavato sīlasampadāya. Katame pañca? Idha, gahapatayo, sīlavā sīlasampanno appamādādhikaraṇaŋ mahantaŋ bhogakkhandhaŋ adhigacchati. Ayaŋ paṭhamo ānisaŋso sīlavato sīlasampadāya.

‘Puna caparaŋ, gahapatayo, sīlavato sīlasampannassa kalyāṇo kittisaddo abbhuggacchati. Ayaŋ dutiyo ānisaŋso sīlavato sīlasampadāya.

‘Puna caparaŋ, gahapatayo, sīlavā sīlasampanno yaññadeva parisaŋ upasankamati– yadi khattiyaparisaŋ yadi brāhmaṇaparisaŋ yadi gahapatiparisaŋ yadi samaṇaparisaŋ visārado upasankamati amankubhūto. Ayaŋ tatiyo ānisaŋso sīlavato sīlasampadāya.

‘Puna caparaŋ, gahapatayo, sīlavā sīlasampanno asammūḷho kālankaroti. Ayaŋ catuttho ānisaŋso sīlavato sīlasampadāya.

‘Puna caparaŋ, gahapatayo, sīlavā sīlasampanno kāyassa bhedā paraŋ maraṇā sugatiŋ saggaŋ lokaŋ upapajjati. Ayaŋ pañcamo ānisaŋso sīlavato sīlasampadāya. Ime kho, gahapatayo, pañca ānisaŋsā sīlavato sīlasampadāyā’ ti.

151. Atha kho bhagavā pāṭaligāmike upāsake bahudeva rattiŋ dhammiyā kathāya sandassetvā samādapetvā samuttejetvā sampahaŋsetvā uyyojesi– ‘abhikkantā kho, gahapatayo, ratti, yassadāni tumhe kālaŋ maññathā’ ti. ‘Evaŋ, bhante’ ti kho pāṭaligāmikā upāsakā bhagavato paṭissutvā uṭṭhāyāsanā bhagavantaŋ abhivādetvā padakkhiṇaŋ katvā pakkamiŋsu. Atha kho bhagavā acirapakkantesu pāṭaligāmikesu upāsakesu suññāgāraŋ pāvisi.

Pāṭaliputtanagaramāpanaŋ

152. Tena (p. 2.074) kho pana samayena sunidhavassakārā  magadhamahāmattā pāṭaligāme nagaraŋ māpenti vajjīnaŋ paṭibāhāya. Tena samayena sambahulā devatāyo sahasseva

pāṭaligāme vatthūni pariggaṇhanti. Yasmiŋ padese mahesakkhā devatā vatthūni pariggaṇhanti, mahesakkhānaŋ tattha raññaŋ rājamahāmattānaŋ cittāni namanti nivesanāni māpetuŋ. Yasmiŋ padese majjhimā devatā vatthūni pariggaṇhanti, majjhimānaŋ tattha raññaŋ rājamahāmattānaŋ cittāni namanti nivesanāni māpetuŋ. Yasmiŋ padese nīcā devatā vatthūni pariggaṇhanti, nīcānaŋ tattha raññaŋ rājamahāmattānaŋ cittāni namanti nivesanāni māpetuŋ. Addasā kho bhagavā dibbena cakkhunā visuddhena atikkantamānusakena tā devatāyo sahasseva pāṭaligāme vatthūni pariggaṇhantiyo. Atha kho bhagavā rattiyā paccūsasamayaŋ paccuṭṭhāya āyasmantaŋ ānandaŋ āmantesi– ‘ke nu kho, ānanda, pāṭaligāme nagaraŋ māpentī’ ti? ‘Sunidhavassakārā, bhante, magadhamahāmattā pāṭaligāme nagaraŋ māpenti vajjīnaŋ paṭibāhāyā’ ti. ‘Seyyathāpi, ānanda, devehi tāvatiŋsehi saddhiŋ mantetvā, evameva kho, ānanda, sunidhavassakārā magadhamahāmattā pāṭaligāme nagaraŋ māpenti vajjīnaŋ paṭibāhāya. Idhāhaŋ, ānanda, addasaŋ dibbena cakkhunā visuddhena atikkantamānusakena sambahulā devatāyo sahasseva pāṭaligāme vatthūni pariggaṇhantiyo. Yasmiŋ ānanda, padese mahesakkhā devatā vatthūni pariggaṇhanti, mahesakkhānaŋ tattha raññaŋ rājamahāmattānaŋ cittāni namanti nivesanāni māpetuŋ. Yasmiŋ padese majjhimā devatā vatthūni pariggaṇhanti, majjhimānaŋ tattha raññaŋ rājamahāmattānaŋ cittāni namanti nivesanāni māpetuŋ. Yasmiŋ padese nīcā devatā vatthūni pariggaṇhanti, nīcānaŋ tattha raññaŋ rājamahāmattānaŋ cittāni namanti nivesanāni māpetuŋ. Yāvatā, ānanda, ariyaŋ āyatanaŋ yāvatā vaṇippatho idaŋ agganagaraŋ bhavissati pāṭaliputtaŋ puṭabhedanaŋ Pāṭaliputtassa kho, ānanda, tayo antarāyā bhavissanti– aggito vā udakato vā mithubhedā vā’ ti.

153. Atha (p. 2.075) kho sunidhavassakārā magadhamahāmattā yena bhagavā tenupasankamiŋsu; upasankamitvā bhagavatā saddhiŋ sammodiŋsu, sammodanīyaŋ kathaŋ sāraṇīyaŋ vītisāretvā ekamantaŋ aṭṭhaŋsu, ekamantaŋ ṭhitā kho sunidhavassakārā magadhamahāmattā bhagavantaŋ etadavocuŋ– ‘adhivāsetu no bhavaŋ gotamo ajjatanāya bhattaŋ saddhiŋ bhikkhusanghenā’ ti. Adhivāsesi bhagavā tuṇhībhāvena. Atha kho sunidhavassakārā magadhamahāmattā bhagavato adhivāsanaŋ viditvā yena sako āvasatho tenupasankamiŋsu; upasankamitvā sake āvasathe paṇītaŋ khādanīyaŋ bhojanīyaŋ paṭiyādāpetvā bhagavato kālaŋ ārocāpesuŋ– ‘kālo, bho gotama, niṭṭhitaŋ bhattan’ ti.

Atha kho bhagavā pubbaṇhasamayaŋ nivāsetvā pattacīvaramādāya saddhiŋ bhikkhusanghena yena sunidhavassakārānaŋ magadhamahāmattānaŋ āvasatho tenupasankami; upasankamitvā paññatte āsane nisīdi. Atha kho sunidhavassakārā magadhamahāmattā buddhappamukhaŋ bhikkhusanghaŋ paṇītena khādanīyena bhojanīyena sahatthā santappesuŋ sampavāresuŋ. Atha kho sunidhavassakārā magadhamahāmattā bhagavantaŋ bhuttāviŋ onītapattapāṇiŋ aññataraŋ nīcaŋ āsanaŋ gahetvā ekamantaŋ nisīdiŋsu. Ekamantaŋ nisinne kho sunidhavassakāre magadhamahāmatte bhagavā imāhi gāthāhi anumodi–


‘Yasmiŋ padese kappeti, vāsaŋ paṇḍitajātiyo;


Sīlavantettha bhojetvā, saññate brahmacārayo .


‘Yā tattha devatā āsuŋ, tāsaŋ dakkhiṇamādise;


Tā pūjitā pūjayanti, mānitā mānayanti naŋ.


‘Tato naŋ anukampanti, mātā puttaŋva orasaŋ;


Devatānukampito poso, sadā bhadrāni passatī’ ti.

Atha kho bhagavā sunidhavassakāre magadhamahāmatte imāhi gāthāhi anumoditvā uṭṭhāyāsanā pakkāmi.

154. Tena (p. 2.076) kho pana samayena sunidhavassakārā magadhamahāmattā bhagavantaŋ piṭṭhito piṭṭhito anubandhā honti– ‘yenajja samaṇo gotamo dvārena nikkhamissati, taŋ gotamadvāraŋ nāma bhavissati. Yena titthena gangaŋ nadiŋ tarissati, taŋ gotamatitthaŋ nāma bhavissatī’ ti. Atha kho bhagavā yena dvārena nikkhami taŋ gotamadvāraŋ nāma ahosi. Atha kho bhagavā yena gangā nadī tenupasankami. Tena kho pana samayena gangā nadī pūrā hoti samatittikā kākapeyyā. Appekacce manussā nāvaŋ pariyesanti, appekacce uḷumpaŋ pariyesanti, appekacce kullaŋ bandhanti apārā, pāraŋ gantukāmā. Atha kho bhagavā– seyyathāpi nāma balavā puriso samiñjitaŋ vā bāhaŋ pasāreyya, pasāritaŋ vā bāhaŋ samiñjeyya, evameva – gangāya nadiyā orimatīre antarahito pārimatīre paccuṭṭhāsi saddhiŋ bhikkhusanghena. Addasā kho bhagavā te manusse appekacce nāvaŋ pariyesante appekacce uḷumpaŋ pariyesante appekacce kullaŋ bandhante apārā pāraŋ gantukāme. Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–


‘Ye taranti aṇṇavaŋ saraŋ, setuŋ katvāna visajja pallalāni.


Kullañhi jano bandhati, tiṇṇā medhāvino janā’ ti.

Paṭhamabhāṇavāro.

Ariyasaccakathā

155. Atha kho bhagavā āyasmantaŋ ānandaŋ āmantesi – ‘āyāmānanda, yena koṭigāmo tenupasankamissāmā’ ti. ‘Evaŋ, bhante’ ti kho āyasmā ānando bhagavato paccassosi. Atha kho bhagavā mahatā bhikkhusanghena saddhiŋ yena koṭigāmo tadavasari. Tatra sudaŋ bhagavā koṭigāme viharati. Tatra kho bhagavā bhikkhū āmantesi–

‘Catunnaŋ (p. 2.077) bhikkhave, ariyasaccānaŋ ananubodhā appaṭivedhā evamidaŋ dīghamaddhānaŋ sandhāvitaŋ saŋsaritaŋ mamañceva tumhākañca. Katamesaŋ catunnaŋ? Dukkhassa, bhikkhave, ariyasaccassa ananubodhā appaṭivedhā evamidaŋ dīghamaddhānaŋ sandhāvitaŋ saŋsaritaŋ mamañceva tumhākañca. Dukkhasamudayassa, bhikkhave, ariyasaccassa ananubodhā appaṭivedhā evamidaŋ dīghamaddhānaŋ sandhāvitaŋ saŋsaritaŋ mamañceva tumhākañca. Dukkhanirodhassa, bhikkhave, ariyasaccassa ananubodhā appaṭivedhā evamidaŋ dīghamaddhānaŋ sandhāvitaŋ saŋsaritaŋ mamañceva tumhākañca. Dukkhanirodhagāminiyā paṭipadāya, bhikkhave, ariyasaccassa ananubodhā appaṭivedhā evamidaŋ dīghamaddhānaŋ sandhāvitaŋ saŋsaritaŋ mamañceva tumhākañca. Tayidaŋ, bhikkhave, dukkhaŋ ariyasaccaŋ anubuddhaŋ paṭividdhaŋ, dukkhasamudayaŋ ariyasaccaŋ anubuddhaŋ paṭividdhaŋ, dukkhanirodhaŋ ariyasaccaŋ anubuddhaŋ paṭividdhaŋ, dukkhanirodhagāminī paṭipadā ariyasaccaŋ anubuddhaŋ paṭividdhaŋ, ucchinnā bhavataṇhā, khīṇā bhavanetti, natthidāni punabbhavo’ ti. Idamavoca bhagavā. Idaŋ vatvāna sugato athāparaŋ etadavoca satthā–


‘Catunnaŋ ariyasaccānaŋ, yathābhūtaŋ adassanā;


Saŋsitaŋ dīghamaddhānaŋ, tāsu tāsveva jātisu.


Tāni etāni diṭṭhāni, bhavanetti samūhatā;


Ucchinnaŋ mūlaŋ dukkhassa, natthi dāni punabbhavo’ ti.

Tatrapi sudaŋ bhagavā koṭigāme viharanto etadeva bahulaŋ bhikkhūnaŋ dhammiŋ kathaŋ karoti– ‘iti sīlaŋ, iti samādhi, iti paññā. Sīlaparibhāvito samādhi mahapphalo hoti mahānisaŋso. Samādhiparibhāvitā paññā mahapphalā hoti mahānisaŋsā. Paññāparibhāvitaŋ cittaŋ sammadeva āsavehi vimuccati, seyyathidaŋ– kāmāsavā, bhavāsavā, avijjāsavā’ ti.

Anāvattidhammasambodhiparāyaṇā

156. Atha kho bhagavā koṭigāme yathābhirantaŋ viharitvā āyasmantaŋ ānandaŋ āmantesi– ‘āyāmānanda, yena nātikā tenupankamissāmā’ ti. ‘Evaŋ, bhante’ ti kho āyasmā ānando bhagavato (p. 2.078) paccassosi. Atha kho bhagavā mahatā bhikkhusanghena saddhiŋ yena nātikā tadavasari. Tatrapi sudaŋ bhagavā nātike viharati giñjakāvasathe. Atha kho āyasmā ānando yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā ānando bhagavantaŋ etadavoca– ‘sāḷho nāma, bhante, bhikkhu nātike kālankato, tassa kā gati, ko abhisamparāyo? Nandā nāma, bhante, bhikkhunī nātike kālankatā, tassā kā gati, ko abhisamparāyo? Sudatto nāma, bhante, upāsako nātike kālankato, tassa kā gati, ko abhisamparāyo? Sujātā nāma, bhante, upāsikā nātike kālankatā, tassā kā gati ko abhisamparāyo? Kukkuṭo nāma, bhante, upāsako nātike kālankato, tassa kā gati, ko abhisamparāyo? Kāḷimbo nāma, bhante, upāsako …pe… nikaṭo nāma, bhante, upāsako… kaṭissaho nāma, bhante, upāsako… tuṭṭho nāma, bhante, upāsako… santuṭṭho nāma, bhante, upāsako… bhaddo nāma, bhante, upāsako… subhaddo nāma, bhante, upāsako nātike kālankato, tassa kā gati, ko abhisamparāyo’ ti?

157. ‘Sāḷho, ānanda, bhikkhu āsavānaŋ khayā anāsavaŋ cetovimuttiŋ paññāvimuttiŋ diṭṭheva dhamme sayaŋ abhiññā sacchikatvā upasampajja vihāsi. Nandā, ānanda, bhikkhunī pañcannaŋ orambhāgiyānaŋ saŋyojanānaŋ parikkhayā opapātikā tattha parinibbāyinī anāvattidhammā tasmā lokā. Sudatto, ānanda, upāsako tiṇṇaŋ saŋyojanānaŋ parikkhayā rāgadosamohānaŋ tanuttā sakadāgāmī sakideva imaŋ lokaŋ āgantvā dukkhassantaŋ karissati. Sujātā, ānanda, upāsikā tiṇṇaŋ saŋyojanānaŋ parikkhayā sotāpannā avinipātadhammā niyatā sambodhiparāyaṇā . Kukkuṭo, ānanda, upāsako pañcannaŋ orambhāgiyānaŋ saŋyojanānaŋ parikkhayā opapātiko tattha parinibbāyī anāvattidhammo tasmā lokā. Kāḷimbo, ānanda, upāsako …pe… nikaṭo, ānanda, upāsako… kaṭissaho (p. 2.079) ānanda, upāsako… tuṭṭho, ānanda, upāsako … santuṭṭho, ānanda, upāsako… bhaddo, ānanda, upāsako… subhaddo, ānanda, upāsako pañcannaŋ orambhāgiyānaŋ saŋyojanānaŋ parikkhayā opapātiko tattha parinibbāyī anāvattidhammo tasmā lokā Paropaññāsaŋ, ānanda, nātike upāsakā kālankatā, pañcannaŋ orambhāgiyānaŋ saŋyojanānaŋ parikkhayā opapātikā tattha parinibbāyino anāvattidhammā tasmā lokā. Sādhikā navuti, ānanda, nātike upāsakā kālankatā tiṇṇaŋ saŋyojanānaŋ parikkhayā rāgadosamohānaŋ tanuttā sakadāgāmino sakideva imaŋ lokaŋ āgantvā dukkhassantaŋ karissanti. Sātirekāni, ānanda, pañcasatāni nātike upāsakā kālankatā, tiṇṇaŋ saŋyojanānaŋ parikkhayā sotāpannā avinipātadhammā niyatā sambodhiparāyaṇā.

Dhammādāsadhammapariyāyā

158. ‘Anacchariyaŋ kho panetaŋ, ānanda, yaŋ manussabhūto kālankareyya. Tasmiŋyeva kālankate tathāgataŋ upasankamitvā etamatthaŋ pucchissatha, vihesā hesā, ānanda, tathāgatassa. Tasmātihānanda, dhammādāsaŋ nāma dhammapariyāyaŋ desessāmi, yena samannāgato ariyasāvako ākankhamāno attanāva attānaŋ byākareyya – “khīṇanirayomhi khīṇatiracchānayoni khīṇapettivisayo khīṇāpāyaduggativinipāto, sotāpannohamasmi avinipātadhammo niyato sambodhiparāyaṇo” ti.

159. ‘Katamo ca so, ānanda, dhammādāso dhammapariyāyo, yena samannāgato ariyasāvako ākankhamāno attanāva attānaŋ byākareyya– “khīṇanirayomhi khīṇatiracchānayoni khīṇapettivisayo khīṇāpāyaduggativinipāto, sotāpannohamasmi avinipātadhammo niyato sambodhiparāyaṇo” ti?

‘Idhānanda (p. 2.080) ariyasāvako buddhe aveccappasādena samannāgato hoti– “itipi so bhagavā arahaŋ sammāsambuddho vijjācaraṇasampanno sugato lokavidū anuttaro purisadammasārathi satthā devamanussānaŋ buddho bhagavā” ti.

‘Dhamme aveccappasādena samannāgato hoti– “svākkhāto bhagavatā dhammo sandiṭṭhiko akāliko ehipassiko opaneyyiko paccattaŋ veditabbo viññūhī” ti.

‘Sanghe aveccappasādena samannāgato hoti– “suppaṭipanno bhagavato sāvakasangho, ujuppaṭipanno bhagavato sāvakasangho, ñāyappaṭipanno bhagavato sāvakasangho, sāmīcippaṭipanno bhagavato sāvakasangho yadidaŋ cattāri purisayugāni aṭṭha purisapuggalā, esa bhagavato sāvakasangho āhuneyyo pāhuneyyo dakkhiṇeyyo añjalikaraṇīyo anuttaraŋ puññakkhettaŋ lokassā” ti.

‘Ariyakantehi sīlehi samannāgato hoti akhaṇḍehi acchiddehi asabalehi akammāsehi bhujissehi viññūpasatthehi aparāmaṭṭhehi samādhisaŋvattanikehi.

‘Ayaŋ kho so, ānanda, dhammādāso dhammapariyāyo, yena samannāgato ariyasāvako ākankhamāno attanāva attānaŋ byākareyya – “khīṇanirayomhi khīṇatiracchānayoni khīṇapettivisayo khīṇāpāyaduggativinipāto, sotāpannohamasmi avinipātadhammo niyato sambodhiparāyaṇo”’ ti.

Tatrapi sudaŋ bhagavā nātike viharanto giñjakāvasathe etadeva bahulaŋ bhikkhūnaŋ dhammiŋ kathaŋ karoti–

‘Iti sīlaŋ iti samādhi iti paññā. Sīlaparibhāvito samādhi mahapphalo hoti mahānisaŋso. Samādhiparibhāvitā paññā mahapphalā hoti mahānisaŋsā. Paññāparibhāvitaŋ cittaŋ sammadeva āsavehi vimuccati, seyyathidaŋ– kāmāsavā, bhavāsavā, avijjāsavā’ ti.

160. Atha (p. 2.081) kho bhagavā nātike yathābhirantaŋ viharitvā āyasmantaŋ ānandaŋ āmantesi– ‘āyāmānanda, yena vesālī tenupasankamissāmā’ ti. ‘Evaŋ, bhante’ ti kho āyasmā ānando bhagavato paccassosi. Atha kho bhagavā mahatā bhikkhusanghena saddhiŋ yena vesālī tadavasari. Tatra sudaŋ bhagavā vesāliyaŋ viharati ambapālivane. Tatra kho bhagavā bhikkhū āmantesi–

‘Sato, bhikkhave, bhikkhu vihareyya sampajāno, ayaŋ vo amhākaŋ anusāsanī. Kathañca, bhikkhave, bhikkhu sato hoti? Idha, bhikkhave, bhikkhu kāye kāyānupassī viharati ātāpī sampajāno satimā vineyya loke abhijjhādomanassaŋ. Vedanāsu vedanānupassī …pe… citte cittānupassī …pe… dhammesu dhammānupassī viharati ātāpī sampajāno satimā vineyya loke abhijjhādomanassaŋ. Evaŋ kho, bhikkhave, bhikkhu sato hoti.

‘Kathañca bhikkhave, bhikkhu sampajāno hoti? Idha, bhikkhave, bhikkhu abhikkante paṭikkante sampajānakārī hoti, ālokite vilokite sampajānakārī hoti, samiñjite pasārite sampajānakārī hoti, sanghāṭipattacīvaradhāraṇe sampajānakārī hoti, asite pīte khāyite sāyite sampajānakārī hoti, uccārapassāvakamme sampajānakārī hoti, gate ṭhite nisinne sutte jāgarite bhāsite tuṇhībhāve sampajānakārī hoti. Evaŋ kho, bhikkhave, bhikkhu sampajāno hoti. Sato, bhikkhave, bhikkhu vihareyya sampajāno, ayaŋ vo amhākaŋ anusāsanī’ ti.

Ambapālīgaṇikā

161. Assosi kho ambapālī gaṇikā– ‘bhagavā kira vesāliŋ anuppatto vesāliyaŋ viharati mayhaŋ ambavane’ ti. Atha kho ambapālī gaṇikā bhaddāni bhaddāni yānāni yojāpetvā bhaddaŋ bhaddaŋ yānaŋ abhiruhitvā bhaddehi bhaddehi yānehi vesāliyā niyyāsi. Yena sako ārāmo tena pāyāsi. Yāvatikā yānassa bhūmi, yānena gantvā, yānā paccorohitvā pattikāva yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ (p. 2.082) nisinnaŋ kho ambapāliŋ gaṇikaŋ bhagavā dhammiyā kathāya sandassesi samādapesi samuttejesi sampahaŋsesi. Atha kho ambapālī gaṇikā bhagavatā dhammiyā kathāya sandassitā samādapitā samuttejitā sampahaŋsitā bhagavantaŋ etadavoca– ‘adhivāsetu me, bhante, bhagavā svātanāya bhattaŋ saddhiŋ bhikkhusanghenā’ ti. Adhivāsesi bhagavā tuṇhībhāvena. Atha kho ambapālī gaṇikā bhagavato adhivāsanaŋ viditvā uṭṭhāyāsanā bhagavantaŋ abhivādetvā padakkhiṇaŋ katvā pakkāmi.

Assosuŋ kho vesālikā licchavī– ‘bhagavā kira vesāliŋ anuppatto vesāliyaŋ viharati ambapālivane’ ti. Atha kho te licchavī bhaddāni bhaddāni yānāni yojāpetvā bhaddaŋ bhaddaŋ yānaŋ abhiruhitvā bhaddehi bhaddehi yānehi vesāliyā niyyiŋsu. Tatra ekacce licchavī nīlā honti nīlavaṇṇā nīlavatthā nīlālankārā, ekacce licchavī pītā honti pītavaṇṇā pītavatthā pītālankārā, ekacce licchavī lohitā honti lohitavaṇṇā lohitavatthā lohitālankārā, ekacce licchavī odātā honti odātavaṇṇā odātavatthā odātālankārā. Atha kho ambapālī gaṇikā daharānaŋ daharānaŋ licchavīnaŋ akkhena akkhaŋ cakkena cakkaŋ yugena yugaŋ paṭivaṭṭesi . Atha kho te licchavī ambapāliŋ gaṇikaŋ etadavocuŋ– ‘kiŋ, je ambapāli daharānaŋ daharānaŋ licchavīnaŋ akkhena akkhaŋ cakkena cakkaŋ yugena yugaŋ paṭivaṭṭesī’ ti? ‘Tathā hi pana me, ayyaputtā, bhagavā nimantito svātanāya bhattaŋ saddhiŋ bhikkhusanghenā’ ti. ‘Dehi, je ambapāli, etaŋ bhattaŋ satasahassenā’ ti. ‘Sacepi me, ayyaputtā, vesāliŋ sāhāraŋ dassatha, evamahaŋ taŋ bhattaŋ na dassāmī’ ti . Atha kho te licchavī anguliŋ phoṭesuŋ– ‘jitamha vata bho ambakāya, jitamha vata bho ambakāyā’ ti .

Atha kho te licchavī yena ambapālivanaŋ tena pāyiŋsu. Addasā kho bhagavā te licchavī dūratova āgacchante. Disvāna bhikkhū āmantesi– ‘yesaŋ (p. 2.083), bhikkhave, bhikkhūnaŋ devā tāvatiŋsā adiṭṭhapubbā, oloketha, bhikkhave, licchaviparisaŋ; apaloketha, bhikkhave licchaviparisaŋ; upasaŋharatha, bhikkhave, licchaviparisaŋ– tāvatiŋsasadisan’ ti. Atha kho te licchavī yāvatikā yānassa bhūmi, yānena gantvā, yānā paccorohitvā pattikāva yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinne kho te licchavī bhagavā dhammiyā kathāya sandassesi samādapesi samuttejesi sampahaŋsesi. Atha kho te licchavī bhagavatā dhammiyā kathāya sandassitā samādapitā samuttejitā sampahaŋsitā bhagavantaŋ etadavocuŋ– ‘adhivāsetu no, bhante, bhagavā svātanāya bhattaŋ saddhiŋ bhikkhusanghenā’ ti. Atha kho bhagavā te licchavī etadavoca– ‘adhivutthaŋ kho me, licchavī, svātanāya ambapāliyā gaṇikāya bhattan’ ti. Atha kho te licchavī anguliŋ phoṭesuŋ– ‘jitamha vata bho ambakāya, jitamha vata bho ambakāyā’ ti. Atha kho te licchavī bhagavato bhāsitaŋ abhinanditvā anumoditvā uṭṭhāyāsanā bhagavantaŋ abhivādetvā padakkhiṇaŋ katvā pakkamiŋsu.

162. Atha kho ambapālī gaṇikā tassā rattiyā accayena sake ārāme paṇītaŋ khādanīyaŋ bhojanīyaŋ paṭiyādāpetvā bhagavato kālaŋ ārocāpesi– ‘kālo, bhante, niṭṭhitaŋ bhattan’ ti. Atha kho bhagavā pubbaṇhasamayaŋ nivāsetvā pattacīvaramādāya saddhiŋ bhikkhusanghena yena ambapāliyā gaṇikāya nivesanaŋ tenupasankami; upasankamitvā paññatte āsane nisīdi. Atha kho ambapālī gaṇikā buddhappamukhaŋ bhikkhusanghaŋ paṇītena khādanīyena bhojanīyena sahatthā santappesi sampavāresi. Atha kho ambapālī gaṇikā bhagavantaŋ bhuttāviŋ onītapattapāṇiŋ aññataraŋ nīcaŋ āsanaŋ gahetvā ekamantaŋ nisīdi. Ekamantaŋ nisinnā kho ambapālī gaṇikā bhagavantaŋ etadavoca– ‘imāhaŋ, bhante, ārāmaŋ buddhappamukhassa bhikkhusanghassa dammī’ ti. Paṭiggahesi bhagavā ārāmaŋ. Atha kho bhagavā ambapāliŋ gaṇikaŋ dhammiyā kathāya sandassetvā samādapetvā samuttejetvā sampahaŋsetvā uṭṭhāyāsanā pakkāmi. Tatrapi sudaŋ bhagavā vesāliyaŋ viharanto ambapālivane etadeva bahulaŋ bhikkhūnaŋ dhammiŋ kathaŋ karoti (p. 2.084) ‘iti sīlaŋ, iti samādhi, iti paññā. Sīlaparibhāvito samādhi mahapphalo hoti mahānisaŋso. Samādhiparibhāvitā paññā mahapphalā hoti mahānisaŋsā. Paññāparibhāvitaŋ cittaŋ sammadeva āsavehi vimuccati, seyyathidaŋ– kāmāsavā, bhavāsavā, avijjāsavā’ ti.

Veḷuvagāmavassūpagamanaŋ

163. Atha kho bhagavā ambapālivane yathābhirantaŋ viharitvā āyasmantaŋ ānandaŋ āmantesi– ‘āyāmānanda, yena veḷuvagāmako tenupasankamissāmā’ ti. ‘Evaŋ, bhante’ ti kho āyasmā ānando bhagavato paccassosi. Atha kho bhagavā mahatā bhikkhusanghena saddhiŋ yena veḷuvagāmako tadavasari. Tatra sudaŋ bhagavā veḷuvagāmake viharati. Tatra kho bhagavā bhikkhū āmantesi– ‘etha tumhe, bhikkhave, samantā vesāliŋ yathāmittaŋ yathāsandiṭṭhaŋ yathāsambhattaŋ vassaŋ upetha . Ahaŋ pana idheva veḷuvagāmake vassaŋ upagacchāmī’ ti. ‘Evaŋ, bhante’ ti kho te bhikkhū bhagavato paṭissutvā samantā vesāliŋ yathāmittaŋ yathāsandiṭṭhaŋ yathāsambhattaŋ vassaŋ upagacchiŋsu. Bhagavā pana tattheva veḷuvagāmake vassaŋ upagacchi.

164. Atha kho bhagavato vassūpagatassa kharo ābādho uppajji, bāḷhā vedanā vattanti māraṇantikā. Tā sudaŋ bhagavā sato sampajāno adhivāsesi avihaññamāno. Atha kho bhagavato etadahosi– ‘na kho metaŋ patirūpaŋ, yvāhaŋ anāmantetvā upaṭṭhāke anapaloketvā bhikkhusanghaŋ parinibbāyeyyaŋ. Yaŋnūnāhaŋ imaŋ ābādhaŋ vīriyena paṭipaṇāmetvā jīvitasankhāraŋ adhiṭṭhāya vihareyyan’ ti. Atha kho bhagavā taŋ ābādhaŋ vīriyena paṭipaṇāmetvā jīvitasankhāraŋ adhiṭṭhāya vihāsi. Atha kho bhagavato so ābādho paṭipassambhi. Atha kho bhagavā gilānā vuṭṭhito aciravuṭṭhito gelaññā vihārā nikkhamma vihārapacchāyāyaŋ paññatte āsane nisīdi. Atha kho āyasmā ānando yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā ānando bhagavantaŋ (p. 2.085) etadavoca– ‘diṭṭho me, bhante, bhagavato phāsu; diṭṭhaŋ me, bhante, bhagavato khamanīyaŋ, api ca me, bhante, madhurakajāto viya kāyo. Disāpi me na pakkhāyanti; dhammāpi maŋ na paṭibhanti bhagavato gelaññena, api ca me, bhante, ahosi kācideva assāsamattā – “na tāva bhagavā parinibbāyissati, na yāva bhagavā bhikkhusanghaŋ ārabbha kiñcideva udāharatī”’ ti.

165. ‘Kiŋ panānanda, bhikkhusangho mayi paccāsīsati? Desito, ānanda, mayā dhammo anantaraŋ abāhiraŋ karitvā. Natthānanda, tathāgatassa dhammesu ācariyamuṭṭhi. Yassa nūna, ānanda, evamassa– “ahaŋ bhikkhusanghaŋ pariharissāmī” ti vā “mamuddesiko bhikkhusangho” ti vā, so nūna, ānanda, bhikkhusanghaŋ ārabbha kiñcideva udāhareyya. Tathāgatassa kho, ānanda, na evaŋ hoti– “ahaŋ bhikkhusanghaŋ pariharissāmī” ti vā “mamuddesiko bhikkhusangho” ti vā. Sakiŋ, ānanda, tathāgato bhikkhusanghaŋ ārabbha kiñcideva udāharissati. Ahaŋ kho panānanda, etarahi jiṇṇo vuddho mahallako addhagato vayo-anuppatto. Āsītiko me vayo vattati. Seyyathāpi, ānanda, jajjarasakaṭaŋ veṭhamissakena yāpeti, evameva kho, ānanda, veṭhamissakena maññe tathāgatassa kāyo yāpeti. Yasmiŋ, ānanda, samaye tathāgato sabbanimittānaŋ amanasikārā ekaccānaŋ vedanānaŋ nirodhā animittaŋ cetosamādhiŋ upasampajja viharati, phāsutaro, ānanda, tasmiŋ samaye tathāgatassa kāyo hoti. Tasmātihānanda, attadīpā viharatha attasaraṇā anaññasaraṇā, dhammadīpā dhammasaraṇā anaññasaraṇā. Kathañcānanda, bhikkhu attadīpo viharati attasaraṇo anaññasaraṇo, dhammadīpo dhammasaraṇo anaññasaraṇo? Idhānanda, bhikkhu kāye kāyānupassī viharati atāpī sampajāno satimā, vineyya loke abhijjhādomanassaŋ. Vedanāsu …pe… citte …pe… dhammesu dhammānupassī viharati ātāpī sampajāno satimā, vineyya loke abhijjhādomanassaŋ. Evaŋ kho, ānanda, bhikkhu attadīpo viharati attasaraṇo anaññasaraṇo, dhammadīpo dhammasaraṇo anaññasaraṇo (p. 2.086) Ye hi keci, ānanda, etarahi vā mama vā accayena attadīpā viharissanti attasaraṇā anaññasaraṇā, dhammadīpā dhammasaraṇā anaññasaraṇā, tamatagge me te, ānanda, bhikkhū bhavissanti ye keci sikkhākāmā’ ti.

Dutiyabhāṇavāro.

Nimittobhāsakathā

166. Atha kho bhagavā pubbaṇhasamayaŋ nivāsetvā pattacīvaramādāya vesāliŋ piṇḍāya pāvisi. Vesāliyaŋ piṇḍāya caritvā pacchābhattaŋ piṇḍapātapaṭikkanto āyasmantaŋ ānandaŋ āmantesi – ‘gaṇhāhi, ānanda, nisīdanaŋ, yena cāpālaŋ cetiyaŋ tenupasankamissāma divā vihārāyā’ ti. ‘Evaŋ, bhante’ ti kho āyasmā ānando bhagavato paṭissutvā nisīdanaŋ ādāya bhagavantaŋ piṭṭhito piṭṭhito anubandhi. Atha kho bhagavā yena cāpālaŋ cetiyaŋ tenupasankami; upasankamitvā paññatte āsane nisīdi. Āyasmāpi kho ānando bhagavantaŋ abhivādetvā ekamantaŋ nisīdi.

167. Ekamantaŋ nisinnaŋ kho āyasmantaŋ ānandaŋ bhagavā etadavoca– ‘ramaṇīyā, ānanda, vesālī, ramaṇīyaŋ udenaŋ cetiyaŋ, ramaṇīyaŋ gotamakaŋ cetiyaŋ, ramaṇīyaŋ sattambaŋ cetiyaŋ, ramaṇīyaŋ bahuputtaŋ cetiyaŋ, ramaṇīyaŋ sārandadaŋ cetiyaŋ, ramaṇīyaŋ cāpālaŋ cetiyaŋ. Yassa kassaci, ānanda, cattāro iddhipādā bhāvitā bahulīkatā yānīkatā vatthukatā anuṭṭhitā paricitā susamāraddhā, so ākankhamāno kappaŋ vā tiṭṭheyya kappāvasesaŋ vā. Tathāgatassa kho, ānanda, cattāro iddhipādā bhāvitā bahulīkatā yānīkatā vatthukatā anuṭṭhitā paricitā susamāraddhā, so ākankhamāno, ānanda, tathāgato kappaŋ vā tiṭṭheyya kappāvasesaŋ vā’ ti. Evampi kho āyasmā ānando bhagavatā oḷārike nimitte kayiramāne oḷārike obhāse kayiramāne nāsakkhi paṭivijjhituŋ; na bhagavantaŋ yāci– ‘ tiṭṭhatu, bhante, bhagavā kappaŋ, tiṭṭhatu sugato kappaŋ bahujanahitāya bahujanasukhāya lokānukampāya atthāya hitāya sukhāya devamanussānan’ ti, yathā taŋ mārena pariyuṭṭhitacitto. Dutiyampi (p. 2.087) kho bhagavā …pe… tatiyampi kho bhagavā āyasmantaŋ ānandaŋ āmantesi – ‘ramaṇīyā, ānanda, vesālī, ramaṇīyaŋ udenaŋ cetiyaŋ, ramaṇīyaŋ gotamakaŋ cetiyaŋ, ramaṇīyaŋ sattambaŋ cetiyaŋ, ramaṇīyaŋ bahuputtaŋ cetiyaŋ, ramaṇīyaŋ sārandadaŋ cetiyaŋ, ramaṇīyaŋ cāpālaŋ cetiyaŋ. Yassa kassaci, ānanda, cattāro iddhipādā bhāvitā bahulīkatā yānīkatā vatthukatā anuṭṭhitā paricitā susamāraddhā, so ākankhamāno kappaŋ vā tiṭṭheyya kappāvasesaŋ vā. Tathāgatassa kho, ānanda, cattāro iddhipādā bhāvitā bahulīkatā yānīkatā vatthukatā anuṭṭhitā paricitā susamāraddhā, so ākankhamāno, ānanda, tathāgato kappaŋ vā tiṭṭheyya kappāvasesaŋ vā’ ti. Evampi kho āyasmā ānando bhagavatā oḷārike nimitte kayiramāne oḷārike obhāse kayiramāne nāsakkhi paṭivijjhituŋ na bhagavantaŋ yāci– ‘ tiṭṭhatu bhante, bhagavā kappaŋ, tiṭṭhatu sugato kappaŋ bahujanahitāya bahujanasukhāya lokānukampāya atthāya hitāya sukhāya devamanussānan’ ti, yathā taŋ mārena pariyuṭṭhitacitto. Atha kho bhagavā āyasmantaŋ ānandaŋ āmantesi– ‘gaccha tvaŋ, ānanda, yassadāni kālaŋ maññasī’ ti. ‘Evaŋ, bhante’ ti kho āyasmā ānando bhagavato paṭissutvā uṭṭhāyāsanā bhagavantaŋ abhivādetvā padakkhiṇaŋ katvā avidūre aññatarasmiŋ rukkhamūle nisīdi.

Mārayācanakathā

168. Atha kho māro pāpimā acirapakkante āyasmante ānande yena bhagavā tenupasankami; upasankamitvā ekamantaŋ aṭṭhāsi. Ekamantaŋ ṭhito kho māro pāpimā bhagavantaŋ etadavoca– ‘parinibbātudāni, bhante, bhagavā, parinibbātu sugato, parinibbānakālo dāni, bhante, bhagavato. Bhāsitā kho panesā, bhante, bhagavatā vācā– “na tāvāhaŋ, pāpima, parinibbāyissāmi, yāva me bhikkhū na sāvakā bhavissanti viyattā vinītā visāradā bahussutā dhammadharā dhammānudhammappaṭipannā sāmīcippaṭipannā anudhammacārino, sakaŋ ācariyakaŋ uggahetvā ācikkhissanti desessanti paññapessanti paṭṭhapessanti vivarissanti vibhajissanti uttānī karissanti, uppannaŋ parappavādaŋ sahadhammena suniggahitaŋ niggahetvā sappāṭihāriyaŋ dhammaŋ desessantī” ti (p. 2.088) Etarahi kho pana, bhante, bhikkhū bhagavato sāvakā viyattā vinītā visāradā bahussutā dhammadharā dhammānudhammappaṭipannā sāmīcippaṭipannā anudhammacārino, sakaŋ ācariyakaŋ uggahetvā ācikkhanti desenti paññapenti paṭṭhapenti vivaranti vibhajanti uttānīkaronti, uppannaŋ parappavādaŋ sahadhammena suniggahitaŋ niggahetvā sappāṭihāriyaŋ dhammaŋ desenti. Parinibbātudāni, bhante, bhagavā, parinibbātu sugato, parinibbānakālodāni, bhante, bhagavato.

‘Bhāsitā kho panesā, bhante, bhagavatā vācā– “na tāvāhaŋ, pāpima, parinibbāyissāmi, yāva me bhikkhuniyo na sāvikā bhavissanti viyattā vinītā visāradā bahussutā dhammadharā dhammānudhammappaṭipannā sāmīcippaṭipannā anudhammacāriniyo, sakaŋ ācariyakaŋ uggahetvā ācikkhissanti desessanti paññapessanti paṭṭhapessanti vivarissanti vibhajissanti uttānīkarissanti, uppannaŋ parappavādaŋ sahadhammena suniggahitaŋ niggahetvā sappāṭihāriyaŋ dhammaŋ desessantī” ti Etarahi kho pana, bhante, bhikkhuniyo bhagavato sāvikā viyattā vinītā visāradā bahussutā dhammadharā dhammānudhammappaṭipannā sāmīcippaṭipannā anudhammacāriniyo sakaŋ ācariyakaŋ uggahetvā ācikkhanti desenti paññapenti paṭṭhapenti vivaranti vibhajanti uttānīkaronti, uppannaŋ parappavādaŋ sahadhammena suniggahitaŋ niggahetvā sappāṭihāriyaŋ dhammaŋ desenti. Parinibbātudāni, bhante, bhagavā, parinibbātu sugato, parinibbānakālodāni, bhante, bhagavato.

‘Bhāsitā kho panesā, bhante, bhagavatā vācā– “na tāvāhaŋ, pāpima, parinibbāyissāmi, yāva me upāsakā na sāvakā bhavissanti viyattā vinītā visāradā bahussutā dhammadharā dhammānudhammappaṭipannā sāmīcippaṭipannā anudhammacārino, sakaŋ ācariyakaŋ uggahetvā ācikkhissanti desessanti paññapessanti paṭṭhapessanti vivarissanti vibhajissanti uttānīkarissanti, uppannaŋ parappavādaŋ sahadhammena suniggahitaŋ niggahetvā sappāṭihāriyaŋ dhammaŋ desessantī” ti. Etarahi kho pana, bhante, upāsakā bhagavato sāvakā viyattā vinītā visāradā bahussutā dhammadharā dhammānudhammappaṭipannā sāmīcippaṭipannā anudhammacārino, sakaŋ ācariyakaŋ uggahetvā ācikkhanti desenti paññapenti paṭṭhapenti vivaranti vibhajanti uttānīkaronti, uppannaŋ parappavādaŋ sahadhammena suniggahitaŋ niggahetvā sappāṭihāriyaŋ dhammaŋ desenti. Parinibbātudāni (p. 2.089) bhante, bhagavā, parinibbātu sugato, parinibbānakālodāni bhante, bhagavato.

‘Bhāsitā kho panesā, bhante, bhagavatā vācā– “na tāvāhaŋ, pāpima parinibbāyissāmi, yāva me upāsikā na sāvikā bhavissanti viyattā vinītā visāradā bahussutā dhammadharā dhammānudhammappaṭipannā sāmīcippaṭipannā anudhammacāriniyo, sakaŋ ācariyakaŋ uggahetvā ācikkhissanti desessanti paññapessanti paṭṭhapessanti vivarissanti vibhajissanti uttānīkarissanti, uppannaŋ parappavādaŋ sahadhammena suniggahitaŋ niggahetvā sappāṭihāriyaŋ dhammaŋ desessantī” ti. Etarahi kho pana, bhante, upāsikā bhagavato sāvikā viyattā vinītā visāradā bahussutā dhammadharā dhammānudhammappaṭipannā sāmīcippaṭipannā anudhammacāriniyo, sakaŋ ācariyakaŋ uggahetvā ācikkhanti desenti paññapenti paṭṭhapenti vivaranti vibhajanti uttānīkaronti, uppannaŋ parappavādaŋ sahadhammena suniggahitaŋ niggahetvā sappāṭihāriyaŋ dhammaŋ desenti. Parinibbātudāni, bhante, bhagavā, parinibbātu sugato, parinibbānakālodāni, bhante, bhagavato.

‘Bhāsitā kho panesā, bhante, bhagavatā vācā– “na tāvāhaŋ, pāpima, parinibbāyissāmi yāva me idaŋ brahmacariyaŋ na iddhaŋ ceva bhavissati phītañca vitthārikaŋ bāhujaññaŋ puthubhūtaŋ yāva devamanussehi suppakāsitan” ti. Etarahi kho pana, bhante, bhagavato brahmacariyaŋ iddhaŋ ceva phītañca vitthārikaŋ bāhujaññaŋ puthubhūtaŋ, yāva devamanussehi suppakāsitaŋ. Parinibbātudāni, bhante, bhagavā, parinibbātu sugato, parinibbānakālodāni, bhante, bhagavato’ ti

Evaŋ vutte bhagavā māraŋ pāpimantaŋ etadavoca– ‘appossukko tvaŋ, pāpima, hohi, na ciraŋ tathāgatassa parinibbānaŋ bhavissati. Ito tiṇṇaŋ māsānaŋ accayena tathāgato parinibbāyissatī’ ti.

Āyusankhāra-ossajjanaŋ

169. Atha kho bhagavā cāpāle cetiye sato sampajāno āyusankhāraŋ ossaji. Ossaṭṭhe ca bhagavatā āyusankhāre mahābhūmicālo ahosi bhiŋsanako salomahaŋso, devadundubhiyo ca phaliŋsu (p. 2.090) Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–


‘Tulamatulañca sambhavaŋ, bhavasankhāramavassaji muni;


Ajjhattarato samāhito, abhindi kavacamivattasambhavan’ ti.

Mahābhūmicālahetu

170. Atha kho āyasmato ānandassa etadahosi– ‘acchariyaŋ vata bho, abbhutaŋ vata bho, mahā vatāyaŋ bhūmicālo; sumahā vatāyaŋ bhūmicālo bhiŋsanako salomahaŋso; devadundubhiyo ca phaliŋsu. Ko nu kho hetu ko paccayo mahato bhūmicālassa pātubhāvāyā’ ti?

Atha kho āyasmā ānando yena bhagavā tenupasankami, upasankamitvā bhagavantaŋ abhivādetvā ekamantaŋ nisīdi, ekamantaŋ nisinno kho āyasmā ānando bhagavantaŋ etadavoca– ‘acchariyaŋ, bhante, abbhutaŋ, bhante, mahā vatāyaŋ, bhante, bhūmicālo; sumahā vatāyaŋ bhante, bhūmicālo bhiŋsanako salomahaŋso; devadundubhiyo ca phaliŋsu. Ko nu kho, bhante hetu ko paccayo mahato bhūmicālassa pātubhāvāyā’ ti?

171. ‘Aṭṭha kho ime, ānanda, hetū, aṭṭha paccayā mahato bhūmicālassa pātubhāvāya. Katame aṭṭha? Ayaŋ, ānanda, mahāpathavī udake patiṭṭhitā, udakaŋ vāte patiṭṭhitaŋ, vāto ākāsaṭṭho. Hoti kho so, ānanda, samayo, yaŋ mahāvātā vāyanti. Mahāvātā vāyantā udakaŋ kampenti. Udakaŋ kampitaŋ pathaviŋ kampeti. Ayaŋ paṭhamo hetu paṭhamo paccayo mahato bhūmicālassa pātubhāvāya.

‘Puna caparaŋ, ānanda, samaṇo vā hoti brāhmaṇo vā iddhimā cetovasippatto, devo vā mahiddhiko mahānubhāvo, tassa parittā pathavīsaññā bhāvitā hoti, appamāṇā āposaññā. So imaŋ pathaviŋ kampeti sankampeti sampakampeti sampavedheti. Ayaŋ dutiyo hetu dutiyo paccayo mahato bhūmicālassa pātubhāvāya.

‘Puna (p. 2.091) caparaŋ, ānanda, yadā bodhisatto tusitakāyā cavitvā sato sampajāno mātukucchiŋ okkamati, tadāyaŋ pathavī kampati sankampati sampakampati sampavedhati. Ayaŋ tatiyo hetu tatiyo paccayo mahato bhūmicālassa pātubhāvāya.

‘Puna caparaŋ, ānanda, yadā bodhisatto sato sampajāno mātukucchismā nikkhamati, tadāyaŋ pathavī kampati sankampati sampakampati sampavedhati. Ayaŋ catuttho hetu catuttho paccayo mahato bhūmicālassa pātubhāvāya.

‘Puna caparaŋ, ānanda, yadā tathāgato anuttaraŋ sammāsambodhiŋ abhisambujjhati, tadāyaŋ pathavī kampati sankampati sampakampati sampavedhati. Ayaŋ pañcamo hetu pañcamo paccayo mahato bhūmicālassa pātubhāvāya.

‘Puna caparaŋ, ānanda, yadā tathāgato anuttaraŋ dhammacakkaŋ pavatteti, tadāyaŋ pathavī kampati sankampati sampakampati sampavedhati. Ayaŋ chaṭṭho hetu chaṭṭho paccayo mahato bhūmicālassa pātubhāvāya.

‘Puna caparaŋ, ānanda, yadā tathāgato sato sampajāno āyusankhāraŋ ossajjati, tadāyaŋ pathavī kampati sankampati sampakampati sampavedhati. Ayaŋ sattamo hetu sattamo paccayo mahato bhūmicālassa pātubhāvāya.

‘Puna caparaŋ, ānanda, yadā tathāgato anupādisesāya nibbānadhātuyā parinibbāyati, tadāyaŋ pathavī kampati sankampati sampakampati sampavedhati. Ayaŋ aṭṭhamo hetu aṭṭhamo paccayo mahato bhūmicālassa pātubhāvāya. Ime kho, ānanda, aṭṭha hetū, aṭṭha paccayā mahato bhūmicālassa pātubhāvāyā’ ti.

Aṭṭha parisā

172. ‘Aṭṭha kho imā, ānanda, parisā. Katamā aṭṭha? Khattiyaparisā, brāhmaṇaparisā, gahapatiparisā, samaṇaparisā, cātumahārājikaparisā, tāvatiŋsaparisā, māraparisā, brahmaparisā. Abhijānāmi kho panāhaŋ, ānanda (p. 2.092) anekasataŋ khattiyaparisaŋ upasankamitā. Tatrapi mayā sannisinnapubbaŋ ceva sallapitapubbañca sākacchā ca samāpajjitapubbā Tattha yādisako tesaŋ vaṇṇo hoti, tādisako mayhaŋ vaṇṇo hoti. Yādisako tesaŋ saro hoti, tādisako mayhaŋ saro hoti. Dhammiyā kathāya sandassemi samādapemi samuttejemi sampahaŋsemi. Bhāsamānañca maŋ na jānanti– “ko nu kho ayaŋ bhāsati devo vā manusso vā” ti? Dhammiyā kathāya sandassetvā samādapetvā samuttejetvā sampahaŋsetvā antaradhāyāmi. Antarahitañca maŋ na jānanti– “ko nu kho ayaŋ antarahito devo vā manusso vā” ti? Abhijānāmi kho panāhaŋ, ānanda, anekasataŋ brāhmaṇaparisaŋ …pe… gahapatiparisaŋ… samaṇaparisaŋ… cātumahārājikaparisaŋ… tāvatiŋsaparisaŋ… māraparisaŋ… brahmaparisaŋ upasankamitā. Tatrapi mayā sannisinnapubbaŋ ceva sallapitapubbañca sākacchā ca samāpajjitapubbā. Tattha yādisako tesaŋ vaṇṇo hoti, tādisako mayhaŋ vaṇṇo hoti. Yādisako tesaŋ saro hoti, tādisako mayhaŋ saro hoti. Dhammiyā kathāya sandassemi samādapemi samuttejemi sampahaŋsemi. Bhāsamānañca maŋ na jānanti– “ko nu kho ayaŋ bhāsati devo vā manusso vā” ti? Dhammiyā kathāya sandassetvā samādapetvā samuttejetvā sampahaŋsetvā antaradhāyāmi. Antarahitañca maŋ na jānanti– “ko nu kho ayaŋ antarahito devo vā manusso vā” ti? Imā kho, ānanda, aṭṭha parisā.

Aṭṭha abhibhāyatanāni

173. ‘Aṭṭha kho imāni, ānanda, abhibhāyatanāni. Katamāni aṭṭha Ajjhattaŋ rūpasaññī eko bahiddhā rūpāni passati parittāni suvaṇṇadubbaṇṇāni. “Tāni abhibhuyya jānāmi passāmī” ti evaŋsaññī hoti. Idaŋ paṭhamaŋ abhibhāyatanaŋ.

‘Ajjhattaŋ rūpasaññī eko bahiddhā rūpāni passati appamāṇāni suvaṇṇadubbaṇṇāni. “Tāni abhibhuyya jānāmi passāmī” ti evaŋsaññī hoti. Idaŋ dutiyaŋ abhibhāyatanaŋ.

‘Ajjhattaŋ arūpasaññī eko bahiddhā rūpāni passati parittāni suvaṇṇadubbaṇṇāni. “Tāni abhibhuyya jānāmi passāmī” ti evaŋsaññī hoti. Idaŋ tatiyaŋ abhibhāyatanaŋ.

‘Ajjhattaŋ (p. 2.093) arūpasaññī eko bahiddhā rūpāni passati appamāṇāni suvaṇṇadubbaṇṇāni. “Tāni abhibhuyya jānāmi passāmī” ti evaŋsaññī hoti. Idaŋ catutthaŋ abhibhāyatanaŋ.

‘Ajjhattaŋ arūpasaññī eko bahiddhā rūpāni passati nīlāni nīlavaṇṇāni nīlanidassanāni nīlanibhāsāni. Seyyathāpi nāma umāpupphaŋ nīlaŋ nīlavaṇṇaŋ nīlanidassanaŋ nīlanibhāsaŋ. Seyyathā vā pana taŋ vatthaŋ bārāṇaseyyakaŋ ubhatobhāgavimaṭṭhaŋ nīlaŋ nīlavaṇṇaŋ nīlanidassanaŋ nīlanibhāsaŋ. Evameva ajjhattaŋ arūpasaññī eko bahiddhā rūpāni passati nīlāni nīlavaṇṇāni nīlanidassanāni nīlanibhāsāni. “Tāni abhibhuyya jānāmi passāmī” ti evaŋsaññī hoti. Idaŋ pañcamaŋ abhibhāyatanaŋ.

‘Ajjhattaŋ arūpasaññī eko bahiddhā rūpāni passati pītāni pītavaṇṇāni pītanidassanāni pītanibhāsāni. Seyyathāpi nāma kaṇikārapupphaŋ pītaŋ pītavaṇṇaŋ pītanidassanaŋ pītanibhāsaŋ. Seyyathā vā pana taŋ vatthaŋ bārāṇaseyyakaŋ ubhatobhāgavimaṭṭhaŋ pītaŋ pītavaṇṇaŋ pītanidassanaŋ pītanibhāsaŋ. Evameva ajjhattaŋ arūpasaññī eko bahiddhā rūpāni passati pītāni pītavaṇṇāni pītanidassanāni pītanibhāsāni. “Tāni abhibhuyya jānāmi passāmī” ti evaŋsaññī hoti. Idaŋ chaṭṭhaŋ abhibhāyatanaŋ.

‘Ajjhattaŋ arūpasaññī eko bahiddhā rūpāni passati lohitakāni lohitakavaṇṇāni lohitakanidassanāni lohitakanibhāsāni. Seyyathāpi nāma bandhujīvakapupphaŋ lohitakaŋ lohitakavaṇṇaŋ lohitakanidassanaŋ lohitakanibhāsaŋ. Seyyathā vā pana taŋ vatthaŋ bārāṇaseyyakaŋ ubhatobhāgavimaṭṭhaŋ lohitakaŋ lohitakavaṇṇaŋ lohitakanidassanaŋ lohitakanibhāsaŋ. Evameva ajjhattaŋ arūpasaññī eko bahiddhā rūpāni passati lohitakāni lohitakavaṇṇāni lohitakanidassanāni lohitakanibhāsāni. “Tāni abhibhuyya jānāmi passāmī” ti evaŋsaññī hoti. Idaŋ sattamaŋ abhibhāyatanaŋ.

‘Ajjhattaŋ arūpasaññī eko bahiddhā rūpāni passati odātāni odātavaṇṇāni odātanidassanāni odātanibhāsāni. Seyyathāpi nāma osadhitārakā (p. 2.094) odātā odātavaṇṇā odātanidassanā odātanibhāsā. Seyyathā vā pana taŋ vatthaŋ bārāṇaseyyakaŋ ubhatobhāgavimaṭṭhaŋ odātaŋ odātavaṇṇaŋ odātanidassanaŋ odātanibhāsaŋ. Evameva ajjhattaŋ arūpasaññī eko bahiddhā rūpāni passati odātāni odātavaṇṇāni odātanidassanāni odātanibhāsāni. “Tāni abhibhuyya jānāmi passāmī” ti evaŋsaññī hoti. Idaŋ aṭṭhamaŋ abhibhāyatanaŋ Imāni kho, ānanda, aṭṭha abhibhāyatanāni.

Aṭṭha vimokkhā

174. ‘Aṭṭha kho ime, ānanda, vimokkhā. Katame aṭṭha? Rūpī rūpāni passati, ayaŋ paṭhamo vimokkho. Ajjhattaŋ arūpasaññī bahiddhā rūpāni passati, ayaŋ dutiyo vimokkho. Subhanteva adhimutto hoti, ayaŋ tatiyo vimokkho. Sabbaso rūpasaññānaŋ samatikkamā paṭighasaññānaŋ atthangamā nānattasaññānaŋ amanasikārā “ananto ākāso” ti ākāsānañcāyatanaŋ upasampajja viharati, ayaŋ catuttho vimokkho. Sabbaso ākāsānañcāyatanaŋ samatikkamma “anantaŋ viññāṇan” ti viññāṇañcāyatanaŋ upasampajja viharati, ayaŋ pañcamo vimokkho. Sabbaso viññāṇañcāyatanaŋ samatikkamma “natthi kiñcī” ti ākiñcaññāyatanaŋ upasampajja viharati, ayaŋ chaṭṭho vimokkho. Sabbaso ākiñcaññāyatanaŋ samatikkamma nevasaññānāsaññāyatanaŋ upasampajja viharati. Ayaŋ sattamo vimokkho. Sabbaso nevasaññānāsaññāyatanaŋ samatikkamma saññāvedayitanirodhaŋ upasampajja viharati, ayaŋ aṭṭhamo vimokkho. Ime kho, ānanda, aṭṭha vimokkhā.

175. ‘Ekamidāhaŋ ānanda, samayaŋ uruvelāyaŋ viharāmi najjā nerañjarāya tīre ajapālanigrodhe paṭhamābhisambuddho. Atha kho, ānanda, māro pāpimā yenāhaŋ tenupasankami; upasankamitvā ekamantaŋ aṭṭhāsi. Ekamantaŋ ṭhito kho, ānanda, māro pāpimā maŋ

Etadavoca– “parinibbātudāni, bhante, bhagavā; parinibbātu sugato, parinibbānakālodāni, bhante, bhagavato” ti. Evaŋ vutte ahaŋ, ānanda, māraŋ pāpimantaŋ etadavocaŋ–

‘“Na tāvāhaŋ, pāpima, parinibbāyissāmi, yāva me bhikkhū na sāvakā bhavissanti viyattā vinītā visāradā bahussutā dhammadharā dhammānudhammappaṭipannā (p. 2.095) sāmīcippaṭipannā anudhammacārino, sakaŋ ācariyakaŋ uggahetvā ācikkhissanti desessanti paññapessanti paṭṭhapessanti vivarissanti vibhajissanti uttānīkarissanti, uppannaŋ parappavādaŋ sahadhammena suniggahitaŋ niggahetvā sappāṭihāriyaŋ dhammaŋ desessanti.

‘“Na tāvāhaŋ, pāpima, parinibbāyissāmi, yāva me bhikkhuniyo na sāvikā bhavissanti viyattā vinītā visāradā bahussutā dhammadharā dhammānudhammappaṭipannā sāmīcippaṭipannā anudhammacāriniyo, sakaŋ ācariyakaŋ uggahetvā ācikkhissanti desessanti paññapessanti paṭṭhapessanti vivarissanti vibhajissanti uttānīkarissanti, uppannaŋ parappavādaŋ sahadhammena suniggahitaŋ niggahetvā sappāṭihāriyaŋ dhammaŋ desessanti.

‘“Na tāvāhaŋ, pāpima, parinibbāyissāmi, yāva me upāsakā na sāvakā bhavissanti viyattā vinītā visāradā bahussutā dhammadharā dhammānudhammappaṭipannā sāmīcippaṭipannā anudhammacārino, sakaŋ ācariyakaŋ uggahetvā ācikkhissanti desessanti paññapessanti paṭṭhapessanti vivarissanti vibhajissanti uttānīkarissanti, uppannaŋ parappavādaŋ sahadhammena suniggahitaŋ niggahetvā sappāṭihāriyaŋ dhammaŋ desessanti.

‘“Na tāvāhaŋ, pāpima, parinibbāyissāmi, yāva me upāsikā na sāvikā bhavissanti viyattā vinītā visāradā bahussutā dhammadharā dhammānudhammappaṭipannā sāmīcippaṭipannā anudhammacāriniyo, sakaŋ ācariyakaŋ uggahetvā ācikkhissanti desessanti paññapessanti paṭṭhapessanti vivarissanti vibhajissanti uttānīkarissanti, uppannaŋ parappavādaŋ sahadhammena suniggahitaŋ niggahetvā sappāṭihāriyaŋ dhammaŋ desessanti.

‘“Na tāvāhaŋ, pāpima, parinibbāyissāmi, yāva me idaŋ brahmacariyaŋ na iddhañceva bhavissati phītañca vitthārikaŋ bāhujaññaŋ puthubhūtaŋ yāva devamanussehi suppakāsitan” ti.

176. ‘Idāneva kho, ānanda, ajja cāpāle cetiye māro pāpimā yenāhaŋ tenupasankami; upasankamitvā ekamantaŋ aṭṭhāsi. Ekamantaŋ ṭhito kho, ānanda, māro pāpimā maŋ etadavoca– “parinibbātudāni, bhante, bhagavā, parinibbātu sugato, parinibbānakālodāni, bhante, bhagavato. Bhāsitā kho panesā, bhante, bhagavatā vācā– ‘na tāvāhaŋ, pāpima (p. 2.096) parinibbāyissāmi yāva me bhikkhū na sāvakā bhavissanti …pe… yāva me bhikkhuniyo na sāvikā bhavissanti …pe… yāva me upāsakā na sāvakā bhavissanti …pe… yāva me upāsikā na sāvikā bhavissanti …pe… yāva me idaŋ brahmacariyaŋ na iddhañceva bhavissati phītañca vitthārikaŋ bāhujaññaŋ puthubhūtaŋ, yāva devamanussehi suppakāsitan’ ti. Etarahi kho pana, bhante, bhagavato brahmacariyaŋ iddhañceva phītañca vitthārikaŋ bāhujaññaŋ puthubhūtaŋ, yāva devamanussehi suppakāsitaŋ. Parinibbātudāni, bhante, bhagavā, parinibbātu sugato, parinibbānakālodāni, bhante, bhagavato” ti.

177. ‘Evaŋ vutte, ahaŋ, ānanda, māraŋ pāpimantaŋ etadavocaŋ– “appossukko tvaŋ, pāpima, hohi, naciraŋ tathāgatassa parinibbānaŋ bhavissati. Ito tiṇṇaŋ māsānaŋ accayena tathāgato parinibbāyissatī” ti. Idāneva kho, ānanda, ajja cāpāle cetiye tathāgatena satena sampajānena āyusankhāro ossaṭṭho’ ti.

Ānandayācanakathā

178. Evaŋ vutte āyasmā ānando bhagavantaŋ etadavoca – ‘ tiṭṭhatu, bhante, bhagavā kappaŋ, tiṭṭhatu sugato kappaŋ bahujanahitāya bahujanasukhāya lokānukampāya atthāya hitāya sukhāya devamanussānan’ ti.

‘Alaŋdāni, ānanda. Mā tathāgataŋ yāci, akālodāni, ānanda, tathāgataŋ yācanāyā’ ti. Dutiyampi kho āyasmā ānando …pe… tatiyampi kho āyasmā ānando bhagavantaŋ etadavoca– ‘ tiṭṭhatu, bhante, bhagavā kappaŋ, tiṭṭhatu sugato kappaŋ bahujanahitāya bahujanasukhāya lokānukampāya atthāya hitāya sukhāya devamanussānan’ ti.

‘Saddahasi tvaŋ, ānanda, tathāgatassa bodhin’ ti? ‘Evaŋ, bhante’. ‘Atha kiñcarahi tvaŋ, ānanda, tathāgataŋ yāvatatiyakaŋ abhinippīḷesī’ ti? ‘Sammukhā metaŋ, bhante, bhagavato sutaŋ sammukhā paṭiggahitaŋ– “yassa kassaci, ānanda, cattāro iddhipādā bhāvitā bahulīkatā yānīkatā vatthukatā anuṭṭhitā paricitā susamāraddhā, so ākankhamāno kappaŋ vā tiṭṭheyya kappāvasesaŋ vā. Tathāgatassa kho, ānanda, cattāro iddhipādā bhāvitā bahulīkatā yānīkatā vatthukatā anuṭṭhitā paricitā susamāraddhā. So (p. 2.097) ākankhamāno, ānanda, tathāgato kappaŋ vā tiṭṭheyya kappāvasesaŋ vā”’ ti. ‘Saddahasi tvaŋ, ānandā’ ti? ‘Evaŋ, bhante’. ‘Tasmātihānanda, tuyhevetaŋ dukkaṭaŋ, tuyhevetaŋ aparaddhaŋ, yaŋ tvaŋ tathāgatena evaŋ oḷārike nimitte kayiramāne oḷārike obhāse kayiramāne nāsakkhi paṭivijjhituŋ, na tathāgataŋ yāci– “ tiṭṭhatu, bhante, bhagavā kappaŋ, tiṭṭhatu sugato kappaŋ bahujanahitāya bahujanasukhāya lokānukampāya atthāya hitāya sukhāya devamanussānan’ ti. Sace tvaŋ, ānanda, tathāgataŋ yāceyyāsi, dveva te vācā tathāgato paṭikkhipeyya, atha tatiyakaŋ adhivāseyya. Tasmātihānanda, tuyhevetaŋ dukkaṭaŋ, tuyhevetaŋ aparaddhaŋ.

179. ‘Ekamidāhaŋ, ānanda, samayaŋ rājagahe viharāmi gijjhakūṭe pabbate. Tatrāpi kho tāhaŋ, ānanda, āmantesiŋ – “ramaṇīyaŋ, ānanda, rājagahaŋ, ramaṇīyo, ānanda, gijjhakūṭo pabbato. Yassa kassaci, ānanda, cattāro iddhipādā bhāvitā bahulīkatā yānīkatā vatthukatā anuṭṭhitā paricitā susamāraddhā, so ākankhamāno kappaŋ vā tiṭṭheyya kappāvasesaŋ vā. Tathāgatassa kho, ānanda, cattāro iddhipādā bhāvitā bahulīkatā yānīkatā vatthukatā anuṭṭhitā paricitā susamāraddhā, so ākankhamāno, ānanda, tathāgato kappaŋ vā tiṭṭheyya kappāvasesaŋ vā” ti. Evampi kho tvaŋ, ānanda, tathāgatena oḷārike nimitte kayiramāne oḷārike obhāse kayiramāne nāsakkhi paṭivijjhituŋ, na tathāgataŋ yāci– “ tiṭṭhatu, bhante, bhagavā kappaŋ, tiṭṭhatu sugato kappaŋ bahujanahitāya bahujanasukhāya lokānukampāya atthāya hitāya sukhāya devamanussānan” ti. Sace tvaŋ, ānanda, tathāgataŋ yāceyyāsi, dve te vācā tathāgato paṭikkhipeyya, atha tatiyakaŋ adhivāseyya. Tasmātihānanda, tuyhevetaŋ dukkaṭaŋ, tuyhevetaŋ aparaddhaŋ.

180. ‘Ekamidāhaŋ, ānanda, samayaŋ tattheva rājagahe viharāmi gotamanigrodhe …pe… tattheva rājagahe viharāmi corapapāte… tattheva rājagahe viharāmi vebhārapasse sattapaṇṇiguhāyaŋ… tattheva rājagahe viharāmi isigilipasse kāḷasilāyaŋ… tattheva rājagahe viharāmi sītavane sappasoṇḍikapabbhāre… tattheva rājagahe viharāmi tapodārāme… tattheva rājagahe viharāmi veḷuvane kalandakanivāpe… tattheva rājagahe viharāmi jīvakambavane… tattheva rājagahe viharāmi maddakucchismiŋ migadāye (p. 2.098) tatrāpi kho tāhaŋ, ānanda, āmantesiŋ– “ramaṇīyaŋ, ānanda, rājagahaŋ, ramaṇīyo gijjhakūṭo pabbato, ramaṇīyo gotamanigrodho, ramaṇīyo corapapāto, ramaṇīyā vebhārapasse sattapaṇṇiguhā, ramaṇīyā isigilipasse kāḷasilā, ramaṇīyo sītavane sappasoṇḍikapabbhāro ramaṇīyo tapodārāmo, ramaṇīyo veḷuvane kalandakanivāpo, ramaṇīyaŋ jīvakambavanaŋ, ramaṇīyo maddakucchismiŋ migadāyo. Yassa kassaci, ānanda, cattāro iddhipādā bhāvitā bahulīkatā yānīkatā vatthukatā anuṭṭhitā paricitā susamāraddhā …pe… ākankhamāno, ānanda, tathāgato kappaŋ vā tiṭṭheyya kappāvasesaŋ vā” ti. Evampi kho tvaŋ, ānanda, tathāgatena oḷārike nimitte kayiramāne oḷārike obhāse kayiramāne nāsakkhi paṭivijjhituŋ, na tathāgataŋ yāci– “ tiṭṭhatu, bhante, bhagavā kappaŋ, tiṭṭhatu sugato kappaŋ bahujanahitāya bahujanasukhāya lokānukampāya atthāya hitāya sukhāya devamanussānan” ti. Sace tvaŋ, ānanda, tathāgataŋ yāceyyāsi, dveva te vācā tathāgato paṭikkhipeyya, atha tatiyakaŋ adhivāseyya. Tasmātihānanda, tuyhevetaŋ dukkaṭaŋ, tuyhevetaŋ aparaddhaŋ.

181. ‘Ekamidāhaŋ, ānanda, samayaŋ idheva vesāliyaŋ viharāmi udene cetiye. Tatrāpi kho tāhaŋ, ānanda, āmantesiŋ– “ramaṇīyā, ānanda, vesālī, ramaṇīyaŋ udenaŋ cetiyaŋ. Yassa kassaci, ānanda, cattāro iddhipādā bhāvitā bahulīkatā yānīkatā vatthukatā anuṭṭhitā paricitā susamāraddhā, so ākankhamāno kappaŋ vā tiṭṭheyya kappāvasesaŋ vā. Tathāgatassa kho, ānanda, cattāro iddhipādā bhāvitā bahulīkatā yānīkatā vatthukatā anuṭṭhitā paricitā susamāraddhā, so ākankhamāno, ānanda, tathāgato kappaŋ vā tiṭṭheyya kappāvasesaŋ vā” ti. Evampi kho tvaŋ, ānanda, tathāgatena oḷārike nimitte kayiramāne oḷārike obhāse kayiramāne nāsakkhi paṭivijjhituŋ, na tathāgataŋ yāci– “ tiṭṭhatu, bhante, bhagavā kappaŋ, tiṭṭhatu sugato kappaŋ bahujanahitāya bahujanasukhāya lokānukampāya atthāya hitāya sukhāya devamanussānan” ti. Sace tvaŋ, ānanda, tathāgataŋ yāceyyāsi, dveva te vācā tathāgato paṭikkhipeyya, atha tatiyakaŋ adhivāseyya, tasmātihānanda, tuyhevetaŋ dukkaṭaŋ, tuyhevetaŋ aparaddhaŋ.

182. ‘Ekamidāhaŋ (p. 2.099) ānanda, samayaŋ idheva vesāliyaŋ viharāmi gotamake cetiye …pe… idheva vesāliyaŋ viharāmi sattambe cetiye… idheva vesāliyaŋ viharāmi bahuputte cetiye… idheva vesāliyaŋ viharāmi sārandade cetiye… idāneva kho tāhaŋ, ānanda, ajja cāpāle cetiye āmantesiŋ– “ramaṇīyā, ānanda, vesālī, ramaṇīyaŋ udenaŋ cetiyaŋ, ramaṇīyaŋ gotamakaŋ cetiyaŋ, ramaṇīyaŋ sattambaŋ cetiyaŋ, ramaṇīyaŋ bahuputtaŋ cetiyaŋ, ramaṇīyaŋ sārandadaŋ cetiyaŋ, ramaṇīyaŋ cāpālaŋ cetiyaŋ. Yassa kassaci, ānanda, cattāro iddhipādā bhāvitā bahulīkatā yānīkatā vatthukatā anuṭṭhitā paricitā susamāraddhā, so ākankhamāno kappaŋ vā tiṭṭheyya kappāvasesaŋ vā. Tathāgatassa kho, ānanda, cattāro iddhipādā bhāvitā bahulīkatā yānīkatā vatthukatā anuṭṭhitā paricitā susamāraddhā, so ākankhamāno, ānanda, tathāgato kappaŋ vā tiṭṭheyya kappāvasesaŋ vā” ti. Evampi kho tvaŋ, ānanda, tathāgatena oḷārike nimitte kayiramāne oḷārike obhāse kayiramāne nāsakkhi paṭivijjhituŋ, na tathāgataŋ yāci– “ tiṭṭhatu bhagavā kappaŋ, tiṭṭhatu sugato kappaŋ bahujanahitāya bahujanasukhāya lokānukampāya atthāya hitāya sukhāya devamanussānan” ti. Sace tvaŋ, ānanda, tathāgataŋ yāceyyāsi, dveva te vācā tathāgato paṭikkhipeyya, atha tatiyakaŋ adhivāseyya. Tasmātihānanda, tuyhevetaŋ dukkaṭaŋ, tuyhevetaŋ aparaddhaŋ.

183. ‘Nanu etaŋ, ānanda, mayā paṭikacceva akkhātaŋ – “sabbeheva piyehi manāpehi nānābhāvo vinābhāvo aññathābhāvo. Taŋ kutettha, ānanda, labbhā, yaŋ taŋ jātaŋ bhūtaŋ sankhataŋ palokadhammaŋ, taŋ vata mā palujjīti netaŋ ṭhānaŋ vijjati”. Yaŋ kho panetaŋ, ānanda, tathāgatena cattaŋ vantaŋ muttaŋ pahīnaŋ paṭinissaṭṭhaŋ ossaṭṭho āyusankhāro, ekaŋsena vācā bhāsitā– “na ciraŋ tathāgatassa parinibbānaŋ bhavissati. Ito tiṇṇaŋ māsānaŋ accayena tathāgato parinibbāyissatī” ti. Tañca tathāgato jīvitahetu puna paccāvamissatīti netaŋ ṭhānaŋ vijjati. Āyāmānanda, yena mahāvanaŋ kūṭāgārasālā tenupasankamissāmā’ ti. ‘Evaŋ, bhante’ ti kho (p. 2.100) āyasmā ānando bhagavato paccassosi.

Atha kho bhagavā āyasmatā ānandena saddhiŋ yena mahāvanaŋ kūṭāgārasālā tenupasankami; upasankamitvā āyasmantaŋ ānandaŋ āmantesi– ‘gaccha tvaŋ, ānanda, yāvatikā bhikkhū vesāliŋ upanissāya viharanti, te sabbe upaṭṭhānasālāyaŋ sannipātehī’ ti. ‘Evaŋ, bhante’ ti kho āyasmā ānando bhagavato paṭissutvā yāvatikā bhikkhū vesāliŋ upanissāya viharanti, te sabbe upaṭṭhānasālāyaŋ sannipātetvā yena bhagavā tenupasankami; upasankamitvā bhagavantaŋ abhivādetvā ekamantaŋ aṭṭhāsi. Ekamantaŋ ṭhito kho āyasmā ānando bhagavantaŋ etadavoca ‘sannipatito, bhante, bhikkhusangho, yassadāni, bhante, bhagavā kālaŋ maññatī’ ti.

184. Atha kho bhagavā yenupaṭṭhānasālā tenupasankami; upasankamitvā paññatte āsane nisīdi. Nisajja kho bhagavā bhikkhū āmantesi– ‘tasmātiha, bhikkhave, ye te mayā dhammā abhiññā desitā, te vo sādhukaŋ uggahetvā āsevitabbā bhāvetabbā bahulīkātabbā, yathayidaŋ brahmacariyaŋ addhaniyaŋ assa ciraṭṭhitikaŋ, tadassa bahujanahitāya bahujanasukhāya lokānukampāya atthāya hitāya sukhāya devamanussānaŋ. Katame ca te, bhikkhave, dhammā mayā abhiññā desitā, ye vo sādhukaŋ uggahetvā āsevitabbā bhāvetabbā bahulīkātabbā, yathayidaŋ brahmacariyaŋ addhaniyaŋ assa ciraṭṭhitikaŋ, tadassa bahujanahitāya bahujanasukhāya lokānukampāya atthāya hitāya sukhāya devamanussānaŋ. Seyyathidaŋ– cattāro satipaṭṭhānā cattāro sammappadhānā cattāro iddhipādā pañcindriyāni pañca balāni satta bojjhangā ariyo aṭṭhangiko maggo. Ime kho te, bhikkhave, dhammā mayā abhiññā desitā, ye vo sādhukaŋ uggahetvā āsevitabbā bhāvetabbā bahulīkātabbā, yathayidaŋ brahmacariyaŋ addhaniyaŋ assa ciraṭṭhitikaŋ, tadassa bahujanahitāya bahujanasukhāya lokānukampāya atthāya hitāya sukhāya devamanussānan’ ti.

185. Atha kho bhagavā bhikkhū āmantesi– ‘handadāni, bhikkhave, āmantayāmi vo, vayadhammā sankhārā, appamādena sampādetha. Naciraŋ tathāgatassa (p. 2.101) parinibbānaŋ bhavissati. Ito tiṇṇaŋ māsānaŋ accayena tathāgato parinibbāyissatī’ ti. Idamavoca bhagavā, idaŋ vatvāna sugato athāparaŋ etadavoca satthā .–


‘Paripakko vayo mayhaŋ, parittaŋ mama jīvitaŋ;


Pahāya vo gamissāmi, kataŋ me saraṇamattano.


‘Appamattā satīmanto, susīlā hotha bhikkhavo;


Susamāhitasankappā, sacittamanurakkhatha.


‘Yo imasmiŋ dhammavinaye, appamatto vihassati;


Pahāya jātisaŋsāraŋ, dukkhassantaŋ karissatī’ ti .

Tatiyo bhāṇavāro.

Nāgāpalokitaŋ

186. Atha kho bhagavā pubbaṇhasamayaŋ nivāsetvā pattacīvaramādāya vesāliŋ piṇḍāya pāvisi. Vesāliyaŋ piṇḍāya caritvā pacchābhattaŋ piṇḍapātappaṭikkanto nāgāpalokitaŋ vesāliŋ apaloketvā āyasmantaŋ ānandaŋ āmantesi– ‘idaŋ pacchimakaŋ, ānanda, tathāgatassa vesāliyā dassanaŋ bhavissati. Āyāmānanda, yena bhaṇḍagāmo tenupasankamissāmā’ ti. ‘Evaŋ, bhante’ ti kho āyasmā ānando bhagavato paccassosi.

Atha (p. 2.102) kho bhagavā mahatā bhikkhusanghena saddhiŋ yena bhaṇḍagāmo tadavasari. Tatra sudaŋ bhagavā bhaṇḍagāme viharati. Tatra kho bhagavā bhikkhū āmantesi– ‘catunnaŋ, bhikkhave, dhammānaŋ ananubodhā appaṭivedhā evamidaŋ dīghamaddhānaŋ sandhāvitaŋ saŋsaritaŋ mamañceva tumhākañca. Katamesaŋ catunnaŋ? Ariyassa, bhikkhave, sīlassa ananubodhā appaṭivedhā evamidaŋ dīghamaddhānaŋ sandhāvitaŋ saŋsaritaŋ mamaŋ ceva tumhākañca. Ariyassa, bhikkhave, samādhissa ananubodhā appaṭivedhā evamidaŋ dīghamaddhānaŋ sandhāvitaŋ saŋsaritaŋ mamaŋ ceva tumhākañca. Ariyāya, bhikkhave, paññāya ananubodhā appaṭivedhā evamidaŋ dīghamaddhānaŋ sandhāvitaŋ saŋsaritaŋ mamaŋ ceva tumhākañca. Ariyāya, bhikkhave, vimuttiyā ananubodhā appaṭivedhā evamidaŋ dīghamaddhānaŋ sandhāvitaŋ saŋsaritaŋ mamaŋ ceva tumhākañca. Tayidaŋ, bhikkhave, ariyaŋ sīlaŋ anubuddhaŋ paṭividdhaŋ, ariyo samādhi anubuddho paṭividdho, ariyā paññā anubuddhā paṭividdhā, ariyā vimutti anubuddhā paṭividdhā, ucchinnā bhavataṇhā, khīṇā bhavanetti, natthi dāni punabbhavo’ ti. Idamavoca bhagavā, idaŋ vatvāna sugato athāparaŋ etadavoca satthā–


‘Sīlaŋ samādhi paññā ca, vimutti ca anuttarā;


Anubuddhā ime dhammā, gotamena yasassinā.


‘Iti buddho abhiññāya, dhammamakkhāsi bhikkhunaŋ;


Dukkhassantakaro satthā, cakkhumā parinibbuto’ ti.

Tatrāpi sudaŋ bhagavā bhaṇḍagāme viharanto etadeva bahulaŋ bhikkhūnaŋ dhammiŋ kathaŋ karoti– ‘iti sīlaŋ, iti samādhi, iti paññā. Sīlaparibhāvito samādhi mahapphalo hoti mahānisaŋso. Samādhiparibhāvitā paññā mahapphalā hoti mahānisaŋsā. Paññāparibhāvitaŋ cittaŋ sammadeva āsavehi vimuccati, seyyathidaŋ– kāmāsavā, bhavāsavā, avijjāsavā’ ti.

Catumahāpadesakathā

187. Atha kho bhagavā bhaṇḍagāme yathābhirantaŋ viharitvā āyasmantaŋ ānandaŋ āmantesi– ‘āyāmānanda, yena hatthigāmo, yena ambagāmo, yena jambugāmo, yena bhoganagaraŋ tenupasankamissāmā’ ti. ‘Evaŋ, bhante’ ti kho āyasmā ānando bhagavato paccassosi. Atha kho (p. 2.103) bhagavā mahatā bhikkhusanghena saddhiŋ yena bhoganagaraŋ tadavasari. Tatra sudaŋ bhagavā bhoganagare viharati ānande cetiye. Tatra kho bhagavā bhikkhū āmantesi– ‘cattārome, bhikkhave, mahāpadese desessāmi, taŋ suṇātha, sādhukaŋ manasikarotha, bhāsissāmī’ ti. ‘Evaŋ bhante’ ti kho te bhikkhū bhagavato paccassosuŋ. Bhagavā etadavoca–

188. ‘Idha, bhikkhave, bhikkhu evaŋ vadeyya– “sammukhā metaŋ, āvuso, bhagavato sutaŋ sammukhā paṭiggahitaŋ, ayaŋ dhammo ayaŋ vinayo idaŋ satthusāsanan” ti. Tassa, bhikkhave, bhikkhuno bhāsitaŋ neva abhinanditabbaŋ nappaṭikkositabbaŋ. Anabhinanditvā appaṭikkositvā tāni padabyañjanāni sādhukaŋ uggahetvā sutte osāretabbāni, vinaye sandassetabbāni. Tāni ce sutte osāriyamānāni vinaye sandassiyamānāni na ceva sutte osaranti, na ca vinaye sandissanti, niṭṭhamettha gantabbaŋ– “addhā, idaŋ na ceva tassa bhagavato vacanaŋ; imassa ca bhikkhuno duggahitan” ti. Itihetaŋ, bhikkhave, chaḍḍeyyātha. Tāni ce sutte osāriyamānāni vinaye sandassiyamānāni sutte ceva osaranti, vinaye ca sandissanti, niṭṭhamettha gantabbaŋ– “addhā, idaŋ tassa bhagavato vacanaŋ; imassa ca bhikkhuno suggahitan” ti. Idaŋ, bhikkhave, paṭhamaŋ mahāpadesaŋ dhāreyyātha.

‘Idha pana, bhikkhave, bhikkhu evaŋ vadeyya– “amukasmiŋ nāma āvāse sangho viharati sathero sapāmokkho. Tassa me sanghassa sammukhā sutaŋ sammukhā paṭiggahitaŋ, ayaŋ dhammo ayaŋ vinayo idaŋ satthusāsanan” ti. Tassa, bhikkhave, bhikkhuno bhāsitaŋ neva abhinanditabbaŋ nappaṭikkositabbaŋ. Anabhinanditvā appaṭikkositvā tāni padabyañjanāni sādhukaŋ uggahetvā sutte osāretabbāni, vinaye sandassetabbāni. Tāni ce sutte osāriyamānāni vinaye sandassiyamānāni na ceva sutte osaranti, na ca vinaye sandissanti, niṭṭhamettha gantabbaŋ– “addhā, idaŋ na ceva tassa bhagavato vacanaŋ; tassa ca sanghassa duggahitan” ti. Itihetaŋ, bhikkhave, chaḍḍeyyātha. Tāni ce sutte osāriyamānāni vinaye sandassiyamānāni sutte ceva (p. 2.104) osaranti vinaye ca sandissanti, niṭṭhamettha gantabbaŋ– “addhā idaŋ tassa bhagavato vacanaŋ; tassa ca sanghassa suggahitan” ti. Idaŋ, bhikkhave, dutiyaŋ mahāpadesaŋ dhāreyyātha.

‘Idha pana, bhikkhave, bhikkhu evaŋ vadeyya– “amukasmiŋ nāma āvāse sambahulā therā bhikkhū viharanti bahussutā āgatāgamā dhammadharā vinayadharā mātikādharā. Tesaŋ me therānaŋ sammukhā sutaŋ sammukhā paṭiggahitaŋ– ayaŋ dhammo ayaŋ vinayo idaŋ satthusāsanan” ti. Tassa, bhikkhave, bhikkhuno bhāsitaŋ neva abhinanditabbaŋ …pe… na ca vinaye sandissanti, niṭṭhamettha gantabbaŋ– “addhā, idaŋ na ceva tassa bhagavato vacanaŋ; tesañca therānaŋ duggahitan” ti. Itihetaŋ, bhikkhave, chaḍḍeyyātha. Tāni ce sutte osāriyamānāni …pe… vinaye ca sandissanti, niṭṭhamettha gantabbaŋ – “addhā, idaŋ tassa bhagavato vacanaŋ; tesañca therānaŋ suggahitan” ti. Idaŋ, bhikkhave, tatiyaŋ mahāpadesaŋ dhāreyyātha.

‘Idha pana, bhikkhave, bhikkhu evaŋ vadeyya– “amukasmiŋ nāma āvāse eko thero bhikkhu viharati bahussuto āgatāgamo dhammadharo vinayadharo mātikādharo. Tassa me therassa sammukhā sutaŋ sammukhā paṭiggahitaŋ– ayaŋ dhammo ayaŋ vinayo idaŋ satthusāsanan” ti. Tassa, bhikkhave, bhikkhuno bhāsitaŋ neva abhinanditabbaŋ nappaṭikkositabbaŋ. Anabhinanditvā appaṭikkositvā tāni padabyañjanāni sādhukaŋ uggahetvā sutte osāritabbāni, vinaye sandassetabbāni. Tāni ce sutte osāriyamānāni vinaye sandassiyamānāni na ceva sutte osaranti, na ca vinaye sandissanti, niṭṭhamettha gantabbaŋ– “addhā, idaŋ na ceva tassa bhagavato vacanaŋ; tassa ca therassa duggahitan” ti. Itihetaŋ, bhikkhave, chaḍḍeyyātha. Tāni ca sutte osāriyamānāni vinaye sandassiyamānāni sutte ceva osaranti, vinaye ca sandissanti niṭṭhamettha gantabbaŋ– “addhā idaŋ tassa bhagavato vacanaŋ; tassa ca therassa suggahitan” ti. Idaŋ, bhikkhave, catutthaŋ mahāpadesaŋ dhāreyyātha. Ime kho, bhikkhave, cattāro mahāpadese dhāreyyāthā’ ti.

Tatrapi sudaŋ bhagavā bhoganagare viharanto ānande cetiye etadeva bahulaŋ bhikkhūnaŋ dhammiŋ kathaŋ karoti– ‘iti sīlaŋ, iti samādhi, iti paññā. Sīlaparibhāvito samādhi mahapphalo hoti mahānisaŋso (p. 2.105) Samādhiparibhāvitā paññā mahapphalā hoti mahānisaŋsā. Paññāparibhāvitaŋ cittaŋ sammadeva āsavehi vimuccati, seyyathidaŋ– kāmāsavā, bhavāsavā, avijjāsavā’ ti.

Kammāraputtacundavatthu

189. Atha kho bhagavā bhoganagare yathābhirantaŋ viharitvā āyasmantaŋ ānandaŋ āmantesi– ‘āyāmānanda, yena pāvā tenupasankamissāmā’ ti. ‘Evaŋ, bhante’ ti kho āyasmā ānando bhagavato paccassosi. Atha kho bhagavā mahatā bhikkhusanghena saddhiŋ yena pāvā tadavasari. Tatra sudaŋ bhagavā pāvāyaŋ viharati cundassa kammāraputtassa ambavane. Assosi kho cundo kammāraputto– ‘bhagavā kira pāvaŋ anuppatto, pāvāyaŋ viharati mayhaŋ ambavane’ ti. Atha kho cundo kammāraputto yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho cundaŋ kammāraputtaŋ bhagavā dhammiyā kathāya sandassesi samādapesi samuttejesi sampahaŋsesi. Atha kho cundo kammāraputto bhagavatā dhammiyā kathāya sandassito samādapito samuttejito sampahaŋsito bhagavantaŋ etadavoca– ‘adhivāsetu me, bhante, bhagavā svātanāya bhattaŋ saddhiŋ bhikkhusanghenā’ ti. Adhivāsesi bhagavā tuṇhībhāvena. Atha kho cundo kammāraputto bhagavato adhivāsanaŋ viditvā uṭṭhāyāsanā bhagavantaŋ abhivādetvā padakkhiṇaŋ katvā pakkāmi.

Atha kho cundo kammāraputto tassā rattiyā accayena sake nivesane paṇītaŋ khādanīyaŋ bhojanīyaŋ paṭiyādāpetvā pahūtañca sūkaramaddavaŋ bhagavato kālaŋ ārocāpesi– ‘kālo, bhante, niṭṭhitaŋ bhattan’ ti. Atha kho bhagavā pubbaṇhasamayaŋ nivāsetvā pattacīvaramādāya saddhiŋ bhikkhusanghena yena cundassa kammāraputtassa nivesanaŋ tenupasankami; upasankamitvā paññatte āsane nisīdi. Nisajja kho bhagavā cundaŋ kammāraputtaŋ āmantesi– ‘yaŋ te, cunda, sūkaramaddavaŋ paṭiyattaŋ, tena maŋ parivisa. Yaŋ panaññaŋ khādanīyaŋ bhojanīyaŋ paṭiyattaŋ, tena bhikkhusanghaŋ parivisā’ ti. ‘Evaŋ, bhante’ ti kho cundo kammāraputto bhagavato paṭissutvā yaŋ ahosi sūkaramaddavaŋ paṭiyattaŋ, tena bhagavantaŋ parivisi. Yaŋ panaññaŋ khādanīyaŋ bhojanīyaŋ paṭiyattaŋ (p. 2.106) tena bhikkhusanghaŋ parivisi. Atha kho bhagavā cundaŋ kammāraputtaŋ āmantesi– ‘yaŋ te, cunda, sūkaramaddavaŋ avasiṭṭhaŋ, taŋ sobbhe nikhaṇāhi. Nāhaŋ taŋ, cunda, passāmi sadevake loke samārake sabrahmake sassamaṇabrāhmaṇiyā pajāya sadevamanussāya, yassa taŋ paribhuttaŋ sammā pariṇāmaŋ gaccheyya aññatra tathāgatassā’ ti. ‘Evaŋ, bhante’ ti kho cundo kammāraputto bhagavato paṭissutvā yaŋ ahosi sūkaramaddavaŋ avasiṭṭhaŋ, taŋ sobbhe nikhaṇitvā yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho cundaŋ kammāraputtaŋ bhagavā dhammiyā kathāya sandassetvā samādapetvā samuttejetvā sampahaŋsetvā uṭṭhāyāsanā pakkāmi.

190. Atha kho bhagavato cundassa kammāraputtassa bhattaŋ bhuttāvissa kharo ābādho uppajji, lohitapakkhandikā pabāḷhā vedanā vattanti māraṇantikā. Tā sudaŋ bhagavā sato sampajāno adhivāsesi avihaññamāno. Atha kho bhagavā āyasmantaŋ ānandaŋ āmantesi– ‘āyāmānanda, yena kusinārā tenupasankamissāmā’ ti. ‘Evaŋ, bhante’ ti kho āyasmā ānando bhagavato paccassosi.


Cundassa bhattaŋ bhuñjitvā, kammārassāti me sutaŋ;


Ābādhaŋ samphusī dhīro, pabāḷhaŋ māraṇantikaŋ.


Bhuttassa ca sūkaramaddavena,


Byādhippabāḷho udapādi satthuno.


Virecamāno bhagavā avoca,


Gacchāmahaŋ kusināraŋ nagaranti.

Pānīyāharaṇaŋ

191. Atha kho bhagavā maggā okkamma yena aññataraŋ rukkhamūlaŋ tenupasankami; upasankamitvā āyasmantaŋ ānandaŋ āmantesi – ‘ingha me tvaŋ, ānanda, catugguṇaŋ sanghāṭiŋ paññapehi, kilantosmi, ānanda, nisīdissāmī’ ti. ‘Evaŋ, bhante’ ti kho āyasmā ānando bhagavato paṭissutvā catugguṇaŋ sanghāṭiŋ paññapesi. Nisīdi bhagavā paññatte āsane. Nisajja kho bhagavā āyasmantaŋ (p. 2.107) ānandaŋ āmantesi– ‘ingha me tvaŋ, ānanda, pānīyaŋ āhara, pipāsitosmi, ānanda, pivissāmī’ ti. Evaŋ vutte āyasmā ānando bhagavantaŋ etadavoca– ‘idāni, bhante, pañcamattāni sakaṭasatāni atikkantāni, taŋ cakkacchinnaŋ udakaŋ parittaŋ luḷitaŋ āvilaŋ sandati. Ayaŋ, bhante, kakudhā nadī avidūre acchodakā sātodakā sītodakā setodakā suppatitthā ramaṇīyā. Ettha bhagavā pānīyañca pivissati, gattāni ca sītī karissatī’ ti.

Dutiyampi kho bhagavā āyasmantaŋ ānandaŋ āmantesi– ‘ingha me tvaŋ, ānanda, pānīyaŋ āhara, pipāsitosmi, ānanda, pivissāmī’ ti. Dutiyampi kho āyasmā ānando bhagavantaŋ etadavoca– ‘idāni, bhante, pañcamattāni sakaṭasatāni atikkantāni, taŋ cakkacchinnaŋ udakaŋ parittaŋ luḷitaŋ āvilaŋ sandati. Ayaŋ, bhante, kakudhā nadī avidūre acchodakā sātodakā sītodakā setodakā suppatitthā ramaṇīyā. Ettha bhagavā pānīyañca pivissati, gattāni ca sītīkarissatī’ ti.

Tatiyampi kho bhagavā āyasmantaŋ ānandaŋ āmantesi– ‘ingha me tvaŋ, ānanda, pānīyaŋ āhara, pipāsitosmi, ānanda, pivissāmī’ ti. ‘Evaŋ, bhante’ ti kho āyasmā ānando bhagavato paṭissutvā pattaŋ gahetvā yena sā nadikā tenupasankami. Atha kho sā nadikā cakkacchinnā parittā luḷitā āvilā sandamānā, āyasmante ānande upasankamante acchā vippasannā anāvilā sandittha . Atha kho āyasmato ānandassa etadahosi– ‘acchariyaŋ vata, bho, abbhutaŋ vata, bho, tathāgatassa mahiddhikatā mahānubhāvatā. Ayañhi sā nadikā cakkacchinnā parittā luḷitā āvilā sandamānā mayi upasankamante acchā vippasannā anāvilā sandatī’ ti. Pattena pānīyaŋ ādāya yena bhagavā tenupasankami; upasankamitvā bhagavantaŋ etadavoca– ‘acchariyaŋ, bhante, abbhutaŋ, bhante, tathāgatassa mahiddhikatā mahānubhāvatā. Idāni sā bhante nadikā cakkacchinnā parittā luḷitā āvilā sandamānā mayi upasankamante acchā vippasannā anāvilā sandittha. Pivatu bhagavā pānīyaŋ pivatu sugato pānīyan’ ti. Atha kho bhagavā pānīyaŋ apāyi.

Pukkusamallaputtavatthu

192. Tena (p. 2.108) rokho pana samayena pukkuso mallaputto āḷārassa kālāmassa sāvako kusinārāya pāvaŋ addhānamaggappaṭippanno hoti. Addasā kho pukkuso mallaputto bhagavantaŋ aññatarasmiŋ rukkhamūle nisinnaŋ. Disvā yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho pukkuso mallaputto bhagavantaŋ etadavoca– ‘acchariyaŋ, bhante, abbhutaŋ, bhante, santena vata, bhante, pabbajitā vihārena viharanti. Bhūtapubbaŋ, bhante āḷāro kālāmo addhānamaggappaṭippanno maggā okkamma avidūre aññatarasmiŋ rukkhamūle divāvihāraŋ nisīdi. Atha kho, bhante, pañcamattāni sakaṭasatāni āḷāraŋ kālāmaŋ nissāya nissāya atikkamiŋsu. Atha kho, bhante, aññataro puriso tassa sakaṭasatthassa piṭṭhito piṭṭhito āgacchanto yena āḷāro kālāmo tenupasankami; upasankamitvā āḷāraŋ kālāmaŋ etadavoca– “api, bhante, pañcamattāni sakaṭasatāni atikkantāni addasā” ti? “Na kho ahaŋ, āvuso, addasan” ti. “Kiŋ pana, bhante, saddaŋ assosī” ti? “Na kho ahaŋ, āvuso, saddaŋ assosin” ti. “Kiŋ pana, bhante, sutto ahosī” ti? “Na kho ahaŋ, āvuso, sutto ahosin” ti. “Kiŋ pana, bhante, saññī ahosī” ti? “Evamāvuso” ti. “So tvaŋ, bhante, saññī samāno jāgaro pañcamattāni sakaṭasatāni nissāya nissāya atikkantāni neva addasa, na pana saddaŋ assosi; apisu te, bhante, sanghāṭi rajena okiṇṇā” ti? “Evamāvuso” ti. Atha kho, bhante, tassa purisassa etadahosi– “acchariyaŋ vata bho, abbhutaŋ vata bho, santena vata bho pabbajitā vihārena viharanti. Yatra hi nāma saññī samāno jāgaro pañcamattāni sakaṭasatāni nissāya nissāya atikkantāni neva dakkhati, na pana saddaŋ sossatī” ti! Āḷāre kālāme uḷāraŋ pasādaŋ pavedetvā pakkāmī’ ti.

193. ‘Taŋ kiŋ maññasi, pukkusa, katamaŋ nu kho dukkarataraŋ vā durabhisambhavataraŋ vā– yo vā saññī samāno jāgaro pañcamattāni sakaṭasatāni nissāya nissāya atikkantāni neva passeyya, na pana saddaŋ (p. 2.109) suṇeyya; yo vā saññī samāno jāgaro deve vassante deve gaḷagaḷāyante vijjullatāsu niccharantīsu asaniyā phalantiyā neva passeyya, na pana saddaŋ suṇeyyā’ ti? ‘Kiñhi, bhante, karissanti pañca vā sakaṭasatāni cha vā sakaṭasatāni satta vā sakaṭasatāni aṭṭha vā sakaṭasatāni nava vā sakaṭasatāni, sakaṭasahassaŋ vā sakaṭasatasahassaŋ vā. Atha kho etadeva dukkarataraŋ ceva durabhisambhavatarañca yo saññī samāno jāgaro deve vassante deve gaḷagaḷāyante vijjullatāsu niccharantīsu asaniyā phalantiyā neva passeyya, na pana saddaŋ suṇeyyā’ ti.

‘Ekamidāhaŋ, pukkusa, samayaŋ ātumāyaŋ viharāmi bhusāgāre. Tena kho pana samayena deve vassante deve gaḷagaḷāyante vijjullatāsu niccharantīsu asaniyā phalantiyā avidūre bhusāgārassa dve kassakā bhātaro hatā cattāro ca balibaddā . Atha kho, pukkusa, ātumāya mahājanakāyo nikkhamitvā yena te dve kassakā bhātaro hatā cattāro ca balibaddā tenupasankami. Tena kho panāhaŋ, pukkusa, samayena bhusāgārā nikkhamitvā bhusāgāradvāre abbhokāse cankamāmi. Atha kho, pukkusa, aññataro puriso tamhā mahājanakāyā yenāhaŋ tenupasankami; upasankamitvā maŋ abhivādetvā ekamantaŋ aṭṭhāsi. Ekamantaŋ ṭhitaŋ kho ahaŋ, pukkusa, taŋ purisaŋ etadavocaŋ– “kiŋ nu kho eso, āvuso, mahājanakāyo sannipatito” ti? “Idāni bhante, deve vassante deve gaḷagaḷāyante vijjullatāsu niccharantīsu asaniyā phalantiyā dve kassakā bhātaro hatā cattāro ca balibaddā. Ettheso mahājanakāyo sannipatito. Tvaŋ pana, bhante, kva ahosī” ti? “Idheva kho ahaŋ, āvuso, ahosin” ti. “Kiŋ pana, bhante, addasā” ti? “Na kho ahaŋ, āvuso, addasan” ti. “Kiŋ pana, bhante, saddaŋ assosī” ti? “Na kho ahaŋ, āvuso, saddaŋ assosin” ti. “Kiŋ pana, bhante, sutto ahosī” ti? “Na kho ahaŋ, āvuso, sutto ahosin” ti. “Kiŋ pana, bhante, saññī ahosī” ti? “Evamāvuso” ti. “So tvaŋ, bhante, saññī samāno jāgaro deve vassante deve gaḷagaḷāyante (p. 2.110) vijjullatāsu niccharantīsu asaniyā phalantiyā neva addasa, na pana saddaŋ assosī” ti? ‘Evamāvuso’ ti?

‘Atha kho, pukkusa, purisassa etadahosi– “acchariyaŋ vata bho, abbhutaŋ vata bho, santena vata bho pabbajitā vihārena viharanti. Yatra hi nāma saññī samāno jāgaro deve vassante deve gaḷagaḷāyante vijjullatāsu niccharantīsu asaniyā phalantiyā neva dakkhati, na pana saddaŋ sossatī” ti . Mayi uḷāraŋ pasādaŋ pavedetvā maŋ abhivādetvā padakkhiṇaŋ katvā pakkāmī’ ti.

Evaŋ vutte pukkuso mallaputto bhagavantaŋ etadavoca– ‘esāhaŋ, bhante, yo me āḷāre kālāme pasādo taŋ mahāvāte vā ophuṇāmi sīghasotāya vā nadiyā pavāhemi. Abhikkantaŋ, bhante, abhikkantaŋ, bhante! Seyyathāpi, bhante, nikkujjitaŋ vā ukkujjeyya, paṭicchannaŋ vā vivareyya, mūḷhassa vā maggaŋ ācikkheyya, andhakāre vā telapajjotaŋ dhāreyya “cakkhumanto rūpāni dakkhantī” ti; evamevaŋ bhagavatā anekapariyāyena dhammo pakāsito. Esāhaŋ, bhante, bhagavantaŋ saraṇaŋ gacchāmi dhammañca bhikkhusanghañca. Upāsakaŋ maŋ bhagavā dhāretu ajjatagge pāṇupetaŋ saraṇaŋ gatan’ ti.

194. Atha kho pukkuso mallaputto aññataraŋ purisaŋ āmantesi– ‘ingha me tvaŋ, bhaṇe, singīvaṇṇaŋ yugamaṭṭhaŋ dhāraṇīyaŋ āharā’ ti. ‘Evaŋ, bhante’ ti kho so puriso pukkusassa mallaputtassa paṭissutvā taŋ singīvaṇṇaŋ yugamaṭṭhaŋ dhāraṇīyaŋ āhari . Atha kho pukkuso mallaputto taŋ singīvaṇṇaŋ yugamaṭṭhaŋ dhāraṇīyaŋ bhagavato upanāmesi– ‘idaŋ, bhante, singīvaṇṇaŋ yugamaṭṭhaŋ dhāraṇīyaŋ, taŋ me bhagavā paṭiggaṇhātu anukampaŋ upādāyā’ ti. ‘Tena hi, pukkusa, ekena maŋ acchādehi, ekena ānandan’ ti. ‘Evaŋ, bhante’ ti kho pukkuso mallaputto bhagavato paṭissutvā ekena bhagavantaŋ acchādeti, ekena āyasmantaŋ ānandaŋ. Atha kho bhagavā pukkusaŋ mallaputtaŋ dhammiyā kathāya sandassesi samādapesi samuttejesi sampahaŋsesi. Atha kho pukkuso mallaputto bhagavatā dhammiyā kathāya sandassito samādapito samuttejito sampahaŋsito uṭṭhāyāsanā bhagavantaŋ abhivādetvā padakkhiṇaŋ katvā pakkāmi.

195. Atha (p. 2.111) kho āyasmā ānando acirapakkante pukkuse mallaputte taŋ singīvaṇṇaŋ yugamaṭṭhaŋ dhāraṇīyaŋ bhagavato kāyaŋ upanāmesi. Taŋ bhagavato kāyaŋ upanāmitaŋ hataccikaŋ viya khāyati. Atha kho āyasmā ānando bhagavantaŋ etadavoca– ‘acchariyaŋ, bhante, abbhutaŋ, bhante, yāva parisuddho, bhante, tathāgatassa chavivaṇṇo pariyodāto. Idaŋ, bhante, singīvaṇṇaŋ yugamaṭṭhaŋ dhāraṇīyaŋ bhagavato kāyaŋ upanāmitaŋ hataccikaŋ viya khāyatī’ ti. ‘Evametaŋ, ānanda, evametaŋ, ānanda dvīsu kālesu ativiya tathāgatassa kāyo parisuddho hoti chavivaṇṇo pariyodāto. Katamesu dvīsu? Yañca, ānanda, rattiŋ tathāgato anuttaraŋ sammāsambodhiŋ abhisambujjhati, yañca rattiŋ anupādisesāya nibbānadhātuyā parinibbāyati. Imesu kho, ānanda, dvīsu kālesu ativiya tathāgatassa kāyo parisuddho hoti chavivaṇṇo pariyodāto. ‘Ajja kho, panānanda, rattiyā pacchime yāme kusinārāyaŋ upavattane mallānaŋ sālavane antarena yamakasālānaŋ tathāgatassa parinibbānaŋ bhavissati . Āyāmānanda, yena kakudhā nadī tenupasankamissāmā’ ti. ‘Evaŋ, bhante’ ti kho āyasmā ānando bhagavato paccassosi.


Singīvaṇṇaŋ yugamaṭṭhaŋ, pukkuso abhihārayi;


Tena acchādito satthā, hemavaṇṇo asobhathāti.

196. Atha kho bhagavā mahatā bhikkhusanghena saddhiŋ yena kakudhā nadī tenupasankami upasankamitvā kakudhaŋ nadiŋ ajjhogāhetvā nhatvā ca pivitvā ca paccuttaritvā yena ambavanaŋ tenupasankami. Upasankamitvā āyasmantaŋ cundakaŋ āmantesi– ‘ingha me tvaŋ, cundaka, catugguṇaŋ sanghāṭiŋ paññapehi, kilantosmi, cundaka, nipajjissāmī’ ti.

‘Evaŋ, bhante’ ti kho āyasmā cundako bhagavato paṭissutvā catugguṇaŋ sanghāṭiŋ paññapesi. Atha kho bhagavā dakkhiṇena passena sīhaseyyaŋ kappesi pāde pādaŋ accādhāya sato sampajāno uṭṭhānasaññaŋ manasikaritvā. Āyasmā pana cundako tattheva bhagavato purato nisīdi.


Gantvāna (p. 2.112) buddho nadikaŋ kakudhaŋ,


Acchodakaŋ sātudakaŋ vippasannaŋ.


Ogāhi satthā akilantarūpo,


Tathāgato appaṭimo ca loke.


Nhatvā ca pivitvā cudatāri satthā,


Purakkhato bhikkhugaṇassa majjhe.


Vattā pavattā bhagavā idha dhamme,


Upāgami ambavanaŋ mahesi.


Āmantayi cundakaŋ nāma bhikkhuŋ,


Catugguṇaŋ santhara me nipajjaŋ.


So codito bhāvitattena cundo,


Catugguṇaŋ santhari khippameva.


Nipajji satthā akilantarūpo,


Cundopi tattha pamukhe nisīdīti.

197. Atha kho bhagavā āyasmantaŋ ānandaŋ āmantesi – ‘siyā kho, panānanda, cundassa kammāraputtassa koci vippaṭisāraŋ uppādeyya– “tassa te, āvuso cunda, alābhā tassa te dulladdhaŋ, yassa te tathāgato pacchimaŋ piṇḍapātaŋ paribhuñjitvā parinibbuto” ti. Cundassa, ānanda, kammāraputtassa evaŋ vippaṭisāro paṭivinetabbo– “tassa te, āvuso cunda, lābhā tassa te suladdhaŋ, yassa te tathāgato pacchimaŋ piṇḍapātaŋ paribhuñjitvā parinibbuto. Sammukhā metaŋ, āvuso cunda, bhagavato sutaŋ sammukhā paṭiggahitaŋ– dve me piṇḍapātā samasamaphalā samavipākā, ativiya aññehi piṇḍapātehi mahapphalatarā ca mahānisaŋsatarā ca. Katame dve? Yañca piṇḍapātaŋ paribhuñjitvā tathāgato anuttaraŋ sammāsambodhiŋ abhisambujjhati, yañca piṇḍapātaŋ paribhuñjitvā tathāgato anupādisesāya nibbānadhātuyā parinibbāyati. Ime dve piṇḍapātā samasamaphalā samavipākā (p. 2.113) ativiya aññehi piṇḍapātehi mahapphalatarā ca mahānisaŋsatarā ca. Āyusaŋvattanikaŋ āyasmatā cundena kammāraputtena kammaŋ upacitaŋ, vaṇṇasaŋvattanikaŋ āyasmatā cundena kammāraputtena kammaŋ upacitaŋ, sukhasaŋvattanikaŋ āyasmatā cundena kammāraputtena kammaŋ upacitaŋ, yasasaŋvattanikaŋ āyasmatā cundena kammāraputtena kammaŋ upacitaŋ, saggasaŋvattanikaŋ āyasmatā cundena kammāraputtena kammaŋ upacitaŋ, ādhipateyyasaŋvattanikaŋ āyasmatā cundena kammāraputtena kammaŋ upacitan” ti. Cundassa, ānanda, kammāraputtassa evaŋ vippaṭisāro paṭivinetabbo’ ti. Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–


‘Dadato puññaŋ pavaḍḍhati,


Saŋyamato veraŋ na cīyati.


Kusalo ca jahāti pāpakaŋ,


Rāgadosamohakkhayā sanibbuto’ ti.

Catuttho bhāṇavāro.

Yamakasālā

198. Atha kho bhagavā āyasmantaŋ ānandaŋ āmantesi – ‘āyāmānanda, yena hiraññavatiyā nadiyā pārimaŋ tīraŋ, yena kusinārā upavattanaŋ mallānaŋ sālavanaŋ tenupasankamissāmā’ ti ‘Evaŋ, bhante’ ti kho āyasmā ānando bhagavato paccassosi. Atha kho bhagavā mahatā bhikkhusanghena saddhiŋ yena hiraññavatiyā nadiyā pārimaŋ tīraŋ, yena kusinārā upavattanaŋ mallānaŋ sālavanaŋ tenupasankami. Upasankamitvā āyasmantaŋ ānandaŋ āmantesi– ‘ingha me tvaŋ, ānanda, antarena yamakasālānaŋ uttarasīsakaŋ mañcakaŋ paññapehi, kilantosmi, ānanda, nipajjissāmī’ ti. ‘Evaŋ, bhante’ ti kho āyasmā ānando bhagavato paṭissutvā antarena yamakasālānaŋ uttarasīsakaŋ mañcakaŋ paññapesi. Atha kho bhagavā dakkhiṇena passena sīhaseyyaŋ kappesi pāde pādaŋ accādhāya sato sampajāno.

Tena (p. 2.114) kho pana samayena yamakasālā sabbaphāliphullā honti akālapupphehi. Te tathāgatassa sarīraŋ okiranti ajjhokiranti abhippakiranti tathāgatassa pūjāya. Dibbānipi mandāravapupphāni antalikkhā papatanti, tāni tathāgatassa sarīraŋ okiranti ajjhokiranti abhippakiranti tathāgatassa pūjāya. Dibbānipi candanacuṇṇāni antalikkhā papatanti, tāni tathāgatassa sarīraŋ okiranti ajjhokiranti abhippakiranti tathāgatassa pūjāya. Dibbānipi tūriyāni antalikkhe vajjanti tathāgatassa pūjāya. Dibbānipi sangītāni antalikkhe vattanti tathāgatassa pūjāya.

199. Atha kho bhagavā āyasmantaŋ ānandaŋ āmantesi – ‘sabbaphāliphullā kho, ānanda, yamakasālā akālapupphehi. Te tathāgatassa sarīraŋ okiranti ajjhokiranti abhippakiranti tathāgatassa pūjāya. Dibbānipi mandāravapupphāni antalikkhā papatanti, tāni tathāgatassa sarīraŋ okiranti ajjhokiranti abhippakiranti tathāgatassa pūjāya. Dibbānipi candanacuṇṇāni antalikkhā papatanti, tāni tathāgatassa sarīraŋ okiranti ajjhokiranti abhippakiranti tathāgatassa pūjāya. Dibbānipi tūriyāni antalikkhe vajjanti tathāgatassa pūjāya. Dibbānipi sangītāni antalikkhe vattanti tathāgatassa pūjāya. Na kho, ānanda, ettāvatā tathāgato sakkato vā hoti garukato vā mānito vā pūjito vā apacito vā. Yo kho, ānanda, bhikkhu vā bhikkhunī vā upāsako vā upāsikā vā dhammānudhammappaṭipanno viharati sāmīcippaṭipanno anudhammacārī, so tathāgataŋ sakkaroti garuŋ karoti māneti pūjeti apaciyati, paramāya pūjāya. Tasmātihānanda, dhammānudhammappaṭipannā viharissāma sāmīcippaṭipannā anudhammacārinoti. Evañhi vo, ānanda, sikkhitabban’ ti.

Upavāṇatthero

200. Tena kho pana samayena āyasmā upavāṇo bhagavato purato ṭhito hoti bhagavantaŋ bījayamāno. Atha kho bhagavā āyasmantaŋ upavāṇaŋ apasāresi– ‘apehi, bhikkhu, mā me purato aṭṭhāsī’ ti. Atha kho āyasmato ānandassa etadahosi– ‘ayaŋ kho (p. 2.115) āyasmā upavāṇo dīgharattaŋ bhagavato upaṭṭhāko santikāvacaro samīpacārī. Atha ca pana bhagavā pacchime kāle āyasmantaŋ upavāṇaŋ apasāreti– “apehi bhikkhu, mā me purato aṭṭhāsī” ti. Ko nu kho hetu, ko paccayo, yaŋ bhagavā āyasmantaŋ upavāṇaŋ apasāreti– “apehi, bhikkhu, mā me purato aṭṭhāsī” ti? Atha kho āyasmā ānando bhagavantaŋ etadavoca– “ayaŋ, bhante, āyasmā upavāṇo dīgharattaŋ bhagavato upaṭṭhāko santikāvacaro samīpacārī. Atha ca pana bhagavā pacchime kāle āyasmantaŋ upavāṇaŋ apasāreti– ‘apehi, bhikkhu, mā me purato aṭṭhāsī’ ti. Ko nu kho, bhante, hetu, ko paccayo, yaŋ bhagavā āyasmantaŋ upavāṇaŋ apasāreti– ‘apehi, bhikkhu, mā me purato aṭṭhāsī’ ti? ‘Yebhuyyena, ānanda, dasasu lokadhātūsu devatā sannipatitā tathāgataŋ dassanāya. Yāvatā, ānanda, kusinārā upavattanaŋ mallānaŋ sālavanaŋ samantato dvādasa yojanāni, natthi so padeso vālaggakoṭinitudanamattopi mahesakkhāhi devatāhi apphuṭo. Devatā, ānanda, ujjhāyanti– “dūrā ca vatamha āgatā tathāgataŋ dassanāya. Kadāci karahaci tathāgatā loke uppajjanti arahanto sammāsambuddhā. Ajjeva rattiyā pacchime yāme tathāgatassa parinibbānaŋ bhavissati. Ayañca mahesakkho bhikkhu bhagavato purato ṭhito ovārento, na mayaŋ labhāma pacchime kāle tathāgataŋ dassanāyā”’ ti.

201. ‘Kathaŋbhūtā pana, bhante, bhagavā devatā manasikarotī’ ti? ‘Santānanda, devatā ākāse pathavīsaññiniyo kese pakiriya kandanti, bāhā paggayha kandanti, chinnapātaŋ papatanti, āvaṭṭanti, vivaṭṭanti– “atikhippaŋ bhagavā parinibbāyissati, atikhippaŋ sugato parinibbāyissati, atikhippaŋ cakkhuŋ loke antaradhŋ-āyissatī” ti.

‘Santānanda, devatā pathaviyaŋ pathavīsaññiniyo kese pakiriya kandanti, bāhā paggayha kandanti, chinnapātaŋ papatanti, āvaṭṭanti, vivaṭṭanti– “atikhippaŋ bhagavā parinibbāyissati, atikhippaŋ sugato parinibbāyissati, atikhippaŋ cakkhuŋ loke antaradhāyissatī”’ ti.

‘Yā (p. 2.116) pana tā devatā vītarāgā, tā satā sampajānā adhivāsenti– “aniccā sankhārā, taŋ kutettha labbhā” ti.

Catusaŋvejanīyaṭṭhānāni

202. ‘Pubbe bhante, disāsu vassaŋ vuṭṭhā bhikkhū āgacchanti tathāgataŋ dassanāya. Te mayaŋ labhāma manobhāvanīye bhikkhū dassanāya, labhāma payirupāsanāya. Bhagavato pana mayaŋ, bhante, accayena na labhissāma manobhāvanīye bhikkhū dassanāya, na labhissāma payirupāsanāyā’ ti.

‘Cattārimāni, ānanda, saddhassa kulaputtassa dassanīyāni saŋvejanīyāni ṭhānāni. Katamāni cattāri? “Idha tathāgato jāto” ti, ānanda, saddhassa kulaputtassa dassanīyaŋ saŋvejanīyaŋ ṭhānaŋ. “Idha tathāgato anuttaraŋ sammāsambodhiŋ abhisambuddho” ti, ānanda, saddhassa kulaputtassa dassanīyaŋ saŋvejanīyaŋ ṭhānaŋ. “Idha tathāgatena anuttaraŋ dhammacakkaŋ pavattitan” ti, ānanda, saddhassa kulaputtassa dassanīyaŋ saŋvejanīyaŋ ṭhānaŋ. “Idha tathāgato anupādisesāya nibbānadhātuyā parinibbuto” ti, ānanda, saddhassa kulaputtassa dassanīyaŋ saŋvejanīyaŋ ṭhānaŋ. Imāni kho ānanda, cattāri saddhassa kulaputtassa dassanīyāni saŋvejanīyāni ṭhānāni.

‘Āgamissanti kho, ānanda, saddhā bhikkhū bhikkhuniyo upāsakā upāsikāyo– “idha tathāgato jāto” tipi, “idha tathāgato anuttaraŋ sammāsambodhiŋ abhisambuddho” tipi, “idha tathāgatena anuttaraŋ dhammacakkaŋ pavattitan” tipi, “idha tathāgato anupādisesāya nibbānadhātuyā parinibbuto” tipi. Ye hi keci, ānanda, cetiyacārikaŋ āhiṇḍantā pasannacittā kālankarissanti, sabbe te kāyassa bhedā paraŋ maraṇā sugatiŋ saggaŋ lokaŋ upapajjissantī’ ti.

Ānandapucchākathā

203. ‘Kathaŋ mayaŋ, bhante, mātugāme paṭipajjāmā’ ti? ‘Adassanaŋ, ānandā’ ti. ‘Dassane, bhagavā, sati kathaŋ paṭipajjitabban’ ti? ‘Anālāpo, ānandā’ ti (p. 2.117) ‘Ālapantena pana, bhante, kathaŋ paṭipajjitabban’ ti? ‘Sati, ānanda, upaṭṭhāpetabbā’ ti.

204. ‘Kathaŋ mayaŋ, bhante, tathāgatassa sarīre paṭipajjāmā’ ti? ‘Abyāvaṭā tumhe, ānanda, hotha tathāgatassa sarīrapūjāya. Ingha tumhe, ānanda, sāratthe ghaṭatha anuyuñjatha, sāratthe appamattā ātāpino pahitattā viharatha. Santānanda, khattiyapaṇḍitāpi brāhmaṇapaṇḍitāpi gahapatipaṇḍitāpi tathāgate abhippasannā, te tathāgatassa sarīrapūjaŋ karissantī’ ti.

205. ‘Kathaŋ pana, bhante, tathāgatassa sarīre paṭipajjitabban’ ti? ‘Yathā kho, ānanda, rañño cakkavattissa sarīre paṭipajjanti, evaŋ tathāgatassa sarīre paṭipajjitabban’ ti. ‘Kathaŋ pana, bhante, rañño cakkavattissa sarīre paṭipajjantī’ ti? ‘Rañño, ānanda, cakkavattissa sarīraŋ ahatena vatthena veṭhenti, ahatena vatthena veṭhetvā vihatena kappāsena veṭhenti, vihatena kappāsena veṭhetvā ahatena vatthena veṭhenti. Etenupāyena pañcahi yugasatehi rañño cakkavattissa sarīraŋ veṭhetvā āyasāya teladoṇiyā pakkhipitvā aññissā āyasāya doṇiyā paṭikujjitvā sabbagandhānaŋ citakaŋ karitvā rañño cakkavattissa sarīraŋ jhāpenti. Cātumahāpathe rañño cakkavattissa thūpaŋ karonti Evaŋ kho, ānanda, rañño cakkavattissa sarīre paṭipajjanti. Yathā kho, ānanda, rañño cakkavattissa sarīre paṭipajjanti, evaŋ tathāgatassa sarīre paṭipajjitabbaŋ. Cātumahāpathe tathāgatassa thūpo kātabbo. Tattha ye mālaŋ vā gandhaŋ vā cuṇṇakaŋ vā āropessanti vā abhivādessanti vā cittaŋ vā pasādessanti tesaŋ taŋ bhavissati dīgharattaŋ hitāya sukhāya.

Thūpārahapuggalo

206. ‘Cattārome, ānanda, thūpārahā. Katame cattāro? Tathāgato arahaŋ sammāsambuddho thūpāraho, paccekasambuddho thūpāraho, tathāgatassa sāvako thūpāraho, rājā cakkavattī thūpārahoti.

‘Kiñcānanda (p. 2.118) atthavasaŋ paṭicca tathāgato arahaŋ sammāsambuddho thūpāraho? “Ayaŋ tassa bhagavato arahato sammāsambuddhassa thūpo” ti, ānanda, bahujanā cittaŋ pasādenti. Te tattha cittaŋ pasādetvā kāyassa bhedā paraŋ maraṇā sugatiŋ saggaŋ lokaŋ upapajjanti. Idaŋ kho, ānanda, atthavasaŋ paṭicca tathāgato arahaŋ sammāsambuddho thūpāraho.

‘Kiñcānanda, atthavasaŋ paṭicca paccekasambuddho thūpāraho? “Ayaŋ tassa bhagavato paccekasambuddhassa thūpo” ti, ānanda, bahujanā cittaŋ pasādenti. Te tattha cittaŋ pasādetvā kāyassa bhedā paraŋ maraṇā sugatiŋ saggaŋ lokaŋ upapajjanti. Idaŋ kho, ānanda, atthavasaŋ paṭicca paccekasambuddho thūpāraho.

‘Kiñcānanda, atthavasaŋ paṭicca tathāgatassa sāvako thūpāraho? “Ayaŋ tassa bhagavato arahato sammāsambuddhassa sāvakassa thūpo” ti ānanda, bahujanā cittaŋ pasādenti. Te tattha cittaŋ pasādetvā kāyassa bhedā paraŋ maraṇā sugatiŋ saggaŋ lokaŋ upapajjanti. Idaŋ kho, ānanda, atthavasaŋ paṭicca tathāgatassa sāvako thūpāraho.

‘Kiñcānanda, atthavasaŋ paṭicca rājā cakkavattī thūpāraho? “Ayaŋ tassa dhammikassa dhammarañño thūpo” ti, ānanda, bahujanā cittaŋ pasādenti. Te tattha cittaŋ pasādetvā kāyassa bhedā paraŋ maraṇā sugatiŋ saggaŋ lokaŋ upapajjanti. Idaŋ kho, ānanda, atthavasaŋ paṭicca rājā cakkavattī thūpāraho. Ime kho, ānanda cattāro thūpārahā’ ti.

Ānanda-acchariyadhammo

207. Atha kho āyasmā ānando vihāraŋ pavisitvā kapisīsaŋ ālambitvā rodamāno aṭṭhāsi– ‘ahañca vatamhi sekho sakaraṇīyo, satthu ca me parinibbānaŋ bhavissati, yo mama anukampako’ ti. Atha kho bhagavā bhikkhū āmantesi– ‘kahaŋ nu kho, bhikkhave, ānando’ ti? ‘Eso, bhante, āyasmā ānando vihāraŋ pavisitvā kapisīsaŋ ālambitvā rodamāno ṭhito– “ahañca vatamhi sekho sakaraṇīyo, satthu ca me parinibbānaŋ bhavissati, yo mama anukampako”’ ti. Atha kho bhagavā aññataraŋ bhikkhuŋ āmantesi– ‘ehi tvaŋ, bhikkhu, mama vacanena ānandaŋ āmantehi (p. 2.119) “satthā taŋ, āvuso ānanda, āmantetī”’ ti. ‘Evaŋ bhante’ ti kho so bhikkhu bhagavato paṭissutvā yenāyasmā ānando tenupasankami; upasankamitvā āyasmantaŋ ānandaŋ etadavoca – ‘satthā taŋ, āvuso ānanda, āmantetī’ ti. ‘Evamāvuso’ ti kho āyasmā ānando tassa bhikkhuno paṭissutvā yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho āyasmantaŋ ānandaŋ bhagavā etadavoca– ‘alaŋ, ānanda, mā soci mā paridevi, nanu etaŋ, ānanda, mayā paṭikacceva akkhātaŋ– “sabbeheva piyehi manāpehi nānābhāvo vinābhāvo aññathābhāvo”; taŋ kutettha, ānanda, labbhā. Yaŋ taŋ jātaŋ bhūtaŋ sankhataŋ palokadhammaŋ, taŋ vata tathāgatassāpi sarīraŋ mā palujjī” ti netaŋ ṭhānaŋ vijjati. Dīgharattaŋ kho te, ānanda, tathāgato paccupaṭṭhito mettena kāyakammena hitena sukhena advayena appamāṇena, mettena vacīkammena hitena sukhena advayena appamāṇena, mettena manokammena hitena sukhena advayena appamāṇena. Katapuññosi tvaŋ, ānanda, padhānamanuyuñja, khippaŋ hohisi anāsavo’ ti.

208. Atha kho bhagavā bhikkhū āmantesi– ‘yepi te, bhikkhave, ahesuŋ atītamaddhānaŋ arahanto sammāsambuddhā, tesampi bhagavantānaŋ etapparamāyeva upaṭṭhākā ahesuŋ, seyyathāpi mayhaŋ ānando. Yepi te, bhikkhave, bhavissanti anāgatamaddhānaŋ arahanto sammāsambuddhā, tesampi bhagavantānaŋ etapparamāyeva upaṭṭhākā bhavissanti, seyyathāpi mayhaŋ ānando. Paṇḍito, bhikkhave, ānando; medhāvī, bhikkhave, ānando. Jānāti “ayaŋ kālo tathāgataŋ dassanāya upasankamituŋ bhikkhūnaŋ, ayaŋ kālo bhikkhunīnaŋ, ayaŋ kālo upāsakānaŋ ayaŋ kālo upāsikānaŋ, ayaŋ kālo rañño rājamahāmattānaŋ titthiyānaŋ titthiyasāvakānan” ti.

209. ‘Cattārome, bhikkhave, acchariyā abbhutā dhammā ānande. Katame cattāro? Sace, bhikkhave, bhikkhuparisā ānandaŋ dassanāya upasankamati, dassanena sā attamanā hoti. Tatra ce ānando dhammaŋ (p. 2.120) bhāsati, bhāsitenapi sā attamanā hoti. Atittāva, bhikkhave, bhikkhuparisā hoti, atha kho ānando tuṇhī hoti. Sace, bhikkhave, bhikkhunīparisā ānandaŋ dassanāya upasankamati, dassanena sā attamanā hoti. Tatra ce ānando dhammaŋ bhāsati, bhāsitenapi sā attamanā hoti. Atittāva, bhikkhave, bhikkhunīparisā hoti, atha kho ānando tuṇhī hoti. Sace, bhikkhave, upāsakaparisā ānandaŋ dassanāya upasankamati, dassanena sā attamanā hoti. Tatra ce ānando dhammaŋ bhāsati, bhāsitenapi sā attamanā hoti. Atittāva, bhikkhave, upāsakaparisā hoti, atha kho ānando tuṇhī hoti. Sace, bhikkhave, upāsikāparisā ānandaŋ dassanāya upasankamati, dassanena sā attamanā hoti. Tatra ce, ānando, dhammaŋ bhāsati, bhāsitenapi sā attamanā hoti. Atittāva, bhikkhave, upāsikāparisā hoti, atha kho ānando tuṇhī hoti. Ime kho, bhikkhave, cattāro acchariyā abbhutā dhammā ānande.

‘Cattārome, bhikkhave, acchariyā abbhutā dhammā raññe cakkavattimhi. Katame cattāro Sace, bhikkhave, khattiyaparisā rājānaŋ cakkavattiŋ dassanāya upasankamati, dassanena sā attamanā hoti. Tatra ce rājā cakkavattī bhāsati, bhāsitenapi sā attamanā hoti. Atittāva, bhikkhave, khattiyaparisā hoti. Atha kho rājā cakkavattī tuṇhī hoti. Sace bhikkhave, brāhmaṇaparisā …pe… gahapatiparisā …pe… samaṇaparisā rājānaŋ cakkavattiŋ dassanāya upasankamati, dassanena sā attamanā hoti. Tatra ce rājā cakkavattī bhāsati, bhāsitenapi sā attamanā hoti. Atittāva, bhikkhave, samaṇaparisā hoti, atha kho rājā cakkavattī tuṇhī hoti. Evameva

Kho, bhikkhave, cattārome acchariyā abbhutā dhammā ānande. Sace, bhikkhave, bhikkhuparisā ānandaŋ dassanāya upasankamati, dassanena sā attamanā hoti. Tatra ce ānando dhammaŋ bhāsati, bhāsitenapi sā attamanā hoti. Atittāva, bhikkhave, bhikkhuparisā hoti. Atha kho ānando tuṇhī hoti. Sace, bhikkhave bhikkhunīparisā …pe… upāsakaparisā …pe… upāsikāparisā ānandaŋ dassanāya upasankamati, dassanena sā attamanā (p. 2.121) hoti. Tatra ce ānando dhammaŋ bhāsati, bhāsitenapi sā attamanā hoti. Atittāva, bhikkhave, upāsikāparisā hoti. Atha kho ānando tuṇhī hoti. Ime kho, bhikkhave, cattāro acchariyā abbhutā dhammā ānande’ ti.

Mahāsudassanasuttadesanā

210. Evaŋ vutte āyasmā ānando bhagavantaŋ etadavoca – ‘mā, bhante, bhagavā imasmiŋ khuddakanagarake ujjangalanagarake sākhānagarake parinibbāyi. Santi, bhante, aññāni mahānagarāni, seyyathidaŋ– campā rājagahaŋ sāvatthī sāketaŋ kosambī bārāṇasī; ettha bhagavā parinibbāyatu. Ettha bahū khattiyamahāsālā, brāhmaṇamahāsālā gahapatimahāsālā tathāgate abhippasannā. Te tathāgatassa sarīrapūjaŋ karissantī’ ti ‘māhevaŋ, ānanda, avaca; māhevaŋ, ānanda, avaca– “khuddakanagarakaŋ ujjangalanagarakaŋ sākhānagarakan” ti.

‘Bhūtapubbaŋ, ānanda, rājā mahāsudassano nāma ahosi cakkavattī dhammiko dhammarājā cāturanto vijitāvī janappadatthāvariyappatto sattaratanasamannāgato. Rañño, ānanda, mahāsudassanassa ayaŋ kusinārā kusāvatī nāma rājadhānī ahosi, puratthimena ca pacchimena ca dvādasayojanāni āyāmena; uttarena ca dakkhiṇena ca sattayojanāni vitthārena. Kusāvatī, ānanda, rājadhānī iddhā ceva ahosi phītā ca bahujanā ca ākiṇṇamanussā ca subhikkhā ca. Seyyathāpi, ānanda, devānaŋ āḷakamandā nāma rājadhānī iddhā ceva hoti phītā ca bahujanā ca ākiṇṇayakkhā ca subhikkhā ca; evameva kho, ānanda, kusāvatī rājadhānī iddhā ceva ahosi phītā ca bahujanā ca ākiṇṇamanussā ca subhikkhā ca. Kusāvatī, ānanda, rājadhānī dasahi saddehi avivittā ahosi divā ceva rattiñca, seyyathidaŋ– hatthisaddena assasaddena rathasaddena bherisaddena mudingasaddena vīṇāsaddena gītasaddena sankhasaddena sammasaddena pāṇitāḷasaddena “asnātha pivatha khādathā” ti dasamena saddena.

‘Gaccha tvaŋ, ānanda, kusināraŋ pavisitvā kosinārakānaŋ mallānaŋ ārocehi– “ajja kho, vāseṭṭhā, rattiyā pacchime yāme tathāgatassa parinibbānaŋ (p. 2.122) bhavissati. Abhikkamatha vāseṭṭhā, abhikkamatha vāseṭṭhā. Mā pacchā vippaṭisārino ahuvattha– amhākañca no gāmakkhette tathāgatassa parinibbānaŋ ahosi, na mayaŋ labhimhā pacchime kāle tathāgataŋ dassanāyā”’ ti. ‘Evaŋ, bhante’ ti kho āyasmā ānando bhagavato paṭissutvā nivāsetvā pattacīvaramādāya attadutiyo kusināraŋ pāvisi.

Mallānaŋ vandanā

211. Tena kho pana samayena kosinārakā mallā sandhāgāre sannipatitā honti kenacideva karaṇīyena. Atha kho āyasmā ānando yena kosinārakānaŋ mallānaŋ sandhāgāraŋ tenupasankami; upasankamitvā kosinārakānaŋ mallānaŋ ārocesi– ‘ajja kho, vāseṭṭhā, rattiyā pacchime yāme tathāgatassa parinibbānaŋ bhavissati. Abhikkamatha vāseṭṭhā abhikkamatha vāseṭṭhā. Mā pacchā vippaṭisārino ahuvattha– “amhākañca no gāmakkhette tathāgatassa parinibbānaŋ ahosi, na mayaŋ labhimhā pacchime kāle tathāgataŋ dassanāyā”’ ti. Idamāyasmato ānandassa vacanaŋ sutvā mallā ca mallaputtā ca mallasuṇisā ca mallapajāpatiyo ca aghāvino dummanā cetodukkhasamappitā appekacce kese pakiriya kandanti, bāhā paggayha kandanti, chinnapātaŋ papatanti, āvaṭṭanti vivaṭṭanti– “atikhippaŋ bhagavā parinibbāyissati, atikhippaŋ sugato parinibbāyissati, atikhippaŋ cakkhuŋ loke antaradhāyissatī” ti. Atha kho mallā ca mallaputtā ca mallasuṇisā ca mallapajāpatiyo ca aghāvino dummanā cetodukkhasamappitā yena upavattanaŋ mallānaŋ sālavanaŋ yenāyasmā ānando tenupasankamiŋsu. Atha kho āyasmato ānandassa etadahosi – ‘sace kho ahaŋ kosinārake malle ekamekaŋ bhagavantaŋ vandāpessāmi, avandito bhagavā kosinārakehi mallehi bhavissati, athāyaŋ ratti vibhāyissati. Yaŋnūnāhaŋ kosinārake malle kulaparivattaso kulaparivattaso ṭhapetvā bhagavantaŋ vandāpeyyaŋ– “itthannāmo, bhante, mallo saputto sabhariyo sapariso sāmacco bhagavato pāde (p. 2.123) sirasā vandatī” ti. Atha kho āyasmā ānando kosinārake malle kulaparivattaso kulaparivattaso ṭhapetvā bhagavantaŋ vandāpesi– “itthannāmo, bhante, mallo saputto sabhariyo sapariso sāmacco bhagavato pāde sirasā vandatī”’ ti. Atha kho āyasmā ānando etena upāyena paṭhameneva yāmena kosinārake malle bhagavantaŋ vandāpesi.

Subhaddaparibbājakavatthu

212. Tena kho pana samayena subhaddo nāma paribbājako kusinārāyaŋ paṭivasati. Assosi kho subhaddo paribbājako– ‘ajja kira rattiyā pacchime yāme samaṇassa gotamassa parinibbānaŋ bhavissatī’ ti. Atha kho subhaddassa paribbājakassa etadahosi– ‘sutaŋ kho pana metaŋ paribbājakānaŋ vuḍḍhānaŋ mahallakānaŋ ācariyapācariyānaŋ bhāsamānānaŋ– “kadāci karahaci tathāgatā loke uppajjanti arahanto sammāsambuddhā” ti. Ajjeva rattiyā pacchime yāme samaṇassa gotamassa parinibbānaŋ bhavissati. Atthi ca me ayaŋ kankhādhammo uppanno, evaŋ pasanno ahaŋ samaṇe gotame, “pahoti me samaṇo gotamo tathā dhammaŋ desetuŋ, yathāhaŋ imaŋ kankhādhammaŋ pajaheyyan”’ ti. Atha kho subhaddo paribbājako yena upavattanaŋ mallānaŋ sālavanaŋ, yenāyasmā ānando tenupasankami; upasankamitvā āyasmantaŋ ānandaŋ etadavoca– ‘sutaŋ metaŋ, bho ānanda, paribbājakānaŋ vuḍḍhānaŋ mahallakānaŋ ācariyapācariyānaŋ bhāsamānānaŋ– “kadāci karahaci tathāgatā loke uppajjanti arahanto sammāsambuddhā” ti. Ajjeva rattiyā pacchime yāme samaṇassa gotamassa parinibbānaŋ bhavissati. Atthi ca me ayaŋ kankhādhammo uppanno– evaŋ pasanno ahaŋ samaṇe gotame “pahoti me samaṇo gotamo tathā dhammaŋ desetuŋ, yathāhaŋ imaŋ kankhādhammaŋ pajaheyyan” ti. Sādhāhaŋ, bho ānanda, labheyyaŋ samaṇaŋ gotamaŋ dassanāyā’ ti. Evaŋ vutte āyasmā ānando subhaddaŋ paribbājakaŋ etadavoca– ‘alaŋ, āvuso subhadda, mā tathāgataŋ viheṭhesi, kilanto bhagavā’ ti. Dutiyampi kho subhaddo paribbājako …pe… tatiyampi kho subhaddo paribbājako āyasmantaŋ ānandaŋ etadavoca– ‘sutaŋ metaŋ, bho ānanda, paribbājakānaŋ vuḍḍhānaŋ mahallakānaŋ ācariyapācariyānaŋ bhāsamānānaŋ– “kadāci karahaci tathāgatā (p. 2.124) loke uppajjanti arahanto sammāsambuddhā” ti. Ajjeva rattiyā pacchime yāme samaṇassa gotamassa parinibbānaŋ bhavissati. Atthi ca me ayaŋ kankhādhammo uppanno– evaŋ pasanno ahaŋ samaṇe gotame, “pahoti me samaṇo gotamo tathā dhammaŋ desetuŋ, yathāhaŋ imaŋ kankhādhammaŋ pajaheyyan” ti. Sādhāhaŋ, bho ānanda, labheyyaŋ samaṇaŋ gotamaŋ dassanāyā’ ti. Tatiyampi kho āyasmā ānando subhaddaŋ paribbājakaŋ etadavoca– ‘alaŋ, āvuso subhadda, mā tathāgataŋ viheṭhesi, kilanto bhagavā’ ti.

213. Assosi kho bhagavā āyasmato ānandassa subhaddena paribbājakena saddhiŋ imaŋ kathāsallāpaŋ. Atha kho bhagavā āyasmantaŋ ānandaŋ āmantesi– ‘alaŋ, ānanda, mā subhaddaŋ vāresi, labhataŋ, ānanda, subhaddo tathāgataŋ dassanāya. Yaŋ kiñci maŋ subhaddo pucchissati, sabbaŋ taŋ aññāpekkhova pucchissati, no vihesāpekkho. Yaŋ cassāhaŋ puṭṭho byākarissāmi, taŋ khippameva ājānissatī’ ti. Atha kho āyasmā ānando subhaddaŋ paribbājakaŋ etadavoca– ‘gacchāvuso subhadda, karoti te bhagavā okāsan’ ti. Atha kho subhaddo paribbājako yena bhagavā tenupasankami; upasankamitvā bhagavatā saddhiŋ sammodi, sammodanīyaŋ kathaŋ sāraṇīyaŋ vītisāretvā ekamantaŋ nisīdi. Ekamantaŋ nisinno kho subhaddo paribbājako bhagavantaŋ etadavoca– ‘yeme, bho gotama, samaṇabrāhmaṇā sanghino gaṇino gaṇācariyā ñātā yasassino titthakarā sādhusammatā bahujanassa, seyyathidaŋ pūraṇo kassapo, makkhali gosālo, ajito kesakambalo, pakudho kaccāyano, sañcayo belaṭṭhaputto, nigaṇṭho nāṭaputto, sabbete sakāya paṭiññāya abbhaññiŋsu, sabbeva na abbhaññiŋsu udāhu ekacce abbhaññiŋsu, ekacce na abbhaññiŋsū’ ti? ‘Alaŋ, subhadda, tiṭṭhatetaŋ– “sabbete sakāya paṭiññāya abbhaññiŋsu, sabbeva na abbhaññiŋsu, udāhu ekacce abbhaññiŋsu, ekacce na abbhaññiŋsū” ti. Dhammaŋ te, subhadda, desessāmi; taŋ suṇāhi sādhukaŋ manasikarohi, bhāsissāmī’ ti. ‘Evaŋ, bhante’ ti kho subhaddo paribbājako bhagavato paccassosi. Bhagavā etadavoca–

214. ‘Yasmiŋ kho, subhadda, dhammavinaye ariyo aṭṭhangiko maggo na upalabbhati, samaṇopi tattha na upalabbhati. Dutiyopi tattha samaṇo (p. 2.125) na upalabbhati. Tatiyopi tattha samaṇo na upalabbhati. Catutthopi tattha samaṇo na upalabbhati. Yasmiñca kho, subhadda, dhammavinaye ariyo aṭṭhangiko maggo upalabbhati, samaṇopi tattha upalabbhati, dutiyopi tattha samaṇo upalabbhati, tatiyopi tattha samaṇo upalabbhati, catutthopi tattha samaṇo upalabbhati. Imasmiŋ kho, subhadda, dhammavinaye ariyo aṭṭhangiko maggo upalabbhati, idheva, subhadda, samaṇo, idha dutiyo samaṇo, idha tatiyo samaṇo, idha catuttho samaṇo, suññā parappavādā samaṇebhi aññehi . Ime ca, subhadda, bhikkhū sammā vihareyyuŋ, asuñño loko arahantehi assāti.


‘Ekūnatiŋso vayasā subhadda,


Yaŋ pabbajiŋ kinkusalānu-esī.


Vassāni paññāsa samādhikāni,


Yato ahaŋ pabbajito subhadda.


Ñāyassa dhammassa padesavattī,


Ito bahiddhā samaṇopi natthi.

‘Dutiyopi samaṇo natthi. Tatiyopi samaṇo natthi. Catutthopi samaṇo natthi. Suññā parappavādā samaṇebhi aññehi. Ime ca, subhadda, bhikkhū sammā vihareyyuŋ, asuñño loko arahantehi assā’ ti.

215. Evaŋ vutte subhaddo paribbājako bhagavantaŋ etadavoca– ‘abhikkantaŋ, bhante, abhikkantaŋ, bhante. Seyyathāpi, bhante, nikkujjitaŋ vā ukkujjeyya, paṭicchannaŋ vā vivareyya, mūḷhassa vā maggaŋ ācikkheyya, andhakāre vā telapajjotaŋ dhāreyya, “cakkhumanto rūpāni dakkhantī” ti, evamevaŋ bhagavatā anekapariyāyena dhammo pakāsito. Esāhaŋ, bhante, bhagavantaŋ saraṇaŋ gacchāmi dhammañca bhikkhusanghañca. Labheyyāhaŋ, bhante, bhagavato santike pabbajjaŋ, labheyyaŋ upasampadan’ ti. ‘Yo kho, subhadda, aññatitthiyapubbo imasmiŋ dhammavinaye ākankhati pabbajjaŋ, ākankhati upasampadaŋ, so cattāro (p. 2.126) māse parivasati. Catunnaŋ māsānaŋ accayena āraddhacittā bhikkhū pabbājenti upasampādenti bhikkhubhāvāya. Api ca mettha puggalavemattatā viditā’ ti. ‘Sace, bhante, aññatitthiyapubbā imasmiŋ dhammavinaye ākankhantā pabbajjaŋ ākankhantā upasampadaŋ cattāro māse parivasanti, catunnaŋ māsānaŋ accayena āraddhacittā bhikkhū pabbājenti upasampādenti bhikkhubhāvāya. Ahaŋ cattāri vassāni parivasissāmi, catunnaŋ vassānaŋ accayena āraddhacittā bhikkhū pabbājentu upasampādentu bhikkhubhāvāyā’ ti.

Atha kho bhagavā āyasmantaŋ ānandaŋ āmantesi– ‘tenahānanda, subhaddaŋ pabbājehī’ ti. ‘Evaŋ, bhante’ ti kho āyasmā ānando bhagavato paccassosi. Atha kho subhaddo paribbājako āyasmantaŋ ānandaŋ etadavoca– ‘lābhā vo, āvuso ānanda; suladdhaŋ vo, āvuso ānanda, ye ettha satthu sammukhā antevāsikābhisekena abhisittā’ ti. Alattha kho subhaddo paribbājako bhagavato santike pabbajjaŋ, alattha upasampadaŋ. Acirūpasampanno kho panāyasmā subhaddo eko vūpakaṭṭho appamatto ātāpī pahitatto viharanto nacirasseva– “yassatthāya kulaputtā sammadeva agārasmā anagāriyaŋ pabbajanti” tadanuttaraŋ brahmacariyapariyosānaŋ diṭṭheva dhamme sayaŋ abhiññā sacchikatvā upasampajja vihāsi. “Khīṇā jāti, vusitaŋ brahmacariyaŋ, kataŋ karaṇīyaŋ, nāparaŋ itthattāyā” ti abbhaññāsi. Aññataro kho panāyasmā subhaddo arahataŋ ahosi. So bhagavato pacchimo sakkhisāvako ahosīti.

Pañcamo bhāṇavāro.

Tathāgatapacchimavācā

216. Atha kho bhagavā āyasmantaŋ ānandaŋ āmantesi – ‘siyā kho panānanda, tumhākaŋ evamassa– “atītasatthukaŋ pāvacanaŋ, natthi no satthā” ti. Na kho panetaŋ, ānanda, evaŋ daṭṭhabbaŋ. Yo vo, ānanda, mayā dhammo ca vinayo (p. 2.127) ca desito paññatto, so vo mamaccayena satthā. Yathā kho panānanda, etarahi bhikkhū aññamaññaŋ āvusovādena samudācaranti, na kho mamaccayena evaŋ samudācaritabbaŋ. Theratarena, ānanda, bhikkhunā navakataro bhikkhu nāmena vā gottena vā āvusovādena vā samudācaritabbo. Navakatarena bhikkhunā therataro bhikkhu “bhante” ti vā “āyasmā” ti vā samudācaritabbo. Ākankhamāno, ānanda, sangho mamaccayena khuddānukhuddakāni sikkhāpadāni samūhanatu. Channassa, ānanda, bhikkhuno mamaccayena brahmadaṇḍo dātabbo’ ti. ‘Katamo pana, bhante, brahmadaṇḍo’ ti? ‘Channo, ānanda, bhikkhu yaŋ iccheyya, taŋ vadeyya. So bhikkhūhi neva vattabbo, na ovaditabbo, na anusāsitabbo’ ti.

217. Atha kho bhagavā bhikkhū āmantesi– ‘siyā kho pana, bhikkhave, ekabhikkhussāpi kankhā vā vimati vā buddhe vā dhamme vā sanghe vā magge vā paṭipadāya vā, pucchatha, bhikkhave, mā pacchā vippaṭisārino ahuvattha– “sammukhībhūto no satthā ahosi na mayaŋ sakkhimhā bhagavantaŋ sammukhā paṭipucchitu”’ nti. Evaŋ vutte te bhikkhū tuṇhī ahesuŋ. Dutiyampi kho bhagavā …pe… tatiyampi kho bhagavā bhikkhū āmantesi– ‘siyā kho pana, bhikkhave, ekabhikkhussāpi kankhā vā vimati vā buddhe vā dhamme vā sanghe vā magge vā paṭipadāya vā, pucchatha, bhikkhave, mā pacchā vippaṭisārino ahuvattha– “sammukhībhūto no satthā ahosi na mayaŋ sakkhimhā bhagavantaŋ sammukhā paṭipucchitu”’ nti. Tatiyampi kho te bhikkhū tuṇhī ahesuŋ. Atha kho bhagavā bhikkhū āmantesi– ‘siyā kho pana, bhikkhave, satthugāravenapi na puccheyyātha. Sahāyakopi, bhikkhave, sahāyakassa ārocetū’ ti. Evaŋ vutte te bhikkhū tuṇhī ahesuŋ. Atha kho āyasmā ānando bhagavantaŋ etadavoca– ‘acchariyaŋ, bhante, abbhutaŋ, bhante, evaŋ pasanno ahaŋ, bhante, imasmiŋ bhikkhusanghe, “natthi ekabhikkhussāpi kankhā vā vimati vā buddhe vā dhamme vā sanghe vā magge vā paṭipadāya vā”’ ti. ‘Pasādā kho tvaŋ, ānanda, vadesi, ñāṇameva hettha, ānanda, tathāgatassa. Natthi imasmiŋ bhikkhusanghe ekabhikkhussāpi kankhā vā vimati vā buddhe vā dhamme vā sanghe vā magge vā paṭipadāya vā. Imesañhi, ānanda, pañcannaŋ bhikkhusatānaŋ yo pacchimako bhikkhu, so sotāpanno avinipātadhammo niyato sambodhiparāyaṇo’ ti.

218. Atha (p. 2.128) kho bhagavā bhikkhū āmantesi– ‘handa dāni, bhikkhave, āmantayāmi vo, vayadhammā sankhārā appamādena sampādethā’ ti. Ayaŋ tathāgatassa pacchimā vācā.

Parinibbutakathā

219. Atha kho bhagavā paṭhamaŋ jhānaŋ samāpajji, paṭhamajjhānā vuṭṭhahitvā dutiyaŋ jhānaŋ samāpajji, dutiyajjhānā vuṭṭhahitvā tatiyaŋ jhānaŋ samāpajji, tatiyajjhānā vuṭṭhahitvā catutthaŋ jhānaŋ samāpajji. Catutthajjhānā vuṭṭhahitvā ākāsānañcāyatanaŋ samāpajji, ākāsānañcāyatanasamāpattiyā vuṭṭhahitvā viññāṇañcāyatanaŋ samāpajji, viññāṇañcāyatanasamāpattiyā vuṭṭhahitvā ākiñcaññāyatanaŋ samāpajji, ākiñcaññāyatanasamāpattiyā vuṭṭhahitvā nevasaññānāsaññāyatanaŋ samāpajji, nevasaññānāsaññāyatanasamāpattiyā vuṭṭhahitvā saññāvedayitanirodhaŋ samāpajji.

Atha kho āyasmā ānando āyasmantaŋ anuruddhaŋ etadavoca– ‘parinibbuto, bhante anuruddha bhagavā’ ti. ‘Nāvuso ānanda, bhagavā parinibbuto, saññāvedayitanirodhaŋ samāpanno’ ti.

Atha kho bhagavā saññāvedayitanirodhasamāpattiyā vuṭṭhahitvā nevasaññānāsaññāyatanaŋ samāpajji, nevasaññānāsaññāyatanasamāpattiyā vuṭṭhahitvā ākiñcaññāyatanaŋ samāpajji, ākiñcaññāyatanasamāpattiyā vuṭṭhahitvā viññāṇañcāyatanaŋ samāpajji, viññāṇañcāyatanasamāpattiyā vuṭṭhahitvā ākāsānañcāyatanaŋ samāpajji, ākāsānañcāyatanasamāpattiyā vuṭṭhahitvā catutthaŋ jhānaŋ samāpajji, catutthajjhānā vuṭṭhahitvā tatiyaŋ jhānaŋ samāpajji, tatiyajjhānā vuṭṭhahitvā dutiyaŋ jhānaŋ samāpajji, dutiyajjhānā vuṭṭhahitvā paṭhamaŋ jhānaŋ samāpajji, paṭhamajjhānā vuṭṭhahitvā dutiyaŋ jhānaŋ samāpajji, dutiyajjhānā vuṭṭhahitvā tatiyaŋ jhānaŋ samāpajji, tatiyajjhānā vuṭṭhahitvā catutthaŋ jhānaŋ samāpajji, catutthajjhānā vuṭṭhahitvā samanantarā bhagavā parinibbāyi.

220. Parinibbute bhagavati saha parinibbānā mahābhūmicālo ahosi bhiŋsanako salomahaŋso. Devadundubhiyo ca phaliŋsu. Parinibbute bhagavati saha parinibbānā brahmāsahampati imaŋ gāthaŋ abhāsi–


‘Sabbeva (p. 2.129) nikkhipissanti, bhūtā loke samussayaŋ;


Yattha etādiso satthā, loke appaṭipuggalo.


Tathāgato balappatto, sambuddho parinibbuto’ ti.

221. Parinibbute bhagavati saha parinibbānā sakko devānamindo imaŋ gāthaŋ abhāsi–


‘Aniccā vata sankhārā, uppādavayadhammino;


Uppajjitvā nirujjhanti, tesaŋ vūpasamo sukho’ ti.

222. Parinibbute bhagavati saha parinibbānā āyasmā anuruddho imā gāthāyo abhāsi–


‘Nāhu assāsapassāso, ṭhitacittassa tādino;


Anejo santimārabbha, yaŋ kālamakarī muni.


‘Asallīnena cittena, vedanaŋ ajjhavāsayi;


Pajjotasseva nibbānaŋ, vimokkho cetaso ahū’ ti.

223. Parinibbute bhagavati saha parinibbānā āyasmā ānando imaŋ gāthaŋ abhāsi–


‘Tadāsi yaŋ bhiŋsanakaŋ, tadāsi lomahaŋsanaŋ;


Sabbākāravarūpete, sambuddhe parinibbute’ ti.

224. Parinibbute bhagavati ye te tattha bhikkhū avītarāgā appekacce bāhā paggayha kandanti, chinnapātaŋ papatanti, āvaṭṭanti vivaṭṭanti, ‘atikhippaŋ bhagavā parinibbuto atikhippaŋ sugato parinibbuto, atikhippaŋ cakkhuŋ loke antarahito’ ti. Ye pana te bhikkhū vītarāgā, te satā sampajānā adhivāsenti– ‘aniccā sankhārā, taŋ kutettha labbhā’ ti.

225. Atha kho āyasmā anuruddho bhikkhū āmantesi – ‘alaŋ, āvuso, mā socittha mā paridevittha. Nanu etaŋ, āvuso, bhagavatā paṭikacceva akkhātaŋ– “sabbeheva piyehi manāpehi nānābhāvo vinābhāvo aññathābhāvo”. Taŋ kutettha, āvuso, labbhā. “Yaŋ taŋ jātaŋ bhūtaŋ sankhataŋ palokadhammaŋ, taŋ vata mā palujjī” ti, netaŋ ṭhānaŋ vijjati (p. 2.130) Devatā, āvuso, ujjhāyantī’ ti. ‘Kathaŋbhūtā pana, bhante, āyasmā anuruddho devatā manasi karotī’ ti?

‘Santāvuso ānanda, devatā ākāse pathavīsaññiniyo kese pakiriya kandanti, bāhā paggayha kandanti, chinnapātaŋ papatanti, āvaṭṭanti, vivaṭṭanti– “atikhippaŋ bhagavā parinibbuto, atikhippaŋ sugato parinibbuto, atikhippaŋ cakkhuŋ loke antarahito” ti. Santāvuso ānanda, devatā pathaviyā pathavīsaññiniyo kese pakiriya kandanti, bāhā paggayha kandanti, chinnapātaŋ papatanti, āvaṭṭanti, vivaṭṭanti– “atikhippaŋ bhagavā parinibbuto atikhippaŋ sugato parinibbuto, atikhippaŋ cakkhuŋ loke antarahito” ti. Yā pana tā devatā vītarāgā, tā satā sampajānā adhivāsenti– “aniccā sankhārā, taŋ kutettha labbhā” ti. Atha kho āyasmā ca anuruddho āyasmā ca ānando taŋ rattāvasesaŋ dhammiyā kathāya vītināmesuŋ.

226. Atha kho āyasmā anuruddho āyasmantaŋ ānandaŋ āmantesi– ‘gacchāvuso ānanda, kusināraŋ pavisitvā kosinārakānaŋ mallānaŋ ārocehi– “parinibbuto, vāseṭṭhā, bhagavā, yassadāni kālaŋ maññathā”’ ti. ‘Evaŋ, bhante’ ti kho āyasmā ānando āyasmato anuruddhassa paṭissutvā pubbaṇhasamayaŋ nivāsetvā pattacīvaramādāya attadutiyo kusināraŋ pāvisi. Tena kho pana samayena kosinārakā mallā sandhāgāre sannipatitā honti teneva karaṇīyena. Atha kho āyasmā ānando yena kosinārakānaŋ mallānaŋ sandhāgāraŋ tenupasankami; upasankamitvā kosinārakānaŋ mallānaŋ ārocesi– “parinibbuto, vāseṭṭhā, bhagavā, yassadāni kālaŋ maññathā” ti. Idamāyasmato ānandassa vacanaŋ sutvā mallā ca mallaputtā ca mallasuṇisā ca mallapajāpatiyo ca aghāvino dummanā cetodukkhasamappitā appekacce kese pakiriya kandanti, bāhā paggayha kandanti, chinnapātaŋ papatanti, āvaṭṭanti, vivaṭṭanti– ‘atikhippaŋ bhagavā parinibbuto, atikhippaŋ sugato parinibbuto, atikhippaŋ cakkhuŋ loke antarahito’ ti.

Buddhasarīrapūjā

227. Atha (p. 2.131) kho kosinārakā mallā purise āṇāpesuŋ – ‘tena hi, bhaṇe, kusinārāyaŋ gandhamālañca sabbañca tāḷāvacaraŋ sannipātethā’ ti. Atha kho kosinārakā mallā gandhamālañca sabbañca tāḷāvacaraŋ pañca ca dussayugasatāni ādāya yena upavattanaŋ mallānaŋ sālavanaŋ, yena bhagavato sarīraŋ tenupasankamiŋsu; upasankamitvā bhagavato sarīraŋ naccehi gītehi vāditehi mālehi gandhehi sakkarontā garuŋ karontā mānentā pūjentā celavitānāni karontā maṇḍalamāḷe paṭiyādentā ekadivasaŋ vītināmesuŋ.

Atha kho kosinārakānaŋ mallānaŋ etadahosi– ‘ativikālo kho ajja bhagavato sarīraŋ jhāpetuŋ, sve dāni mayaŋ bhagavato sarīraŋ jhāpessāmā’ ti. Atha kho kosinārakā mallā bhagavato sarīraŋ naccehi gītehi vāditehi mālehi gandhehi sakkarontā garuŋ karontā mānentā pūjentā celavitānāni karontā maṇḍalamāḷe paṭiyādentā dutiyampi divasaŋ vītināmesuŋ, tatiyampi divasaŋ vītināmesuŋ, catutthampi divasaŋ vītināmesuŋ, pañcamampi divasaŋ vītināmesuŋ, chaṭṭhampi divasaŋ vītināmesuŋ.

Atha kho sattamaŋ divasaŋ kosinārakānaŋ mallānaŋ etadahosi– ‘mayaŋ bhagavato sarīraŋ naccehi gītehi vāditehi mālehi gandhehi sakkarontā garuŋ karontā mānentā pūjentā dakkhiṇena dakkhiṇaŋ nagarassa haritvā bāhirena bāhiraŋ dakkhiṇato nagarassa bhagavato sarīraŋ jhāpessāmā’ ti.

228. Tena kho pana samayena aṭṭha mallapāmokkhā sīsaŋnhātā ahatāni vatthāni nivatthā ‘mayaŋ bhagavato sarīraŋ uccāressāmā’ ti na sakkonti uccāretuŋ. Atha kho kosinārakā mallā āyasmantaŋ anuruddhaŋ etadavocuŋ– ‘ko nu kho, bhante anuruddha, hetu ko paccayo, yenime aṭṭha mallapāmokkhā sīsaŋnhātā ahatāni vatthāni nivatthā “mayaŋ bhagavato sarīraŋ uccāressāmā” ti na sakkonti uccāretun’ ti? ‘Aññathā kho, vāseṭṭhā, tumhākaŋ adhippāyo, aññathā devatānaŋ adhippāyo’ ti. ‘Kathaŋ pana, bhante, devatānaŋ adhippāyo’ ti? ‘Tumhākaŋ kho, vāseṭṭhā, adhippāyo– “mayaŋ bhagavato sarīraŋ naccehi gītehi vāditehi mālehi gandhehi (p. 2.132) sakkarontā garuŋ karontā mānentā pūjentā dakkhiṇena dakkhiṇaŋ nagarassa haritvā bāhirena bāhiraŋ dakkhiṇato nagarassa bhagavato sarīraŋ jhāpessāmā” ti; devatānaŋ kho, vāseṭṭhā, adhippāyo– “mayaŋ bhagavato sarīraŋ dibbehi naccehi gītehi vāditehi gandhehi sakkarontā garuŋ karontā mānentā pūjentā uttarena uttaraŋ nagarassa haritvā uttarena dvārena nagaraŋ pavesetvā majjhena majjhaŋ nagarassa haritvā puratthimena dvārena nikkhamitvā puratthimato nagarassa makuṭabandhanaŋ nāma mallānaŋ cetiyaŋ ettha bhagavato sarīraŋ jhāpessāmā” ti. ‘Yathā, bhante, devatānaŋ adhippāyo, tathā hotū’ ti.

229. Tena kho pana samayena kusinārā yāva sandhisamalasankaṭīrā jaṇṇumattena odhinā mandāravapupphehi santhatā hoti. Atha kho devatā ca kosinārakā ca mallā bhagavato sarīraŋ dibbehi ca mānusakehi ca naccehi gītehi vāditehi mālehi gandhehi sakkarontā garuŋ karontā mānentā pūjentā uttarena uttaraŋ nagarassa haritvā uttarena dvārena nagaraŋ pavesetvā majjhena majjhaŋ nagarassa haritvā puratthimena dvārena nikkhamitvā puratthimato nagarassa makuṭabandhanaŋ nāma mallānaŋ cetiyaŋ ettha ca bhagavato sarīraŋ nikkhipiŋsu.

230. Atha kho kosinārakā mallā āyasmantaŋ ānandaŋ etadavocuŋ– ‘kathaŋ mayaŋ, bhante ānanda, tathāgatassa sarīre paṭipajjāmā’ ti? ‘Yathā kho, vāseṭṭhā, rañño cakkavattissa sarīre paṭipajjanti, evaŋ tathāgatassa sarīre paṭipajjitabban’ ti. ‘Kathaŋ pana, bhante ānanda, rañño cakkavattissa sarīre paṭipajjantī’ ti? ‘Rañño, vāseṭṭhā, cakkavattissa sarīraŋ ahatena vatthena veṭhenti, ahatena vatthena veṭhetvā vihatena kappāsena veṭhenti, vihatena kappāsena veṭhetvā ahatena vatthena veṭhenti. Etena upāyena pañcahi yugasatehi rañño cakkavattissa sarīraŋ veṭhetvā āyasāya teladoṇiyā pakkhipitvā aññissā āyasāya doṇiyā paṭikujjitvā sabbagandhānaŋ citakaŋ karitvā rañño cakkavattissa sarīraŋ jhāpenti. Cātumahāpathe rañño cakkavattissa thūpaŋ karonti (p. 2.133) Evaŋ kho, vāseṭṭhā, rañño cakkavattissa sarīre paṭipajjanti. Yathā kho, vāseṭṭhā, rañño cakkavattissa sarīre paṭipajjanti, evaŋ tathāgatassa sarīre paṭipajjitabbaŋ. Cātumahāpathe tathāgatassa thūpo kātabbo. Tattha ye mālaŋ vā gandhaŋ vā cuṇṇakaŋ vā āropessanti vā abhivādessanti vā cittaŋ vā pasādessanti, tesaŋ taŋ bhavissati dīgharattaŋ hitāya sukhāyā’ ti. Atha kho kosinārakā mallā purise āṇāpesuŋ– ‘tena hi, bhaṇe, mallānaŋ vihataŋ kappāsaŋ sannipātethā’ ti.

Atha kho kosinārakā mallā bhagavato sarīraŋ ahatena vatthena veṭhetvā vihatena kappāsena veṭhesuŋ, vihatena kappāsena veṭhetvā ahatena vatthena veṭhesuŋ. Etena upāyena pañcahi yugasatehi bhagavato sarīraŋ veṭhetvā āyasāya teladoṇiyā pakkhipitvā aññissā āyasāya doṇiyā paṭikujjitvā sabbagandhānaŋ citakaŋ karitvā bhagavato sarīraŋ citakaŋ āropesuŋ.

Mahākassapattheravatthu

231. Tena kho pana samayena āyasmā mahākassapo pāvāya kusināraŋ addhānamaggappaṭippanno hoti mahatā bhikkhusanghena saddhiŋ pañcamattehi bhikkhusatehi. Atha kho āyasmā mahākassapo maggā okkamma aññatarasmiŋ rukkhamūle nisīdi. Tena kho pana samayena aññataro ājīvako kusinārāya mandāravapupphaŋ gahetvā pāvaŋ addhānamaggappaṭippanno hoti. Addasā kho āyasmā mahākassapo taŋ ājīvakaŋ dūratova āgacchantaŋ, disvā taŋ ājīvakaŋ etadavoca– ‘apāvuso, amhākaŋ satthāraŋ jānāsī’ ti? ‘Āmāvuso, jānāmi, ajja sattāhaparinibbuto samaṇo gotamo. Tato me idaŋ mandāravapupphaŋ gahitan’ ti. Tattha ye te bhikkhū avītarāgā appekacce bāhā paggayha kandanti, chinnapātaŋ papatanti, āvaṭṭanti, vivaṭṭanti– ‘atikhippaŋ bhagavā parinibbuto, atikhippaŋ sugato parinibbuto, atikhippaŋ cakkhuŋ loke antarahito’ ti. Ye pana te bhikkhū vītarāgā, te satā sampajānā adhivāsenti– ‘aniccā sankhārā, taŋ kutettha labbhā’ ti.

232. Tena kho pana samayena subhaddo nāma vuddhapabbajito tassaŋ parisāyaŋ nisinno hoti. Atha kho subhaddo vuddhapabbajito te (p. 2.134) bhikkhū etadavoca– ‘alaŋ, āvuso, mā socittha, mā paridevittha, sumuttā mayaŋ tena mahāsamaṇena. Upaddutā ca homa– “idaŋ vo kappati, idaŋ vo na kappatī” ti. Idāni pana mayaŋ yaŋ icchissāma, taŋ karissāma, yaŋ na icchissāma, na taŋ karissāmā’ ti. Atha kho āyasmā mahākassapo bhikkhū āmantesi – ‘alaŋ, āvuso, mā socittha, mā paridevittha. Nanu etaŋ āvuso, bhagavatā paṭikacceva akkhātaŋ– “sabbeheva piyehi manāpehi nānābhāvo vinābhāvo aññathābhāvo”. Taŋ kutettha, āvuso, labbhā. “Yaŋ taŋ jātaŋ bhūtaŋ sankhataŋ palokadhammaŋ, taŋ tathāgatassāpi sarīraŋ mā palujjī” ti, netaŋ ṭhānaŋ vijjatī’ ti.

233. Tena kho pana samayena cattāro mallapāmokkhā sīsaŋnhātā ahatāni vatthāni nivatthā– ‘mayaŋ bhagavato citakaŋ āḷimpessāmā’ ti na sakkonti āḷimpetuŋ. Atha kho kosinārakā mallā āyasmantaŋ anuruddhaŋ etadavocuŋ– ‘ko nu kho, bhante anuruddha, hetu ko paccayo, yenime cattāro mallapāmokkhā sīsaŋnhātā ahatāni vatthāni nivatthā– “mayaŋ bhagavato citakaŋ āḷimpessāmā” ti na sakkonti āḷimpetun’ ti? ‘Aññathā kho, vāseṭṭhā, devatānaŋ adhippāyo’ ti. ‘Kathaŋ pana, bhante, devatānaŋ adhippāyo’ ti? ‘Devatānaŋ kho, vāseṭṭhā, adhippāyo– “ayaŋ āyasmā mahākassapo pāvāya kusināraŋ addhānamaggappaṭippanno mahatā bhikkhusanghena saddhiŋ pañcamattehi bhikkhusatehi. Na tāva bhagavato citako pajjalissati, yāvāyasmā mahākassapo bhagavato pāde sirasā na vandissatī”’ ti. ‘Yathā, bhante, devatānaŋ adhippāyo, tathā hotū’ ti.

234. Atha kho āyasmā mahākassapo yena kusinārā makuṭabandhanaŋ nāma mallānaŋ cetiyaŋ, yena bhagavato citako tenupasankami; upasankamitvā ekaŋsaŋ cīvaraŋ katvā añjaliŋ paṇāmetvā tikkhattuŋ citakaŋ padakkhiṇaŋ katvā bhagavato pāde sirasā vandi. Tānipi kho pañcabhikkhusatāni ekaŋsaŋ cīvaraŋ katvā añjaliŋ paṇāmetvā tikkhattuŋ citakaŋ padakkhiṇaŋ katvā bhagavato pāde sirasā vandiŋsu. Vandite ca panāyasmatā mahākassapena tehi ca pañcahi bhikkhusatehi sayameva bhagavato citako pajjali.

235. Jhāyamānassa (p. 2.135) kho pana bhagavato sarīrassa yaŋ ahosi chavīti vā cammanti vā maŋsanti vā nhārūti vā lasikāti vā, tassa neva chārikā paññāyittha, na masi; sarīrāneva avasissiŋsu. Seyyathāpi nāma sappissa vā telassa vā jhāyamānassa neva chārikā paññāyati, na masi; evameva bhagavato sarīrassa jhāyamānassa yaŋ ahosi chavīti vā cammanti vā maŋsanti vā nhārūti vā lasikāti vā, tassa neva chārikā paññāyittha, na masi; sarīrāneva avasissiŋsu. Tesañca pañcannaŋ dussayugasatānaŋ dveva dussāni na ḍayhiŋsu yañca sabba-abbhantarimaŋ yañca bāhiraŋ. Daḍḍhe ca kho pana bhagavato sarīre antalikkhā udakadhārā pātubhavitvā bhagavato citakaŋ nibbāpesi. Udakasālatopi abbhunnamitvā bhagavato citakaŋ nibbāpesi. Kosinārakāpi mallā sabbagandhodakena bhagavato citakaŋ nibbāpesuŋ. Atha kho kosinārakā mallā bhagavato sarīrāni sattāhaŋ sandhāgāre sattipañjaraŋ karitvā dhanupākāraŋ parikkhipāpetvā naccehi gītehi vāditehi mālehi gandhehi sakkariŋsu garuŋ kariŋsu mānesuŋ pūjesuŋ.

Sarīradhātuvibhājanaŋ

236. Assosi kho rājā māgadho ajātasattu vedehiputto– ‘bhagavā kira kusinārāyaŋ parinibbuto’ ti. Atha kho rājā māgadho ajātasattu vedehiputto kosinārakānaŋ mallānaŋ dūtaŋ pāhesi– ‘bhagavāpi khattiyo ahampi khattiyo, ahampi arahāmi bhagavato sarīrānaŋ bhāgaŋ, ahampi bhagavato sarīrānaŋ thūpañca mahañca karissāmī’ ti.

Assosuŋ kho vesālikā licchavī– ‘bhagavā kira kusinārāyaŋ parinibbuto’ ti. Atha kho vesālikā licchavī kosinārakānaŋ mallānaŋ dūtaŋ pāhesuŋ– ‘bhagavāpi khattiyo mayampi khattiyā, mayampi arahāma bhagavato sarīrānaŋ bhāgaŋ, mayampi bhagavato sarīrānaŋ thūpañca mahañca karissāmā’ ti.

Assosuŋ kho kapilavatthuvāsī sakyā– ‘bhagavā kira kusinārāyaŋ parinibbuto’ ti. Atha kho kapilavatthuvāsī sakyā kosinārakānaŋ mallānaŋ (p. 2.136) dūtaŋ pāhesuŋ– ‘bhagavā amhākaŋ ñātiseṭṭho mayampi arahāma bhagavato sarīrānaŋ bhāgaŋ, mayampi bhagavato sarīrānaŋ thūpañca mahañca karissāmā’ ti.

Assosuŋ kho allakappakā bulayo – ‘bhagavā kira kusinārāyaŋ parinibbuto’ ti. Atha kho allakappakā bulayo kosinārakānaŋ mallānaŋ dūtaŋ pāhesuŋ– ‘bhagavāpi khattiyo mayampi khattiyā, mayampi arahāma bhagavato sarīrānaŋ bhāgaŋ, mayampi bhagavato sarīrānaŋ thūpañca mahañca karissāmā’ ti

Assosuŋ kho rāmagāmakā koḷiyā– ‘bhagavā kira kusinārāyaŋ parinibbuto’ ti. Atha kho rāmagāmakā koḷiyā kosinārakānaŋ mallānaŋ dūtaŋ pāhesuŋ– ‘bhagavāpi khattiyo mayampi khattiyā, mayampi arahāma bhagavato sarīrānaŋ bhāgaŋ, mayampi bhagavato sarīrānaŋ thūpañca mahañca karissāmā’ ti.

Assosi kho veṭṭhadīpako brāhmaṇo– ‘bhagavā kira kusinārāyaŋ parinibbuto’ ti. Atha kho veṭṭhadīpako brāhmaṇo kosinārakānaŋ mallānaŋ dūtaŋ pāhesi– ‘bhagavāpi khattiyo ahaŋ pismi brāhmaṇo, ahampi arahāmi bhagavato sarīrānaŋ bhāgaŋ, ahampi bhagavato sarīrānaŋ thūpañca mahañca karissāmī’ ti.

Assosuŋ kho pāveyyakā mallā– ‘bhagavā kira kusinārāyaŋ parinibbuto’ ti. Atha kho pāveyyakā mallā kosinārakānaŋ mallānaŋ dūtaŋ pāhesuŋ– ‘bhagavāpi khattiyo mayampi khattiyā, mayampi arahāma bhagavato sarīrānaŋ bhāgaŋ, mayampi bhagavato sarīrānaŋ thūpañca mahañca karissāmā’ ti.

Evaŋ vutte kosinārakā mallā te sanghe gaṇe etadavocuŋ– ‘bhagavā amhākaŋ gāmakkhette parinibbuto, na mayaŋ dassāma bhagavato sarīrānaŋ bhāgan’ ti.

237. Evaŋ vutte doṇo brāhmaṇo te sanghe gaṇe etadavoca–


‘Suṇantu (p. 2.137) bhonto mama ekavācaŋ,


Amhāka . Buddho ahu khantivādo.


Na hi sādhu yaŋ uttamapuggalassa,


Sarīrabhāge siyā sampahāro.


Sabbeva bhonto sahitā samaggā,


Sammodamānā karomaṭṭhabhāge.


Vitthārikā hontu disāsu thūpā,


Bahū janā cakkhumato pasannā’ ti.

238. ‘Tena hi, brāhmaṇa, tvaññeva bhagavato sarīrāni aṭṭhadhā samaŋ savibhattaŋ vibhajāhī’ ti. ‘Evaŋ, bho’ ti kho doṇo brāhmaṇo tesaŋ sanghānaŋ gaṇānaŋ paṭissutvā bhagavato sarīrāni aṭṭhadhā samaŋ suvibhattaŋ vibhajitvā te sanghe gaṇe etadavoca – ‘imaŋ me bhonto tumbaŋ dadantu ahampi tumbassa thūpañca mahañca karissāmī’ ti. Adaŋsu kho te doṇassa brāhmaṇassa tumbaŋ.

Assosuŋ kho pippalivaniyā moriyā– ‘bhagavā kira kusinārāyaŋ parinibbuto’ ti. Atha kho pippalivaniyā moriyā kosinārakānaŋ mallānaŋ dūtaŋ pāhesuŋ– ‘bhagavāpi khattiyo mayampi khattiyā, mayampi arahāma bhagavato sarīrānaŋ bhāgaŋ, mayampi bhagavato sarīrānaŋ thūpañca mahañca karissāmā’ ti. ‘Natthi bhagavato sarīrānaŋ bhāgo, vibhattāni bhagavato sarīrāni. Ito angāraŋ harathā’ ti. Te tato angāraŋ hariŋsu .

Dhātuthūpapūjā

239. Atha kho rājā māgadho ajātasattu vedehiputto rājagahe bhagavato sarīrānaŋ thūpañca mahañca akāsi. Vesālikāpi licchavī vesāliyaŋ bhagavato sarīrānaŋ thūpañca mahañca akaŋsu. Kapilavatthuvāsīpi sakyā kapilavatthusmiŋ bhagavato sarīrānaŋ thūpañca mahañca akaŋsu. Allakappakāpi bulayo allakappe bhagavato sarīrānaŋ thūpañca mahañca akaŋsu. Rāmagāmakāpi koḷiyā rāmagāme bhagavato sarīrānaŋ thūpañca mahañca akaŋsu. Veṭṭhadīpakopi brāhmaṇo veṭṭhadīpe bhagavato (p. 2.138) sarīrānaŋ thūpañca mahañca akāsi. Pāveyyakāpi mallā pāvāyaŋ bhagavato sarīrānaŋ thūpañca mahañca akaŋsu. Kosinārakāpi mallā kusinārāyaŋ bhagavato sarīrānaŋ thūpañca mahañca akaŋsu. Doṇopi brāhmaṇo tumbassa thūpañca mahañca akāsi. Pippalivaniyāpi moriyā pippalivane angārānaŋ thūpañca mahañca akaŋsu. Iti aṭṭha sarīrathūpā navamo tumbathūpo dasamo angārathūpo. Evametaŋ bhūtapubbanti.

240. Aṭṭhadoṇaŋ cakkhumato sarīraŋ, sattadoṇaŋ jambudīpe mahenti.


Ekañca doṇaŋ purisavaruttamassa, rāmagāme nāgarājā maheti.


Ekāhi dāṭhā tidivehi pūjitā, ekā pana gandhārapure mahīyati.


Kālingarañño vijite punekaŋ, ekaŋ pana nāgarājā maheti.


Tasseva tejena ayaŋ vasundharā,


Āyāgaseṭṭhehi mahī alankatā.


Evaŋ imaŋ cakkhumato sarīraŋ,


Susakkataŋ sakkatasakkatehi.


Devindanāgindanarindapūjito


Manussindaseṭṭhehi tatheva pūjito.


Taŋ vandatha pañjalikā labhitvā,


Buddho have kappasatehi dullabhoti.


Cattālīsa samā dantā, kesā lomā ca sabbaso;


Devā hariŋsu ekekaŋ, cakkavāḷaparamparāti.

Mahāparinibbānasuttaŋ niṭṭhitaŋ tatiyaŋ.

4. Mahāsudassanasuttaŋ
241. Evaŋ (p. 2.139) me sutaŋ– ekaŋ samayaŋ bhagavā kusinārāyaŋ viharati upavattane mallānaŋ sālavane antarena yamakasālānaŋ parinibbānasamaye. Atha kho āyasmā ānando yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā ānando bhagavantaŋ etadavoca– ‘mā, bhante, bhagavā imasmiŋ khuddakanagarake ujjangalanagarake sākhānagarake parinibbāyi. Santi, bhante, aññāni mahānagarāni. Seyyathidaŋ– campā, rājagahaŋ, sāvatthi, sāketaŋ, kosambī, bārāṇasī; ettha bhagavā parinibbāyatu. Ettha bahū khattiyamahāsālā brāhmaṇamahāsālā gahapatimahāsālā tathāgate abhippasannā, te tathāgatassa sarīrapūjaŋ karissantī’ ti.

242. ‘Mā hevaŋ, ānanda, avaca; mā hevaŋ, ānanda, avaca– khuddakanagarakaŋ ujjangalanagarakaŋ sākhānagarakan’ ti.

Kusāvatīrājadhānī

‘Bhūtapubbaŋ, ānanda, rājā mahāsudassano nāma ahosi khattiyo muddhāvasitto cāturanto vijitāvī janapadatthāvariyappatto Rañño, ānanda, mahāsudassanassa ayaŋ kusinārā kusāvatī nāma rājadhānī ahosi. Puratthimena ca pacchimena ca dvādasayojanāni āyāmena, uttarena ca dakkhiṇena ca sattayojanāni vitthārena. Kusāvatī, ānanda, rājadhānī iddhā ceva ahosi phītā ca bahujanā ca ākiṇṇamanussā ca subhikkhā ca. Seyyathāpi, ānanda devānaŋ āḷakamandā nāma rājadhānī iddhā ceva hoti phītā ca bahujanā ca ākiṇṇayakkhā ca subhikkhā ca; evameva kho, ānanda, kusāvatī rājadhānī iddhā ceva ahosi phītā ca bahujanā ca ākiṇṇamanussā ca subhikkhā ca. Kusāvatī, ānanda rājadhānī dasahi saddehi avivittā ahosi divā ceva rattiñca, seyyathidaŋ– hatthisaddena assasaddena rathasaddena bherisaddena mudingasaddena vīṇāsaddena gītasaddena sankhasaddena (p. 2.140) sammasaddena pāṇitāḷasaddena “asnātha pivatha khādathā” ti dasamena saddena.

‘Kusāvatī, ānanda, rājadhānī sattahi pākārehi parikkhittā ahosi. Eko pākāro sovaṇṇamayo, eko rūpiyamayo, eko veḷuriyamayo, eko phalikamayo, eko lohitankamayo, eko masāragallamayo, eko sabbaratanamayo. Kusāvatiyā, ānanda, rājadhāniyā catunnaŋ vaṇṇānaŋ dvārāni ahesuŋ. Ekaŋ dvāraŋ sovaṇṇamayaŋ, ekaŋ rūpiyamayaŋ, ekaŋ veḷuriyamayaŋ, ekaŋ phalikamayaŋ Ekekasmiŋ dvāre satta satta esikā nikhātā ahesuŋ tiporisangā tiporisanikhātā dvādasaporisā ubbedhena. Ekā esikā sovaṇṇamayā, ekā rūpiyamayā, ekā veḷuriyamayā, ekā phalikamayā, ekā lohitankamayā, ekā masāragallamayā, ekā sabbaratanamayā. Kusāvatī, ānanda, rājadhānī sattahi tālapantīhi parikkhittā ahosi. Ekā tālapanti sovaṇṇamayā, ekā rūpiyamayā, ekā veḷuriyamayā, ekā phalikamayā, ekā lohitankamayā, ekā masāragallamayā, ekā sabbaratanamayā. Sovaṇṇamayassa tālassa sovaṇṇamayo khandho ahosi, rūpiyamayāni pattāni ca phalāni ca. Rūpiyamayassa tālassa rūpiyamayo khandho ahosi, sovaṇṇamayāni pattāni ca phalāni ca. Veḷuriyamayassa tālassa veḷuriyamayo khandho ahosi, phalikamayāni pattāni ca phalāni ca. Phalikamayassa tālassa phalikamayo khandho ahosi, veḷuriyamayāni pattāni ca phalāni ca. Lohitankamayassa tālassa lohitankamayo khandho ahosi, masāragallamayāni pattāni ca phalāni ca. Masāragallamayassa tālassa masāragallamayo khandho ahosi, lohitankamayāni pattāni ca phalāni ca. Sabbaratanamayassa tālassa sabbaratanamayo khandho ahosi, sabbaratanamayāni pattāni ca phalāni ca. Tāsaŋ kho panānanda, tālapantīnaŋ vāteritānaŋ saddo ahosi vaggu ca rajanīyo ca khamanīyo ca madanīyo ca. Seyyathāpi, ānanda, pañcangikassa tūriyassa suvinītassa suppaṭitāḷitassa sukusalehi samannāhatassa saddo hoti vaggu ca (p. 2.141) rajanīyo ca khamanīyo ca madanīyo ca evameva kho, ānanda, tāsaŋ tālapantīnaŋ vāteritānaŋ saddo ahosi vaggu ca rajanīyo ca khamanīyo ca madanīyo ca. Ye kho panānanda, tena samayena kusāvatiyā rājadhāniyā dhuttā ahesuŋ soṇḍā pipāsā, te tāsaŋ tālapantīnaŋ vāteritānaŋ saddena paricāresuŋ.

Cakkaratanaŋ

243. ‘Rājā ānanda, mahāsudassano sattahi ratanehi samannāgato ahosi catūhi ca iddhīhi. Katamehi sattahi? Idhānanda, rañño mahāsudassanassa tadahuposathe pannarase sīsaŋnhātassa uposathikassa uparipāsādavaragatassa dibbaŋ cakkaratanaŋ pāturahosi sahassāraŋ sanemikaŋ sanābhikaŋ sabbākāraparipūraŋ. Disvā rañño mahāsudassanassa etadahosi– “sutaŋ kho panetaŋ– ‘yassa rañño khattiyassa muddhāvasittassa tadahuposathe pannarase sīsaŋnhātassa uposathikassa uparipāsādavaragatassa dibbaŋ cakkaratanaŋ pātubhavati sahassāraŋ sanemikaŋ sanābhikaŋ sabbākāraparipūraŋ, so hoti rājā cakkavattī’ ti. Assaŋ nu kho ahaŋ rājā cakkavattī” ti.

244. ‘Atha kho, ānanda, rājā mahāsudassano uṭṭhāyāsanā ekaŋsaŋ uttarāsangaŋ karitvā vāmena hatthena suvaṇṇabhinkāraŋ gahetvā dakkhiṇena hatthena cakkaratanaŋ abbhukkiri– “pavattatu bhavaŋ cakkaratanaŋ, abhivijinātu bhavaŋ cakkaratanan” ti. Atha kho taŋ, ānanda, cakkaratanaŋ puratthimaŋ disaŋ pavatti, anvadeva rājā mahāsudassano saddhiŋ caturanginiyā senāya, yasmiŋ kho panānanda, padese cakkaratanaŋ patiṭṭhāsi, tattha rājā mahāsudassano vāsaŋ upagacchi saddhiŋ caturanginiyā senāya. Ye kho panānanda, puratthimāya disāya paṭirājāno, te rājānaŋ mahāsudassanaŋ upasankamitvā evamāhaŋsu– “ehi kho mahārāja, svāgataŋ te mahārāja, sakaŋ te mahārāja, anusāsa mahārājā” ti. Rājā mahāsudassano evamāha– “pāṇo na hantabbo, adinnaŋ na ādātabbaŋ, kāmesu micchā na caritabbā, musā na bhaṇitabbā, majjaŋ na pātabbaŋ, yathābhuttañca bhuñjathā” ti (p. 2.142) Ye kho panānanda, puratthimāya disāya paṭirājāno, te rañño mahāsudassanassa anuyantā ahesuŋ. Atha kho taŋ, ānanda, cakkaratanaŋ puratthimaŋ samuddaŋ ajjhogāhetvā paccuttaritvā dakkhiṇaŋ disaŋ pavatti …pe… dakkhiṇaŋ samuddaŋ ajjhogāhetvā paccuttaritvā pacchimaŋ disaŋ pavatti …pe… pacchimaŋ samuddaŋ ajjhogāhetvā paccuttaritvā uttaraŋ disaŋ pavatti, anvadeva rājā mahāsudassano saddhiŋ caturanginiyā senāya. Yasmiŋ kho panānanda, padese cakkaratanaŋ patiṭṭhāsi, tattha rājā mahāsudassano vāsaŋ upagacchi saddhiŋ caturanginiyā senāya. Ye kho panānanda, uttarāya disāya paṭirājāno, te rājānaŋ mahāsudassanaŋ upasankamitvā evamāhaŋsu– “ehi kho mahārāja, svāgataŋ te mahārāja, sakaŋ te mahārāja, anusāsa mahārājā” ti. Rājā mahāsudassano evamāha– “pāṇo na hantabbo, adinnaŋ na ādātabbaŋ, kāmesu micchā na caritabbā, musā na bhaṇitabbā, majjaŋ na pātabbaŋ yathābhuttañca bhuñjathā” ti. Ye kho panānanda, uttarāya disāya paṭirājāno te rañño mahāsudassanassa anuyantā ahesuŋ.

245. ‘Atha kho taŋ, ānanda, cakkaratanaŋ samuddapariyantaŋ pathaviŋ abhivijinitvā kusāvatiŋ rājadhāniŋ paccāgantvā rañño mahāsudassanassa antepuradvāre atthakaraṇapamukhe akkhāhataŋ maññe aṭṭhāsi rañño mahāsudassanassa antepuraŋ upasobhayamānaŋ. Rañño, ānanda, mahāsudassanassa evarūpaŋ cakkaratanaŋ pāturahosi.

Hatthiratanaŋ

246. ‘Puna caparaŋ, ānanda, rañño mahāsudassanassa hatthiratanaŋ pāturahosi sabbaseto sattappatiṭṭho iddhimā vehāsangamo uposatho nāma nāgarājā. Taŋ disvā rañño mahāsudassanassa cittaŋ pasīdi– “bhaddakaŋ vata bho hatthiyānaŋ, sace damathaŋ upeyyā” ti. Atha kho taŋ, ānanda, hatthiratanaŋ– seyyathāpi nāma gandhahatthājāniyo dīgharattaŋ suparidanto, evameva damathaŋ upagacchi. Bhūtapubbaŋ, ānanda, rājā mahāsudassano tameva hatthiratanaŋ vīmaŋsamāno pubbaṇhasamayaŋ abhiruhitvā samuddapariyantaŋ pathaviŋ anuyāyitvā kusāvatiŋ rājadhāniŋ paccāgantvā pātarāsamakāsi. Rañño, ānanda, mahāsudassanassa evarūpaŋ hatthiratanaŋ pāturahosi.

Assaratanaŋ

247. ‘Puna (p. 2.143) caparaŋ, ānanda, rañño mahāsudassanassa assaratanaŋ pāturahosi sabbaseto kāḷasīso muñjakeso iddhimā vehāsangamo valāhako nāma assarājā. Taŋ disvā rañño mahāsudassanassa cittaŋ pasīdi– “bhaddakaŋ vata bho assayānaŋ sace damathaŋ upeyyā” ti. Atha kho taŋ ānanda, assaratanaŋ seyyathāpi nāma bhaddo assājāniyo dīgharattaŋ suparidanto, evameva damathaŋ upagacchi. Bhūtapubbaŋ, ānanda, rājā mahāsudassano tameva assaratanaŋ vīmaŋsamāno pubbaṇhasamayaŋ abhiruhitvā samuddapariyantaŋ pathaviŋ anuyāyitvā kusāvatiŋ rājadhāniŋ paccāgantvā pātarāsamakāsi. Rañño, ānanda, mahāsudassanassa evarūpaŋ assaratanaŋ pāturahosi.

Maṇiratanaŋ

248. ‘Puna caparaŋ, ānanda, rañño mahāsudassanassa maṇiratanaŋ pāturahosi. So ahosi maṇi veḷuriyo subho jātimā aṭṭhaŋso suparikammakato accho vippasanno anāvilo sabbākārasampanno. Tassa kho panānanda, maṇiratanassa ābhā samantā yojanaŋ phuṭā ahosi. Bhūtapubbaŋ, ānanda, rājā mahāsudassano tameva maṇiratanaŋ vīmaŋsamāno caturanginiŋ senaŋ sannayhitvā maṇiŋ dhajaggaŋ āropetvā rattandhakāratimisāya pāyāsi. Ye kho panānanda, samantā gāmā ahesuŋ, te tenobhāsena kammante payojesuŋ divāti maññamānā. Rañño, ānanda, mahāsudassanassa evarūpaŋ maṇiratanaŋ pāturahosi.

Itthiratanaŋ

249. ‘Puna caparaŋ, ānanda, rañño mahāsudassanassa itthiratanaŋ pāturahosi abhirūpā dassanīyā pāsādikā paramāya vaṇṇapokkharatāya samannāgatā nātidīghā nātirassā nātikisā nātithūlā nātikāḷikā nāccodātā atikkantā mānusivaṇṇaŋ appattā dibbavaṇṇaŋ. Tassa kho panānanda, itthiratanassa evarūpo kāyasamphasso hoti, seyyathāpi (p. 2.144) nāma tūlapicuno vā kappāsapicuno vā. Tassa kho panānanda, itthiratanassa sīte uṇhāni gattāni honti, uṇhe sītāni. Tassa kho panānanda, itthiratanassa kāyato candanagandho vāyati, mukhato uppalagandho. Taŋ kho panānanda, itthiratanaŋ rañño mahāsudassanassa pubbuṭṭhāyinī ahosi pacchānipātinī kinkārapaṭissāvinī manāpacārinī piyavādinī. Taŋ kho panānanda, itthiratanaŋ rājānaŋ mahāsudassanaŋ manasāpi no aticari, kuto pana kāyena. Rañño, ānanda, mahāsudassanassa evarūpaŋ itthiratanaŋ pāturahosi.

Gahapatiratanaŋ

250. ‘Puna caparaŋ, ānanda, rañño mahāsudassanassa gahapatiratanaŋ pāturahosi. Tassa kammavipākajaŋ dibbacakkhu pāturahosi yena nidhiŋ passati sassāmikampi assāmikampi. So rājānaŋ mahāsudassanaŋ upasankamitvā evamāha– “appossukko tvaŋ, deva, hohi, ahaŋ te dhanena dhanakaraṇīyaŋ karissāmī” ti. Bhūtapubbaŋ, ānanda, rājā mahāsudassano tameva gahapatiratanaŋ vīmaŋsamāno nāvaŋ abhiruhitvā majjhe gangāya nadiyā sotaŋ ogāhitvā gahapatiratanaŋ etadavoca– “attho me, gahapati, hiraññasuvaṇṇenā” ti. “Tena hi, mahārāja, ekaŋ tīraŋ nāvā upetū” ti. “Idheva me, gahapati, attho hiraññasuvaṇṇenā” ti. Atha kho taŋ, ānanda, gahapatiratanaŋ ubhohi hatthehi udakaŋ omasitvā pūraŋ hiraññasuvaṇṇassa kumbhiŋ uddharitvā rājānaŋ mahāsudassanaŋ etadavoca – “alamettāvatā mahārāja, katamettāvatā mahārāja, pūjitamettāvatā mahārājā” ti? Rājā mahāsudassano evamāha– “alamettāvatā gahapati, katamettāvatā gahapati, pūjitamettāvatā gahapatī” ti. Rañño ānanda, mahāsudassanassa evarūpaŋ gahapatiratanaŋ pāturahosi.

Pariṇāyakaratanaŋ

251. ‘Puna caparaŋ, ānanda, rañño mahāsudassanassa pariṇāyakaratanaŋ pāturahosi paṇḍito viyatto medhāvī paṭibalo rājānaŋ mahāsudassanaŋ (p. 2.145) upayāpetabbaŋ upayāpetuŋ, apayāpetabbaŋ apayāpetuŋ, ṭhapetabbaŋ ṭhapetuŋ. So rājānaŋ mahāsudassanaŋ upasankamitvā evamāha– “appossukko tvaŋ, deva, hohi, ahamanusāsissāmī” ti. Rañño, ānanda, mahāsudassanassa evarūpaŋ pariṇāyakaratanaŋ pāturahosi.

‘Rājā, ānanda, mahāsudassano imehi sattahi ratanehi samannāgato ahosi.

Catu-iddhisamannāgato

252. ‘Rājā, ānanda, mahāsudassano catūhi iddhīhi samannāgato ahosi. Katamāhi catūhi iddhīhi? Idhānanda, rājā mahāsudassano abhirūpo ahosi dassanīyo pāsādiko paramāya vaṇṇapokkharatāya samannāgato ativiya aññehi manussehi. Rājā, ānanda, mahāsudassano imāya paṭhamāya iddhiyā samannāgato ahosi.

‘Puna caparaŋ, ānanda, rājā mahāsudassano dīghāyuko ahosi ciraṭṭhitiko ativiya aññehi manussehi. Rājā, ānanda, mahāsudassano imāya dutiyāya iddhiyā samannāgato ahosi.

‘Puna caparaŋ, ānanda, rājā mahāsudassano appābādho ahosi appātanko samavepākiniyā gahaṇiyā samannāgato nātisītāya nāccuṇhāya ativiya aññehi manussehi. Rājā, ānanda, mahāsudassano imāya tatiyāya iddhiyā samannāgato ahosi.

‘Puna caparaŋ ānanda, rājā mahāsudassano brāhmaṇagahapatikānaŋ piyo ahosi manāpo. Seyyathāpi, ānanda, pitā puttānaŋ piyo hoti manāpo, evameva kho, ānanda, rājā mahāsudassano brāhmaṇagahapatikānaŋ piyo ahosi manāpo. Raññopi, ānanda, mahāsudassanassa brāhmaṇagahapatikā piyā ahesuŋ manāpā. Seyyathāpi, ānanda, pitu puttā piyā honti manāpā, evameva kho, ānanda, raññopi mahāsudassanassa brāhmaṇagahapatikā piyā ahesuŋ manāpā.

‘Bhūtapubbaŋ, ānanda, rājā mahāsudassano caturanginiyā senāya uyyānabhūmiŋ niyyāsi. Atha kho, ānanda, brāhmaṇagahapatikā rājānaŋ mahāsudassanaŋ upasankamitvā evamāhaŋsu– “ataramāno, deva, yāhi, yathā (p. 2.146) taŋ mayaŋ cirataraŋ passeyyāmā” ti. Rājāpi, ānanda, mahāsudassano sārathiŋ āmantesi– “ataramāno, sārathi, rathaŋ pesehi, yathā ahaŋ brāhmaṇagahapatike cirataraŋ passeyyan” ti. Rājā, ānanda, mahāsudassano imāya catutthiyā iddhiyā samannāgato ahosi. Rājā, ānanda, mahāsudassano imāhi catūhi iddhīhi samannāgato ahosi.

Dhammapāsādapokkharaṇī

253. ‘Atha kho, ānanda, rañño mahāsudassanassa etadahosi– “yaŋnūnāhaŋ imāsu tālantarikāsu dhanusate dhanusate pokkharaṇiyo māpeyyan” ti.

‘Māpesi kho, ānanda, rājā mahāsudassano tāsu tālantarikāsu dhanusate dhanusate pokkharaṇiyo. Tā kho panānanda, pokkharaṇiyo catunnaŋ vaṇṇānaŋ iṭṭhakāhi citā ahesuŋ– ekā iṭṭhakā sovaṇṇamayā, ekā rūpiyamayā, ekā veḷuriyamayā, ekā phalikamayā.

‘Tāsu kho panānanda, pokkharaṇīsu cattāri cattāri sopānāni ahesuŋ catunnaŋ vaṇṇānaŋ, ekaŋ sopānaŋ sovaṇṇamayaŋ ekaŋ rūpiyamayaŋ ekaŋ veḷuriyamayaŋ ekaŋ phalikamayaŋ. Sovaṇṇamayassa sopānassa sovaṇṇamayā thambhā ahesuŋ, rūpiyamayā sūciyo ca uṇhīsañca. Rūpiyamayassa sopānassa rūpiyamayā thambhā ahesuŋ, sovaṇṇamayā sūciyo ca uṇhīsañca. Veḷuriyamayassa sopānassa veḷuriyamayā thambhā ahesuŋ, phalikamayā sūciyo ca uṇhīsañca. Phalikamayassa sopānassa phalikamayā thambhā ahesuŋ, veḷuriyamayā sūciyo ca uṇhīsañca. Tā kho panānanda, pokkharaṇiyo dvīhi vedikāhi parikkhittā ahesuŋ ekā vedikā sovaṇṇamayā, ekā rūpiyamayā. Sovaṇṇamayāya vedikāya sovaṇṇamayā thambhā ahesuŋ, rūpiyamayā sūciyo ca uṇhīsañca. Rūpiyamayāya vedikāya rūpiyamayā thambhā ahesuŋ, sovaṇṇamayā sūciyo ca uṇhīsañca. Atha kho, ānanda rañño mahāsudassanassa etadahosi– “yaŋnūnāhaŋ imāsu pokkharaṇīsu evarūpaŋ mālaŋ ropāpeyyaŋ uppalaŋ padumaŋ kumudaŋ puṇḍarīkaŋ sabbotukaŋ sabbajanassa anāvaṭan” ti. Ropāpesi kho (p. 2.147) ānanda, rājā mahāsudassano tāsu pokkharaṇīsu evarūpaŋ mālaŋ uppalaŋ padumaŋ kumudaŋ puṇḍarīkaŋ sabbotukaŋ sabbajanassa anāvaṭaŋ.

254. ‘Atha kho, ānanda, rañño mahāsudassanassa etadahosi– “yaŋnūnāhaŋ imāsaŋ pokkharaṇīnaŋ tīre nhāpake purise ṭhapeyyaŋ, ye āgatāgataŋ janaŋ nhāpessantī” ti. Ṭhapesi kho, ānanda, rājā mahāsudassano tāsaŋ pokkharaṇīnaŋ tīre nhāpake purise, ye āgatāgataŋ janaŋ nhāpesuŋ.

‘Atha kho, ānanda, rañño mahāsudassanassa etadahosi– “yaŋnūnāhaŋ imāsaŋ pokkharaṇīnaŋ tīre evarūpaŋ dānaŋ paṭṭhapeyyaŋ– annaŋ annaṭṭhikassa, pānaŋ pānaṭṭhikassa, vatthaŋ vatthaṭṭhikassa, yānaŋ yānaṭṭhikassa, sayanaŋ sayanaṭṭhikassa, itthiŋ itthiṭṭhikassa, hiraññaŋ hiraññaṭṭhikassa, suvaṇṇaŋ suvaṇṇaṭṭhikassā” ti. Paṭṭhapesi kho, ānanda, rājā mahāsudassano tāsaŋ pokkharaṇīnaŋ tīre evarūpaŋ dānaŋ– annaŋ annaṭṭhikassa, pānaŋ pānaṭṭhikassa, vatthaŋ vatthaṭṭhikassa, yānaŋ yānaṭṭhikassa, sayanaŋ sayanaṭṭhikassa, itthiŋ itthiṭṭhikassa, hiraññaŋ hiraññaṭṭhikassa, suvaṇṇaŋ suvaṇṇaṭṭhikassa.

255. ‘Atha kho, ānanda, brāhmaṇagahapatikā pahūtaŋ sāpateyyaŋ ādāya rājānaŋ mahāsudassanaŋ upasankamitvā evamāhaŋsu– “idaŋ, deva, pahūtaŋ sāpateyyaŋ devaññeva uddissa ābhataŋ, taŋ devo paṭiggaṇhatū” ti. “Alaŋ bho, mamapidaŋ pahūtaŋ sāpateyyaŋ dhammikena balinā abhisankhataŋ, tañca vo hotu, ito ca bhiyyo harathā” ti. Te raññā paṭikkhittā ekamantaŋ apakkamma evaŋ samacintesuŋ– “na kho etaŋ amhākaŋ patirūpaŋ, yaŋ mayaŋ imāni sāpateyyāni punadeva sakāni gharāni paṭihareyyāma. Yaŋnūna mayaŋ rañño mahāsudassanassa nivesanaŋ māpeyyāmā” ti. Te rājānaŋ mahāsudassanaŋ upasankamitvā evamāhaŋsu– “nivesanaŋ te deva, māpessāmā” ti. Adhivāsesi kho, ānanda, rājā mahāsudassano tuṇhībhāvena.

256. ‘Atha kho, ānanda, sakko devānamindo rañño mahāsudassanassa cetasā cetoparivitakkamaññāya vissakammaŋ devaputtaŋ āmantesi– “ehi (p. 2.148) tvaŋ, samma vissakamma, rañño mahāsudassanassa nivesanaŋ māpehi dhammaŋ nāma pāsādan” ti. “Evaŋ bhaddantavā” ti kho, ānanda, vissakammo devaputto sakkassa devānamindassa paṭissutvā seyyathāpi nāma balavā puriso samiñjitaŋ vā bāhaŋ pasāreyya pasāritaŋ vā bāhaŋ samiñjeyya, evameva devesu tāvatiŋsesu antarahito rañño mahāsudassanassa purato pāturahosi. Atha kho, ānanda, vissakammo devaputto rājānaŋ mahāsudassanaŋ etadavoca– “nivesanaŋ te deva, māpessāmi dhammaŋ nāma pāsādan” ti. Adhivāsesi kho, ānanda, rājā mahāsudassano tuṇhībhāvena.

‘Māpesi kho, ānanda, vissakammo devaputto rañño mahāsudassanassa nivesanaŋ dhammaŋ nāma pāsādaŋ. Dhammo, ānanda, pāsādo puratthimena pacchimena ca yojanaŋ āyāmena ahosi. Uttarena dakkhiṇena ca aḍḍhayojanaŋ vitthārena. Dhammassa, ānanda, pāsādassa tiporisaŋ uccatarena vatthu citaŋ ahosi catunnaŋ vaṇṇānaŋ iṭṭhakāhi– ekā iṭṭhakā sovaṇṇamayā, ekā rūpiyamayā, ekā veḷuriyamayā, ekā phalikamayā.

‘Dhammassa, ānanda, pāsādassa caturāsīti thambhasahassāni ahesuŋ catunnaŋ vaṇṇānaŋ– eko thambho sovaṇṇamayo, eko rūpiyamayo, eko veḷuriyamayo, eko phalikamayo. Dhammo, ānanda, pāsādo catunnaŋ vaṇṇānaŋ phalakehi santhato ahosi– ekaŋ phalakaŋ sovaṇṇamayaŋ, ekaŋ rūpiyamayaŋ, ekaŋ veḷuriyamayaŋ, ekaŋ phalikamayaŋ.

‘Dhammassa, ānanda, pāsādassa catuvīsati sopānāni ahesuŋ catunnaŋ vaṇṇānaŋ– ekaŋ sopānaŋ sovaṇṇamayaŋ, ekaŋ rūpiyamayaŋ, ekaŋ veḷuriyamayaŋ, ekaŋ phalikamayaŋ. Sovaṇṇamayassa sopānassa sovaṇṇamayā thambhā ahesuŋ rūpiyamayā sūciyo ca uṇhīsañca. Rūpiyamayassa sopānassa rūpiyamayā thambhā ahesuŋ sovaṇṇamayā sūciyo ca uṇhīsañca. Veḷuriyamayassa sopānassa veḷuriyamayā thambhā ahesuŋ phalikamayā sūciyo ca uṇhīsañca. Phalikamayassa sopānassa phalikamayā thambhā ahesuŋ veḷuriyamayā sūciyo ca uṇhīsañca.

‘Dhamme, ānanda, pāsāde caturāsīti kūṭāgārasahassāni ahesuŋ catunnaŋ vaṇṇānaŋ– ekaŋ kūṭāgāraŋ sovaṇṇamayaŋ, ekaŋ rūpiyamayaŋ, ekaŋ veḷuriyamayaŋ (p. 2.149) ekaŋ phalikamayaŋ. Sovaṇṇamaye kūṭāgāre rūpiyamayo pallanko paññatto ahosi, rūpiyamaye kūṭāgāre sovaṇṇamayo pallanko paññatto ahosi, veḷuriyamaye kūṭāgāre dantamayo pallanko paññatto ahosi, phalikamaye kūṭāgāre sāramayo pallanko paññatto ahosi. Sovaṇṇamayassa kūṭāgārassa dvāre rūpiyamayo tālo ṭhito ahosi, tassa rūpiyamayo khandho sovaṇṇamayāni pattāni ca phalāni ca. Rūpiyamayassa kūṭāgārassa dvāre sovaṇṇamayo tālo ṭhito ahosi, tassa sovaṇṇamayo khandho, rūpiyamayāni pattāni ca phalāni ca. Veḷuriyamayassa kūṭāgārassa dvāre phalikamayo tālo ṭhito ahosi, tassa phalikamayo khandho, veḷuriyamayāni pattāni ca phalāni ca. Phalikamayassa kūṭāgārassa dvāre veḷuriyamayo tālo ṭhito ahosi, tassa veḷuriyamayo khandho, phalikamayāni pattāni ca phalāni ca.

257. ‘Atha kho, ānanda, rañño mahāsudassanassa etadahosi– “yaŋnūnāhaŋ mahāviyūhassa kūṭāgārassa dvāre sabbasovaṇṇamayaŋ tālavanaŋ māpeyyaŋ, yattha divāvihāraŋ nisīdissāmī” ti. Māpesi kho, ānanda, rājā mahāsudassano mahāviyūhassa kūṭāgārassa dvāre sabbasovaṇṇamayaŋ tālavanaŋ, yattha divāvihāraŋ nisīdi. Dhammo, ānanda pāsādo dvīhi vedikāhi parikkhitto ahosi, ekā vedikā sovaṇṇamayā, ekā rūpiyamayā. Sovaṇṇamayāya vedikāya sovaṇṇamayā thambhā ahesuŋ, rūpiyamayā sūciyo ca uṇhīsañca. Rūpiyamayāya vedikāya rūpiyamayā thambhā ahesuŋ, sovaṇṇamayā sūciyo ca uṇhīsañca.

258. ‘Dhammo, ānanda, pāsādo dvīhi kinkiṇikajālehi parikkhitto ahosi– ekaŋ jālaŋ sovaṇṇamayaŋ ekaŋ rūpiyamayaŋ. Sovaṇṇamayassa jālassa rūpiyamayā kinkiṇikā ahesuŋ, rūpiyamayassa jālassa sovaṇṇamayā kinkiṇikā ahesuŋ. Tesaŋ kho panānanda, kinkiṇikajālānaŋ vāteritānaŋ saddo ahosi vaggu ca rajanīyo ca khamanīyo ca madanīyo ca. Seyyathāpi, ānanda, pañcangikassa tūriyassa suvinītassa suppaṭitāḷitassa (p. 2.150) sukusalehi samannāhatassa saddo hoti, vaggu ca rajanīyo ca khamanīyo ca madanīyo ca, evameva kho, ānanda, tesaŋ kinkiṇikajālānaŋ vāteritānaŋ saddo ahosi vaggu ca rajanīyo ca khamanīyo ca madanīyo ca. Ye kho panānanda, tena samayena kusāvatiyā rājadhāniyā dhuttā ahesuŋ soṇḍā pipāsā, te tesaŋ kinkiṇikajālānaŋ vāteritānaŋ saddena paricāresuŋ. Niṭṭhito kho panānanda, dhammo pāsādo duddikkho ahosi musati cakkhūni. Seyyathāpi, ānanda, vassānaŋ pacchime māse saradasamaye viddhe vigatavalāhake deve ādicco nabhaŋ abbhussakkamāno duddikkho hoti musati cakkhūni; evameva kho, ānanda, dhammo pāsādo duddikkho ahosi musati cakkhūni.

259. ‘Atha kho, ānanda, rañño mahāsudassanassa etadahosi– “yaŋnūnāhaŋ dhammassa pāsādassa purato dhammaŋ nāma pokkharaṇiŋ māpeyyan” ti. Māpesi kho, ānanda, rājā mahāsudassano dhammassa pāsādassa purato dhammaŋ nāma pokkharaṇiŋ. Dhammā, ānanda, pokkharaṇī puratthimena pacchimena ca yojanaŋ āyāmena ahosi, uttarena dakkhiṇena ca aḍḍhayojanaŋ vitthārena. Dhammā, ānanda, pokkharaṇī catunnaŋ vaṇṇānaŋ iṭṭhakāhi citā ahosi – ekā iṭṭhakā sovaṇṇamayā, ekā rūpiyamayā, ekā veḷuriyamayā, ekā phalikamayā.

‘Dhammāya, ānanda, pokkharaṇiyā catuvīsati sopānāni ahesuŋ catunnaŋ vaṇṇānaŋ– ekaŋ sopānaŋ sovaṇṇamayaŋ, ekaŋ rūpiyamayaŋ, ekaŋ veḷuriyamayaŋ, ekaŋ phalikamayaŋ. Sovaṇṇamayassa sopānassa sovaṇṇamayā thambhā ahesuŋ rūpiyamayā sūciyo ca uṇhīsañca. Rūpiyamayassa sopānassa rūpiyamayā thambhā ahesuŋ sovaṇṇamayā sūciyo ca uṇhīsañca. Veḷuriyamayassa sopānassa veḷuriyamayā thambhā ahesuŋ phalikamayā sūciyo ca uṇhīsañca. Phalikamayassa sopānassa phalikamayā thambhā ahesuŋ veḷuriyamayā sūciyo ca uṇhīsañca.

‘Dhammā, ānanda, pokkharaṇī dvīhi vedikāhi parikkhittā ahosi– ekā vedikā sovaṇṇamayā, ekā rūpiyamayā. Sovaṇṇamayāya vedikāya sovaṇṇamayā (p. 2.151) thambhā ahesuŋ rūpiyamayā sūciyo ca uṇhīsañca. Rūpiyamayāya vedikāya rūpiyamayā thambhā ahesuŋ sovaṇṇamayā sūciyo ca uṇhīsañca.

‘Dhammā, ānanda, pokkharaṇī sattahi tālapantīhi parikkhittā ahosi– ekā tālapanti sovaṇṇamayā, ekā rūpiyamayā, ekā veḷuriyamayā, ekā phalikamayā, ekā lohitankamayā, ekā masāragallamayā, ekā sabbaratanamayā. Sovaṇṇamayassa tālassa sovaṇṇamayo khandho ahosi rūpiyamayāni pattāni ca phalāni ca. Rūpiyamayassa tālassa rūpiyamayo khandho ahosi sovaṇṇamayāni pattāni ca phalāni ca. Veḷuriyamayassa tālassa veḷuriyamayo khandho ahosi phalikamayāni pattāni ca phalāni ca. Phalikamayassa tālassa phalikamayo khandho ahosi veḷuriyamayāni pattāni ca phalāni ca. Lohitankamayassa tālassa lohitankamayo khandho ahosi masāragallamayāni pattāni ca phalāni ca. Masāragallamayassa tālassa masāragallamayo khandho ahosi lohitankamayāni pattāni ca phalāni ca. Sabbaratanamayassa tālassa sabbaratanamayo khandho ahosi, sabbaratanamayāni pattāni ca phalāni ca. Tāsaŋ kho panānanda, tālapantīnaŋ vāteritānaŋ saddo ahosi, vaggu ca rajanīyo ca khamanīyo ca madanīyo ca. Seyyathāpi, ānanda, pañcangikassa tūriyassa suvinītassa suppaṭitāḷitassa sukusalehi samannāhatassa saddo hoti vaggu ca rajanīyo ca khamanīyo ca madanīyo ca, evameva kho, ānanda, tāsaŋ tālapantīnaŋ vāteritānaŋ saddo ahosi vaggu ca rajanīyo ca khamanīyo ca madanīyo ca. Ye kho panānanda, tena samayena kusāvatiyā rājadhāniyā dhuttā ahesuŋ soṇḍā pipāsā, te tāsaŋ tālapantīnaŋ vāteritānaŋ saddena paricāresuŋ.

‘Niṭṭhite kho panānanda, dhamme pāsāde niṭṭhitāya dhammāya ca pokkharaṇiyā rājā mahāsudassano “ye tena samayena samaṇesu vā samaṇasammatā brāhmaṇesu vā brāhmaṇasammatā”, te sabbakāmehi santappetvā dhammaŋ pāsādaŋ abhiruhi.

Paṭhamabhāṇavāro.

Jhānasampatti

260. ‘Atha (p. 2.152) kho, ānanda, rañño mahāsudassanassa etadahosi– “kissa nu kho me idaŋ kammassa phalaŋ kissa kammassa vipāko, yenāhaŋ etarahi evaŋmahiddhiko evaŋmahānubhāvo” ti? Atha kho, ānanda, rañño mahāsudassanassa etadahosi– “ tiṇṇaŋ kho me idaŋ kammānaŋ phalaŋ tiṇṇaŋ kammānaŋ vipāko, yenāhaŋ etarahi evaŋmahiddhiko evaŋmahānubhāvo, seyyathidaŋ dānassa damassa saŋyamassā” ti.

‘Atha kho, ānanda, rājā mahāsudassano yena mahāviyūhaŋ kūṭāgāraŋ tenupasankami; upasankamitvā mahāviyūhassa kūṭāgārassa dvāre ṭhito udānaŋ udānesi– “ tiṭṭha, kāmavitakka, tiṭṭha, byāpādavitakka, tiṭṭha, vihiŋsāvitakka. Ettāvatā kāmavitakka, ettāvatā byāpādavitakka, ettāvatā vihiŋsāvitakkā” ti.

261. ‘Atha kho, ānanda, rājā mahāsudassano mahāviyūhaŋ kūṭāgāraŋ pavisitvā sovaṇṇamaye pallanke nisinno vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paṭhamaŋ jhānaŋ upasampajja vihāsi. Vitakkavicārānaŋ vūpasamā ajjhattaŋ sampasādanaŋ cetaso ekodibhāvaŋ avitakkaŋ avicāraŋ samādhijaŋ pītisukhaŋ dutiyaŋ jhānaŋ upasampajja vihāsi. Pītiyā ca virāgā upekkhako ca vihāsi, sato ca sampajāno sukhañca kāyena paṭisaŋvedesi, yaŋ taŋ ariyā ācikkhanti– “upekkhako satimā sukhavihārī” ti tatiyaŋ jhānaŋ upasampajja vihāsi. Sukhassa ca pahānā dukkhassa ca pahānā pubbeva somanassadomanassānaŋ atthangamā adukkhamasukhaŋ upekkhāsatipārisuddhiŋ catutthaŋ jhānaŋ upasampajja vihāsi.

262. ‘Atha kho, ānanda, rājā mahāsudassano mahāviyūhā kūṭāgārā nikkhamitvā sovaṇṇamayaŋ kūṭāgāraŋ pavisitvā rūpiyamaye pallanke nisinno mettāsahagatena cetasā ekaŋ disaŋ pharitvā vihāsi. Tathā dutiyaŋ tathā tatiyaŋ tathā catutthaŋ. Iti uddhamadho tiriyaŋ sabbadhi sabbattatāya sabbāvantaŋ lokaŋ mettāsahagatena cetasā vipulena mahaggatena appamāṇena averena abyāpajjena pharitvā vihāsi. Karuṇāsahagatena (p. 2.153) cetasā …pe… muditāsahagatena cetasā …pe… upekkhāsahagatena cetasā ekaŋ disaŋ pharitvā vihāsi tathā dutiyaŋ tathā tatiyaŋ tathā catutthaŋ. Iti uddhamadho tiriyaŋ sabbadhi sabbattatāya sabbāvantaŋ lokaŋ upekkhāsahagatena cetasā vipulena mahaggatena appamāṇena averena abyāpajjena pharitvā vihāsi.

Caturāsīti nagarasahassādi

263. ‘Rañño, ānanda, mahāsudassanassa caturāsīti nagarasahassāni ahesuŋ kusāvatīrājadhānippamukhāni; caturāsīti pāsādasahassāni ahesuŋ dhammapāsādappamukhāni; caturāsīti kūṭāgārasahassāni ahesuŋ mahāviyūhakūṭāgārappamukhāni; caturāsīti pallankasahassāni ahesuŋ sovaṇṇamayāni rūpiyamayāni dantamayāni sāramayāni gonakatthatāni paṭikatthatāni paṭalikatthatāni kadalimigapavarapaccattharaṇāni sa-uttaracchadāni ubhatolohitakūpadhānāni; caturāsīti nāgasahassāni ahesuŋ sovaṇṇālankārāni sovaṇṇadhajāni hemajālapaṭicchannāni uposathanāgarājappamukhāni; caturāsīti assasahassāni ahesuŋ sovaṇṇālankārāni sovaṇṇadhajāni hemajālapaṭicchannāni valāhaka-assarājappamukhāni; caturāsīti rathasahassāni ahesuŋ sīhacammaparivārāni byagghacammaparivārāni dīpicammaparivārāni paṇḍukambalaparivārāni sovaṇṇālankārāni sovaṇṇadhajāni hemajālapaṭicchannāni vejayantarathappamukhāni; caturāsīti maṇisahassāni ahesuŋ maṇiratanappamukhāni; caturāsīti itthisahassāni ahesuŋ subhaddādevippamukhāni; caturāsīti gahapatisahassāni ahesuŋ gahapatiratanappamukhāni; caturāsīti khattiyasahassāni ahesuŋ anuyantāni pariṇāyakaratanappamukhāni; caturāsīti dhenusahassāni ahesuŋ duhasandanāni dukūlasandānāni kaŋsūpadhāraṇāni; caturāsīti vatthakoṭisahassāni ahesuŋ khomasukhumānaŋ kappāsikasukhumānaŋ koseyyasukhumānaŋ kambalasukhumānaŋ (rañño, ānanda, mahāsudassanassa) caturāsīti thālipākasahassāni ahesuŋ sāyaŋ pātaŋ bhattābhihāro abhihariyittha.

264. ‘Tena (p. 2.154) kho panānanda, samayena rañño mahāsudassanassa caturāsīti nāgasahassāni sāyaŋ pātaŋ upaṭṭhānaŋ āgacchanti. Atha kho, ānanda, rañño mahāsudassanassa etadahosi – “imāni kho me caturāsīti nāgasahassāni sāyaŋ pātaŋ upaṭṭhānaŋ āgacchanti, yaŋnūna vassasatassa vassasatassa accayena dvecattālīsaŋ dvecattālīsaŋ nāgasahassāni sakiŋ sakiŋ upaṭṭhānaŋ āgaccheyyun” ti. Atha kho, ānanda, rājā mahāsudassano pariṇāyakaratanaŋ āmantesi – “imāni kho me, samma pariṇāyakaratana, caturāsīti nāgasahassāni sāyaŋ pātaŋ upaṭṭhānaŋ āgacchanti, tena hi, samma pariṇāyakaratana, vassasatassa vassasatassa accayena dvecattālīsaŋ dvecattālīsaŋ nāgasahassāni sakiŋ sakiŋ upaṭṭhānaŋ āgacchantū” ti. “Evaŋ, devā” ti kho, ānanda, pariṇāyakaratanaŋ rañño mahāsudassanassa paccassosi. Atha kho, ānanda, rañño mahāsudassanassa aparena samayena vassasatassa vassasatassa accayena dvecattālīsaŋ dvecattālīsaŋ nāgasahassāni sakiŋ sakiŋ upaṭṭhānaŋ āgamaŋsu.

Subhaddādevi-upasankamanaŋ

265. ‘Atha kho, ānanda, subhaddāya deviyā bahunnaŋ vassānaŋ bahunnaŋ vassasatānaŋ bahunnaŋ vassasahassānaŋ accayena etadahosi – “ciraŋ diṭṭho kho me rājā mahāsudassano. Yaŋnūnāhaŋ rājānaŋ mahāsudassanaŋ dassanāya upasankameyyan” ti. Atha kho, ānanda, subhaddā devī itthāgāraŋ āmantesi– “etha tumhe sīsāni nhāyatha pītāni vatthāni pārupatha. Ciraŋ diṭṭho no rājā mahāsudassano, rājānaŋ mahāsudassanaŋ dassanāya upasankamissāmā” ti. “Evaŋ, ayye” ti kho, ānanda, itthāgāraŋ subhaddāya deviyā paṭissutvā sīsāni nhāyitvā pītāni vatthāni pārupitvā yena subhaddā devī tenupasankami. Atha kho, ānanda, subhaddā devī pariṇāyakaratanaŋ āmantesi– “kappehi, samma pariṇāyakaratana, caturanginiŋ senaŋ, ciraŋ diṭṭho no rājā mahāsudassano, rājānaŋ mahāsudassanaŋ dassanāya upasankamissāmā” ti. “Evaŋ, devī” ti kho, ānanda, pariṇāyakaratanaŋ subhaddāya deviyā paṭissutvā caturanginiŋ senaŋ kappāpetvā subhaddāya deviyā paṭivedesi– “kappitā kho, devi, caturanginī senā, yassadāni kālaŋ maññasī” ti. Atha kho, ānanda, subhaddā (p. 2.155) devī caturanginiyā senāya saddhiŋ itthāgārena yena dhammo pāsādo tenupasankami; upasankamitvā dhammaŋ pāsādaŋ abhiruhitvā yena mahāviyūhaŋ kūṭāgāraŋ tenupasankami. Upasankamitvā mahāviyūhassa kūṭāgārassa dvārabāhaŋ ālambitvā aṭṭhāsi. Atha kho, ānanda, rājā mahāsudassano saddaŋ sutvā– “kiŋ nu kho mahato viya janakāyassa saddo” ti mahāviyūhā kūṭāgārā nikkhamanto addasa subhaddaŋ deviŋ dvārabāhaŋ ālambitvā ṭhitaŋ, disvāna subhaddaŋ deviŋ etadavoca– “ettheva, devi, tiṭṭha mā pāvisī” ti. Atha kho, ānanda, rājā mahāsudassano aññataraŋ purisaŋ āmantesi– “ehi tvaŋ, ambho purisa, mahāviyūhā kūṭāgārā sovaṇṇamayaŋ pallankaŋ nīharitvā sabbasovaṇṇamaye tālavane paññapehī” ti. “Evaŋ, devā” ti kho, ānanda, so puriso rañño mahāsudassanassa paṭissutvā mahāviyūhā kūṭāgārā sovaṇṇamayaŋ pallankaŋ nīharitvā sabbasovaṇṇamaye tālavane paññapesi. Atha kho, ānanda, rājā mahāsudassano dakkhiṇena passena sīhaseyyaŋ kappesi pāde pādaŋ accādhāya sato sampajāno.

266. ‘Atha kho, ānanda, subhaddāya deviyā etadahosi– “vippasannāni kho rañño mahāsudassanassa indriyāni, parisuddho chavivaṇṇo pariyodāto, mā heva kho rājā mahāsudassano kālamakāsī” ti rājānaŋ mahāsudassanaŋ etadavoca–

“Imāni te, deva, caturāsīti nagarasahassāni kusāvatīrājadhānippamukhāni. Ettha, deva, chandaŋ janehi jīvite apekkhaŋ karohi. Imāni te, deva, caturāsīti pāsādasahassāni dhammapāsādappamukhāni. Ettha, deva, chandaŋ janehi jīvite apekkhaŋ karohi. Imāni te, deva, caturāsīti kūṭāgārasahassāni mahāviyūhakūṭāgārappamukhāni. Ettha, deva, chandaŋ janehi jīvite apekkhaŋ karohi. Imāni te, deva, caturāsīti pallankasahassāni sovaṇṇamayāni rūpiyamayāni dantamayāni sāramayāni gonakatthatāni paṭikatthatāni paṭalikatthatāni kadalimigapavarapaccattharaṇāni sa-uttaracchadāni ubhatolohitakūpadhānāni. Ettha, deva, chandaŋ janehi, jīvite apekkhaŋ karohi. Imāni te, deva, caturāsīti nāgasahassāni sovaṇṇālankārāni sovaṇṇadhajāni hemajālapaṭicchannāni uposathanāgarājappamukhāni. Ettha, deva (p. 2.156) chandaŋ janehi jīvite apekkhaŋ karohi. Imāni te, deva, caturāsīti assasahassāni sovaṇṇālankārāni sovaṇṇadhajāni hemajālapaṭicchannāni valāhaka-assarājappamukhāni. Ettha, deva, chandaŋ janehi jīvite apekkhaŋ karohi. Imāni te, deva caturāsīti rathasahassāni sīhacammaparivārāni byagghacammaparivārāni dīpicammaparivārāni paṇḍukambalaparivārāni sovaṇṇālankārāni sovaṇṇadhajāni hemajālapaṭicchannāni vejayantarathappamukhāni. Ettha, deva, chandaŋ janehi jīvite apekkhaŋ karohi. Imāni te, deva, caturāsīti maṇisahassāni maṇiratanappamukhāni. Ettha, deva, chandaŋ janehi jīvite apekkhaŋ karohi. Imāni te, deva, caturāsīti itthisahassāni itthiratanappamukhāni. Ettha, deva, chandaŋ janehi jīvite apekkhaŋ karohi. Imāni te, deva, caturāsīti gahapatisahassāni gahapatiratanappamukhāni. Ettha, deva, chandaŋ janehi jīvite apekkhaŋ karohi. Imāni te, deva, caturāsīti khattiyasahassāni anuyantāni pariṇāyakaratanappamukhāni. Ettha, deva, chandaŋ janehi jīvite apekkhaŋ karohi. Imāni te, deva, caturāsīti dhenusahassāni duhasandanāni kaŋsūpadhāraṇāni. Ettha, deva, chandaŋ janehi jīvite apekkhaŋ karohi. Imāni te, deva, caturāsīti vatthakoṭisahassāni khomasukhumānaŋ kappāsikasukhumānaŋ koseyyasukhumānaŋ kambalasukhumānaŋ. Ettha, deva, chandaŋ janehi, jīvite apekkhaŋ karohi. Imāni te, deva, caturāsīti thālipākasahassāni sāyaŋ pātaŋ bhattābhihāro abhihariyati. Ettha, deva, chandaŋ janehi jīvite apekkhaŋ karohī” ti.

267. ‘Evaŋ vutte, ānanda, rājā mahāsudassano subhaddaŋ deviŋ etadavoca–

“Dīgharattaŋ kho maŋ tvaŋ, devi, iṭṭhehi kantehi piyehi manāpehi samudācarittha; atha ca pana maŋ tvaŋ pacchime kāle aniṭṭhehi akantehi appiyehi amanāpehi samudācarasī” ti. “Kathaŋ carahi taŋ, deva, samudācarāmī” ti? “Evaŋ kho maŋ tvaŋ, devi, samudācara– ‘sabbeheva, deva, piyehi manāpehi nānābhāvo vinābhāvo aññathābhāvo, mā kho tvaŋ, deva, sāpekkho kālamakāsi, dukkhā sāpekkhassa kālankiriyā, garahitā ca sāpekkhassa kālankiriyā. Imāni te, deva, caturāsīti nagarasahassāni (p. 2.157) kusāvatīrājadhānippamukhāni. Ettha, deva, chandaŋ pajaha jīvite apekkhaŋ mākāsi. Imāni te, deva, caturāsīti pāsādasahassāni dhammapāsādappamukhāni. Ettha, deva, chandaŋ pajaha jīvite apekkhaŋ mākāsi. Imāni te deva, caturāsīti kūṭāgārasahassāni mahāviyūhakūṭāgārappamukhāni. Ettha, deva, chandaŋ pajaha jīvite apekkhaŋ mākāsi. Imāni te, deva, caturāsīti pallankasahassāni sovaṇṇamayāni rūpiyamayāni dantamayāni sāramayāni gonakatthatāni paṭikatthatāni paṭalikatthatāni kadalimigapavarapaccattharaṇāni sa-uttaracchadāni ubhatolohitakūpadhānāni. Ettha, deva, chandaŋ pajaha jīvite apekkhaŋ mākāsi. Imāni te, deva, caturāsīti nāgasahassāni sovaṇṇālankārāni sovaṇṇadhajāni hemajālapaṭicchannāni uposathanāgarājappamukhāni. Ettha, deva, chandaŋ pajaha jīvite apekkhaŋ mākāsi. Imāni te, deva, caturāsīti assasahassāni sovaṇṇālankārāni sovaṇṇadhajāni hemajālapaṭicchannāni valāhaka-assarājappamukhāni. Ettha, deva, chandaŋ pajaha jīvite apekkhaŋ mākāsi. Imāni te, deva, caturāsīti rathasahassāni sīhacammaparivārāni byagghacammaparivārāni dīpicammaparivārāni paṇḍukambalaparivārāni sovaṇṇālankārāni sovaṇṇadhajāni hemajālapaṭicchannāni vejayantarathappamukhāni. Ettha, deva, chandaŋ pajaha jīvite apekkhaŋ mākāsi. Imāni te, deva, caturāsīti maṇisahassāni maṇiratanappamukhāni. Ettha, deva, chandaŋ pajaha jīvite apekkhaŋ mākāsi. Imāni te, deva, caturāsīti itthisahassāni subhaddādevippamukhāni. Ettha, deva, chandaŋ pajaha jīvite apekkhaŋ mākāsi. Imāni te, deva, caturāsīti gahapatisahassāni gahapatiratanappamukhāni. Ettha, deva, chandaŋ pajaha jīvite apekkhaŋ mākāsi. Imāni te, deva, caturāsīti khattiyasahassāni anuyantāni pariṇāyakaratanappamukhāni. Ettha, deva, chandaŋ pajaha jīvite apekkhaŋ mākāsi. Imāni te, deva, caturāsīti dhenusahassāni duhasandanāni kaŋsūpadhāraṇāni. Ettha deva, chandaŋ pajaha jīvite apekkhaŋ mākāsi. Imāni te, deva, caturāsīti vatthakoṭisahassāni khomasukhumānaŋ kappāsikasukhumānaŋ koseyyasukhumānaŋ kambalasukhumānaŋ. Ettha, deva, chandaŋ pajaha jīvite apekkhaŋ mākāsi. Imāni te deva caturāsīti thālipākasahassāni sāyaŋ pātaŋ bhattābhihāro abhihariyati. Ettha, deva, chandaŋ pajaha jīvite apekkhaŋ mākāsī”’ ti.

268. ‘Evaŋ (p. 2.158) vutte, ānanda, subhaddā devī parodi assūni pavattesi. Atha kho, ānanda, subhaddā devī assūni puñchitvā rājānaŋ mahāsudassanaŋ etadavoca–

“Sabbeheva deva, piyehi manāpehi nānābhāvo vinābhāvo aññathābhāvo, mā kho tvaŋ, deva, sāpekkho kālamakāsi, dukkhā sāpekkhassa kālankiriyā, garahitā ca sāpekkhassa kālankiriyā. Imāni te, deva, caturāsīti nagarasahassāni kusāvatīrājadhānippamukhāni. Ettha, deva, chandaŋ pajaha jīvite apekkhaŋ mākāsi. Imāni te, deva, caturāsīti pāsādasahassāni dhammapāsādappamukhāni. Ettha, deva, chandaŋ pajaha jīvite apekkhaŋ mākāsi. Imāni te, deva, caturāsīti kūṭāgārasahassāni mahāviyūhakūṭāgārappamukhāni. Ettha, deva, chandaŋ pajaha jīvite apekkhaŋ mākāsi. Imāni te, deva, caturāsīti pallankasahassāni sovaṇṇamayāni rūpiyamayāni dantamayāni sāramayāni gonakatthatāni paṭikatthatāni paṭalikatthatāni kadalimigapavarapaccattharaṇāni sa-uttaracchadāni ubhatolohitakūpadhānāni. Ettha, deva, chandaŋ pajaha jīvite apekkhaŋ mākāsi. Imāni te, deva, caturāsīti nāgasahassāni sovaṇṇālankārāni sovaṇṇadhajāni hemajālapaṭicchannāni uposathanāgarājappamukhāni. Ettha, deva, chandaŋ pajaha jīvite apekkhaŋ mākāsi. Imāni te deva, caturāsīti assasahassāni sovaṇṇālankārāni sovaṇṇadhajāni hemajālapaṭicchannāni valāhaka-assarājappamukhāni Ettha, deva, chandaŋ pajaha, jīvite apekkhaŋ mākāsi. Imāni te, deva, caturāsīti rathasahassāni sīhacammaparivārāni byagghacammaparivārāni dīpicammaparivārāni paṇḍukambalaparivārāni sovaṇṇālankārāni sovaṇṇadhajāni hemajālapaṭicchannāni vejayantarathappamukhāni. Ettha, deva, chandaŋ pajaha jīvite apekkhaŋ mākāsi. Imāni te, deva, caturāsīti maṇisahassāni maṇiratanappamukhāni. Ettha, deva, chandaŋ pajaha jīvite apekkhaŋ mākāsi. Imāni te, deva, caturāsīti itthisahassāni itthiratanappamukhāni. Ettha, deva, chandaŋ pajaha, jīvite apekkhaŋ mākāsi. Imāni te (p. 2.159) deva, caturāsīti gahapatisahassāni gahapatiratanappamukhāni. Ettha, deva, chandaŋ pajaha jīvite apekkhaŋ mākāsi. Imāni te, deva, caturāsīti khattiyasahassāni anuyantāni pariṇāyakaratanappamukhāni. Ettha, deva, chandaŋ pajaha jīvite apekkhaŋ mākāsi. Imāni te, deva, caturāsīti dhenusahassāni duhasandanāni kaŋsūpadhāraṇāni. Ettha, deva, chandaŋ pajaha jīvite apekkhaŋ mākāsi. Imāni te, deva, caturāsīti vatthakoṭisahassāni khomasukhumānaŋ kappāsikasukhumānaŋ koseyyasukhumānaŋ kambalasukhumānaŋ. Ettha, deva, chandaŋ pajaha jīvite apekkhaŋ mākāsi. Imāni te, deva, caturāsīti thālipākasahassāni sāyaŋ pātaŋ bhattābhihāro abhihariyati. Ettha deva, chandaŋ pajaha jīvite apekkhaŋ mākāsī” ti.

Brahmalokūpagamaŋ

269. ‘Atha kho, ānanda, rājā mahāsudassano nacirasseva kālamakāsi. Seyyathāpi, ānanda, gahapatissa vā gahapatiputtassa vā manuññaŋ bhojanaŋ bhuttāvissa bhattasammado hoti, evameva kho, ānanda, rañño mahāsudassanassa māraṇantikā vedanā ahosi. Kālankato ca, ānanda, rājā mahāsudassano sugatiŋ brahmalokaŋ upapajji. Rājā, ānanda, mahāsudassano caturāsīti vassasahassāni kumārakīḷaŋ kīḷi. Caturāsīti vassasahassāni oparajjaŋ kāresi. Caturāsīti vassasahassāni rajjaŋ kāresi. Caturāsīti vassasahassāni gihibhūto dhamme pāsāde brahmacariyaŋ cari . So cattāro brahmavihāre bhāvetvā kāyassa bhedā paraŋ maraṇā brahmalokūpago ahosi.

270. ‘Siyā kho panānanda, evamassa– “añño nūna tena samayena rājā mahāsudassano ahosī” ti, na kho panetaŋ, ānanda, evaŋ daṭṭhabbaŋ. Ahaŋ tena samayena rājā mahāsudassano ahosiŋ. Mama tāni caturāsīti nagarasahassāni kusāvatīrājadhānippamukhāni, mama tāni caturāsīti pāsādasahassāni dhammapāsādappamukhāni, mama tāni caturāsīti kūṭāgārasahassāni mahāviyūhakūṭāgārappamukhāni, mama tāni caturāsīti pallankasahassāni sovaṇṇamayāni rūpiyamayāni dantamayāni sāramayāni gonakatthatāni paṭikatthatāni paṭalikatthatāni kadalimigapavarapaccattharaṇāni sa-uttaracchadāni (p. 2.160) ubhatolohitakūpadhānāni, mama tāni caturāsīti nāgasahassāni sovaṇṇālankārāni sovaṇṇadhajāni hemajālapaṭicchannāni uposathanāgarājappamukhāni, mama tāni caturāsīti assasahassāni sovaṇṇālankārāni sovaṇṇadhajāni hemajālapaṭicchannāni valāhaka-assarājappamukhāni, mama tāni caturāsīti rathasahassāni sīhacammaparivārāni byagghacammaparivārāni dīpicammaparivārāni paṇḍukambalaparivārāni sovaṇṇālankārāni sovaṇṇadhajāni hemajālapaṭicchannāni vejayantarathappamukhāni, mama tāni caturāsīti maṇisahassāni maṇiratanappamukhāni, mama tāni caturāsīti itthisahassāni subhaddādevippamukhāni, mama tāni caturāsīti gahapatisahassāni gahapatiratanappamukhāni, mama tāni caturāsīti khattiyasahassāni anuyantāni pariṇāyakaratanappamukhāni, mama tāni caturāsīti dhenusahassāni duhasandanāni kaŋsūpadhāraṇāni, mama tāni caturāsīti vatthakoṭisahassāni khomasukhumānaŋ kappāsikasukhumānaŋ koseyyasukhumānaŋ kambalasukhumānaŋ, mama tāni caturāsīti thālipākasahassāni sāyaŋ pātaŋ bhattābhihāro abhihariyittha.

271. ‘Tesaŋ kho panānanda, caturāsītinagarasahassānaŋ ekaññeva taŋ nagaraŋ hoti, yaŋ tena samayena ajjhāvasāmi yadidaŋ kusāvatī rājadhānī. Tesaŋ kho panānanda, caturāsītipāsādasahassānaŋ ekoyeva so pāsādo hoti, yaŋ tena samayena ajjhāvasāmi yadidaŋ dhammo pāsādo. Tesaŋ kho panānanda, caturāsītikūṭāgārasahassānaŋ ekaññeva taŋ kūṭāgāraŋ hoti, yaŋ tena samayena ajjhāvasāmi yadidaŋ mahāviyūhaŋ kūṭāgāraŋ. Tesaŋ kho panānanda, caturāsītipallankasahassānaŋ ekoyeva so pallanko hoti, yaŋ tena samayena paribhuñjāmi yadidaŋ sovaṇṇamayo vā rūpiyamayo vā dantamayo vā sāramayo vā. Tesaŋ kho panānanda, caturāsītināgasahassānaŋ ekoyeva so nāgo hoti, yaŋ tena samayena abhiruhāmi yadidaŋ uposatho nāgarājā. Tesaŋ kho panānanda, caturāsīti-assasahassānaŋ ekoyeva so asso hoti, yaŋ tena samayena abhiruhāmi yadidaŋ valāhako assarājā. Tesaŋ kho panānanda, caturāsītirathasahassānaŋ ekoyeva so ratho hoti, yaŋ tena samayena abhiruhāmi yadidaŋ vejayantaratho. Tesaŋ kho panānanda, caturāsīti-itthisahassānaŋ ekāyeva (p. 2.161) sā itthī hoti, yā tena samayena paccupaṭṭhāti khattiyānī vā vessinī vā. Tesaŋ kho panānanda, vā. Tesaŋ kho panānanda, caturāsītivatthakoṭisahassānaŋ ekaŋyeva taŋ dussayugaŋ hoti, yaŋ tena samayena paridahāmi khomasukhumaŋ vā kappāsikasukhumaŋ vā koseyyasukhumaŋ vā kambalasukhumaŋ vā. Tesaŋ kho panānanda, caturāsītithālipākasahassānaŋ ekoyeva so thālipāko hoti, yato nāḷikodanaparamaŋ bhuñjāmi tadupiyañca sūpeyyaŋ.

272. ‘Passānanda, sabbete sankhārā atītā niruddhā vipariṇatā. Evaŋ aniccā kho, ānanda, sankhārā; evaŋ addhuvā kho, ānanda, sankhārā; evaŋ anassāsikā kho, ānanda, sankhārā! Yāvañcidaŋ, ānanda alameva sabbasankhāresu nibbindituŋ, alaŋ virajjituŋ, alaŋ vimuccituŋ.

‘Chakkhattuŋ kho panāhaŋ, ānanda, abhijānāmi imasmiŋ padese sarīraŋ nikkhipitaŋ, tañca kho rājāva samāno cakkavattī dhammiko dhammarājā cāturanto vijitāvī janapadatthāvariyapatto sattaratanasamannāgato, ayaŋ sattamo sarīranikkhepo. Na kho panāhaŋ, ānanda, taŋ padesaŋ samanupassāmi sadevake loke samārake sabrahmake sassamaṇabrāhmaṇiyā pajāya sadevamanussāya yattha tathāgato aṭṭhamaŋ sarīraŋ nikkhipeyyā’ ti. Idamavoca bhagavā, idaŋ vatvāna sugato athāparaŋ etadavoca satthā–


‘Aniccā vata sankhārā, uppādavayadhammino;


Uppajjitvā nirujjhanti, tesaŋ vūpasamo sukho’ ti.

Mahāsudassanasuttaŋ niṭṭhitaŋ catutthaŋ.

5. Janavasabhasuttaŋ
Nātikiyādibyākaraṇaŋ

273. Evaŋ (p. 2.162) me sutaŋ – ekaŋ samayaŋ bhagavā nātike viharati giñjakāvasathe. Tena kho pana samayena bhagavā parito parito janapadesu paricārake abbhatīte kālankate upapattīsu byākaroti kāsikosalesu vajjimallesu cetivaŋsesu kurupañcālesu majjhasūrasenesu – ‘asu amutra upapanno, asu amutra upapanno . Paropaññāsa nātikiyā paricārakā abbhatītā kālankatā pañcannaŋ orambhāgiyānaŋ saŋyojanānaŋ parikkhayā opapātikā tattha parinibbāyino anāvattidhammā tasmā lokā. Sādhikā navuti nātikiyā paricārakā abbhatītā kālankatā tiṇṇaŋ saŋyojanānaŋ parikkhayā rāgadosamohānaŋ tanuttā sakadāgāmino, sakideva imaŋ lokaŋ āgantvā dukkhassantaŋ karissanti. Sātirekāni pañcasatāni nātikiyā paricārakā abbhatītā kālankatā tiṇṇaŋ saŋyojanānaŋ parikkhayā sotāpannā avinipātadhammā niyatā sambodhiparāyaṇā’ ti.

274. Assosuŋ kho nātikiyā paricārakā– ‘bhagavā kira parito parito janapadesu paricārake abbhatīte kālankate upapattīsu byākaroti kāsikosalesu vajjimallesu cetivaŋsesu kurupañcālesu majjhasūrasenesu– “asu amutra upapanno, asu amutra upapanno. Paropaññāsa nātikiyā paricārakā abbhatītā kālankatā pañcannaŋ orambhāgiyānaŋ saŋyojanānaŋ parikkhayā opapātikā tattha parinibbāyino anāvattidhammā tasmā lokā. Sādhikā navuti nātikiyā paricārakā abbhatītā kālankatā tiṇṇaŋ saŋyojanānaŋ parikkhayā rāgadosamohānaŋ tanuttā sakadāgāmino sakideva imaŋ lokaŋ āgantvā dukkhassantaŋ karissanti. Sātirekāni pañcasatāni nātikiyā paricārakā abbhatītā kālankatā tiṇṇaŋ saŋyojanānaŋ parikkhayā (p. 2.163) sotāpannā avinipātadhammā niyatā sambodhiparāyaṇā” ti. Tena ca nātikiyā paricārakā attamanā ahesuŋ pamuditā pītisomanassajātā bhagavato pañhaveyyākaraṇaŋ sutvā.

275. Assosi kho āyasmā ānando– ‘bhagavā kira parito parito janapadesu paricārake abbhatīte kālankate upapattīsu byākaroti kāsikosalesu vajjimallesu cetivaŋsesu kurupañcālesu majjhasūrasenesu– “asu amutra upapanno, asu amutra upapanno. Paropaññāsa nātikiyā paricārakā abbhatītā kālankatā pañcannaŋ orambhāgiyānaŋ saŋyojanānaŋ parikkhayā opapātikā tattha parinibbāyino anāvattidhammā tasmā lokā. Sādhikā navuti nātikiyā paricārakā abbhatītā kālankatā tiṇṇaŋ saŋyojanānaŋ parikkhayā rāgadosamohānaŋ tanuttā sakadāgāmino sakideva imaŋ lokaŋ āgantvā dukkhassantaŋ karissanti. Sātirekāni pañcasatāni nātikiyā paricārakā abbhatītā kālankatā tiṇṇaŋ saŋyojanānaŋ parikkhayā sotāpannā avinipātadhammā niyatā sambodhiparāyaṇā” ti. Tena ca nātikiyā paricārakā attamanā ahesuŋ pamuditā pītisomanassajātā bhagavato pañhaveyyākaraṇaŋ sutvā’ ti.

Ānandaparikathā

276. Atha kho āyasmato ānandassa etadahosi– ‘ime kho panāpi ahesuŋ māgadhakā paricārakā bahū ceva rattaññū ca abbhatītā kālankatā. Suññā maññe angamagadhā angamāgadhakehi paricārakehi abbhatītehi kālankatehi. Te kho panāpi ahesuŋ buddhe pasannā dhamme pasannā sanghe pasannā sīlesu paripūrakārino. Te abbhatītā kālankatā bhagavatā abyākatā; tesampissa sādhu veyyākaraṇaŋ, bahujano pasīdeyya, tato gaccheyya sugatiŋ. Ayaŋ kho panāpi ahosi rājā māgadho seniyo bimbisāro dhammiko dhammarājā hito brāhmaṇagahapatikānaŋ negamānañceva jānapadānañca. Apissudaŋ manussā kittayamānarūpā viharanti– “evaŋ no so dhammiko dhammarājā sukhāpetvā (p. 2.164) kālankato, evaŋ mayaŋ tassa dhammikassa dhammarañño vijite phāsu viharimhā” ti. So kho panāpi ahosi buddhe pasanno dhamme pasanno sanghe pasanno sīlesu paripūrakārī. Apissudaŋ manussā evamāhaŋsu– “yāva maraṇakālāpi rājā māgadho seniyo bimbisāro bhagavantaŋ kittayamānarūpo kālankato” ti. So abbhatīto kālankato bhagavatā abyākato. Tassapissa sādhu veyyākaraṇaŋ bahujano pasīdeyya, tato gaccheyya sugatiŋ. Bhagavato kho pana sambodhi magadhesu. Yattha kho pana bhagavato sambodhi magadhesu, kathaŋ tatra bhagavā māgadhake paricārake abbhatīte kālankate upapattīsu na byākareyya. Bhagavā ce kho pana māgadhake paricārake abbhatīte kālankate upapattīsu na byākareyya, dīnamanā tenassu māgadhakā paricārakā; yena kho panassu dīnamanā māgadhakā paricārakā kathaŋ te bhagavā na byākareyyā’ ti?

277. Idamāyasmā ānando māgadhake paricārake ārabbha eko raho anuvicintetvā rattiyā paccūsasamayaŋ paccuṭṭhāya yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā ānando bhagavantaŋ etadavoca– ‘sutaŋ metaŋ, bhante– “bhagavā kira parito parito janapadesu paricārake abbhatīte kālankate upapattīsu byākaroti kāsikosalesu vajjimallesu cetivaŋsesu kurupañcālesu majjhasūrasenesu – ‘asu amutra upapanno, asu amutra upapanno. Paropaññāsa nātikiyā paricārakā abbhatītā kālankatā pañcannaŋ orambhāgiyānaŋ saŋyojanānaŋ parikkhayā opapātikā tattha parinibbāyino anāvattidhammā tasmā lokā. Sādhikā navuti nātikiyā paricārakā abbhatītā kālankatā tiṇṇaŋ saŋyojanānaŋ parikkhayā rāgadosamohānaŋ tanuttā sakadāgāmino, sakideva imaŋ lokaŋ āgantvā dukkhassantaŋ karissanti. Sātirekāni pañcasatāni nātikiyā paricārakā abbhatītā kālankatā tiṇṇaŋ saŋyojanānaŋ parikkhayā sotāpannā avinipātadhammā niyatā sambodhiparāyaṇāti. Tena ca nātikiyā paricārakā attamanā ahesuŋ pamuditā pītisomanassajātā bhagavato pañhaveyyākaraṇaŋ sutvā’ ti (p. 2.165) Ime kho panāpi, bhante, ahesuŋ māgadhakā paricārakā bahū ceva rattaññū ca abbhatītā kālankatā. Suññā maññe angamagadhā angamāgadhakehi paricārakehi abbhatītehi kālankatehi. Te kho panāpi, bhante, ahesuŋ buddhe pasannā dhamme pasannā sanghe pasannā sīlesu paripūrakārino, te abbhatītā kālankatā bhagavatā abyākatā. Tesampissa sādhu veyyākaraṇaŋ, bahujano pasīdeyya, tato gaccheyya sugatiŋ. Ayaŋ kho panāpi, bhante, ahosi rājā māgadho seniyo bimbisāro dhammiko dhammarājā hito brāhmaṇagahapatikānaŋ negamānañceva jānapadānañca. Apissudaŋ manussā kittayamānarūpā viharanti– “evaŋ no so dhammiko dhammarājā sukhāpetvā kālankato. Evaŋ mayaŋ tassa dhammikassa dhammarañño vijite phāsu viharimhā” ti. So kho panāpi, bhante, ahosi buddhe pasanno dhamme pasanno sanghe pasanno sīlesu paripūrakārī. Apissudaŋ manussā evamāhaŋsu– “yāva maraṇakālāpi rājā māgadho seniyo bimbisāro bhagavantaŋ kittayamānarūpo kālankato” ti. So abbhatīto kālankato bhagavatā abyākato; tassapissa sādhu veyyākaraṇaŋ, bahujano pasīdeyya, tato gaccheyya sugatiŋ. Bhagavato kho pana, bhante, sambodhi magadhesu. Yattha kho pana bhante, bhagavato sambodhi magadhesu, kathaŋ tatra bhagavā māgadhake paricārake abbhatīte kālankate upapattīsu na byākareyya? Bhagavā ce kho pana, bhante, māgadhake paricārake abbhatīte kālankate upapattīsu na byākareyya dīnamanā tenassu māgadhakā paricārakā; yena kho panassu dīnamanā māgadhakā paricārakā kathaŋ te bhagavā na byākareyyā’ ti. Idamāyasmā ānando māgadhake paricārake ārabbha bhagavato sammukhā parikathaŋ katvā uṭṭhāyāsanā bhagavantaŋ abhivādetvā padakkhiṇaŋ katvā pakkāmi.

278. Atha kho bhagavā acirapakkante āyasmante ānande pubbaṇhasamayaŋ nivāsetvā pattacīvaramādāya nātikaŋ piṇḍāya pāvisi. Nātike piṇḍāya caritvā pacchābhattaŋ piṇḍapātapaṭikkanto pāde pakkhāletvā giñjakāvasathaŋ pavisitvā māgadhake paricārake ārabbha aṭṭhiŋ katvā manasikatvā sabbaŋ cetasā samannāharitvā paññatte āsane (p. 2.166) nisīdi– ‘gatiŋ nesaŋ jānissāmi abhisamparāyaŋ, yaŋgatikā te bhavanto yaŋ-abhisamparāyā’ ti. Addasā kho bhagavā māgadhake paricārake ‘yaŋgatikā te bhavanto yaŋ-abhisamparāyā’ ti. Atha kho bhagavā sāyanhasamayaŋ paṭisallānā vuṭṭhito giñjakāvasathā nikkhamitvā vihārapacchāyāyaŋ paññatte āsane nisīdi.

279. Atha kho āyasmā ānando yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā ānando bhagavantaŋ etadavoca– ‘upasantapadisso bhante bhagavā bhātiriva bhagavato mukhavaṇṇo vippasannattā indriyānaŋ. Santena nūnajja bhante bhagavā vihārena vihāsī’ ti? ‘Yadeva kho me tvaŋ, ānanda, māgadhake paricārake ārabbha sammukhā parikathaŋ katvā uṭṭhāyāsanā pakkanto, tadevāhaŋ nātike piṇḍāya caritvā pacchābhattaŋ piṇḍapātapaṭikkanto pāde pakkhāletvā giñjakāvasathaŋ pavisitvā māgadhake paricārake ārabbha aṭṭhiŋ katvā manasikatvā sabbaŋ cetasā samannāharitvā paññatte āsane nisīdiŋ– “gatiŋ nesaŋ jānissāmi abhisamparāyaŋ, yaŋgatikā te bhavanto yaŋ-abhisamparāyā” ti. Addasaŋ kho ahaŋ, ānanda, māgadhake paricārake “yaŋgatikā te bhavanto yaŋ-abhisamparāyā”’ ti.

Janavasabhayakkho

280. ‘Atha kho, ānanda, antarahito yakkho saddamanussāvesi– “janavasabho ahaŋ bhagavā janavasabho ahaŋ sugatā” ti. Abhijānāsi no tvaŋ, ānanda, ito pubbe evarūpaŋ nāmadheyyaŋ sutaŋ yadidaŋ janavasabho’ ti?

‘Na kho ahaŋ, bhante, abhijānāmi ito pubbe evarūpaŋ nāmadheyyaŋ sutaŋ yadidaŋ janavasabhoti, api ca me, bhante, lomāni haṭṭhāni “janavasabho” ti nāmadheyyaŋ sutvā. Tassa mayhaŋ, bhante, etadahosi– “na hi nūna so orako yakkho bhavissati yadidaŋ evarūpaŋ nāmadheyyaŋ supaññattaŋ yadidaŋ janavasabho’ ti. ‘Anantarā kho, ānanda, saddapātubhāvā uḷāravaṇṇo (p. 2.167) me yakkho sammukhe pāturahosi Dutiyampi saddamanussāvesi– “bimbisāro ahaŋ bhagavā; bimbisāro ahaŋ sugatāti. Idaŋ sattamaŋ kho ahaŋ, bhante, vessavaṇassa mahārājassa sahabyataŋ upapajjāmi, so tato cuto manussarājā bhavituŋ pahomi .


Ito satta tato satta, saŋsārāni catuddasa;


Nivāsamabhijānāmi, yattha me vusitaŋ pure.

281. “Dīgharattaŋ kho ahaŋ, bhante, avinipāto avinipātaŋ sañjānāmi, āsā ca pana me santiṭṭhati sakadāgāmitāyā” ti. “Acchariyamidaŋ āyasmato janavasabhassa yakkhassa, abbhutamidaŋ āyasmato janavasabhassa yakkhassa. ‘Dīgharattaŋ kho ahaŋ, bhante, avinipāto avinipātaŋ sañjānāmī’ ti ca vadesi, ‘āsā ca pana me santiṭṭhati sakadāgāmitāyā’ ti ca vadesi, kutonidānaŋ panāyasmā janavasabho yakkho evarūpaŋ uḷāraŋ visesādhigamaŋ sañjānātīti? Na aññatra, bhagavā, tava sāsanā, na aññatra, sugata, tava sāsanā; yadagge ahaŋ, bhante, bhagavati ekantikato abhippasanno, tadagge ahaŋ, bhante, dīgharattaŋ avinipāto avinipātaŋ sañjānāmi, āsā ca pana me santiṭṭhati sakadāgāmitāya. Idhāhaŋ, bhante, vessavaṇena mahārājena pesito virūḷhakassa mahārājassa santike kenacideva karaṇīyena addasaŋ bhagavantaŋ antarāmagge giñjakāvasathaŋ pavisitvā māgadhake paricārake ārabbha aṭṭhiŋ katvā manasikatvā sabbaŋ cetasā samannāharitvā nisinnaŋ– ‘gatiŋ nesaŋ jānissāmi abhisamparāyaŋ, yaŋgatikā te bhavanto yaŋ-abhisamparāyā’ ti. Anacchariyaŋ kho panetaŋ, bhante, yaŋ vessavaṇassa mahārājassa tassaŋ parisāyaŋ bhāsato sammukhā sutaŋ sammukhā paṭiggahitaŋ– ‘yaŋgatikā te bhavanto yaŋ-abhisamparāyā’ ti. Tassa mayhaŋ, bhante, etadahosi– bhagavantañca dakkhāmi, idañca bhagavato ārocessāmīti. Ime kho me, bhante, dvepaccayā bhagavantaŋ dassanāya upasankamituŋ”.

Devasabhā

282. “Purimāni (p. 2.168) bhante, divasāni purimatarāni tadahuposathe pannarase vassūpanāyikāya puṇṇāya puṇṇamāya rattiyā kevalakappā ca devā tāvatiŋsā sudhammāyaŋ sabhāyaŋ sannisinnā honti sannipatitā. Mahatī ca dibbaparisā samantato nisinnā honti, cattāro ca mahārājāno catuddisā nisinnā honti. Puratthimāya disāya dhataraṭṭho mahārājā pacchimābhimukho nisinno hoti deve purakkhatvā; dakkhiṇāya disāya virūḷhako mahārājā uttarābhimukho nisinno hoti deve purakkhatvā; pacchimāya disāya virūpakkho mahārājā puratthābhimukho nisinno hoti deve purakkhatvā; uttarāya disāya vessavaṇo mahārājā dakkhiṇābhimukho nisinno hoti deve purakkhatvā Yadā, bhante, kevalakappā ca devā tāvatiŋsā sudhammāyaŋ sabhāyaŋ sannisinnā honti sannipatitā, mahatī ca dibbaparisā samantato nisinnā honti, cattāro ca mahārājāno catuddisā nisinnā honti. Idaŋ nesaŋ hoti āsanasmiŋ; atha pacchā amhākaŋ āsanaŋ hoti. Ye te, bhante, devā bhagavati brahmacariyaŋ caritvā adhunūpapannā tāvatiŋsakāyaŋ, te aññe deve atirocanti vaṇṇena ceva yasasā ca. Tena sudaŋ, bhante, devā tāvatiŋsā attamanā honti pamuditā pītisomanassajātā ‘dibbā vata bho kāyā paripūrenti, hāyanti asurakāyā’ ti. Atha kho, bhante, sakko devānamindo devānaŋ tāvatiŋsānaŋ sampasādaŋ viditvā imāhi gāthāhi anumodi–


‘Modanti vata bho devā, tāvatiŋsā sahindakā;


Tathāgataŋ namassantā, dhammassa ca sudhammataŋ.


Nave deve ca passantā, vaṇṇavante yasassine;


Sugatasmiŋ brahmacariyaŋ, caritvāna idhāgate.


Te aññe atirocanti, vaṇṇena yasasāyunā;


Sāvakā bhūripaññassa, visesūpagatā idha.


Idaŋ (p. 2.169) disvāna nandanti, tāvatiŋsā sahindakā;


Tathāgataŋ namassantā, dhammassa ca sudhammatan’ ti.

“Tena sudaŋ, bhante, devā tāvatiŋsā bhiyyosomattāya attamanā honti pamuditā pītisomanassajātā ‘dibbā vata, bho, kāyā paripūrenti, hāyanti asurakāyā’ ti. Atha kho, bhante, yenatthena devā tāvatiŋsā sudhammāyaŋ sabhāyaŋ sannisinnā honti sannipatitā, taŋ atthaŋ cintayitvā taŋ atthaŋ mantayitvā vuttavacanāpi taŋ cattāro mahārājāno tasmiŋ atthe honti. Paccānusiṭṭhavacanāpi taŋ cattāro mahārājāno tasmiŋ atthe honti, sakesu sakesu āsanesu ṭhitā avipakkantā .


Te vuttavākyā rājāno, paṭiggayhānusāsaniŋ;


Vippasannamanā santā, aṭṭhaŋsu samhi āsaneti.

283. “Atha kho, bhante, uttarāya disāya uḷāro āloko sañjāyi, obhāso pāturahosi atikkammeva devānaŋ devānubhāvaŋ. Atha kho, bhante, sakko devānamindo deve tāvatiŋse āmantesi– ‘yathā kho, mārisā, nimittāni dissanti, uḷāro āloko sañjāyati, obhāso pātubhavati, brahmā pātubhavissati. Brahmuno hetaŋ pubbanimittaŋ pātubhāvāya yadidaŋ āloko sañjāyati obhāso pātubhavatīti.


‘Yathā nimittā dissanti, brahmā pātubhavissati;


Brahmuno hetaŋ nimittaŋ, obhāso vipulo mahā’ ti.

Sanankumārakathā

284. “Atha kho, bhante, devā tāvatiŋsā yathāsakesu āsanesu nisīdiŋsu– ‘obhāsametaŋ ñassāma, yaŋvipāko bhavissati, sacchikatvāva naŋ gamissāmā’ ti. Cattāropi mahārājāno yathāsakesu āsanesu nisīdiŋsu– ‘obhāsametaŋ ñassāma yaŋvipāko bhavissati, sacchikatvāva (p. 2.170) naŋ gamissāmā’ ti. Idaŋ sutvā devā tāvatiŋsā ekaggā samāpajjiŋsu– ‘obhāsametaŋ ñassāma, yaŋvipāko bhavissati, sacchikatvāva naŋ gamissāmā’ ti.

“Yadā, bhante, brahmā sanankumāro devānaŋ tāvatiŋsānaŋ pātubhavati, oḷārikaŋ attabhāvaŋ abhinimminitvā pātubhavati. Yo kho pana, bhante, brahmuno pakativaṇṇo anabhisambhavanīyo so devānaŋ tāvatiŋsānaŋ cakkhupathasmiŋ. Yadā, bhante, brahmā sanankumāro devānaŋ tāvatiŋsānaŋ pātubhavati so aññe deve atirocati vaṇṇena ceva yasasā ca. Seyyathāpi, bhante, sovaṇṇo viggaho mānusaŋ viggahaŋ atirocati; evameva kho, bhante, yadā brahmā sanankumāro devānaŋ tāvatiŋsānaŋ pātubhavati, so aññe deve atirocati vaṇṇena ceva yasasā ca. Yadā, bhante, brahmā sanankumāro devānaŋ tāvatiŋsānaŋ pātubhavati, na tassaŋ parisāyaŋ koci devo abhivādeti vā paccuṭṭheti vā āsanena vā nimanteti. Sabbeva tuṇhībhūtā pañjalikā pallankena nisīdanti– ‘yassadāni devassa pallankaŋ icchissati brahmā sanankumāro, tassa devassa pallanke nisīdissatī’ ti.

“Yassa kho pana, bhante, devassa brahmā sanankumāro pallanke nisīdati, uḷāraŋ so labhati devo vedapaṭilābhaŋ; uḷāraŋ so labhati devo somanassapaṭilābhaŋ. Seyyathāpi, bhante, rājā khattiyo muddhāvasitto adhunābhisitto rajjena, uḷāraŋ so labhati vedapaṭilābhaŋ, uḷāraŋ so labhati somanassapaṭilābhaŋ. Evameva kho, bhante, yassa devassa brahmā sanankumāro pallanke nisīdati, uḷāraŋ so labhati devo vedapaṭilābhaŋ, uḷāraŋ so labhati devo somanassapaṭilābhaŋ. Atha bhante, brahmā sanankumāro oḷārikaŋ attabhāvaŋ abhinimminitvā kumāravaṇṇī hutvā pañcasikho devānaŋ tāvatiŋsānaŋ pāturahosi. So vehāsaŋ abbhuggantvā ākāse antalikkhe pallankena nisīdi. Seyyathāpi, bhante, balavā puriso supaccatthate vā pallanke same vā bhūmibhāge pallankena nisīdeyya; evameva kho, bhante, brahmā sanankumāro vehāsaŋ abbhuggantvā ākāse antalikkhe pallankena nisīditvā devānaŋ tāvatiŋsānaŋ sampasādaŋ viditvā imāhi gāthāhi anumodi–


‘Modanti (p. 2.171) vata bho devā, tāvatiŋsā sahindakā;


Tathāgataŋ namassantā, dhammassa ca sudhammataŋ.


‘Nave deve ca passantā, vaṇṇavante yasassine;


Sugatasmiŋ brahmacariyaŋ, caritvāna idhāgate.


‘Te aññe atirocanti, vaṇṇena yasasāyunā;


Sāvakā bhūripaññassa, visesūpagatā idha.


‘Idaŋ disvāna nandanti, tāvatiŋsā sahindakā;


Tathāgataŋ namassantā, dhammassa ca sudhammatan’ ti.

285. “Imamatthaŋ, bhante, brahmā sanankumāro bhāsittha; imamatthaŋ, bhante, brahmuno sanankumārassa bhāsato aṭṭhangasamannāgato saro hoti vissaṭṭho ca viññeyyo ca mañju ca savanīyo ca bindu ca avisārī ca gambhīro ca ninnādī ca. Yathāparisaŋ kho pana, bhante, brahmā sanankumāro sarena viññāpeti; na cassa bahiddhā parisāya ghoso niccharati. Yassa kho pana, bhante, evaŋ aṭṭhangasamannāgato saro hoti, so vuccati ‘brahmassaro’ ti.

“Atha kho, bhante, brahmā sanankumāro tettiŋse attabhāve abhinimminitvā devānaŋ tāvatiŋsānaŋ paccekapallankesu pallankena  nisīditvā deve tāvatiŋse āmantesi– ‘taŋ kiŋ maññanti, bhonto devā tāvatiŋsā, yāvañca so bhagavā bahujanahitāya paṭipanno bahujanasukhāya lokānukampāya atthāya hitāya sukhāya devamanussānaŋ. Ye hi keci, bho, buddhaŋ saraṇaŋ gatā dhammaŋ saraṇaŋ gatā sanghaŋ saraṇaŋ gatā sīlesu paripūrakārino te kāyassa bhedā paraŋ maraṇā appekacce paranimmitavasavattīnaŋ devānaŋ sahabyataŋ upapajjanti, appekacce nimmānaratīnaŋ devānaŋ sahabyataŋ upapajjanti, appekacce tusitānaŋ devānaŋ sahabyataŋ upapajjanti, appekacce yāmānaŋ devānaŋ sahabyataŋ upapajjanti, appekacce tāvatiŋsānaŋ devānaŋ sahabyataŋ upapajjanti, appekacce cātumahārājikānaŋ devānaŋ sahabyataŋ upapajjanti. Ye sabbanihīnaŋ kāyaŋ paripūrenti, te gandhabbakāyaŋ paripūrentī”’ ti.

286. “Imamatthaŋ (p. 2.172) bhante, brahmā sanankumāro bhāsittha; imamatthaŋ, bhante, brahmuno sanankumārassa bhāsato ghosoyeva devā maññanti– ‘yvāyaŋ mama pallanke svāyaŋ ekova bhāsatī’ ti.


Ekasmiŋ bhāsamānasmiŋ, sabbe bhāsanti nimmitā;


Ekasmiŋ tuṇhimāsīne, sabbe tuṇhī bhavanti te.


Tadāsu devā maññanti, tāvatiŋsā sahindakā;


Yvāyaŋ mama pallankasmiŋ, svāyaŋ ekova bhāsatīti.

“Atha kho, bhante, brahmā sanankumāro ekattena attānaŋ upasaŋharati, ekattena attānaŋ upasaŋharitvā sakkassa devānamindassa pallanke pallankena nisīditvā deve tāvatiŋse āmantesi–

Bhāvita-iddhipādo

287. ‘“Taŋ kiŋ maññanti, bhonto devā tāvatiŋsā, yāva supaññattā cime tena bhagavatā jānatā passatā arahatā sammāsambuddhena cattāro iddhipādā paññattā iddhipahutāya iddhivisavitāya  iddhivikubbanatāya. Katame cattāro? Idha bho bhikkhu chandasamādhippadhānasankhārasamannāgataŋ iddhipādaŋ bhāveti. Vīriyasamādhippadhānasankhārasamannāgataŋ iddhipādaŋ bhāveti. Cittasamādhippadhānasankhārasamannāgataŋ iddhipādaŋ bhāveti. Vīmaŋsāsamādhippadhānasankhārasamannāgataŋ iddhipādaŋ bhāveti. Ime kho, bho, tena bhagavatā jānatā passatā arahatā sammāsambuddhena cattāro iddhipādā paññattā iddhipahutāya iddhivisavitāya iddhivikubbanatāya.

‘“Ye hi keci bho atītamaddhānaŋ samaṇā vā brāhmaṇā vā anekavihitaŋ iddhividhaŋ paccanubhosuŋ, sabbe te imesaŋyeva catunnaŋ iddhipādānaŋ bhāvitattā bahulīkatattā. Yepi hi keci bho anāgatamaddhānaŋ samaṇā vā brāhmaṇā vā anekavihitaŋ iddhividhaŋ paccanubhossanti, sabbe te imesaŋyeva catunnaŋ iddhipādānaŋ bhāvitattā bahulīkatattā. Yepi hi keci bho etarahi samaṇā vā brāhmaṇā vā anekavihitaŋ iddhividhaŋ paccanubhonti, sabbe te imesaŋyeva catunnaŋ iddhipādānaŋ bhāvitattā bahulīkatattā. Passanti no bhonto devā tāvatiŋsā mamapimaŋ (p. 2.173) evarūpaŋ iddhānubhāvan’ ti? ‘Evaŋ mahābrahme’ ti. ‘Ahampi kho bho imesaŋyeva catunnañca iddhipādānaŋ bhāvitattā bahulīkatattā evaŋ mahiddhiko evaŋmahānubhāvo’ ti. Imamatthaŋ, bhante, brahmā sanankumāro bhāsittha. Imamatthaŋ, bhante, brahmā sanankumāro bhāsitvā deve tāvatiŋse āmantesi–

Tividho okāsādhigamo

288. ‘“Taŋ kiŋ maññanti, bhonto devā tāvatiŋsā, yāvañcidaŋ tena bhagavatā jānatā passatā arahatā sammāsambuddhena tayo okāsādhigamā anubuddhā sukhassādhigamāya. Katame tayo? Idha bho ekacco saŋsaṭṭho viharati kāmehi saŋsaṭṭho akusalehi dhammehi. So aparena samayena ariyadhammaŋ suṇāti, yoniso manasi karoti, dhammānudhammaŋ paṭipajjati. So ariyadhammassavanaŋ āgamma yonisomanasikāraŋ dhammānudhammappaṭipattiŋ asaŋsaṭṭho viharati kāmehi asaŋsaṭṭho akusalehi dhammehi. Tassa asaŋsaṭṭhassa kāmehi asaŋsaṭṭhassa akusalehi dhammehi uppajjati sukhaŋ, sukhā bhiyyo somanassaŋ. Seyyathāpi, bho, pamudā pāmojjaŋ jāyetha, evameva kho, bho, asaŋsaṭṭhassa kāmehi asaŋsaṭṭhassa akusalehi dhammehi uppajjati sukhaŋ, sukhā bhiyyo somanassaŋ. Ayaŋ kho, bho, tena bhagavatā jānatā passatā arahatā sammāsambuddhena paṭhamo okāsādhigamo anubuddho sukhassādhigamāya.

‘“Puna caparaŋ, bho, idhekaccassa oḷārikā kāyasankhārā appaṭippassaddhā honti, oḷārikā vacīsankhārā appaṭippassaddhā honti, oḷārikā cittasankhārā appaṭippassaddhā honti. So aparena samayena ariyadhammaŋ suṇāti, yoniso manasi karoti, dhammānudhammaŋ paṭipajjati. Tassa ariyadhammassavanaŋ āgamma yonisomanasikāraŋ dhammānudhammappaṭipattiŋ oḷārikā kāyasankhārā paṭippassambhanti, oḷārikā vacīsankhārā paṭippassambhanti, oḷārikā cittasankhārā paṭippassambhanti. Tassa oḷārikānaŋ kāyasankhārānaŋ paṭippassaddhiyā oḷārikānaŋ vacīsankhārānaŋ paṭippassaddhiyā oḷārikānaŋ cittasankhārānaŋ (p. 2.174) paṭippassaddhiyā uppajjati sukhaŋ, sukhā bhiyyo somanassaŋ. Seyyathāpi, bho, pamudā pāmojjaŋ jāyetha, evameva kho bho oḷārikānaŋ kāyasankhārānaŋ paṭippassaddhiyā oḷārikānaŋ vacīsankhārānaŋ paṭippassaddhiyā oḷārikānaŋ cittasankhārānaŋ paṭippassaddhiyā uppajjati sukhaŋ, sukhā bhiyyo somanassaŋ. Ayaŋ kho, bho, tena bhagavatā jānatā passatā arahatā sammāsambuddhena dutiyo okāsādhigamo anubuddho sukhassādhigamāya.

‘“Puna caparaŋ, bho, idhekacco “idaŋ kusalan” ti yathābhūtaŋ nappajānāti, “idaŋ akusalan” ti yathābhūtaŋ nappajānāti. “Idaŋ sāvajjaŋ idaŋ anavajjaŋ, idaŋ sevitabbaŋ idaŋ na sevitabbaŋ, idaŋ hīnaŋ idaŋ paṇītaŋ, idaŋ kaṇhasukkasappaṭibhāgan” ti yathābhūtaŋ nappajānāti. So aparena samayena ariyadhammaŋ suṇāti, yoniso manasi karoti, dhammānudhammaŋ paṭipajjati. So ariyadhammassavanaŋ āgamma yonisomanasikāraŋ dhammānudhammappaṭipattiŋ, “idaŋ kusalan” ti yathābhūtaŋ pajānāti, “idaŋ akusalan” ti yathābhūtaŋ pajānāti. Idaŋ sāvajjaŋ idaŋ anavajjaŋ, idaŋ sevitabbaŋ idaŋ na sevitabbaŋ, idaŋ hīnaŋ idaŋ paṇītaŋ, idaŋ kaṇhasukkasappaṭibhāgan” ti yathābhūtaŋ pajānāti. Tassa evaŋ jānato evaŋ passato avijjā pahīyati, vijjā uppajjati. Tassa avijjāvirāgā vijjuppādā uppajjati sukhaŋ, sukhā bhiyyo somanassaŋ. Seyyathāpi, bho, pamudā pāmojjaŋ jāyetha evameva kho, bho, avijjāvirāgā vijjuppādā uppajjati sukhaŋ, sukhā bhiyyo somanassaŋ. Ayaŋ kho, bho, tena bhagavatā jānatā passatā arahatā sammāsambuddhena tatiyo okāsādhigamo anubuddho sukhassādhigamāya. Ime kho, bho, tena bhagavatā jānatā passatā arahatā sammāsambuddhena tayo okāsādhigamā anubuddhā sukhassādhigamāyā’ ti. Imamatthaŋ, bhante, brahmā sanankumāro bhāsittha, imamatthaŋ, bhante, brahmā sanankumāro bhāsitvā deve tāvatiŋse āmantesi–

Catusatipaṭṭhānaŋ

289. ‘“Taŋ kiŋ maññanti, bhonto devā tāvatiŋsā, yāva supaññattā cime tena bhagavatā jānatā passatā arahatā sammāsambuddhena cattāro satipaṭṭhānā paññattā kusalassādhigamāya. Katame cattāro? Idha (p. 2.175) bho, bhikkhu ajjhattaŋ kāye kāyānupassī viharati ātāpī sampajāno satimā vineyya loke abhijjhādomanassaŋ. Ajjhattaŋ kāye kāyānupassī viharanto tattha sammā samādhiyati, sammā vippasīdati. So tattha sammā samāhito sammā vippasanno bahiddhā parakāye ñāṇadassanaŋ abhinibbatteti. Ajjhattaŋ vedanāsu vedanānupassī viharati …pe… bahiddhā paravedanāsu ñāṇadassanaŋ abhinibbatteti. Ajjhattaŋ citte cittānupassī viharati …pe… bahiddhā paracitte ñāṇadassanaŋ abhinibbatteti. Ajjhattaŋ dhammesu dhammānupassī viharati ātāpī sampajāno satimā vineyya loke abhijjhādomanassaŋ. Ajjhattaŋ dhammesu dhammānupassī viharanto tattha sammā samādhiyati, sammā vippasīdati. So tattha sammā samāhito sammā vippasanno bahiddhā paradhammesu ñāṇadassanaŋ abhinibbatteti. Ime kho, bho, tena bhagavatā jānatā passatā arahatā sammāsambuddhena cattāro satipaṭṭhānā paññattā kusalassādhigamāyā’ ti. Imamatthaŋ, bhante, brahmā sanankumāro bhāsittha. Imamatthaŋ, bhante, brahmā sanankumāro bhāsitvā deve tāvatiŋse āmantesi–

Satta samādhiparikkhārā

290. ‘“Taŋ kiŋ maññanti, bhonto devā tāvatiŋsā, yāva supaññattā cime tena bhagavatā jānatā passatā arahatā sammāsambuddhena satta samādhiparikkhārā sammāsamādhissa paribhāvanāya sammāsamādhissa pāripūriyā. Katame satta? Sammādiṭṭhi sammāsankappo sammāvācā sammākammanto sammā-ājīvo sammāvāyāmo sammāsati. Yā kho, bho, imehi sattahangehi cittassa ekaggatā parikkhatā, ayaŋ vuccati, bho, ariyo sammāsamādhi sa-upaniso itipi saparikkhāro itipi. Sammādiṭṭhissa bho, sammāsankappo pahoti, sammāsankappassa sammāvācā pahoti, sammāvācassa sammākammanto pahoti. Sammākammantassa sammā-ājīvo pahoti, sammā-ājīvassa sammāvāyāmo pahoti, sammāvāyāmassa sammāsati pahoti sammāsatissa sammāsamādhi pahoti, sammāsamādhissa sammāñāṇaŋ pahoti, sammāñāṇassa sammāvimutti pahoti. Yañhi taŋ, bho, sammā vadamāno vadeyya– “svākkhāto bhagavatā dhammo sandiṭṭhiko akāliko ehipassiko opaneyyiko paccattaŋ veditabbo viññūhi apārutā amatassa (p. 2.176) dvārā” ti idameva taŋ sammā vadamāno vadeyya. Svākkhāto hi, bho, bhagavatā dhammo sandiṭṭhiko, akāliko ehipassiko opaneyyiko paccattaŋ veditabbo viññūhi apārutā amatassa dvārā .

‘“Ye hi keci, bho, buddhe aveccappasādena samannāgatā, dhamme aveccappasādena samannāgatā, sanghe aveccappasādena samannāgatā, ariyakantehi sīlehi samannāgatā ye cime opapātikā dhammavinītā sātirekāni catuvīsatisatasahassāni māgadhakā paricārakā abbhatītā kālankatā tiṇṇaŋ saŋyojanānaŋ parikkhayā sotāpannā avinipātadhammā niyatā sambodhiparāyaṇā. Atthi cevettha sakadāgāmino.


‘Atthāyaŋ itarā pajā, puññābhāgāti me mano;


Sankhātuŋ nopi sakkomi, musāvādassa ottappan’ ti.

291. “Imamatthaŋ, bhante, brahmā sanankumāro bhāsittha, imamatthaŋ, bhante, brahmuno sanankumārassa bhāsato vessavaṇassa mahārājassa evaŋ cetaso parivitakko udapādi– ‘acchariyaŋ vata bho, abbhutaŋ vata bho, evarūpopi nāma uḷāro satthā bhavissati, evarūpaŋ uḷāraŋ dhammakkhānaŋ, evarūpā uḷārā visesādhigamā paññāyissantī’ ti. Atha, bhante, brahmā sanankumāro vessavaṇassa mahārājassa cetasā cetoparivitakkamaññāya vessavaṇaŋ mahārājānaŋ etadavoca– ‘taŋ kiŋ maññati bhavaŋ vessavaṇo mahārājā atītampi addhānaŋ evarūpo uḷāro satthā ahosi, evarūpaŋ uḷāraŋ dhammakkhānaŋ, evarūpā uḷārā visesādhigamā paññāyiŋsu. Anāgatampi addhānaŋ evarūpo uḷāro satthā bhavissati, evarūpaŋ uḷāraŋ dhammakkhānaŋ, evarūpā uḷārā visesādhigamā paññāyissantī”’ ti.

292. ‘“Imamatthaŋ, bhante, brahmā sanankumāro devānaŋ tāvatiŋsānaŋ abhāsi, imamatthaŋ vessavaṇo mahārājā brahmuno sanankumārassa devānaŋ (p. 2.177) tāvatiŋsānaŋ bhāsato sammukhā sutaŋ sammukhā paṭiggahitaŋ sayaŋ parisāyaŋ ārocesi’.

Imamatthaŋ janavasabho yakkho vessavaṇassa mahārājassa sayaŋ parisāyaŋ bhāsato sammukhā sutaŋ sammukhā paṭiggahitaŋ bhagavato ārocesi. Imamatthaŋ bhagavā janavasabhassa yakkhassa sammukhā sutvā sammukhā paṭiggahetvā sāmañca abhiññāya āyasmato ānandassa ārocesi, imamatthamāyasmā ānando bhagavato sammukhā sutvā sammukhā paṭiggahetvā ārocesi bhikkhūnaŋ bhikkhunīnaŋ upāsakānaŋ upāsikānaŋ. Tayidaŋ brahmacariyaŋ iddhañceva phītañca vitthārikaŋ bāhujaññaŋ puthubhūtaŋ yāva devamanussehi suppakāsitanti.

Janavasabhasuttaŋ niṭṭhitaŋ pañcamaŋ.

6. Mahāgovindasuttaŋ
293. Evaŋ (p. 2.178) me sutaŋ – ekaŋ samayaŋ bhagavā rājagahe viharati gijjhakūṭe pabbate. Atha kho pañcasikho gandhabbaputto abhikkantāya rattiyā abhikkantavaṇṇo kevalakappaŋ gijjhakūṭaŋ pabbataŋ obhāsetvā yena bhagavā tenupasankami; upasankamitvā bhagavantaŋ abhivādetvā ekamantaŋ aṭṭhāsi. Ekamantaŋ ṭhito kho pañcasikho gandhabbaputto bhagavantaŋ etadavoca– ‘yaŋ kho me, bhante, devānaŋ tāvatiŋsānaŋ sammukhā sutaŋ sammukhā paṭiggahitaŋ, ārocemi taŋ bhagavato’ ti. ‘Ārocehi me tvaŋ, pañcasikhā’ ti bhagavā avoca.

Devasabhā

294. ‘Purimāni, bhante, divasāni purimatarāni tadahuposathe pannarase pavāraṇāya puṇṇāya puṇṇamāya rattiyā kevalakappā ca devā tāvatiŋsā sudhammāyaŋ sabhāyaŋ sannisinnā honti sannipatitā; mahatī ca dibbaparisā samantato nisinnā honti, cattāro ca mahārājāno catuddisā nisinnā honti; puratthimāya disāya dhataraṭṭho mahārājā pacchimābhimukho nisinno hoti deve purakkhatvā; dakkhiṇāya disāya virūḷhako mahārājā uttarābhimukho nisinno hoti deve purakkhatvā; pacchimāya disāya virūpakkho mahārājā puratthābhimukho nisinno hoti deve purakkhatvā; uttarāya disāya vessavaṇo mahārājā dakkhiṇābhimukho nisinno hoti deve purakkhatvā. Yadā bhante, kevalakappā ca devā tāvatiŋsā sudhammāyaŋ sabhāyaŋ sannisinnā honti sannipatitā, mahatī ca dibbaparisā samantato nisinnā honti, cattāro ca mahārājāno catuddisā nisinnā honti, idaŋ nesaŋ hoti āsanasmiŋ; atha pacchā amhākaŋ āsanaŋ hoti.

‘Ye te, bhante, devā bhagavati brahmacariyaŋ caritvā adhunūpapannā tāvatiŋsakāyaŋ, te aññe deve atirocanti vaṇṇena ceva yasasā ca. Tena sudaŋ, bhante, devā tāvatiŋsā attamanā honti pamuditā (p. 2.179) pītisomanassajātā; “dibbā vata, bho, kāyā paripūrenti, hāyanti asurakāyā” ti.

295. ‘Atha kho, bhante, sakko devānamindo devānaŋ tāvatiŋsānaŋ sampasādaŋ viditvā imāhi gāthāhi anumodi–


“Modanti vata bho devā, tāvatiŋsā sahindakā;


Tathāgataŋ namassantā, dhammassa ca sudhammataŋ.


Nave deve ca passantā, vaṇṇavante yasassine;


Sugatasmiŋ brahmacariyaŋ, caritvāna idhāgate.


Te aññe atirocanti, vaṇṇena yasasāyunā;


Sāvakā bhūripaññassa, visesūpagatā idha.


Idaŋ disvāna nandanti, tāvatiŋsā sahindakā;


Tathāgataŋ namassantā, dhammassa ca sudhammatan” ti.

‘Tena sudaŋ bhante, devā tāvatiŋsā bhiyyoso mattāya attamanā honti pamuditā pītisomanassajātā; “dibbā vata, bho, kāyā paripūrenti, hāyanti asurakāyā”’ ti.

Aṭṭha yathābhuccavaṇṇā

296. ‘Atha kho, bhante, sakko devānamindo devānaŋ tāvatiŋsānaŋ sampasādaŋ viditvā deve tāvatiŋse āmantesi– “iccheyyātha no tumhe, mārisā, tassa bhagavato aṭṭha yathābhucce vaṇṇe sotun” ti? “Icchāma mayaŋ, mārisa, tassa bhagavato aṭṭha yathābhucce vaṇṇe sotun” ti. Atha kho, bhante, sakko devānamindo devānaŋ tāvatiŋsānaŋ bhagavato aṭṭha yathābhucce vaṇṇe payirudāhāsi– “taŋ kiŋ maññanti, bhonto devā tāvatiŋsā? Yāvañca so bhagavā bahujanahitāya paṭipanno bahujanasukhāya lokānukampāya atthāya hitāya sukhāya devamanussānaŋ. Evaŋ bahujanahitāya paṭipannaŋ bahujanasukhāya lokānukampāya atthāya hitāya sukhāya devamanussānaŋ imināpangena samannāgataŋ satthāraŋ neva atītaŋse samanupassāma, na panetarahi, aññatra tena bhagavatā.

‘Svākkhāto (p. 2.180) kho pana tena bhagavatā dhammo sandiṭṭhiko akāliko ehipassiko opaneyyiko paccattaŋ veditabbo viññūhi. Evaŋ opaneyyikassa dhammassa desetāraŋ imināpangena samannāgataŋ satthāraŋ neva atītaŋse samanupassāma, na panetarahi, aññatra tena bhagavatā.

‘Idaŋ kusalanti kho pana tena bhagavatā supaññattaŋ, idaŋ akusalanti supaññattaŋ. Idaŋ sāvajjaŋ idaŋ anavajjaŋ, idaŋ sevitabbaŋ idaŋ na sevitabbaŋ, idaŋ hīnaŋ idaŋ paṇītaŋ, idaŋ kaṇhasukkasappaṭibhāganti supaññattaŋ. Evaŋ kusalākusalasāvajjānavajjasevitabbāsevitabbahīna-paṇītakaṇhasukkasappaṭibhāgānaŋ dhammānaŋ paññapetāraŋ imināpangena samannāgataŋ satthāraŋ neva atītaŋse samanupassāma, na panetarahi, aññatra tena bhagavatā.

‘Supaññattā kho pana tena bhagavatā sāvakānaŋ nibbānagāminī paṭipadā, saŋsandati nibbānañca paṭipadā ca. Seyyathāpi nāma gangodakaŋ yamunodakena saŋsandati sameti, evameva supaññattā tena bhagavatā sāvakānaŋ nibbānagāminī paṭipadā, saŋsandati nibbānañca paṭipadā ca. Evaŋ nibbānagāminiyā paṭipadāya paññapetāraŋ imināpangena samannāgataŋ satthāraŋ neva atītaŋse samanupassāma, na panetarahi, aññatra tena bhagavatā.

‘Abhinipphanno kho pana tassa bhagavato lābho abhinipphanno siloko, yāva maññe khattiyā sampiyāyamānarūpā viharanti, vigatamado kho pana so bhagavā āhāraŋ āhāreti. Evaŋ vigatamadaŋ āhāraŋ āharayamānaŋ imināpangena samannāgataŋ satthāraŋ neva atītaŋse samanupassāma, na panetarahi, aññatra tena bhagavatā.

‘Laddhasahāyo kho pana so bhagavā sekhānañceva paṭipannānaŋ khīṇāsavānañca vusitavataŋ. Te bhagavā apanujja ekārāmataŋ anuyutto viharati. Evaŋ ekārāmataŋ anuyuttaŋ imināpangena samannāgataŋ satthāraŋ neva atītaŋse samanupassāma, na panetarahi, aññatra tena bhagavatā.

‘Yathāvādī kho pana so bhagavā tathākārī, yathākārī tathāvādī, iti yathāvādī tathākārī, yathākārī tathāvādī. Evaŋ dhammānudhammappaṭipannaŋ imināpangena samannāgataŋ satthāraŋ neva atītaŋse samanupassāma, na panetarahi, aññatra tena bhagavatā.

‘ tiṇṇavicikiccho (p. 2.181) kho pana so bhagavā vigatakathankatho pariyositasankappo ajjhāsayaŋ ādibrahmacariyaŋ. Evaŋ tiṇṇavicikicchaŋ vigatakathankathaŋ pariyositasankappaŋ ajjhāsayaŋ ādibrahmacariyaŋ imināpangena samannāgataŋ satthāraŋ neva atītaŋse samanupassāma, na panetarahi, aññatra tena bhagavatā” ti.

297. ‘Ime kho, bhante, sakko devānamindo devānaŋ tāvatiŋsānaŋ bhagavato aṭṭha yathābhucce vaṇṇe payirudāhāsi. Tena sudaŋ, bhante, devā tāvatiŋsā bhiyyoso mattāya attamanā honti pamuditā pītisomanassajātā bhagavato aṭṭha yathābhucce vaṇṇe sutvā. Tatra, bhante, ekacce devā evamāhaŋsu– “aho vata, mārisā, cattāro sammāsambuddhā loke uppajjeyyuŋ dhammañca deseyyuŋ yathariva bhagavā. Tadassa bahujanahitāya bahujanasukhāya lokānukampāya atthāya hitāya sukhāya devamanussānan” ti. Ekacce devā evamāhaŋsu– “ tiṭṭhantu, mārisā, cattāro sammāsambuddhā, aho vata, mārisā, tayo sammāsambuddhā loke uppajjeyyuŋ dhammañca deseyyuŋ yathariva bhagavā. Tadassa bahujanahitāya bahujanasukhāya lokānukampāya atthāya hitāya sukhāya devamanussānan” ti. Ekacce devā evamāhaŋsu– “ tiṭṭhantu, mārisā, tayo sammāsambuddhā, aho vata, mārisā, dve sammāsambuddhā loke uppajjeyyuŋ dhammañca deseyyuŋ yathariva bhagavā. Tadassa bahujanahitāya bahujanasukhāya lokānukampāya atthāya hitāya sukhāya devamanussānan” ti.

298. ‘Evaŋ vutte bhante, sakko devānamindo deve tāvatiŋse etadavoca– “aṭṭhānaŋ kho etaŋ, mārisā, anavakāso, yaŋ ekissā lokadhātuyā dve arahanto sammāsambuddhā apubbaŋ acarimaŋ uppajjeyyuŋ, netaŋ ṭhānaŋ vijjati. Aho vata, mārisā, so bhagavā appābādho appātanko ciraŋ dīghamaddhānaŋ tiṭṭheyya. Tadassa bahujanahitāya bahujanasukhāya lokānukampāya atthāya hitāya sukhāya devamanussānan” ti. Atha kho, bhante, yenatthena devā tāvatiŋsā sudhammāyaŋ sabhāyaŋ sannisinnā honti sannipatitā, taŋ atthaŋ cintayitvā taŋ atthaŋ mantayitvā vuttavacanāpi taŋ cattāro mahārājāno tasmiŋ atthe honti. Paccānusiṭṭhavacanāpi (p. 2.182) taŋ cattāro mahārājāno tasmiŋ atthe honti, sakesu sakesu āsanesu ṭhitā avipakkantā.


Te vuttavākyā rājāno, paṭiggayhānusāsaniŋ;


Vippasannamanā santā, aṭṭhaŋsu samhi āsaneti.

299. ‘Atha kho, bhante, uttarāya disāya uḷāro āloko sañjāyi, obhāso pāturahosi atikkammeva devānaŋ devānubhāvaŋ. Atha kho, bhante, sakko devānamindo deve tāvatiŋse āmantesi– “yathā kho, mārisā, nimittāni dissanti, uḷāro āloko sañjāyati, obhāso pātubhavati brahmā pātubhavissati; brahmuno hetaŋ pubbanimittaŋ pātubhāvāya, yadidaŋ āloko sañjāyati obhāso pātubhavatīti.


“Yathā nimittā dissanti, brahmā pātubhavissati;


Brahmuno hetaŋ nimittaŋ, obhāso vipulo mahā” ti.

Sanankumārakathā

300. ‘Atha kho, bhante, devā tāvatiŋsā yathāsakesu āsanesu nisīdiŋsu– “obhāsametaŋ ñassāma, yaŋvipāko bhavissati, sacchikatvāva naŋ gamissāmā” ti. Cattāropi mahārājāno yathāsakesu āsanesu nisīdiŋsu– “obhāsametaŋ ñassāma, yaŋvipāko bhavissati, sacchikatvāva naŋ gamissāmā” ti. Idaŋ sutvā devā tāvatiŋsā ekaggā samāpajjiŋsu– “obhāsametaŋ ñassāma, yaŋvipāko bhavissati, sacchikatvāva naŋ gamissāmā” ti.

‘Yadā, bhante, brahmā sanankumāro devānaŋ tāvatiŋsānaŋ pātubhavati, oḷārikaŋ attabhāvaŋ abhinimminitvā pātubhavati. Yo kho pana, bhante, brahmuno pakativaṇṇo, anabhisambhavanīyo so devānaŋ tāvatiŋsānaŋ cakkhupathasmiŋ. Yadā, bhante, brahmā sanankumāro devānaŋ tāvatiŋsānaŋ pātubhavati, so aññe deve atirocati vaṇṇena ceva yasasā ca. Seyyathāpi, bhante, sovaṇṇo viggaho mānusaŋ viggahaŋ atirocati, evameva kho, bhante, yadā brahmā sanankumāro devānaŋ (p. 2.183) tāvatiŋsānaŋ pātubhavati, so aññe deve atirocati vaṇṇena ceva yasasā ca. Yadā, bhante, brahmā sanankumāro devānaŋ tāvatiŋsānaŋ pātubhavati, na tassaŋ parisāyaŋ koci devo abhivādeti vā paccuṭṭheti vā āsanena vā nimanteti. Sabbeva tuṇhībhūtā pañjalikā pallankena nisīdanti– “yassadāni devassa pallankaŋ icchissati brahmā sanankumāro, tassa devassa pallanke nisīdissatī” ti. Yassa kho pana, bhante, devassa brahmā sanankumāro pallanke nisīdati, uḷāraŋ so labhati devo vedapaṭilābhaŋ, uḷāraŋ so labhati devo somanassapaṭilābhaŋ Seyyathāpi, bhante, rājā khattiyo muddhāvasitto adhunābhisitto rajjena, uḷāraŋ so labhati vedapaṭilābhaŋ, uḷāraŋ so labhati somanassapaṭilābhaŋ, evameva kho, bhante, yassa devassa brahmā sanankumāro pallanke nisīdati, uḷāraŋ so labhati devo vedapaṭilābhaŋ, uḷāraŋ so labhati devo somanassapaṭilābhaŋ. Atha, bhante, brahmā sanankumāro devānaŋ tāvatiŋsānaŋ sampasādaŋ viditvā antarahito imāhi gāthāhi anumodi–


“Modanti vata bho devā, tāvatiŋsā sahindakā;


Tathāgataŋ namassantā, dhammassa ca sudhammataŋ.


“Nave deve ca passantā, vaṇṇavante yasassine;


Sugatasmiŋ brahmacariyaŋ, caritvāna idhāgate.


“Te aññe atirocanti, vaṇṇena yasasāyunā;


Sāvakā bhūripaññassa, visesūpagatā idha.


“Idaŋ disvāna nandanti, tāvatiŋsā sahindakā;


Tathāgataŋ namassantā, dhammassa ca sudhammatan” ti.

301. ‘Imamatthaŋ, bhante, brahmā sanankumāro abhāsittha. Imamatthaŋ, bhante brahmuno sanankumārassa bhāsato aṭṭhangasamannāgato saro hoti vissaṭṭho ca viññeyyo ca mañju ca savanīyo ca bindu ca avisārī ca gambhīro ca ninnādī ca. Yathāparisaŋ kho pana, bhante, brahmā sanankumāro sarena viññāpeti, na cassa bahiddhā parisāya ghoso niccharati. Yassa kho pana, bhante, evaŋ aṭṭhangasamannāgato saro hoti, so vuccati “brahmassaro” ti. Atha kho, bhante, devā tāvatiŋsā brahmānaŋ sanankumāraŋ etadavocuŋ (p. 2.184) “sādhu, mahābrahme, etadeva mayaŋ sankhāya modāma; atthi ca sakkena devānamindena tassa bhagavato aṭṭha yathābhuccā vaṇṇā bhāsitā; te ca mayaŋ sankhāya modāmā” ti.

Aṭṭha yathābhuccavaṇṇā

302. ‘Atha bhante, brahmā sanankumāro sakkaŋ devānamindaŋ etadavoca– “sādhu, devānaminda, mayampi tassa bhagavato aṭṭha yathābhucce vaṇṇe suṇeyyāmā” ti. “Evaŋ mahābrahme” ti kho, bhante, sakko devānamindo brahmuno sanankumārassa bhagavato aṭṭha yathābhucce vaṇṇe payirudāhāsi.

‘Taŋ kiŋ maññati, bhavaŋ mahābrahmā? Yāvañca so bhagavā bahujanahitāya paṭipanno bahujanasukhāya lokānukampāya atthāya hitāya sukhāya devamanussānaŋ. Evaŋ bahujanahitāya paṭipannaŋ bahujanasukhāya lokānukampāya atthāya hitāya sukhāya devamanussānaŋ imināpangena samannāgataŋ satthāraŋ neva atītaŋse samanupassāma, na panetarahi, aññatra tena bhagavatā.

‘Svākkhāto kho pana tena bhagavatā dhammo sandiṭṭhiko akāliko ehipassiko opaneyyiko paccattaŋ veditabbo viññūhi. Evaŋ opaneyyikassa dhammassa desetāraŋ imināpangena samannāgataŋ satthāraŋ neva atītaŋse samanupassāma, na panetarahi, aññatra tena bhagavatā.

‘Idaŋ kusalan” ti kho pana tena bhagavatā supaññattaŋ, “idaŋ akusalan” ti supaññattaŋ, “idaŋ sāvajjaŋ idaŋ anavajjaŋ, idaŋ sevitabbaŋ idaŋ na sevitabbaŋ, idaŋ hīnaŋ idaŋ paṇītaŋ, idaŋ kaṇhasukkasappaṭibhāgan” ti supaññattaŋ. Evaŋ kusalākusalasāvajjānavajjasevitabbāsevitabbahīnapaṇītakaṇhasukkasappaṭibhāgānaŋ dhammānaŋ paññāpetāraŋ. Imināpangena samannāgataŋ satthāraŋ neva atītaŋse samanupassāma, na panetarahi, aññatra tena bhagavatā.

‘Supaññattā kho pana tena bhagavatā sāvakānaŋ nibbānagāminī paṭipadā saŋsandati nibbānañca paṭipadā ca. Seyyathāpi nāma gangodakaŋ yamunodakena saŋsandati (p. 2.185) sameti, evameva supaññattā tena bhagavatā sāvakānaŋ nibbānagāminī paṭipadā saŋsandati nibbānañca paṭipadā ca. Evaŋ nibbānagāminiyā paṭipadāya paññāpetāraŋ imināpangena samannāgataŋ satthāraŋ neva atītaŋse samanupassāma, na panetarahi, aññatra tena bhagavatā.

‘Abhinipphanno kho pana tassa bhagavato lābho abhinipphanno siloko, yāva maññe khattiyā sampiyāyamānarūpā viharanti. Vigatamado kho pana so bhagavā āhāraŋ āhāreti. Evaŋ vigatamadaŋ āhāraŋ āharayamānaŋ imināpangena samannāgataŋ satthāraŋ neva atītaŋse samanupassāma, na panetarahi, aññatra tena bhagavatā.

‘Laddhasahāyo kho pana so bhagavā sekhānañceva paṭipannānaŋ khīṇāsavānañca vusitavataŋ, te bhagavā apanujja ekārāmataŋ anuyutto viharati. Evaŋ ekārāmataŋ anuyuttaŋ imināpangena samannāgataŋ satthāraŋ neva atītaŋse samanupassāma, na panetarahi, aññatra tena bhagavatā.

‘Yathāvādī kho pana so bhagavā tathākārī, yathākārī tathāvādī; iti yathāvādī tathākārī, yathākārī tathāvādī. Evaŋ dhammānudhammappaṭippannaŋ imināpangena samannāgataŋ satthāraŋ neva atītaŋse samanupassāma, na panetarahi, aññatra tena bhagavatā.

‘ tiṇṇavicikiccho kho pana so bhagavā vigatakathankatho pariyositasankappo ajjhāsayaŋ ādibrahmacariyaŋ Evaŋ tiṇṇavicikicchaŋ vigatakathankathaŋ pariyositasankappaŋ ajjhāsayaŋ ādibrahmacariyaŋ. Imināpangena samannāgataŋ satthāraŋ neva atītaŋse samanupassāma, na panetarahi, aññatra tena bhagavatā” ti.

303. ‘Ime kho, bhante, sakko devānamindo brahmuno sanankumārassa bhagavato aṭṭha yathābhucce vaṇṇe payirudāhāsi. Tena sudaŋ, bhante, brahmā sanankumāro attamano hoti pamudito pītisomanassajāto bhagavato aṭṭha yathābhucce vaṇṇe sutvā. Atha, bhante, brahmā sanankumāro oḷārikaŋ attabhāvaŋ abhinimminitvā kumāravaṇṇī hutvā pañcasikho devānaŋ tāvatiŋsānaŋ pāturahosi So vehāsaŋ abbhuggantvā ākāse antalikkhe pallankena nisīdi. Seyyathāpi, bhante, balavā (p. 2.186) puriso supaccatthate vā pallanke same vā bhūmibhāge pallankena nisīdeyya, evameva kho, bhante, brahmā sanankumāro vehāsaŋ abbhuggantvā ākāse antalikkhe pallankena nisīditvā deve tāvatiŋse āmantesi–

Govindabrāhmaṇavatthu

304. ‘Taŋ kiŋ maññanti, bhonto devā tāvatiŋsā, yāva dīgharattaŋ mahāpaññova so bhagavā ahosi. Bhūtapubbaŋ, bho, rājā disampati nāma ahosi. Disampatissa rañño govindo nāma brāhmaṇo purohito ahosi. Disampatissa rañño reṇu nāma kumāro putto ahosi. Govindassa brāhmaṇassa jotipālo nāma māṇavo putto ahosi. Iti reṇu ca rājaputto jotipālo ca māṇavo aññe ca cha khattiyā iccete aṭṭha sahāyā ahesuŋ. Atha kho, bho, ahorattānaŋ accayena govindo brāhmaṇo kālamakāsi. Govinde brāhmaṇe kālankate rājā disampati paridevesi– ‘yasmiŋ vata, bho, mayaŋ samaye govinde brāhmaṇe sabbakiccāni sammā vossajjitvā pañcahi kāmaguṇehi samappitā samangībhūtā paricārema, tasmiŋ no samaye govindo brāhmaṇo kālankato’ ti. Evaŋ vutte bho reṇu rājaputto rājānaŋ disampatiŋ etadavoca– ‘mā kho tvaŋ, deva, govinde brāhmaṇe kālankate atibāḷhaŋ paridevesi. Atthi, deva, govindassa brāhmaṇassa jotipālo nāma māṇavo putto paṇḍitataro ceva pitarā, alamatthadasataro ceva pitarā; yepissa pitā atthe anusāsi, tepi jotipālasseva māṇavassa anusāsaniyā’ ti. ‘Evaŋ kumārā’ ti? ‘Evaŋ devā’ ti.

Mahāgovindavatthu

305. ‘Atha kho, bho, rājā disampati aññataraŋ purisaŋ āmantesi– ‘ehi tvaŋ, ambho purisa, yena jotipālo nāma māṇavo tenupasankama; upasankamitvā jotipālaŋ māṇavaŋ evaŋ vadehi– “bhavamatthu bhavantaŋ jotipālaŋ, rājā disampati bhavantaŋ jotipālaŋ māṇavaŋ āmantayati, rājā disampati bhoto jotipālassa māṇavassa dassanakāmo”’ ti. ‘Evaŋ, devā’ ti kho, bho, so puriso disampatissa rañño paṭissutvā yena (p. 2.187) jotipālo māṇavo tenupasankami; upasankamitvā jotipālaŋ māṇavaŋ etadavoca– ‘bhavamatthu bhavantaŋ jotipālaŋ, rājā disampati bhavantaŋ jotipālaŋ māṇavaŋ āmantayati rājā disampati bhoto jotipālassa māṇavassa dassanakāmo’ ti. ‘Evaŋ, bho’ ti kho bho jotipālo māṇavo tassa purisassa paṭissutvā yena rājā disampati tenupasankami; upasankamitvā disampatinā raññā saddhiŋ sammodi; sammodanīyaŋ kathaŋ sāraṇīyaŋ vītisāretvā ekamantaŋ nisīdi. Ekamantaŋ nisinnaŋ kho, bho, jotipālaŋ māṇavaŋ rājā disampati etadavoca– ‘anusāsatu no bhavaŋ jotipālo, mā no bhavaŋ jotipālo anusāsaniyā paccabyāhāsi. Pettike taŋ ṭhāne ṭhapessāmi, govindiye abhisiñcissāmī’ ti. ‘Evaŋ, bho’ ti kho, bho, so jotipālo māṇavo disampatissa rañño paccassosi. Atha kho, bho, rājā disampati jotipālaŋ māṇavaŋ govindiye abhisiñci, taŋ pettike ṭhāne ṭhapesi. Abhisitto jotipālo māṇavo govindiye pettike ṭhāne ṭhapito yepissa pitā atthe anusāsi tepi atthe anusāsati, yepissa pitā atthe nānusāsi, tepi atthe anusāsati; yepissa pitā kammante abhisambhosi, tepi kammante abhisambhoti, yepissa pitā kammante nābhisambhosi, tepi kammante abhisambhoti. Tamenaŋ manussā evamāhaŋsu– ‘govindo vata, bho, brāhmaṇo, mahāgovindo vata, bho, brāhmaṇo’ ti. Iminā kho evaŋ, bho, pariyāyena jotipālassa māṇavassa govindo mahāgovindotveva samaññā udapādi.

Rajjasaŋvibhajanaŋ

306. ‘Atha kho, bho, mahāgovindo brāhmaṇo yena te cha khattiyā tenupasankami; upasankamitvā te cha khattiye etadavoca– ‘disampati kho, bho, rājā jiṇṇo vuddho mahallako addhagato vayo-anuppatto, ko nu kho pana, bho, jānāti jīvitaŋ? Ṭhānaŋ kho panetaŋ vijjati, yaŋ disampatimhi raññe kālankate rājakattāro reṇuŋ rājaputtaŋ rajje abhisiñceyyuŋ. Āyantu, bhonto, yena reṇu rājaputto tenupasankamatha; upasankamitvā reṇuŋ rājaputtaŋ evaŋ vadetha– ‘mayaŋ kho bhoto reṇussa sahāyā piyā manāpā appaṭikūlā, yaŋsukho bhavaŋ (p. 2.188) taŋsukhā mayaŋ, yaŋdukkho bhavaŋ taŋdukkhā mayaŋ. Disampati kho, bho, rājā jiṇṇo vuddho mahallako addhagato vayo-anuppatto, ko nu kho pana, bho, jānāti jīvitaŋ? Ṭhānaŋ kho panetaŋ vijjati, yaŋ disampatimhi raññe kālankate rājakattāro bhavantaŋ reṇuŋ rajje abhisiñceyyuŋ. Sace bhavaŋ reṇu rajjaŋ labhetha, saŋvibhajetha no rajjenā’ ti. ‘Evaŋ bho’ ti kho, bho, te cha khattiyā mahāgovindassa brāhmaṇassa paṭissutvā yena reṇu rājaputto tenupasankamiŋsu; upasankamitvā reṇuŋ rājaputtaŋ etadavocuŋ– ‘mayaŋ kho bhoto reṇussa sahāyā piyā manāpā appaṭikūlā yaŋsukho bhavaŋ taŋsukhā mayaŋ, yaŋdukkho bhavaŋ taŋdukkhā mayaŋ. Disampati kho, bho, rājā jiṇṇo vuddho mahallako addhagato vayo-anuppatto, ko nu kho pana bho jānāti jīvitaŋ? Ṭhānaŋ kho panetaŋ vijjati, yaŋ disampatimhi raññe kālankate rājakattāro bhavantaŋ reṇuŋ rajje abhisiñceyyuŋ. Sace bhavaŋ reṇu rajjaŋ labhetha, saŋvibhajetha no rajjenā’ ti. ‘Ko nu kho, bho, añño mama vijite sukho bhavetha, aññatra bhavantebhi? Sacāhaŋ, bho, rajjaŋ labhissāmi, saŋvibhajissāmi vo rajjenā”’ ti.

307. ‘Atha kho, bho, ahorattānaŋ accayena rājā disampati kālamakāsi. Disampatimhi raññe kālankate rājakattāro reṇuŋ rājaputtaŋ rajje abhisiñciŋsu. Abhisitto reṇu rajjena pañcahi kāmaguṇehi samappito samangībhūto paricāreti. Atha kho, bho, mahāgovindo brāhmaṇo yena te cha khattiyā tenupasankami; upasankamitvā te cha khattiye etadavoca ‘disampati kho, bho, rājā kālankato. Abhisitto reṇu rajjena pañcahi kāmaguṇehi samappito samangībhūto paricāreti. Ko nu kho pana, bho, jānāti, madanīyā kāmā? Āyantu, bhonto, yena reṇu rājā tenupasankamatha; upasankamitvā reṇuŋ rājānaŋ evaŋ vadetha– disampati kho, bho, rājā kālankato, abhisitto bhavaŋ reṇu rajjena, sarati bhavaŋ taŋ vacanan”’ ti?

308. ‘“Evaŋ (p. 2.189) bho’ ti kho, bho, te cha khattiyā mahāgovindassa brāhmaṇassa paṭissutvā yena reṇu rājā tenupasankamiŋsu; upasankamitvā reṇuŋ rājānaŋ etadavocuŋ– ‘disampati kho, bho, rājā kālankato, abhisitto bhavaŋ reṇu rajjena, sarati bhavaŋ taŋ vacanan’ ti? ‘Sarāmahaŋ, bho, taŋ vacanaŋ . Ko nu kho, bho, pahoti imaŋ mahāpathaviŋ uttarena āyataŋ dakkhiṇena sakaṭamukhaŋ sattadhā samaŋ suvibhattaŋ vibhajitun’ ti? ‘Ko nu kho, bho, añño pahoti, aññatra mahāgovindena brāhmaṇenā’ ti? Atha kho, bho, reṇu rājā aññataraŋ purisaŋ āmantesi– ‘ehi tvaŋ, ambho purisa, yena mahāgovindo brāhmaṇo tenupasankama; upasankamitvā mahāgovindaŋ brāhmaṇaŋ evaŋ vadehi – “rājā taŋ, bhante, reṇu āmantetī”’ ti. ‘Evaŋ devā’ ti kho, bho, so puriso reṇussa rañño paṭissutvā yena mahāgovindo brāhmaṇo tenupasankami; upasankamitvā mahāgovindaŋ brāhmaṇaŋ etadavoca– ‘rājā taŋ, bhante, reṇu āmantetī’ ti. ‘Evaŋ, bho’ ti kho, bho, mahāgovindo brāhmaṇo tassa purisassa paṭissutvā yena reṇu rājā tenupasankami; upasankamitvā reṇunā raññā saddhiŋ sammodi. Sammodanīyaŋ kathaŋ sāraṇīyaŋ vītisāretvā ekamantaŋ nisīdi. Ekamantaŋ nisinnaŋ kho, bho, mahāgovindaŋ brāhmaṇaŋ reṇu rājā etadavoca– ‘etu, bhavaŋ govindo, imaŋ mahāpathaviŋ uttarena āyataŋ dakkhiṇena sakaṭamukhaŋ sattadhā samaŋ suvibhattaŋ vibhajatū’ ti. ‘Evaŋ, bho’ ti kho mahāgovindo brāhmaṇo reṇussa rañño paṭissutvā imaŋ mahāpathaviŋ uttarena āyataŋ dakkhiṇena sakaṭamukhaŋ sattadhā samaŋ suvibhattaŋ vibhaji. Sabbāni sakaṭamukhāni paṭṭhapesi . Tatra sudaŋ majjhe reṇussa rañño janapado hoti.

309. Dantapuraŋ kalingānaŋ, assakānañca potanaŋ.


Mahesayaŋ avantīnaŋ, sovīrānañca rorukaŋ.


Mithilā ca videhānaŋ, campā angesu māpitā;


Bārāṇasī ca kāsīnaŋ, ete govindamāpitāti.

310. ‘Atha (p. 2.190) kho, bho, te cha khattiyā yathāsakena lābhena attamanā ahesuŋ paripuṇṇasankappā– ‘yaŋ vata no ahosi icchitaŋ, yaŋ ākankhitaŋ, yaŋ adhippetaŋ, yaŋ abhipatthitaŋ, taŋ no laddhan’ ti.


‘Sattabhū brahmadatto ca, vessabhū bharato saha;


Reṇu dve dhataraṭṭhā ca, tadāsuŋ satta bhāradhā” ti.

Paṭhamabhāṇavāro niṭṭhito.

Kittisadda-abbhuggamanaŋ

311. ‘Atha kho, bho, te cha khattiyā yena mahāgovindo brāhmaṇo tenupasankamiŋsu; upasankamitvā mahāgovindaŋ brāhmaṇaŋ etadavocuŋ– ‘yathā kho bhavaŋ govindo reṇussa rañño sahāyo piyo manāpo appaṭikūlo. Evameva kho bhavaŋ govindo amhākampi sahāyo piyo manāpo appaṭikūlo, anusāsatu no bhavaŋ govindo; mā no bhavaŋ govindo anusāsaniyā paccabyāhāsī’ ti. ‘Evaŋ, bho’ ti kho mahāgovindo brāhmaṇo tesaŋ channaŋ khattiyānaŋ paccassosi. Atha kho, bho, mahāgovindo brāhmaṇo satta ca rājāno khattiye muddhāvasitte rajje anusāsi, satta ca brāhmaṇamahāsāle satta ca nhātakasatāni mante vācesi.

312. ‘Atha kho, bho, mahāgovindassa brāhmaṇassa aparena samayena evaŋ kalyāṇo kittisaddo abbhuggacchi – ‘sakkhi mahāgovindo brāhmaṇo brahmānaŋ passati, sakkhi mahāgovindo brāhmaṇo brahmunā sākaccheti sallapati mantetī’ ti. Atha kho, bho, mahāgovindassa brāhmaṇassa etadahosi– ‘mayhaŋ kho evaŋ kalyāṇo kittisaddo abbhuggato– “sakkhi mahāgovindo brāhmaṇo brahmānaŋ passati, sakkhi mahāgovindo brāhmaṇo brahmunā sākaccheti sallapati mantetī” ti. Na kho panāhaŋ brahmānaŋ passāmi, na brahmunā sākacchemi, na brahmunā sallapāmi (p. 2.191) na brahmunā mantemi. Sutaŋ kho pana metaŋ brāhmaṇānaŋ vuddhānaŋ mahallakānaŋ ācariyapācariyānaŋ bhāsamānānaŋ– “yo vassike cattāro māse paṭisallīyati, karuṇaŋ jhānaŋ jhāyati, so brahmānaŋ passati brahmunā sākaccheti brahmunā sallapati brahmunā mantetī” ti. Yaŋnūnāhaŋ vassike cattāro māse paṭisallīyeyyaŋ, karuṇaŋ jhānaŋ jhāyeyyan’ ti.

313. ‘Atha kho, bho, mahāgovindo brāhmaṇo yena reṇu rājā tenupasankami; upasankamitvā reṇuŋ rājānaŋ etadavoca– ‘mayhaŋ kho, bho, evaŋ kalyāṇo kittisaddo abbhuggato– “sakkhi mahāgovindo brāhmaṇo brahmānaŋ passati, sakkhi mahāgovindo brāhmaṇo brahmunā sākaccheti sallapati mantetī” ti. Na kho panāhaŋ, bho, brahmānaŋ passāmi, na brahmunā sākacchemi, na brahmunā sallapāmi, na brahmunā mantemi. Sutaŋ kho pana metaŋ brāhmaṇānaŋ vuddhānaŋ mahallakānaŋ ācariyapācariyānaŋ bhāsamānānaŋ– “yo vassike cattāro māse paṭisallīyati, karuṇaŋ jhānaŋ jhāyati, so brahmānaŋ passati, brahmunā sākaccheti brahmunā sallapati brahmunā mantetī” ti. Icchāmahaŋ, bho, vassike cattāro māse paṭisallīyituŋ, karuṇaŋ jhānaŋ jhāyituŋ; namhi kenaci upasankamitabbo aññatra ekena bhattābhihārenā’ ti. ‘Yassadāni bhavaŋ govindo kālaŋ maññatī’ ti.

314. ‘Atha kho, bho, mahāgovindo brāhmaṇo yena te cha khattiyā tenupasankami; upasankamitvā te cha khattiye etadavoca– ‘mayhaŋ kho, bho, evaŋ kalyāṇo kittisaddo abbhuggato– “sakkhi mahāgovindo brāhmaṇo brahmānaŋ passati, sakkhi mahāgovindo brāhmaṇo brahmunā sākaccheti sallapati mantetī” ti. Na kho panāhaŋ, bho, brahmānaŋ passāmi, na brahmunā sākacchemi, na brahmunā sallapāmi, na brahmunā mantemi. Sutaŋ kho pana metaŋ brāhmaṇānaŋ vuddhānaŋ mahallakānaŋ ācariyapācariyānaŋ bhāsamānānaŋ, “yo vassike cattāro māse paṭisallīyati, karuṇaŋ jhānaŋ jhāyati, so brahmānaŋ passati brahmunā sākaccheti brahmunā sallapati brahmunā mantetī” ti. Icchāmahaŋ, bho, vassike cattāro māse paṭisallīyituŋ, karuṇaŋ jhānaŋ jhāyituŋ; namhi kenaci upasankamitabbo aññatra ekena bhattābhihārenā’ ti. ‘Yassadāni bhavaŋ govindo kālaŋ maññatī”’ ti.

315. ‘Atha (p. 2.192) kho, bho, mahāgovindo brāhmaṇo yena te satta ca brāhmaṇamahāsālā satta ca nhātakasatāni tenupasankami; upasankamitvā te satta ca brāhmaṇamahāsāle satta ca nhātakasatāni etadavoca– ‘mayhaŋ kho, bho, evaŋ kalyāṇo kittisaddo abbhuggato – “sakkhi mahāgovindo brāhmaṇo brahmānaŋ passati, sakkhi mahāgovindo brāhmaṇo brahmunā sākaccheti sallapati mantetī” ti. Na kho panāhaŋ, bho, brahmānaŋ passāmi, na brahmunā sākacchemi, na brahmunā sallapāmi, na brahmunā mantemi. Sutaŋ kho pana metaŋ brāhmaṇānaŋ vuddhānaŋ mahallakānaŋ ācariyapācariyānaŋ bhāsamānānaŋ– “yo vassike cattāro māse paṭisallīyati, karuṇaŋ jhānaŋ jhāyati, so brahmānaŋ passati, brahmunā sākaccheti, brahmunā sallapati, brahmunā mantetī” ti. Tena hi, bho, yathāsute yathāpariyatte mante vitthārena sajjhāyaŋ karotha, aññamaññañca mante vācetha; icchāmahaŋ, bho, vassike cattāro māse paṭisallīyituŋ, karuṇaŋ jhānaŋ jhāyituŋ; namhi kenaci upasankamitabbo aññatra ekena bhattābhihārenā’ ti. ‘Yassa dāni bhavaŋ govindo kālaŋ maññatī’ ti.

316. ‘Atha kho, bho, mahāgovindo brāhmaṇo yena cattārīsā bhariyā sādisiyo tenupasankami; upasankamitvā cattārīsā bhariyā sādisiyo etadavoca– ‘mayhaŋ kho, bhotī, evaŋ kalyāṇo kittisaddo abbhuggato– “sakkhi mahāgovindo brāhmaṇo brahmānaŋ passati, sakkhi mahāgovindo brāhmaṇo brahmunā sākaccheti sallapati mantetī” ti. Na kho panāhaŋ, bhotī, brahmānaŋ passāmi, na brahmunā sākacchemi, na brahmunā sallapāmi, na brahmunā mantemi. Sutaŋ kho pana metaŋ brāhmaṇānaŋ vuddhānaŋ mahallakānaŋ ācariyapācariyānaŋ bhāsamānānaŋ “yo vassike cattāro māse paṭisallīyati, karuṇaŋ jhānaŋ jhāyati, so brahmānaŋ passati, brahmunā sākaccheti, brahmunā sallapati, brahmunā mantetīti, icchāmahaŋ, bhotī, vassike cattāro māse paṭisallīyituŋ, karuṇaŋ jhānaŋ jhāyituŋ; namhi kenaci upasankamitabbo aññatra ekena bhattābhihārenā’ ti. ‘Yassa dāni bhavaŋ govindo kālaŋ maññatī”’ ti.

317. ‘Atha kho, bho, mahāgovindo brāhmaṇo puratthimena nagarassa navaŋ sandhāgāraŋ kārāpetvā vassike cattāro māse paṭisallīyi, karuṇaŋ (p. 2.193) jhānaŋ jhāyi; nāssudha koci upasankamati aññatra ekena bhattābhihārena. Atha kho, bho, mahāgovindassa brāhmaṇassa catunnaŋ māsānaŋ accayena ahudeva ukkaṇṭhanā ahu paritassanā– ‘sutaŋ kho pana metaŋ brāhmaṇānaŋ vuddhānaŋ mahallakānaŋ ācariyapācariyānaŋ bhāsamānānaŋ– “yo vassike cattāro māse paṭisallīyati, karuṇaŋ jhānaŋ jhāyati, so brahmānaŋ passati, brahmunā sākaccheti brahmunā sallapati brahmunā mantetī” ti. Na kho panāhaŋ brahmānaŋ passāmi, na brahmunā sākacchemi na brahmunā sallapāmi na brahmunā mantemī”’ ti.

Brahmunā sākacchā

318. ‘Atha kho, bho, brahmā sanankumāro mahāgovindassa brāhmaṇassa cetasā cetoparivitakkamaññāya seyyathāpi nāma balavā puriso samiñjitaŋ vā bāhaŋ pasāreyya, pasāritaŋ vā bāhaŋ samiñjeyya, evameva, brahmaloke antarahito mahāgovindassa brāhmaṇassa sammukhe pāturahosi. Atha kho, bho, mahāgovindassa brāhmaṇassa ahudeva bhayaŋ ahu chambhitattaŋ ahu lomahaŋso yathā taŋ adiṭṭhapubbaŋ rūpaŋ disvā. Atha kho, bho, mahāgovindo brāhmaṇo bhīto saŋviggo lomahaṭṭhajāto brahmānaŋ sanankumāraŋ gāthāya ajjhabhāsi–


‘“Vaṇṇavā yasavā sirimā, ko nu tvamasi mārisa;


Ajānantā taŋ pucchāma, kathaŋ jānemu taŋ mayan’ ti.


‘Maŋ ve kumāraŋ jānanti, brahmaloke sanantanaŋ;


Sabbe jānanti maŋ devā, evaŋ govinda jānahi’.


‘“Āsanaŋ udakaŋ pajjaŋ, madhusākañca brahmuno;


Agghe bhavantaŋ pucchāma, agghaŋ kurutu no bhavaŋ’.


‘Paṭiggaṇhāma te agghaŋ, yaŋ tvaŋ govinda bhāsasi;


Diṭṭhadhammahitatthāya, samparāya sukhāya ca.


Katāvakāso pucchassu, yaŋ kiñci abhipatthitan’ ti.

319. ‘Atha kho, bho, mahāgovindassa brāhmaṇassa etadahosi– ‘katāvakāso khomhi brahmunā sanankumārena. Kiŋ nu kho ahaŋ brahmānaŋ sanankumāraŋ (p. 2.194) puccheyyaŋ diṭṭhadhammikaŋ vā atthaŋ samparāyikaŋ vā” ti? Atha kho, bho, mahāgovindassa brāhmaṇassa etadahosi– “kusalo kho ahaŋ diṭṭhadhammikānaŋ atthānaŋ, aññepi maŋ diṭṭhadhammikaŋ atthaŋ pucchanti. Yaŋnūnāhaŋ brahmānaŋ sanankumāraŋ samparāyikaññeva atthaŋ puccheyyan” ti. Atha kho, bho, mahāgovindo brāhmaṇo brahmānaŋ sanankumāraŋ gāthāya ajjhabhāsi–


‘Pucchāmi brahmānaŋ sanankumāraŋ,


Kankhī akankhiŋ paravediyesu.


Katthaṭṭhito kimhi ca sikkhamāno,


Pappoti macco amataŋ brahmalokan’ ti.


‘Hitvā mamattaŋ manujesu brahme,


Ekodibhūto karuṇedhimutto .


Nirāmagandho virato methunasmā,


Etthaṭṭhito ettha ca sikkhamāno.


Pappoti macco amataŋ brahmalokan’ ti.

320. ‘Hitvā mamattan” ti ahaŋ bhoto ājānāmi. Idhekacco appaŋ vā bhogakkhandhaŋ pahāya mahantaŋ vā bhogakkhandhaŋ pahāya appaŋ vā ñātiparivaṭṭaŋ pahāya mahantaŋ vā ñātiparivaṭṭaŋ pahāya kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajati, “iti hitvā mamattan” ti ahaŋ bhoto ājānāmi. “Ekodibhūto” ti ahaŋ bhoto ājānāmi. Idhekacco vivittaŋ senāsanaŋ bhajati araññaŋ rukkhamūlaŋ pabbataŋ kandaraŋ giriguhaŋ susānaŋ vanapatthaŋ abbhokāsaŋ palālapuñjaŋ, iti ekodibhūto” ti ahaŋ bhoto ājānāmi. “Karuṇedhimutto” ti ahaŋ bhoto ājānāmi. Idhekacco karuṇāsahagatena cetasā ekaŋ disaŋ pharitvā viharati, tathā dutiyaŋ, tathā tatiyaŋ, tathā catutthaŋ. Iti uddhamadhotiriyaŋ sabbadhi sabbattatāya sabbāvantaŋ lokaŋ karuṇāsahagatena cetasā vipulena mahaggatena appamāṇena averena abyāpajjena pharitvā viharati. Iti “karuṇedhimutto” ti ahaŋ bhoto ājānāmi. Āmagandhe ca kho ahaŋ bhoto bhāsamānassa na ājānāmi.


‘Ke (p. 2.195) āmagandhā manujesu brahme,


Ete avidvā idha brūhi dhīra.


Kenāvaṭā vāti pajā kurutu,


Āpāyikā nivutabrahmalokā’ ti.


‘Kodho mosavajjaŋ nikati ca dubbho,


Kadariyatā atimāno usūyā.


Icchā vivicchā paraheṭhanā ca,


Lobho ca doso ca mado ca moho.


Etesu yuttā anirāmagandhā,


Āpāyikā nivutabrahmalokā’ ti.

‘Yathā kho ahaŋ bhoto āmagandhe bhāsamānassa ājānāmi. Te na sunimmadayā agāraŋ ajjhāvasatā. Pabbajissāmahaŋ, bho, agārasmā anagāriyan’ ti. ‘Yassadāni bhavaŋ govindo kālaŋ maññatī’ ti.

Reṇurāja-āmantanā

321. ‘Atha kho, bho, mahāgovindo brāhmaṇo yena reṇu rājā tenupasankami; upasankamitvā reṇuŋ rājānaŋ etadavoca– ‘aññaŋ dāni bhavaŋ purohitaŋ pariyesatu, yo bhoto rajjaŋ anusāsissati. Icchāmahaŋ, bho agārasmā anagāriyaŋ pabbajituŋ. Yathā kho pana me sutaŋ brahmuno āmagandhe bhāsamānassa, te na sunimmadayā agāraŋ ajjhāvasatā. Pabbajissāmahaŋ, bho, agārasmā anagāriyan’ ti.


‘Āmantayāmi rājānaŋ, reṇuŋ bhūmipatiŋ ahaŋ;


Tvaŋ pajānassu rajjena, nāhaŋ porohicce rame’.


‘Sace te ūnaŋ kāmehi, ahaŋ paripūrayāmi te;


Yo taŋ hiŋsati vāremi, bhūmisenāpati ahaŋ.


Tuvaŋ pitā ahaŋ putto, mā no govinda pājahi’ .


‘Namatthi ūnaŋ kāmehi, hiŋsitā me na vijjati;


Amanussavaco sutvā, tasmāhaŋ na gahe rame’.


‘Amanusso (p. 2.196) kathaŋvaṇṇo, kiŋ te atthaŋ abhāsatha;


Yañca sutvā jahāsi no, gehe amhe ca kevalī’.


‘Upavutthassa me pubbe, yiṭṭhukāmassa me sato;


Aggi pajjalito āsi, kusapattaparitthato’.


‘Tato me brahmā pāturahu, brahmalokā sanantano;


So me pañhaŋ viyākāsi, taŋ sutvā na gahe rame’.


‘Saddahāmi ahaŋ bhoto, yaŋ tvaŋ govinda bhāsasi;


Amanussavaco sutvā, kathaŋ vattetha aññathā.


‘Te taŋ anuvattissāma, satthā govinda no bhavaŋ;


Maṇi yathā veḷuriyo, akāco vimalo subho.


Evaŋ suddhā carissāma, govindassānusāsane’ ti.

‘“Sace bhavaŋ govindo agārasmā anagāriyaŋ pabbajissati, mayampi agārasmā anagāriyaŋ pabbajissāma. Atha yā te gati, sā no gati bhavissatī’ ti.

Cha khattiya-āmantanā

322. ‘Atha kho, bho, mahāgovindo brāhmaṇo yena te cha khattiyā tenupasankami; upasankamitvā te cha khattiye etadavoca– ‘aññaŋ dāni bhavanto purohitaŋ pariyesantu, yo bhavantānaŋ rajje anusāsissati. Icchāmahaŋ, bho, agārasmā anagāriyaŋ pabbajituŋ. Yathā kho pana me sutaŋ brahmuno āmagandhe bhāsamānassa, te na sunimmadayā agāraŋ ajjhāvasatā. Pabbajissāmahaŋ, bho, agārasmā anagāriyan’ ti. Atha kho, bho, te cha khattiyā ekamantaŋ apakkamma evaŋ samacintesuŋ– ‘ime kho brāhmaṇā nāma dhanaluddhā; yaŋnūna mayaŋ mahāgovindaŋ brāhmaṇaŋ dhanena sikkheyyāmā’ ti. Te mahāgovindaŋ brāhmaṇaŋ upasankamitvā evamāhaŋsu– ‘saŋvijjati kho, bho, imesu sattasu rajjesu pahūtaŋ sāpateyyaŋ, tato bhoto yāvatakena attho, tāvatakaŋ āharīyatan’ ti. ‘Alaŋ, bho, mamapidaŋ pahūtaŋ sāpateyyaŋ bhavantānaŋyeva vāhasā. Tamahaŋ sabbaŋ pahāya agārasmā anagāriyaŋ pabbajissāmi. Yathā kho pana me sutaŋ brahmuno āmagandhe bhāsamānassa, te na sunimmadayā agāraŋ (p. 2.197) ajjhāvasatā, pabbajissāmahaŋ, bho, agārasmā anagāriyan’ ti. Atha kho, bho, te cha khattiyā ekamantaŋ apakkamma evaŋ samacintesuŋ ‘ime kho brāhmaṇā nāma itthiluddhā; yaŋnūna mayaŋ mahāgovindaŋ brāhmaṇaŋ itthīhi sikkheyyāmā’ ti. Te mahāgovindaŋ brāhmaṇaŋ upasankamitvā evamāhaŋsu– ‘saŋvijjanti kho, bho, imesu sattasu rajjesu pahūtā itthiyo, tato bhoto yāvatikāhi attho, tāvatikā ānīyatan’ ti. ‘Alaŋ, bho, mamapimā cattārīsā bhariyā sādisiyo. Tāpāhaŋ sabbā pahāya agārasmā anagāriyaŋ pabbajissāmi. Yathā kho pana me sutaŋ brahmuno āmagandhe bhāsamānassa, te na sunimmadayā agāraŋ ajjhāvasatā, pabbajissāmahaŋ, bho, agārasmā anagāriyanti’.

323. ‘Sace bhavaŋ govindo agārasmā anagāriyaŋ pabbajissati, mayampi agārasmā anagāriyaŋ pabbajissāma, atha yā te gati, sā no gati bhavissatīti.


‘Sace jahatha kāmāni, yattha satto puthujjano;


Ārambhavho daḷhā hotha, khantibalasamāhitā.


‘Esa maggo ujumaggo, esa maggo anuttaro;


Saddhammo sabbhi rakkhito, brahmalokūpapattiyāti.

‘Tena hi bhavaŋ govindo satta vassāni āgametu. Sattannaŋ vassānaŋ accayena mayampi agārasmā anagāriyaŋ pabbajissāma, atha yā te gati, sā no gati bhavissatī’ ti.

‘“Aticiraŋ kho, bho, satta vassāni, nāhaŋ sakkomi, bhavante, satta vassāni āgametuŋ. Ko nu kho pana, bho, jānāti jīvitānaŋ! Gamanīyo samparāyo, mantāyaŋ boddhabbaŋ, kattabbaŋ kusalaŋ, caritabbaŋ brahmacariyaŋ, natthi jātassa amaraṇaŋ. Yathā kho pana me sutaŋ brahmuno āmagandhe bhāsamānassa, te na sunimmadayā agāraŋ ajjhāvasatā, pabbajissāmahaŋ, bho, agārasmā anagāriyan”’ ti. ‘Tena hi bhavaŋ govindo chabbassāni āgametu …pe… pañca vassāni āgametu… cattāri vassāni āgametu… tīṇi vassāni āgametu… dve vassāni āgametu… ekaŋ vassaŋ (p. 2.198) āgametu, ekassa vassassa accayena mayampi agārasmā anagāriyaŋ pabbajissāma, atha yā te gati, sā no gati bhavissatī’ ti.

‘“Aticiraŋ kho, bho, ekaŋ vassaŋ, nāhaŋ sakkomi bhavante ekaŋ vassaŋ āgametuŋ. Ko nu kho pana, bho, jānāti jīvitānaŋ! Gamanīyo samparāyo, mantāyaŋ boddhabbaŋ, kattabbaŋ kusalaŋ caritabbaŋ brahmacariyaŋ, natthi jātassa amaraṇaŋ. Yathā kho pana me sutaŋ brahmuno āmagandhe bhāsamānassa, te na sunimmadayā agāraŋ ajjhāvasatā, pabbajissāmahaŋ, bho, agārasmā anagāriyan’ ti. ‘Tena hi bhavaŋ govindo satta māsāni āgametu, sattannaŋ māsānaŋ accayena mayampi agārasmā anagāriyaŋ pabbajissāma, atha yā te gati, sā no gati bhavissatī’ ti.

‘“Aticiraŋ kho, bho, satta māsāni, nāhaŋ sakkomi bhavante satta māsāni āgametuŋ. Ko nu kho pana, bho, jānāti jīvitānaŋ. Gamanīyo samparāyo, mantāyaŋ boddhabbaŋ kattabbaŋ kusalaŋ, caritabbaŋ brahmacariyaŋ, natthi jātassa amaraṇaŋ. Yathā kho pana me sutaŋ brahmuno āmagandhe bhāsamānassa, te na sunimmadayā agāraŋ ajjhāvasatā, pabbajissāmahaŋ, bho, agārasmā anagāriyan’ ti.

‘“Tena hi bhavaŋ govindo cha māsāni āgametu …pe… pañca māsāni āgametu… cattāri māsāni āgametu… tīṇi māsāni āgametu… dve māsāni āgametu… ekaŋ māsaŋ āgametu… addhamāsaŋ āgametu, addhamāsassa accayena mayampi agārasmā anagāriyaŋ pabbajissāma, atha yā te gati, sā no gati bhavissatī’ ti.

‘“Aticiraŋ kho, bho, addhamāso, nāhaŋ sakkomi bhavante addhamāsaŋ āgametuŋ. Ko nu kho pana, bho, jānāti jīvitānaŋ! Gamanīyo samparāyo, mantāyaŋ boddhabbaŋ, kattabbaŋ kusalaŋ, caritabbaŋ brahmacariyaŋ, natthi jātassa amaraṇaŋ. Yathā kho pana me sutaŋ brahmuno āmagandhe bhāsamānassa, te na sunimmadayā agāraŋ ajjhāvasatā, pabbajissāmahaŋ, bho, agārasmā anagāriyan’ ti. ‘Tena hi bhavaŋ govindo sattāhaŋ āgametu, yāva mayaŋ sake puttabhātaro rajjena anusāsissāma, sattāhassa (p. 2.199) accayena mayampi agārasmā anagāriyaŋ pabbajissāma, atha yā te gati, sā no gati bhavissatī’ ti. ‘Na ciraŋ kho, bho, sattāhaŋ, āgamessāmahaŋ bhavante sattāhan’ ti.

Brāhmaṇamahāsālādīnaŋ āmantanā

324. ‘Atha kho, bho, mahāgovindo brāhmaṇo yena te satta ca brāhmaṇamahāsālā satta ca nhātakasatāni tenupasankami; upasankamitvā te satta ca brāhmaṇamahāsāle satta ca nhātakasatāni etadavoca– ‘aññaŋ dāni bhavanto ācariyaŋ pariyesantu, yo bhavantānaŋ mante vācessati. Icchāmahaŋ, bho, agārasmā anagāriyaŋ pabbajituŋ. Yathā kho pana me sutaŋ brahmuno āmagandhe bhāsamānassa. Te na sunimmadayā agāraŋ ajjhāvasatā, pabbajissāmahaŋ, bho, agārasmā anagāriyan’ ti. ‘Mā bhavaŋ govindo agārasmā anagāriyaŋ pabbaji. Pabbajjā, bho, appesakkhā ca appalābhā ca; brahmaññaŋ mahesakkhañca mahālābhañcā’ ti. ‘Mā bhavanto evaŋ avacuttha– ‘pabbajjā appesakkhā ca appalābhā ca, brahmaññaŋ mahesakkhañca mahālābhañcā’ ti. Ko nu kho, bho, aññatra mayā mahesakkhataro vā mahālābhataro vā! Ahañhi, bho, etarahi rājāva raññaŋ brahmāva brāhmaṇānaŋ devatāva gahapatikānaŋ. Tamahaŋ sabbaŋ pahāya agārasmā anagāriyaŋ pabbajissāmi. Yathā kho pana me sutaŋ brahmuno āmagandhe bhāsamānassa, te na sunimmadayā agāraŋ ajjhāvasatā. Pabbajissāmahaŋ, bho, agārasmā anagāriyan’ ti. ‘Sace bhavaŋ govindo agārasmā anagāriyaŋ pabbajissati, mayampi agārasmā anagāriyaŋ pabbajissāma, atha yā te gati, sā no gati bhavissatī’ ti.

Bhariyānaŋ āmantanā

325. ‘Atha kho, bho, mahāgovindo brāhmaṇo yena cattārīsā bhariyā sādisiyo tenupasankami; upasankamitvā cattārīsā bhariyā sādisiyo etadavoca– ‘yā bhotīnaŋ icchati, sakāni vā ñātikulāni gacchatu aññaŋ vā bhattāraŋ pariyesatu. Icchāmahaŋ, bhotī, agārasmā (p. 2.200) anagāriyaŋ pabbajituŋ. Yathā kho pana me sutaŋ brahmuno āmagandhe bhāsamānassa, te na sunimmadayā agāraŋ ajjhāvasatā. Pabbajissāmahaŋ, bhotī, agārasmā anagāriyan’ ti. ‘Tvaññeva no ñāti ñātikāmānaŋ, tvaŋ pana bhattā bhattukāmānaŋ. Sace bhavaŋ govindo agārasmā anagāriyaŋ pabbajissati, mayampi agārasmā anagāriyaŋ pabbajissāma, atha yā te gati, sā no gati bhavissatī’ ti.

Mahāgovindapabbajjā

326. ‘Atha kho, bho, mahāgovindo brāhmaṇo tassa sattāhassa accayena kesamassuŋ ohāretvā kāsāyāni vatthāni acchādetvā agārasmā anagāriyaŋ pabbaji. Pabbajitaŋ pana mahāgovindaŋ brāhmaṇaŋ satta ca rājāno khattiyā muddhāvasittā satta ca brāhmaṇamahāsālā satta ca nhātakasatāni cattārīsā ca bhariyā sādisiyo anekāni ca khattiyasahassāni anekāni ca brāhmaṇasahassāni anekāni ca gahapatisahassāni anekehi ca itthāgārehi itthiyo kesamassuŋ ohāretvā kāsāyāni vatthāni acchādetvā mahāgovindaŋ brāhmaṇaŋ agārasmā anagāriyaŋ pabbajitaŋ anupabbajiŋsu. Tāya sudaŋ, bho, parisāya parivuto mahāgovindo brāhmaṇo gāmanigamarājadhānīsu cārikaŋ carati. Yaŋ kho pana, bho, tena samayena mahāgovindo brāhmaṇo gāmaŋ vā nigamaŋ vā upasankamati, tattha rājāva hoti raññaŋ, brahmāva brāhmaṇānaŋ, devatāva gahapatikānaŋ. Tena kho pana samayena manussā khipanti vā upakkhalanti vā te evamāhaŋsu– ‘namatthu mahāgovindassa brāhmaṇassa, namatthu satta purohitassā”’ ti.

327. ‘Mahāgovindo, bho, brāhmaṇo mettāsahagatena cetasā ekaŋ disaŋ pharitvā vihāsi, tathā dutiyaŋ, tathā tatiyaŋ, tathā catutthaŋ. Iti uddhamadho tiriyaŋ sabbadhi sabbattatāya sabbāvantaŋ lokaŋ mettāsahagatena cetasā vipulena mahaggatena appamāṇena averena abyāpajjena pharitvā vihāsi. Karuṇāsahagatena cetasā …pe… muditāsahagatena cetasā …pe… upekkhāsahagatena cetasā …pe… abyāpajjena pharitvā vihāsi sāvakānañca brahmalokasahabyatāya maggaŋ desesi.

328. ‘Ye (p. 2.201) kho pana, bho, tena samayena mahāgovindassa brāhmaṇassa sāvakā sabbena sabbaŋ sāsanaŋ ājāniŋsu. Te kāyassa bhedā paraŋ maraṇā sugatiŋ brahmalokaŋ upapajjiŋsu. Ye na sabbena sabbaŋ sāsanaŋ ājāniŋsu, te kāyassa bhedā paraŋ maraṇā appekacce paranimmitavasavattīnaŋ devānaŋ sahabyataŋ upapajjiŋsu; appekacce nimmānaratīnaŋ devānaŋ sahabyataŋ upapajjiŋsu; appekacce tusitānaŋ devānaŋ sahabyataŋ upapajjiŋsu; appekacce yāmānaŋ devānaŋ sahabyataŋ upapajjiŋsu; appekacce tāvatiŋsānaŋ devānaŋ sahabyataŋ upapajjiŋsu; appekacce cātumahārājikānaŋ devānaŋ sahabyataŋ upapajjiŋsu; ye sabbanihīnaŋ kāyaŋ paripūresuŋ te gandhabbakāyaŋ paripūresuŋ. Iti kho, bho, sabbesaŋyeva tesaŋ kulaputtānaŋ amoghā pabbajjā ahosi avañjhā saphalā sa-udrayā”’ ti.

329. ‘Sarati taŋ bhagavā’ ti? ‘Sarāmahaŋ, pañcasikha. Ahaŋ tena samayena mahāgovindo brāhmaṇo ahosiŋ. Ahaŋ tesaŋ sāvakānaŋ brahmalokasahabyatāya maggaŋ desesiŋ. Taŋ kho pana me, pañcasikha, brahmacariyaŋ na nibbidāya na virāgāya na nirodhāya na upasamāya na abhiññāya na sambodhāya na nibbānāya saŋvattati, yāvadeva brahmalokūpapattiyā.

Idaŋ kho pana me, pañcasikha, brahmacariyaŋ ekantanibbidāya virāgāya nirodhāya upasamāya abhiññāya sambodhāya nibbānāya saŋvattati. Katamañca taŋ, pañcasikha, brahmacariyaŋ ekantanibbidāya virāgāya nirodhāya upasamāya abhiññāya sambodhāya nibbānāya saŋvattati? Ayameva ariyo aṭṭhangiko maggo. Seyyathidaŋ– sammādiṭṭhi sammāsankappo sammāvācā sammākammanto sammā-ājīvo sammāvāyāmo sammāsati sammāsamādhi. Idaŋ kho taŋ, pañcasikha, brahmacariyaŋ ekantanibbidāya virāgāya nirodhāya upasamāya abhiññāya sambodhāya nibbānāya saŋvattati.

330. ‘Ye kho pana me, pañcasikha, sāvakā sabbena sabbaŋ sāsanaŋ ājānanti, te āsavānaŋ khayā anāsavaŋ cetovimuttiŋ paññāvimuttiŋ diṭṭheva dhamme sayaŋ abhiññā sacchikatvā upasampajja viharanti; ye na sabbena sabbaŋ sāsanaŋ ājānanti, te pañcannaŋ orambhāgiyānaŋ saŋyojanānaŋ parikkhayā (p. 2.202) opapātikā honti tattha parinibbāyino anāvattidhammā tasmā lokā. Ye na sabbena sabbaŋ sāsanaŋ ājānanti, appekacce tiṇṇaŋ saŋyojanānaŋ parikkhayā rāgadosamohānaŋ tanuttā sakadāgāmino honti sakideva imaŋ lokaŋ āgantvā dukkhassantaŋ karissanti . Ye na sabbena sabbaŋ sāsanaŋ ājānanti, appekacce tiṇṇaŋ saŋyojanānaŋ parikkhayā sotāpannā honti avinipātadhammā niyatā sambodhiparāyaṇā. Iti kho, pañcasikha, sabbesaŋyeva imesaŋ kulaputtānaŋ amoghā pabbajjā avañjhā saphalā sa-udrayā’ ti.

Idamavoca bhagavā. Attamano pañcasikho gandhabbaputto bhagavato bhāsitaŋ abhinanditvā anumoditvā bhagavantaŋ abhivādetvā padakkhiṇaŋ katvā tatthevantaradhāyīti.

Mahāgovindasuttaŋ niṭṭhitaŋ chaṭṭhaŋ.

7. Mahāsamayasuttaŋ
331. Evaŋ (p. 2.203) me sutaŋ – ekaŋ samayaŋ bhagavā sakkesu viharati kapilavatthusmiŋ mahāvane mahatā bhikkhusanghena saddhiŋ pañcamattehi bhikkhusatehi sabbeheva arahantehi; dasahi ca lokadhātūhi devatā yebhuyyena sannipatitā honti bhagavantaŋ dassanāya bhikkhusanghañca. Atha kho catunnaŋ suddhāvāsakāyikānaŋ devatānaŋ etadahosi– ‘ayaŋ kho bhagavā sakkesu viharati kapilavatthusmiŋ mahāvane mahatā bhikkhusanghena saddhiŋ pañcamattehi bhikkhusatehi sabbeheva arahantehi; dasahi ca lokadhātūhi devatā yebhuyyena sannipatitā honti bhagavantaŋ dassanāya bhikkhusanghañca. Yaŋnūna mayampi yena bhagavā tenupasankameyyāma; upasankamitvā bhagavato santike paccekaŋ gāthaŋ bhāseyyāmā’ ti.

332. Atha kho tā devatā seyyathāpi nāma balavā puriso samiñjitaŋ vā bāhaŋ pasāreyya pasāritaŋ vā bāhaŋ samiñjeyya evameva suddhāvāsesu devesu antarahitā bhagavato purato pāturahesuŋ. Atha kho tā devatā bhagavantaŋ abhivādetvā ekamantaŋ aṭṭhaŋsu. Ekamantaŋ ṭhitā kho ekā devatā bhagavato santike imaŋ gāthaŋ abhāsi–


‘Mahāsamayo pavanasmiŋ, devakāyā samāgatā;


Āgatamha imaŋ dhammasamayaŋ, dakkhitāye aparājitasanghan’ ti.

Atha kho aparā devatā bhagavato santike imaŋ gāthaŋ abhāsi–


‘Tatra bhikkhavo samādahaŋsu, cittamattano ujukaŋ akaŋsu .


Sārathīva nettāni gahetvā, indriyāni rakkhanti paṇḍitā’ ti.

Atha kho aparā devatā bhagavato santike imaŋ gāthaŋ abhāsi–


‘Chetvā khīlaŋ chetvā palighaŋ, indakhīlaŋ ūhacca manejā;


Te caranti suddhā vimalā, cakkhumatā sudantā susunāgā’ ti.

Atha (p. 2.204) kho aparā devatā bhagavato santike imaŋ gāthaŋ abhāsi–


‘Yekeci buddhaŋ saraṇaŋ gatāse, na te gamissanti apāyabhūmiŋ.


Pahāya mānusaŋ dehaŋ, devakāyaŋ paripūressantī’ ti.

Devatāsannipātā

333. Atha kho bhagavā bhikkhū āmantesi– ‘yebhuyyena, bhikkhave, dasasu lokadhātūsu devatā sannipatitā honti, tathāgataŋ dassanāya bhikkhusanghañca Yepi te, bhikkhave, ahesuŋ atītamaddhānaŋ arahanto sammāsambuddhā, tesampi bhagavantānaŋ etaŋparamāyeva devatā sannipatitā ahesuŋ seyyathāpi mayhaŋ etarahi. Yepi te, bhikkhave, bhavissanti anāgatamaddhānaŋ arahanto sammāsambuddhā, tesampi bhagavantānaŋ etaŋparamāyeva devatā sannipatitā bhavissanti seyyathāpi mayhaŋ etarahi. Ācikkhissāmi, bhikkhave, devakāyānaŋ nāmāni; kittayissāmi, bhikkhave, devakāyānaŋ nāmāni; desessāmi, bhikkhave, devakāyānaŋ nāmāni. Taŋ suṇātha, sādhukaŋ manasikarotha, bhāsissāmī’ ti. ‘Evaŋ, bhante’ ti kho te bhikkhū bhagavato paccassosuŋ.

334. Bhagavā etadavoca–


‘Silokamanukassāmi, yattha bhummā tadassitā;


Ye sitā girigabbharaŋ, pahitattā samāhitā.


‘Puthūsīhāva sallīnā, lomahaŋsābhisambhuno;


Odātamanasā suddhā, vippasannamanāvilā’ .


Bhiyyo pañcasate ñatvā, vane kāpilavatthave;


Tato āmantayī satthā, sāvake sāsane rate.


‘Devakāyā abhikkantā, te vijānātha bhikkhavo’;


Te ca ātappamakaruŋ, sutvā buddhassa sāsanaŋ.


Tesaŋ pāturahu ñāṇaŋ, amanussānadassanaŋ;


Appeke satamaddakkhuŋ, sahassaŋ atha sattariŋ.


Sataŋ (p. 2.205) eke sahassānaŋ, amanussānamaddasuŋ;


Appekenantamaddakkhuŋ disā sabbā phuṭā ahuŋ.


Tañca sabbaŋ abhiññāya, vavatthitvāna cakkhumā.


Tato āmantayī satthā, sāvake sāsane rate.


‘Devakāyā abhikkantā, te vijānātha bhikkhavo;


Ye vohaŋ kittayissāmi, girāhi anupubbaso.

335.’Sattasahassā te yakkhā, bhummā kāpilavatthavā.


Iddhimanto jutimanto, vaṇṇavanto yasassino.


Modamānā abhikkāmuŋ, bhikkhūnaŋ samitiŋ vanaŋ.


‘Chasahassā hemavatā, yakkhā nānattavaṇṇino;


Iddhimanto jutīmanto, vaṇṇavanto yasassino.


Modamānā abhikkāmuŋ, bhikkhūnaŋ samitiŋ vanaŋ.


‘Sātāgirā tisahassā, yakkhā nānattavaṇṇino;


Iddhimanto jutimanto, vaṇṇavanto yasassino.


Modamānā abhikkāmuŋ, bhikkhūnaŋ samitiŋ vanaŋ.


‘Iccete soḷasasahassā, yakkhā nānattavaṇṇino;


Iddhimanto jutimanto, vaṇṇavanto yasassino.


Modamānā abhikkāmuŋ, bhikkhūnaŋ samitiŋ vanaŋ.


‘Vessāmittā pañcasatā, yakkhā nānattavaṇṇino;


Iddhimanto jutimanto, vaṇṇavanto yasassino.


Modamānā abhikkāmuŋ, bhikkhūnaŋ samitiŋ vanaŋ.


‘Kumbhīro rājagahiko, vepullassa nivesanaŋ;


Bhiyyo naŋ satasahassaŋ, yakkhānaŋ payirupāsati.


Kumbhīro rājagahiko, sopāgā samitiŋ vanaŋ.

336.’Purimañca disaŋ rājā, dhataraṭṭho pasāsati.


Gandhabbānaŋ adhipati, mahārājā yasassiso.


‘Puttāpi (p. 2.206) tassa bahavo, indanāmā mahabbalā;


Iddhimanto jutimanto, vaṇṇavanto yasassino.


Modamānā abhikkāmuŋ, bhikkhūnaŋ samitiŋ vanaŋ.


‘Dakkhiṇañca disaŋ rājā, virūḷho taŋ pasāsati .


Kumbhaṇḍānaŋ adhipati, mahārājā yasassiso.


‘Puttāpi tassa bahavo, indanāmā mahabbalā;


Iddhimanto jutimanto, vaṇṇavanto yasassino.


Modamānā abhikkāmuŋ, bhikkhūnaŋ samitiŋ vanaŋ.


‘Pacchimañca disaŋ rājā, virūpakkho pasāsati;


Nāgānañca adhipati, mahārājā yasassiso.


‘Puttāpi tassa bahavo, indanāmā mahabbalā;


Iddhimanto jutimanto, vaṇṇavanto yasassino.


Modamānā abhikkāmuŋ, bhikkhūnaŋ samitiŋ vanaŋ.


‘Uttarañca disaŋ rājā, kuvero taŋ pasāsati;


Yakkhānañca adhipati, mahārājā yasassiso.


‘Puttāpi tassa bahavo, indanāmā mahabbalā;


Iddhimanto jutimanto, vaṇṇavanto yasassino.


Modamānā abhikkāmuŋ, bhikkhūnaŋ samitiŋ vanaŋ.


‘Purimaŋ disaŋ dhataraṭṭho, dakkhiṇena virūḷhako;


Pacchimena virūpakkho, kuvero uttaraŋ disaŋ.


‘Cattāro te mahārājā, samantā caturo disā;


Daddallamānā aṭṭhaŋsu, vane kāpilavatthave.

337.’Tesaŋ māyāvino dāsā, āguŋ vañcanikā saṭhā.


Māyā kuṭeṇḍu viṭeṇḍu, viṭucca viṭuṭo saha.


‘Candano kāmaseṭṭho ca, kinnighaṇḍu nighaṇḍu ca;


Panādo opamañño ca, devasūto ca mātali.


‘Cittaseno (p. 2.207) ca gandhabbo, naḷorājā janesabho .


Āgā pañcasikho ceva, timbarū sūriyavaccasā .


‘Ete caññe ca rājāno, gandhabbā saha rājubhi;


Modamānā abhikkāmuŋ, bhikkhūnaŋ samitiŋ vanaŋ.

338.’Athāguŋ nāgasā nāgā, vesālā sahatacchakā.


Kambalassatarā āguŋ, pāyāgā saha ñātibhi.


‘Yāmunā dhataraṭṭhā ca, āgū nāgā yasassino;


Erāvaṇo mahānāgo, sopāgā samitiŋ vanaŋ.


‘Ye nāgarāje sahasā haranti, dibbā dijā pakkhi visuddhacakkhū.


Vehāyasā te vanamajjhapattā, citrā supaṇṇā iti tesa nāmaŋ.


‘Abhayaŋ tadā nāgarājānamāsi, supaṇṇato khemamakāsi buddho.


Saṇhāhi vācāhi upavhayantā, nāgā supaṇṇā saraṇamakaŋsu buddhaŋ.

339.’Jitā vajirahatthena, samuddaŋ asurāsitā.


Bhātaro vāsavassete, iddhimanto yasassino.


‘Kālakañcā mahābhismā, asurā dānaveghasā;


Vepacitti sucitti ca, pahārādo namucī saha.


‘Satañca baliputtānaŋ, sabbe verocanāmakā;


Sannayhitvā balisenaŋ, rāhubhaddamupāgamuŋ.


Samayodāni bhaddante, bhikkhūnaŋ samitiŋ vanaŋ.

340.’Āpo ca devā pathavī, tejo vāyo tadāgamuŋ.


Varuṇā vāraṇā devā, somo ca yasasā saha.


‘Mettā karuṇā kāyikā, āguŋ devā yasassino;


Dasete dasadhā kāyā, sabbe nānattavaṇṇino.


‘Iddhimanto (p. 2.208) jutimanto, vaṇṇavanto yasassino;


Modamānā abhikkāmuŋ, bhikkhūnaŋ samitiŋ vanaŋ.


‘Veṇḍudevā sahali ca, asamā ca duve yamā.


Candassūpanisā devā, candamāguŋ purakkhatvā.


‘Sūriyassūpanisā devā, sūriyamāguŋ purakkhatvā;


Nakkhattāni purakkhatvā, āguŋ mandavalāhakā.


‘Vasūnaŋ vāsavo seṭṭho, sakkopāgā purindado;


Dasete dasadhā kāyā, sabbe nānattavaṇṇino.


‘Iddhimanto jutimanto, vaṇṇavanto yasassino;


Modamānā abhikkāmuŋ, bhikkhūnaŋ samitiŋ vanaŋ.


‘Athāguŋ sahabhū devā, jalamaggisikhāriva;


Ariṭṭhakā ca rojā ca, umāpupphanibhāsino.


‘Varuṇā sahadhammā ca, accutā ca anejakā;


Sūleyyarucirā āguŋ, āguŋ vāsavanesino.


Dasete dasadhā kāyā, sabbe nānattavaṇṇino.


‘Iddhimanto jutimanto, vaṇṇavanto yasassino;


Modamānā abhikkāmuŋ, bhikkhūnaŋ samitiŋ vanaŋ.


‘Samānā mahāsamanā, mānusā mānusuttamā;


Khiḍḍāpadosikā āguŋ, āguŋ manopadosikā.


‘Athāguŋ harayo devā, ye ca lohitavāsino;


Pāragā mahāpāragā, āguŋ devā yasassino.


Dasete dasadhā kāyā, sabbe nānattavaṇṇino.


‘Iddhimanto jutimanto, vaṇṇavanto yasassino;


Modamānā abhikkāmuŋ, bhikkhūnaŋ samitiŋ vanaŋ.


‘Sukkā karambhā aruṇā, āguŋ veghanasā saha;


Odātagayhā pāmokkhā, āguŋ devā vicakkhaṇā.


‘Sadāmattā (p. 2.209) hāragajā, missakā ca yasassino;


Thanayaŋ āga pajjunno, yo disā abhivassati.


‘Dasete dasadhā kāyā, sabbe nānattavaṇṇino;


Iddhimanto jutimanto, vaṇṇavanto yasassino.


Modamānā abhikkāmuŋ, bhikkhūnaŋ samitiŋ vanaŋ.


‘Khemiyā tusitā yāmā, kaṭṭhakā ca yasassino;


Lambītakā lāmaseṭṭhā, jotināmā ca āsavā.


Nimmānaratino āguŋ, athāguŋ paranimmitā.


‘Dasete dasadhā kāyā, sabbe nānattavaṇṇino;


Iddhimanto jutimanto, vaṇṇavanto yasassino.


Modamānā abhikkāmuŋ, bhikkhūnaŋ samitiŋ vanaŋ.


‘Saṭṭhete devanikāyā, sabbe nānattavaṇṇino;


Nāmanvayena āgacchuŋ, ye caññe sadisā saha.


‘“Pavuṭṭhajātimakhilaŋ, oghatiṇṇamanāsavaŋ;


Dakkhemoghataraŋ nāgaŋ, candaŋva asitātigaŋ”.

341.’Subrahmā paramatto ca, puttā iddhimato saha.


Sanankumāro tisso ca, sopāga samitiŋ vanaŋ.


‘Sahassaŋ brahmalokānaŋ, mahābrahmābhitiṭṭhati;


Upapanno jutimanto, bhismākāyo yasassiso.


‘Dasettha issarā āguŋ, paccekavasavattino;


Tesañca majjhato āga, hārito parivārito.

342.’Te ca sabbe abhikkante, sa-inde deve sabrahmake.


Mārasenā abhikkāmi, passa kaṇhassa mandiyaŋ.


‘“Etha gaṇhatha bandhatha, rāgena baddhamatthu vo;


Samantā parivāretha, mā vo muñcittha koci naŋ”.


‘Iti (p. 2.210) tattha mahāseno, kaṇho senaŋ apesayi;


Pāṇinā talamāhacca, saraŋ katvāna bheravaŋ.


‘Yathā pāvussako megho, thanayanto savijjuko; +


Tadā so paccudāvatti, sankuddho asayaŋvase .

343. Tañca sabbaŋ abhiññāya, vavatthitvāna cakkhumā.


Tato āmantayī satthā, sāvake sāsane rate.


‘Mārasenā abhikkantā, te vijānātha bhikkhavo;


Te ca ātappamakaruŋ, sutvā buddhassa sāsanaŋ.


Vītarāgehi pakkāmuŋ, nesaŋ lomāpi iñjayuŋ.


‘“Sabbe vijitasangāmā, bhayātītā yasassino;


Modanti saha bhūtehi, sāvakā te janesutā’ ti.

Mahāsamayasuttaŋ niṭṭhitaŋ sattamaŋ.

8. Sakkapañhasuttaŋ
344. Evaŋ (p. 2.211) me sutaŋ – ekaŋ samayaŋ bhagavā magadhesu viharati, pācīnato rājagahassa ambasaṇḍā nāma brāhmaṇagāmo, tassuttarato vediyake pabbate indasālaguhāyaŋ. Tena kho pana samayena sakkassa devānamindassa ussukkaŋ udapādi bhagavantaŋ dassanāya. Atha kho sakkassa devānamindassa etadahosi– ‘kahaŋ nu kho bhagavā etarahi viharati arahaŋ sammāsambuddho’ ti? Addasā kho sakko devānamindo bhagavantaŋ magadhesu viharantaŋ pācīnato rājagahassa ambasaṇḍā nāma brāhmaṇagāmo, tassuttarato vediyake pabbate indasālaguhāyaŋ. Disvāna deve tāvatiŋse āmantesi– ‘ayaŋ, mārisā, bhagavā magadhesu viharati, pācīnato rājagahassa ambasaṇḍā nāma brāhmaṇagāmo, tassuttarato vediyake pabbate indasālaguhāyaŋ. Yadi pana, mārisā, mayaŋ taŋ bhagavantaŋ dassanāya upasankameyyāma arahantaŋ sammāsambuddhan’ ti? ‘Evaŋ bhaddantavā’ ti kho devā tāvatiŋsā sakkassa devānamindassa paccassosuŋ.

345. Atha kho sakko devānamindo pañcasikhaŋ gandhabbadevaputtaŋ āmantesi– ‘ayaŋ, tāta pañcasikha, bhagavā magadhesu viharati pācīnato rājagahassa ambasaṇḍā nāma brāhmaṇagāmo, tassuttarato vediyake pabbate indasālaguhāyaŋ. Yadi pana tāta pañcasikha, mayaŋ taŋ bhagavantaŋ dassanāya upasankameyyāma arahantaŋ sammāsambuddhan’ ti? ‘Evaŋ bhaddantavā’ ti kho pañcasikho gandhabbadevaputto sakkassa devānamindassa paṭissutvā beluvapaṇḍuvīṇaŋ ādāya sakkassa devānamindassa anucariyaŋ upāgami.

346. Atha kho sakko devānamindo devehi tāvatiŋsehi parivuto pañcasikhena gandhabbadevaputtena purakkhato seyyathāpi nāma balavā puriso samiñjitaŋ vā bāhaŋ pasāreyya pasāritaŋ vā bāhaŋ samiñjeyya; evameva devesu tāvatiŋsesu antarahito magadhesu pācīnato rājagahassa ambasaṇḍā nāma brāhmaṇagāmo, tassuttarato vediyake pabbate paccuṭṭhāsi. Tena kho pana samayena vediyako pabbato (p. 2.212) atiriva obhāsajāto hoti ambasaṇḍā ca brāhmaṇagāmo yathā taŋ devānaŋ devānubhāvena. Apissudaŋ parito gāmesu manussā evamāhaŋsu– ‘ādittassu nāmajja vediyako pabbato jhāyatisu nāmajja vediyako pabbato jalatisu nāmajja vediyako pabbato kiŋsu nāmajja vediyako pabbato atiriva obhāsajāto ambasaṇḍā ca brāhmaṇagāmo’ ti saŋviggā lomahaṭṭhajātā ahesuŋ.

347. Atha kho sakko devānamindo pañcasikhaŋ gandhabbadevaputtaŋ āmantesi– ‘durupasankamā kho, tāta pañcasikha, tathāgatā mādisena, jhāyī jhānaratā, tadantaraŋ paṭisallīnā. Yadi pana tvaŋ, tāta pañcasikha, bhagavantaŋ paṭhamaŋ pasādeyyāsi, tayā, tāta, paṭhamaŋ pasāditaŋ pacchā mayaŋ taŋ bhagavantaŋ dassanāya upasankameyyāma arahantaŋ sammāsambuddhan’ ti. ‘Evaŋ bhaddantavā’ ti kho pañcasikho gandhabbadevaputto sakkassa devānamindassa paṭissutvā beluvapaṇḍuvīṇaŋ ādāya yena indasālaguhā tenupasankami; upasankamitvā ‘ettāvatā me bhagavā neva atidūre bhavissati nāccāsanne, saddañca me sossatī’ ti ekamantaŋ aṭṭhāsi.

Pañcasikhagītagāthā

348. Ekamantaŋ ṭhito kho pañcasikho gandhabbadevaputto beluvapaṇḍuvīṇaŋ assāvesi, imā ca gāthā abhāsi buddhūpasañhitā dhammūpasañhitā sanghūpasañhitā arahantūpasañhitā kāmūpasañhitā–


‘Vande te pitaraŋ bhadde, timbaruŋ sūriyavacchase;


Yena jātāsi kalyāṇī, ānandajananī mama.


‘Vātova sedataŋ kanto, pānīyaŋva pipāsato;


Angīrasi piyāmesi, dhammo arahatāmiva.


‘Āturasseva bhesajjaŋ, bhojanaŋva jighacchato;


Parinibbāpaya maŋ bhadde, jalantamiva vārinā.


‘Sītodakaŋ (p. 2.213) pokkharaṇiŋ, yuttaŋ kiñjakkhareṇunā;


Nāgo ghammābhitattova, ogāhe te thanūdaraŋ.


‘Accankusova nāgova, jitaŋ me tuttatomaraŋ;


Kāraṇaŋ nappajānāmi, sammatto lakkhaṇūruyā.


‘Tayi gedhitacittosmi, cittaŋ vipariṇāmitaŋ;


Paṭigantuŋ na sakkomi, vankaghastova ambujo.


‘Vāmūru saja maŋ bhadde, saja maŋ mandalocane;


Palissaja maŋ kalyāṇi, etaŋ me abhipatthitaŋ.


‘Appako vata me santo, kāmo vellitakesiyā;


Anekabhāvo samuppādi, arahanteva dakkhiṇā.


‘Yaŋ me atthi kataŋ puññaŋ, arahantesu tādisu;


Taŋ me sabbangakalyāṇi, tayā saddhiŋ vipaccataŋ.


‘Yaŋ me atthi kataŋ puññaŋ, asmiŋ pathavimaṇḍale;


Taŋ me sabbangakalyāṇi, tayā saddhiŋ vipaccataŋ.


‘Sakyaputtova jhānena, ekodi nipako sato;


Amataŋ muni jigīsāno, tamahaŋ sūriyavacchase.


‘Yathāpi muni nandeyya, patvā sambodhimuttamaŋ;


Evaŋ nandeyyaŋ kalyāṇi, missībhāvaŋ gato tayā.


‘Sakko ce me varaŋ dajjā, tāvatiŋsānamissaro;


Tāhaŋ bhadde vareyyāhe, evaŋ kāmo daḷho mama.


‘Sālaŋva na ciraŋ phullaŋ, pitaraŋ te sumedhase;


Vandamāno namassāmi, yassā setādisī pajā’ ti.

349. Evaŋ vutte bhagavā pañcasikhaŋ gandhabbadevaputtaŋ etadavoca– ‘saŋsandati kho te, pañcasikha, tantissaro gītassarena, gītassaro ca tantissarena; na ca pana te pañcasikha, tantissaro gītassaraŋ ativattati, gītassaro ca tantissaraŋ. Kadā saŋyūḷhā pana te, pañcasikha, imā gāthā buddhūpasañhitā dhammūpasañhitā (p. 2.214) sanghūpasañhitā arahantūpasañhitā kāmūpasañhitā’ ti? ‘Ekamidaŋ, bhante, samayaŋ bhagavā uruvelāyaŋ viharati najjā nerañjarāya tīre ajapālanigrodhe paṭhamābhisambuddho Tena kho panāhaŋ, bhante, samayena bhaddā nāma sūriyavacchasā timbaruno gandhabbarañño dhītā, tamabhikankhāmi. Sā kho pana, bhante, bhaginī parakāminī hoti; sikhaṇḍī nāma mātalissa sangāhakassa putto, tamabhikankhati. Yato kho ahaŋ, bhante, taŋ bhaginiŋ nālatthaŋ kenaci pariyāyena. Athāhaŋ beluvapaṇḍuvīṇaŋ ādāya yena timbaruno gandhabbarañño nivesanaŋ tenupasankamiŋ; upasankamitvā beluvapaṇḍuvīṇaŋ assāvesiŋ, imā ca gāthā abhāsiŋ buddhūpasañhitā dhammūpasañhitā sanghūpasañhitā arahantūpasañhitā kāmūpasañhitā–


‘Vande te pitaraŋ bhadde, timbaruŋ sūriyavacchase;


Yena jātāsi kalyāṇī, ānandajananī mama. …Pe…


Sālaŋva na ciraŋ phullaŋ, pitaraŋ te sumedhase;


Vandamāno namassāmi, yassā setādisī pajā’ ti.

‘Evaŋ vutte, bhante, bhaddā sūriyavacchasā maŋ etadavoca– “na kho me, mārisa, so bhagavā sammukhā diṭṭho api ca sutoyeva me so bhagavā devānaŋ tāvatiŋsānaŋ sudhammāyaŋ sabhāyaŋ upanaccantiyā. Yato kho tvaŋ, mārisa, taŋ bhagavantaŋ kittesi, hotu no ajja samāgamo” ti. Soyeva no, bhante, tassā bhaginiyā saddhiŋ samāgamo ahosi. Na ca dāni tato pacchā’ ti.

Sakkūpasankama

350. Atha kho sakkassa devānamindassa etadahosi – ‘paṭisammodati pañcasikho gandhabbadevaputto bhagavatā, bhagavā ca pañcasikhenā’ ti. Atha kho sakko devānamindo pañcasikhaŋ gandhabbadevaputtaŋ āmantesi– ‘abhivādehi me tvaŋ, tāta pañcasikha, bhagavantaŋ– “sakko, bhante, devānamindo sāmacco saparijano bhagavato pāde sirasā vandatī” ti’. ‘Evaŋ bhaddantavā’ ti kho pañcasikho gandhabbadevaputto sakkassa devānamindassa paṭissutvā bhagavantaŋ abhivādeti– ‘sakko, bhante, devānamindo sāmacco saparijano bhagavato (p. 2.215) pāde sirasā vandatī’ ti. ‘Evaŋ sukhī hotu, pañcasikha, sakko devānamindo sāmacco saparijano; sukhakāmā hi devā manussā asurā nāgā gandhabbā ye caññe santi puthukāyā’ ti.

351. Evañca pana tathāgatā evarūpe mahesakkhe yakkhe abhivadanti. Abhivadito sakko devānamindo bhagavato indasālaguhaŋ pavisitvā bhagavantaŋ abhivādetvā ekamantaŋ aṭṭhāsi. Devāpi tāvatiŋsā indasālaguhaŋ pavisitvā bhagavantaŋ abhivādetvā ekamantaŋ aṭṭhaŋsu. Pañcasikhopi gandhabbadevaputto indasālaguhaŋ pavisitvā bhagavantaŋ abhivādetvā ekamantaŋ aṭṭhāsi.

Tena kho pana samayena indasālaguhā visamā santī samā samapādi, sambādhā santī urundā samapādi, andhakāro guhāyaŋ antaradhāyi, āloko udapādi yathā taŋ devānaŋ devānubhāvena.

352. Atha kho bhagavā sakkaŋ devānamindaŋ etadavoca – ‘acchariyamidaŋ āyasmato kosiyassa, abbhutamidaŋ āyasmato kosiyassa tāva bahukiccassa bahukaraṇīyassa yadidaŋ idhāgamanan’ ti. ‘Cirapaṭikāhaŋ, bhante, bhagavantaŋ dassanāya upasankamitukāmo; api ca devānaŋ tāvatiŋsānaŋ kehici kehici kiccakaraṇīyehi byāvaṭo; evāhaŋ nāsakkhiŋ bhagavantaŋ dassanāya upasankamituŋ. Ekamidaŋ, bhante, samayaŋ bhagavā sāvatthiyaŋ viharati salaḷāgārake. Atha khvāhaŋ, bhante, sāvatthiŋ agamāsiŋ bhagavantaŋ dassanāya. Tena kho pana, bhante, samayena bhagavā aññatarena samādhinā nisinno hoti, bhūjati ca nāma vessavaṇassa mahārājassa paricārikā bhagavantaŋ paccupaṭṭhitā hoti, pañjalikā namassamānā tiṭṭhati. Atha khvāhaŋ, bhante, bhūjatiŋ etadavocaŋ “abhivādehi me tvaŋ, bhagini, bhagavantaŋ– ‘sakko, bhante, devānamindo sāmacco saparijano bhagavato pāde sirasā vandatī’ ti. Evaŋ vutte, bhante, sā bhūjati maŋ etadavoca– “akālo kho, mārisa, bhagavantaŋ dassanāya; paṭisallīno bhagavā” ti. “Tena hī, bhagini, yadā bhagavā tamhā samādhimhā vuṭṭhito hoti, atha mama vacanena bhagavantaŋ abhivādehi– ‘sakko, bhante, devānamindo (p. 2.216) sāmacco saparijano bhagavato pāde sirasā vandatī’ ti. Kacci me sā, bhante, bhaginī bhagavantaŋ abhivādesi? Sarati bhagavā tassā bhaginiyā vacanan’ ti? ‘Abhivādesi maŋ sā, devānaminda, bhaginī, sarāmahaŋ tassā bhaginiyā vacanaŋ. Api cāhaŋ āyasmato nemisaddena  tamhā samādhimhā vuṭṭhito’ ti. ‘Ye te, bhante, devā amhehi paṭhamataraŋ tāvatiŋsakāyaŋ upapannā, tesaŋ me sammukhā sutaŋ sammukhā paṭiggahitaŋ– “yadā tathāgatā loke uppajjanti arahanto sammāsambuddhā, dibbā kāyā paripūrenti, hāyanti asurakāyā” ti. Taŋ me idaŋ, bhante, sakkhidiṭṭhaŋ yato tathāgato loke uppanno arahaŋ sammāsambuddho, dibbā kāyā paripūrenti, hāyanti asurakāyāti.

Gopakavatthu

353. ‘Idheva, bhante, kapilavatthusmiŋ gopikā nāma sakyadhītā ahosi buddhe pasannā dhamme pasannā sanghe pasannā sīlesu paripūrakārinī. Sā itthittaŋ virājetvā purisattaŋ bhāvetvā kāyassa bhedā paraŋ maraṇā sugatiŋ saggaŋ lokaŋ upapannā. Devānaŋ tāvatiŋsānaŋ sahabyataŋ amhākaŋ puttattaŋ ajjhupagatā. Tatrapi naŋ evaŋ jānanti– “gopako devaputto, gopako devaputto” ti. Aññepi, bhante, tayo bhikkhū bhagavati brahmacariyaŋ caritvā hīnaŋ gandhabbakāyaŋ upapannā. Te pañcahi kāmaguṇehi samappitā samangībhūtā paricārayamānā amhākaŋ upaṭṭhānaŋ āgacchanti amhākaŋ pāricariyaŋ. Te amhākaŋ upaṭṭhānaŋ āgate amhākaŋ pāricariyaŋ gopako devaputto paṭicodesi “kutomukhā nāma tumhe mārisā, tassa bhagavato dhammaŋ assuttha – ahañhi nāma itthikā samānā buddhe pasannā dhamme pasannā sanghe pasannā sīlesu paripūrakārinī itthittaŋ virājetvā purisattaŋ bhāvetvā kāyassa bhedā paraŋ maraṇā sugatiŋ saggaŋ lokaŋ upapannā, devānaŋ tāvatiŋsānaŋ sahabyataŋ sakkassa devānamindassa puttattaŋ ajjhupagatā. Idhāpi maŋ evaŋ jānanti ‘gopako devaputto gopako devaputto” ti. Tumhe pana, mārisā, bhagavati brahmacariyaŋ caritvā hīnaŋ gandhabbakāyaŋ upapannā. Duddiṭṭharūpaŋ vata, bho, addasāma, ye mayaŋ addasāma (p. 2.217) sahadhammike hīnaŋ gandhabbakāyaŋ upapanne” ti. Tesaŋ, bhante, gopakena devaputtena paṭicoditānaŋ dve devā diṭṭheva dhamme satiŋ paṭilabhiŋsu kāyaŋ brahmapurohitaŋ, eko pana devo kāme ajjhāvasi.

354.’”Upāsikā cakkhumato ahosiŋ,


Nāmampi mayhaŋ ahu “gopikā” ti.


Buddhe ca dhamme ca abhippasannā,


Sanghañcupaṭṭhāsiŋ pasannacittā.


‘“Tasseva buddhassa sudhammatāya,


Sakkassa puttomhi mahānubhāvo.


Mahājutīko tidivūpapanno,


Jānanti maŋ idhāpi “gopako” ti.


‘“Athaddasaŋ bhikkhavo diṭṭhapubbe,


Gandhabbakāyūpagate vasīne.


Imehi te gotamasāvakāse,


Ye ca mayaŋ pubbe manussabhūtā.


‘“Annena pānena upaṭṭhahimhā,


Pādūpasangayha sake nivesane.


Kutomukhā nāma ime bhavanto,


Buddhassa dhammāni paṭiggahesuŋ .


‘“Paccattaŋ veditabbo hi dhammo,


Sudesito cakkhumatānubuddho.


Ahañhi tumheva upāsamāno,


Sutvāna ariyāna subhāsitāni.


‘“Sakkassa puttomhi mahānubhāvo,


Mahājutīko tidivūpapanno.


Tumhe pana seṭṭhamupāsamānā,


Anuttaraŋ brahmacariyaŋ caritvā.


‘“Hīnaŋ (p. 2.218) kāyaŋ upapannā bhavanto,


Anānulomā bhavatūpapatti.


Duddiṭṭharūpaŋ vata addasāma,


Sahadhammike hīnakāyūpapanne.


‘“Gandhabbakāyūpagatā bhavanto,


Devānamāgacchatha pāricariyaŋ.


Agāre vasato mayhaŋ,


Imaŋ passa visesataŋ.


‘“Itthī hutvā svajja pumomhi devo,


Dibbehi kāmehi samangibhūto”.


Te coditā gotamasāvakena,


Saŋvegamāpādu samecca gopakaŋ.


‘“Handa viyāyāma byāyāma,


Mā no mayaŋ parapessā ahumhā”.


Tesaŋ duve vīriyamārabhiŋsu,


Anussaraŋ gotamasāsanāni.


‘Idheva cittāni virājayitvā,


Kāmesu ādīnavamaddasaŋsu.


Te kāmasaŋyojanabandhanāni,


Pāpimayogāni duraccayāni.


‘Nāgova sannāni guṇāni chetvā,


Deve tāvatiŋse atikkamiŋsu.


Sa-indā devā sapajāpatikā,


Sabbe sudhammāya sabhāyupaviṭṭhā.


‘Tesaŋ nisinnānaŋ abhikkamiŋsu,


Vīrā virāgā virajaŋ karontā.


Te disvā saŋvegamakāsi vāsavo,


Devābhibhū devagaṇassa majjhe.


‘“Imehi (p. 2.219) te hīnakāyūpapannā,


Deve tāvatiŋse abhikkamanti”.


Saŋvegajātassa vaco nisamma,


So gopako vāsavamajjhabhāsi.


‘“Buddho janindatthi manussaloke,


Kāmābhibhū sakyamunīti ñāyati.


Tasseva te puttā satiyā vihīnā,


Coditā mayā te satimajjhalatthuŋ.


‘“ tiṇṇaŋ tesaŋ āvasinettha eko,


Gandhabbakāyūpagato vasīno.


Dve ca sambodhipathānusārino,


Devepi hīḷenti samāhitattā.


‘“Etādisī dhammappakāsanettha,


Na tattha kinkankhati koci sāvako.


Nitiṇṇa-oghaŋ vicikicchachinnaŋ,


Buddhaŋ namassāma jinaŋ janindaŋ”.


‘Yaŋ te dhammaŋ idhaññāya,


Visesaŋ ajjhagaŋsu te.


Kāyaŋ brahmapurohitaŋ,


Duve tesaŋ visesagū.


‘Tassa dhammassa pattiyā,


Āgatamhāsi mārisa.


Katāvakāsā bhagavatā,


Pañhaŋ pucchemu mārisā’ ti.

355. Atha kho bhagavato etadahosi– ‘dīgharattaŋ visuddho kho ayaŋ yakkho, yaŋ kiñci maŋ pañhaŋ pucchissati, sabbaŋ taŋ atthasañhitaŋyeva pucchissati, no anatthasañhitaŋ. Yañcassāhaŋ puṭṭho byākarissāmi, taŋ khippameva ājānissatī’ ti.

356. Atha (p. 2.220) kho bhagavā sakkaŋ devānamindaŋ gāthāya ajjhabhāsi–


‘Puccha vāsava maŋ pañhaŋ, yaŋ kiñci manasicchasi;


Tassa tasseva pañhassa, ahaŋ antaŋ karomi te’ ti.

Paṭhamabhāṇavāro niṭṭhito.

357. Katāvakāso sakko devānamindo bhagavatā imaŋ bhagavantaŋ paṭhamaŋ pañhaŋ apucchi–

‘Kiŋ saŋyojanā nu kho, mārisa, devā manussā asurā nāgā gandhabbā ye caññe santi puthukāyā, te– “averā adaṇḍā asapattā abyāpajjā viharemu averino” ti iti ca nesaŋ hoti, atha ca pana saverā sadaṇḍā sasapattā sabyāpajjā viharanti saverino’ ti? Itthaŋ sakko devānamindo bhagavantaŋ pañhaŋ apucchi. Tassa bhagavā pañhaŋ puṭṭho byākāsi–

‘Issāmacchariyasaŋyojanā kho, devānaminda, devā manussā asurā nāgā gandhabbā ye caññe santi puthukāyā, te– “averā adaṇḍā asapattā abyāpajjā viharemu averino” ti iti ca nesaŋ hoti, atha ca pana saverā sadaṇḍā sasapattā sabyāpajjā viharanti saverino’ ti. Itthaŋ bhagavā sakkassa devānamindassa pañhaŋ puṭṭho byākāsi. Attamano sakko devānamindo bhagavato bhāsitaŋ abhinandi anumodi– ‘evametaŋ, bhagavā, evametaŋ, sugata. Tiṇṇā mettha kankhā vigatā kathankathā bhagavato pañhaveyyākaraṇaŋ sutvā’ ti.

358. Itiha sakko devānamindo bhagavato bhāsitaŋ abhinanditvā anumoditvā bhagavantaŋ uttariŋ pañhaŋ apucchi–

‘Issāmacchariyaŋ pana, mārisa, kiŋnidānaŋ kiŋsamudayaŋ kiŋjātikaŋ kiŋpabhavaŋ; kismiŋ sati issāmacchariyaŋ hoti; kismiŋ asati issāmacchariyaŋ na hotī’ ti? ‘Issāmacchariyaŋ kho, devānaminda, piyāppiyanidānaŋ piyāppiyasamudayaŋ piyāppiyajātikaŋ piyāppiyapabhavaŋ; piyāppiye sati issāmacchariyaŋ hoti, piyāppiye asati issāmacchariyaŋ na hotī’ ti.

‘Piyāppiyaŋ (p. 2.221) kho pana, mārisa, kiŋnidānaŋ kiŋsamudayaŋ kiŋjātikaŋ kiŋpabhavaŋ; kismiŋ sati piyāppiyaŋ hoti; kismiŋ asati piyāppiyaŋ na hotī’ ti? ‘Piyāppiyaŋ kho, devānaminda, chandanidānaŋ chandasamudayaŋ chandajātikaŋ chandapabhavaŋ; chande sati piyāppiyaŋ hoti; chande asati piyāppiyaŋ na hotī’ ti.

‘Chando kho pana, mārisa, kiŋnidāno kiŋsamudayo kiŋjātiko kiŋpabhavo; kismiŋ sati chando hoti; kismiŋ asati chando na hotī’ ti? ‘Chando kho, devānaminda, vitakkanidāno vitakkasamudayo vitakkajātiko vitakkapabhavo; vitakke sati chando hoti; vitakke asati chando na hotī’ ti.

‘Vitakko kho pana, mārisa, kiŋnidāno kiŋsamudayo kiŋjātiko kiŋpabhavo; kismiŋ sati vitakko hoti; kismiŋ asati vitakko na hotī’ ti? ‘Vitakko kho, devānaminda, papañcasaññāsankhānidāno papañcasaññāsankhāsamudayo papañcasaññāsankhājātiko papañcasaññāsankhāpabhavo; papañcasaññāsankhāya sati vitakko hoti; papañcasaññāsankhāya asati vitakko na hotī’ ti.

‘Kathaŋ paṭipanno pana, mārisa, bhikkhu papañcasaññāsankhānirodhasāruppagāminiŋ paṭipadaŋ paṭipanno hotī’ ti?

Vedanākammaṭṭhānaŋ

359. ‘Somanassaŋpāhaŋ, devānaminda, duvidhena vadāmi– sevitabbampi, asevitabbampi. Domanassaŋpāhaŋ, devānaminda, duvidhena vadāmi– sevitabbampi, asevitabbampi. Upekkhaŋpāhaŋ, devānaminda, duvidhena vadāmi– sevitabbampi, asevitabbampi.

360. ‘Somanassaŋpāhaŋ, devānaminda, duvidhena vadāmi sevitabbampi, asevitabbampīti iti kho panetaŋ vuttaŋ, kiñcetaŋ paṭicca vuttaŋ? Tattha yaŋ jaññā somanassaŋ “imaŋ kho me somanassaŋ sevato akusalā dhammā abhivaḍḍhanti, kusalā dhammā parihāyantī” ti, evarūpaŋ somanassaŋ na sevitabbaŋ. Tattha yaŋ jaññā somanassaŋ “imaŋ kho me somanassaŋ sevato (p. 2.222) akusalā dhammā parihāyanti, kusalā dhammā abhivaḍḍhantī” ti, evarūpaŋ somanassaŋ sevitabbaŋ. Tattha yaŋ ce savitakkaŋ savicāraŋ, yaŋ ce avitakkaŋ avicāraŋ, ye avitakke avicāre, te paṇītatare. Somanassaŋpāhaŋ, devānaminda, duvidhena vadāmi sevitabbampi, asevitabbampīti. Iti yaŋ taŋ vuttaŋ, idametaŋ paṭicca vuttaŋ.

361. ‘Domanassaŋpāhaŋ, devānaminda, duvidhena vadāmi sevitabbampi asevitabbampīti. Iti kho panetaŋ vuttaŋ, kiñcetaŋ paṭicca vuttaŋ? Tattha yaŋ jaññā domanassaŋ “imaŋ kho me domanassaŋ sevato akusalā dhammā abhivaḍḍhanti, kusalā dhammā parihāyantī” ti, evarūpaŋ domanassaŋ na sevitabbaŋ. Tattha yaŋ jaññā domanassaŋ “imaŋ kho me domanassaŋ sevato akusalā dhammā parihāyanti, kusalā dhammā abhivaḍḍhantī” ti, evarūpaŋ domanassaŋ sevitabbaŋ. Tattha yaŋ ce savitakkaŋ savicāraŋ, yaŋ ce avitakkaŋ avicāraŋ, ye avitakke avicāre, te paṇītatare. Domanassaŋpāhaŋ, devānaminda, duvidhena vadāmi sevitabbampi, asevitabbampī” ti iti yaŋ taŋ vuttaŋ, idametaŋ paṭicca vuttaŋ.

362. ‘Upekkhaŋpāhaŋ, devānaminda, duvidhena vadāmi sevitabbampi, asevitabbampīti iti kho panetaŋ vuttaŋ, kiñcetaŋ paṭicca vuttaŋ? Tattha yaŋ jaññā upekkhaŋ “imaŋ kho me upekkhaŋ sevato akusalā dhammā abhivaḍḍhanti, kusalā dhammā parihāyantī” ti, evarūpā upekkhā na sevitabbā. Tattha yaŋ jaññā upekkhaŋ “imaŋ kho me upekkhaŋ sevato akusalā dhammā parihāyanti, kusalā dhammā abhivaḍḍhantī” ti, evarūpā upekkhā sevitabbā. Tattha yaŋ ce savitakkaŋ savicāraŋ, yaŋ ce avitakkaŋ avicāraŋ, ye avitakke avicāre, te paṇītatare. Upekkhaŋpāhaŋ, devānaminda, duvidhena vadāmi sevitabbampi, asevitabbampīti iti yaŋ taŋ vuttaŋ, idametaŋ paṭicca vuttaŋ.

363. ‘Evaŋ paṭipanno kho, devānaminda, bhikkhu papañcasaññāsankhānirodhasāruppagāminiŋ paṭipadaŋ paṭipanno hotī’ ti. Itthaŋ bhagavā sakkassa devānamindassa pañhaŋ puṭṭho byākāsi. Attamano sakko devānamindo bhagavato bhāsitaŋ (p. 2.223) abhinandi anumodi– ‘evametaŋ, bhagavā, evametaŋ, sugata, tiṇṇā mettha kankhā vigatā kathankathā bhagavato pañhaveyyākaraṇaŋ sutvā’ ti.

Pātimokkhasaŋvaro

364. Itiha sakko devānamindo bhagavato bhāsitaŋ abhinanditvā anumoditvā bhagavantaŋ uttariŋ pañhaŋ apucchi–

‘Kathaŋ paṭipanno pana, mārisa, bhikkhu pātimokkhasaŋvarāya paṭipanno hotī’ ti? ‘Kāyasamācāraŋpāhaŋ, devānaminda, duvidhena vadāmi– sevitabbampi, asevitabbampi. Vacīsamācāraŋpāhaŋ, devānaminda, duvidhena vadāmi– sevitabbampi, asevitabbampi. Pariyesanaŋpāhaŋ, devānaminda, duvidhena vadāmi– sevitabbampi, asevitabbam’pi.

‘Kāyasamācāraŋpāhaŋ devānaminda, duvidhena vadāmi sevitabbampi asevitabbampīti iti kho panetaŋ vuttaŋ, kiñcetaŋ paṭicca vuttaŋ? Tattha yaŋ jaññā kāyasamācāraŋ “imaŋ kho me kāyasamācāraŋ sevato akusalā dhammā abhivaḍḍhanti, kusalā dhammā parihāyantī” ti, evarūpo kāyasamācāro na sevitabbo. Tattha yaŋ jaññā kāyasamācāraŋ “imaŋ kho me kāyasamācāraŋ sevato akusalā dhammā parihāyanti, kusalā dhammā abhivaḍḍhantī” ti, evarūpo kāyasamācāro sevitabbo. Kāyasamācāraŋpāhaŋ, devānaminda, duvidhena vadāmi– sevitabbampi, asevitabbampīti iti yaŋ taŋ vuttaŋ, idametaŋ paṭicca vuttaŋ.

‘Vacīsamācāraŋpāhaŋ devānaminda, duvidhena vadāmi– sevitabbampi, asevitabbampī” ti. Iti kho panetaŋ vuttaŋ, kiñcetaŋ paṭicca vuttaŋ? Tattha yaŋ jaññā vacīsamācāraŋ “imaŋ kho me vacīsamācāraŋ sevato akusalā dhammā abhivaḍḍhanti, kusalā dhammā parihāyantī” ti, evarūpo vacīsamācāro na sevitabbo. Tattha yaŋ jaññā vacīsamācāraŋ “imaŋ kho me vacīsamācāraŋ sevato akusalā dhammā parihāyanti, kusalā dhammā abhivaḍḍhantī” ti, evarūpo vacīsamācāro sevitabbo. Vacīsamācāraŋpāhaŋ, devānaminda, duvidhena vadāmi– sevitabbampi, asevitabbampīti iti yaŋ taŋ vuttaŋ, idametaŋ paṭicca vuttaŋ.

‘Pariyesanaŋpāhaŋ (p. 2.224) devānaminda, duvidhena vadāmi– sevitabbampi, asevitabbampīti iti kho panetaŋ vuttaŋ, kiñcetaŋ paṭicca vuttaŋ? Tattha yaŋ jaññā pariyesanaŋ “imaŋ kho me pariyesanaŋ sevato akusalā dhammā abhivaḍḍhanti, kusalā dhammā parihāyantī” ti, evarūpā pariyesanā na sevitabbā. Tattha yaŋ jaññā pariyesanaŋ “imaŋ kho me pariyesanaŋ sevato akusalā dhammā parihāyanti, kusalā dhammā abhivaḍḍhantī” ti, evarūpā pariyesanā sevitabbā. Pariyesanaŋpāhaŋ, devānaminda, duvidhena vadāmi– sevitabbampi, asevitabbampīti iti yaŋ taŋ vuttaŋ, idametaŋ paṭicca vuttaŋ.

‘Evaŋ paṭipanno kho, devānaminda, bhikkhu pātimokkhasaŋvarāya paṭipanno hotī’ ti. Itthaŋ bhagavā sakkassa devānamindassa pañhaŋ puṭṭho byākāsi. Attamano sakko devānamindo bhagavato bhāsitaŋ abhinandi anumodi– ‘evametaŋ, bhagavā, evametaŋ, sugata. Tiṇṇā mettha kankhā vigatā kathankathā bhagavato pañhaveyyākaraṇaŋ sutvā’ ti.

Indriyasaŋvaro

365. Itiha sakko devānamindo bhagavato bhāsitaŋ abhinanditvā anumoditvā bhagavantaŋ uttariŋ pañhaŋ apucchi–

‘Kathaŋ paṭipanno pana, mārisa, bhikkhu indriyasaŋvarāya paṭipanno hotī’ ti? ‘Cakkhuviññeyyaŋ rūpaŋpāhaŋ, devānaminda, duvidhena vadāmi– sevitabbampi, asevitabbampi. Sotaviññeyyaŋ saddaŋpāhaŋ, devānaminda, duvidhena vadāmi– sevitabbampi, asevitabbampi. Ghānaviññeyyaŋ gandhaŋpāhaŋ, devānaminda, duvidhena vadāmi– sevitabbampi, asevitabbampi. Jivhāviññeyyaŋ rasaŋpāhaŋ, devānaminda, duvidhena vadāmi– sevitabbampi, asevitabbampi. Kāyaviññeyyaŋ phoṭṭhabbaŋpāhaŋ, devānaminda, duvidhena vadāmi– sevitabbampi, asevitabbampi. Manoviññeyyaŋ dhammaŋpāhaŋ, devānaminda, duvidhena vadāmi– sevitabbampi, asevitabbampī’ ti.

Evaŋ vutte, sakko devānamindo bhagavantaŋ etadavoca–

‘Imassa kho ahaŋ, bhante, bhagavatā sankhittena bhāsitassa evaŋ vitthārena atthaŋ ājānāmi. Yathārūpaŋ, bhante, cakkhuviññeyyaŋ rūpaŋ sevato akusalā dhammā abhivaḍḍhanti, kusalā dhammā parihāyanti, evarūpaŋ cakkhuviññeyyaŋ rūpaŋ (p. 2.225) na sevitabbaŋ Yathārūpañca kho, bhante, cakkhuviññeyyaŋ rūpaŋ sevato akusalā dhammā parihāyanti, kusalā dhammā abhivaḍḍhanti, evarūpaŋ cakkhuviññeyyaŋ rūpaŋ sevitabbaŋ. Yathārūpañca kho, bhante, sotaviññeyyaŋ saddaŋ sevato …pe… ghānaviññeyyaŋ gandhaŋ sevato… jivhāviññeyyaŋ rasaŋ sevato… kāyaviññeyyaŋ phoṭṭhabbaŋ sevato… manoviññeyyaŋ dhammaŋ sevato akusalā dhammā abhivaḍḍhanti, kusalā dhammā parihāyanti, evarūpo manoviññeyyo dhammo na sevitabbo. Yathārūpañca kho, bhante, manoviññeyyaŋ dhammaŋ sevato akusalā dhammā parihāyanti, kusalā dhammā abhivaḍḍhanti, evarūpo manoviññeyyo dhammo sevitabbo.

‘Imassa kho me, bhante, bhagavatā sankhittena bhāsitassa evaŋ vitthārena atthaŋ ājānato tiṇṇā mettha kankhā vigatā kathankathā bhagavato pañhaveyyākaraṇaŋ sutvā’ ti.

366. Itiha sakko devānamindo bhagavato bhāsitaŋ abhinanditvā anumoditvā bhagavantaŋ uttariŋ pañhaŋ apucchi–

‘Sabbeva nu kho, mārisa, samaṇabrāhmaṇā ekantavādā ekantasīlā ekantachandā ekanta-ajjhosānā’ ti? ‘Na kho, devānaminda, sabbe samaṇabrāhmaṇā ekantavādā ekantasīlā ekantachandā ekanta-ajjhosānā’ ti.

‘Kasmā pana, mārisa, na sabbe samaṇabrāhmaṇā ekantavādā ekantasīlā ekantachandā ekanta-ajjhosānā’ ti? ‘Anekadhātu nānādhātu kho, devānaminda, loko. Tasmiŋ anekadhātunānādhātusmiŋ loke yaŋ yadeva sattā dhātuŋ abhinivisanti, taŋ tadeva thāmasā parāmāsā abhinivissa voharanti– “idameva saccaŋ moghamaññan” ti. Tasmā na sabbe samaṇabrāhmaṇā ekantavādā ekantasīlā ekantachandā ekanta-ajjhosānā’ ti.

‘Sabbeva nu kho, mārisa, samaṇabrāhmaṇā accantaniṭṭhā

Accantayogakkhemī accantabrahmacārī accantapariyosānā’ ti? ‘Na kho, devānaminda, sabbe samaṇabrāhmaṇā accantaniṭṭhā accantayogakkhemī accantabrahmacārī accantapariyosānā’ ti.

‘Kasmā (p. 2.226) pana, mārisa, na sabbe samaṇabrāhmaṇā accantaniṭṭhā accantayogakkhemī accantabrahmacārī accantapariyosānā’ ti? ‘Ye kho, devānaminda, bhikkhū taṇhāsankhayavimuttā te accantaniṭṭhā accantayogakkhemī accantabrahmacārī accantapariyosānā. Tasmā na sabbe samaṇabrāhmaṇā accantaniṭṭhā accantayogakkhemī accantabrahmacārī accantapariyosānā’ ti.

Itthaŋ bhagavā sakkassa devānamindassa pañhaŋ puṭṭho byākāsi. Attamano sakko devānamindo bhagavato bhāsitaŋ abhinandi anumodi– ‘evametaŋ, bhagavā, evametaŋ, sugata. Tiṇṇā mettha kankhā vigatā kathankathā bhagavato pañhaveyyākaraṇaŋ sutvā’ ti.

367. Itiha sakko devānamindo bhagavato bhāsitaŋ abhinanditvā anumoditvā bhagavantaŋ etadavoca–

‘Ejā, bhante, rogo, ejā gaṇḍo, ejā sallaŋ, ejā imaŋ purisaŋ parikaḍḍhati tassa tasseva bhavassa abhinibbattiyā. Tasmā ayaŋ puriso uccāvacamāpajjati Yesāhaŋ, bhante, pañhānaŋ ito bahiddhā aññesu samaṇabrāhmaṇesu okāsakammampi nālatthaŋ, te me bhagavatā byākatā. Dīgharattānusayitañca pana me vicikicchākathankathāsallaŋ, tañca bhagavatā abbuḷhan’ ti.

‘Abhijānāsi no tvaŋ, devānaminda, ime pañhe aññe samaṇabrāhmaṇe pucchitā’ ti? ‘Abhijānāmahaŋ, bhante, ime pañhe aññe samaṇabrāhmaṇe pucchitā’ ti. ‘Yathā kathaŋ pana te, devānaminda, byākaŋsu? Sace te agaru bhāsassū’ ti. ‘Na kho me, bhante, garu yatthassa bhagavā nisinno bhagavantarūpo vā’ ti. ‘Tena hi, devānaminda, bhāsassū’ ti. ‘Yesvāhaŋ, bhante maññāmi samaṇabrāhmaṇā āraññikā pantasenāsanāti, tyāhaŋ upasankamitvā ime pañhe pucchāmi, te mayā puṭṭhā na sampāyanti, asampāyantā mamaŋyeva paṭipucchanti– “ko nāmo āyasmā” ti? Tesāhaŋ puṭṭho byākaromi – “ahaŋ kho, mārisa, sakko devānamindo” ti. Te mamaŋyeva uttari paṭipucchanti– “kiŋ panāyasmā, devānaminda, kammaŋ katvā imaŋ ṭhānaŋ patto” ti? Tesāhaŋ yathāsutaŋ yathāpariyattaŋ dhammaŋ desemi. Te tāvatakeneva attamanā (p. 2.227) honti– “sakko ca no devānamindo diṭṭho, yañca no apucchimhā, tañca no byākāsī” ti. Te aññadatthu mamaŋyeva sāvakā sampajjanti, na cāhaŋ tesaŋ. Ahaŋ kho pana, bhante, bhagavato sāvako sotāpanno avinipātadhammo niyato sambodhiparāyaṇo’ ti

Somanassapaṭilābhakathā

368. ‘Abhijānāsi no tvaŋ, devānaminda, ito pubbe evarūpaŋ vedapaṭilābhaŋ somanassapaṭilābhan’ ti? ‘Abhijānāmahaŋ bhante, ito pubbe evarūpaŋ vedapaṭilābhaŋ somanassapaṭilābhan’ ti. ‘Yathā kathaŋ pana tvaŋ, devānaminda, abhijānāsi ito pubbe evarūpaŋ vedapaṭilābhaŋ somanassapaṭilābhan’ ti?

‘Bhūtapubbaŋ, bhante, devāsurasangāmo samupabyūḷho ahosi. Tasmiŋ kho pana, bhante, sangāme devā jiniŋsu, asurā parājayiŋsu . Tassa mayhaŋ, bhante, taŋ sangāmaŋ abhivijinitvā vijitasangāmassa etadahosi– “yā ceva dāni dibbā ojā yā ca asurā ojā, ubhayametaŋ devā paribhuñjissantī” ti. So kho pana me, bhante, vedapaṭilābho somanassapaṭilābho sadaṇḍāvacaro sasatthāvacaro na nibbidāya na virāgāya na nirodhāya na upasamāya na abhiññāya na sambodhāya na nibbānāya saŋvattati. Yo kho pana me ayaŋ, bhante, bhagavato dhammaŋ sutvā vedapaṭilābho somanassapaṭilābho, so adaṇḍāvacaro asatthāvacaro ekantanibbidāya virāgāya nirodhāya upasamāya abhiññāya sambodhāya nibbānāya saŋvattatī’ ti.

369. ‘Kiŋ pana tvaŋ, devānaminda, atthavasaŋ sampassamāno evarūpaŋ vedapaṭilābhaŋ somanassapaṭilābhaŋ pavedesī’ ti? ‘Cha kho ahaŋ, bhante, atthavase sampassamāno evarūpaŋ vedapaṭilābhaŋ somanassapaṭilābhaŋ pavedemi.


‘Idheva tiṭṭhamānassa, devabhūtassa me sato;


Punarāyu ca me laddho, evaŋ jānāhi mārisa.

‘Imaŋ (p. 2.228) kho ahaŋ, bhante, paṭhamaŋ atthavasaŋ sampassamāno evarūpaŋ vedapaṭilābhaŋ somanassapaṭilābhaŋ pavedemi.


‘Cutāhaŋ diviyā kāyā, āyuŋ hitvā amānusaŋ;


Amūḷho gabbhamessāmi, yattha me ramatī mano.

‘Imaŋ kho ahaŋ, bhante, dutiyaŋ atthavasaŋ sampassamāno evarūpaŋ vedapaṭilābhaŋ somanassapaṭilābhaŋ pavedemi.


‘Svāhaŋ amūḷhapaññassa, viharaŋ sāsane rato;


Ñāyena viharissāmi, sampajāno paṭissato.

‘Imaŋ kho ahaŋ, bhante, tatiyaŋ atthavasaŋ sampassamāno evarūpaŋ vedapaṭilābhaŋ somanassapaṭilābhaŋ pavedemi.


‘Ñāyena me carato ca, sambodhi ce bhavissati;


Aññātā viharissāmi, sveva anto bhavissati.

‘Imaŋ kho ahaŋ, bhante, catutthaŋ atthavasaŋ sampassamāno evarūpaŋ vedapaṭilābhaŋ somanassapaṭilābhaŋ pavedemi.


‘Cutāhaŋ mānusā kāyā, āyuŋ hitvāna mānusaŋ;


Puna devo bhavissāmi, devalokamhi uttamo.

‘Imaŋ kho ahaŋ, bhante, pañcamaŋ atthavasaŋ sampassamāno evarūpaŋ vedapaṭilābhaŋ somanassapaṭilābhaŋ pavedemi.


‘Te paṇītatarā devā, akaniṭṭhā yasassino;


Antime vattamānamhi, so nivāso bhavissati.

‘Imaŋ kho ahaŋ, bhante, chaṭṭhaŋ atthavasaŋ sampassamāno evarūpaŋ vedapaṭilābhaŋ somanassapaṭilābhaŋ pavedemi.

‘Ime kho ahaŋ, bhante, cha atthavase sampassamāno evarūpaŋ vedapaṭilābhaŋ somanassapaṭilābhaŋ pavedemi.

370.’Apariyositasankappo (p. 2.229) vicikiccho kathankathī.


Vicariŋ dīghamaddhānaŋ, anvesanto tathāgataŋ.


‘Yassu maññāmi samaṇe, pavivittavihārino;


Sambuddhā iti maññāno, gacchāmi te upāsituŋ.


‘“Kathaŋ ārādhanā hoti, kathaŋ hoti virādhanā”;


Iti puṭṭhā na sampāyanti, magge paṭipadāsu ca.


‘Tyassu yadā maŋ jānanti, sakko devānamāgato;


Tyassu mameva pucchanti, “kiŋ katvā pāpuṇī idaŋ”.


‘Tesaŋ yathāsutaŋ dhammaŋ, desayāmi jane sutaŋ;


Tena attamanā honti, “diṭṭho no vāsavoti ca”.


‘Yadā ca buddhamaddakkhiŋ, vicikicchāvitāraṇaŋ;


Somhi vītabhayo ajja, sambuddhaŋ payirupāsiya .


‘Taṇhāsallassa hantāraŋ, buddhaŋ appaṭipuggalaŋ;


Ahaŋ vande mahāvīraŋ, buddhamādiccabandhunaŋ.


‘Yaŋ karomasi brahmuno, samaŋ devehi mārisa;


Tadajja tuyhaŋ kassāma, handa sāmaŋ karoma te.


‘Tvameva asi sambuddho, tuvaŋ satthā anuttaro;


Sadevakasmiŋ lokasmiŋ, natthi te paṭipuggalo’ ti.

371. Atha kho sakko devānamindo pañcasikhaŋ gandhabbaputtaŋ āmantesi– ‘bahūpakāro kho mesi tvaŋ, tāta pañcasikha, yaŋ tvaŋ bhagavantaŋ paṭhamaŋ pasādesi. Tayā, tāta, paṭhamaŋ pasāditaŋ pacchā mayaŋ taŋ bhagavantaŋ dassanāya upasankamimhā arahantaŋ sammāsambuddhaŋ. Pettike vā ṭhāne ṭhapayissāmi (p. 2.230) gandhabbarājā bhavissasi, bhaddañca te sūriyavacchasaŋ dammi, sā hi te abhipatthitā’ ti.

Atha kho sakko devānamindo pāṇinā pathaviŋ parāmasitvā tikkhattuŋ udānaŋ udānesi– ‘Namo tassa bhagavato arahato sammāsambuddhassā’ ti.

Imasmiñca pana veyyākaraṇasmiŋ bhaññamāne sakkassa devānamindassa virajaŋ vītamalaŋ dhammacakkhuŋ udapādi– ‘yaŋ kiñci samudayadhammaŋ, sabbaŋ taŋ nirodhadhamman’ ti. Aññesañca asītiyā devatāsahassānaŋ iti ye sakkena devānamindena ajjhiṭṭhapañhā puṭṭhā te bhagavatā byākatā. Tasmā imassa veyyākaraṇassa sakkapañhātveva adhivacananti.

Sakkapañhasuttaŋ niṭṭhitaŋ aṭṭhamaŋ.

9. Mahāsatipaṭṭhānasuttaŋ
372. Evaŋ (p. 2.231) me sutaŋ – ekaŋ samayaŋ bhagavā kurūsu viharati kammāsadhammaŋ nāma kurūnaŋ nigamo. Tatra kho bhagavā bhikkhū āmantesi– ‘bhikkhavo’ ti. ‘Bhaddante’ ti te bhikkhū bhagavato paccassosuŋ. Bhagavā etadavoca–

Uddeso

373. ‘Ekāyano ayaŋ, bhikkhave, maggo sattānaŋ visuddhiyā, sokaparidevānaŋ samatikkamāya dukkhadomanassānaŋ atthangamāya ñāyassa adhigamāya nibbānassa sacchikiriyāya, yadidaŋ cattāro satipaṭṭhānā.

‘Katame cattāro? Idha, bhikkhave, bhikkhu kāye kāyānupassī viharati ātāpī sampajāno satimā vineyya loke abhijjhādomanassaŋ, vedanāsu vedanānupassī viharati ātāpī sampajāno satimā, vineyya loke abhijjhādomanassaŋ, citte cittānupassī viharati ātāpī sampajāno satimā vineyya loke abhijjhādomanassaŋ, dhammesu dhammānupassī viharati ātāpī sampajāno satimā vineyya loke abhijjhādomanassaŋ.

Uddeso niṭṭhito.

Kāyānupassanā ānāpānapabbaŋ

374. ‘Kathañca pana, bhikkhave, bhikkhu kāye kāyānupassī viharati? Idha, bhikkhave, bhikkhu araññagato vā rukkhamūlagato vā suññāgāragato vā nisīdati pallankaŋ ābhujitvā ujuŋ kāyaŋ paṇidhāya parimukhaŋ satiŋ upaṭṭhapetvā. So satova assasati, satova passasati. Dīghaŋ vā assasanto “dīghaŋ assasāmī” ti pajānāti, dīghaŋ vā passasanto “dīghaŋ passasāmī” ti pajānāti. Rassaŋ vā assasanto “rassaŋ assasāmī” ti pajānāti, rassaŋ vā passasanto “rassaŋ passasāmī” ti pajānāti. “Sabbakāyapaṭisaŋvedī assasissāmī” ti sikkhati (p. 2.232) “sabbakāyapaṭisaŋvedī passasissāmī” ti sikkhati. “Passambhayaŋ kāyasankhāraŋ assasissāmī” ti sikkhati, “passambhayaŋ kāyasankhāraŋ passasissāmī” ti sikkhati.

‘Seyyathāpi, bhikkhave, dakkho bhamakāro vā bhamakārantevāsī vā dīghaŋ vā añchanto “dīghaŋ añchāmī” ti pajānāti, rassaŋ vā añchanto “rassaŋ añchāmī” ti pajānāti evameva kho, bhikkhave, bhikkhu dīghaŋ vā assasanto “dīghaŋ assasāmī” ti pajānāti, dīghaŋ vā passasanto “dīghaŋ passasāmī” ti pajānāti, rassaŋ vā assasanto “rassaŋ assasāmī” ti pajānāti, rassaŋ vā passasanto “rassaŋ passasāmī” ti pajānāti. “Sabbakāyapaṭisaŋvedī assasissāmī” ti sikkhati, “sabbakāyapaṭisaŋvedī passasissāmī” ti sikkhati, “passambhayaŋ kāyasankhāraŋ assasissāmī” ti sikkhati, “passambhayaŋ kāyasankhāraŋ passasissāmī” ti sikkhati. Iti ajjhattaŋ vā kāye kāyānupassī viharati, bahiddhā vā kāye kāyānupassī viharati, ajjhattabahiddhā vā kāye kāyānupassī viharati. Samudayadhammānupassī vā kāyasmiŋ viharati, vayadhammānupassī vā kāyasmiŋ viharati, samudayavayadhammānupassī vā kāyasmiŋ viharati. “Atthi kāyo” ti vā panassa sati paccupaṭṭhitā hoti yāvadeva ñāṇamattāya paṭissatimattāya anissito ca viharati, na ca kiñci loke upādiyati. Evampi kho, bhikkhave, bhikkhu kāye kāyānupassī viharati.

Ānāpānapabbaŋ niṭṭhitaŋ.

Kāyānupassanā iriyāpathapabbaŋ

375. ‘Puna caparaŋ, bhikkhave, bhikkhu gacchanto vā “gacchāmī” ti pajānāti, ṭhito vā “ṭhitomhī” ti pajānāti, nisinno vā “nisinnomhī” ti pajānāti, sayāno vā “sayānomhī” ti pajānāti, yathā yathā vā panassa kāyo paṇihito hoti, tathā tathā naŋ pajānāti. Iti ajjhattaŋ vā kāye kāyānupassī viharati, bahiddhā vā kāye kāyānupassī (p. 2.233) viharati, ajjhattabahiddhā vā kāye kāyānupassī viharati. Samudayadhammānupassī vā kāyasmiŋ viharati, vayadhammānupassī vā kāyasmiŋ viharati, samudayavayadhammānupassī vā kāyasmiŋ viharati. “Atthi kāyo” ti vā panassa sati paccupaṭṭhitā hoti yāvadeva ñāṇamattāya paṭissatimattāya anissito ca viharati, na ca kiñci loke upādiyati. Evampi kho, bhikkhave, bhikkhu kāye kāyānupassī viharati.

Iriyāpathapabbaŋ niṭṭhitaŋ.

Kāyānupassanā sampajānapabbaŋ

376. ‘Puna caparaŋ, bhikkhave, bhikkhu abhikkante paṭikkante sampajānakārī hoti, ālokite vilokite sampajānakārī hoti, samiñjite pasārite sampajānakārī hoti, sanghāṭipattacīvaradhāraṇe sampajānakārī hoti, asite pīte khāyite sāyite sampajānakārī hoti, uccārapassāvakamme sampajānakārī hoti, gate ṭhite nisinne sutte jāgarite bhāsite tuṇhībhāve sampajānakārī hoti. Iti ajjhattaŋ vā …pe… evampi kho, bhikkhave, bhikkhu kāye kāyānupassī viharati.

Sampajānapabbaŋ niṭṭhitaŋ.

Kāyānupassanā paṭikūlamanasikārapabbaŋ

377. ‘Puna caparaŋ, bhikkhave, bhikkhu imameva kāyaŋ uddhaŋ pādatalā adho kesamatthakā tacapariyantaŋ pūraŋ nānappakārassa asucino paccavekkhati– “atthi imasmiŋ kāye kesā lomā nakhā dantā taco, maŋsaŋ nhāru aṭṭhi aṭṭhimiñjaŋ vakkaŋ, hadayaŋ yakanaŋ kilomakaŋ pihakaŋ papphāsaŋ, antaŋ antaguṇaŋ (p. 2.234) udariyaŋ karīsaŋ, pittaŋ semhaŋ pubbo lohitaŋ sedo medo, assu vasā kheḷo singhāṇikā lasikā muttan” ti.

‘Seyyathāpi, bhikkhave, ubhatomukhā putoḷi pūrā nānāvihitassa dhaññassa, seyyathidaŋ sālīnaŋ vīhīnaŋ muggānaŋ māsānaŋ tilānaŋ taṇḍulānaŋ. Tamenaŋ cakkhumā puriso muñcitvā paccavekkheyya – “ime sālī, ime vīhī ime muggā ime māsā ime tilā ime taṇḍulā” ti. Evameva kho, bhikkhave, bhikkhu imameva kāyaŋ uddhaŋ pādatalā adho kesamatthakā tacapariyantaŋ pūraŋ nānappakārassa asucino paccavekkhati– “atthi imasmiŋ kāye kesā lomā …pe… muttan” ti.

Iti ajjhattaŋ vā …pe… evampi kho, bhikkhave, bhikkhu kāye kāyānupassī viharati.

Paṭikūlamanasikārapabbaŋ niṭṭhitaŋ.

Kāyānupassanā dhātumanasikārapabbaŋ

378. ‘Puna caparaŋ, bhikkhave, bhikkhu imameva kāyaŋ yathāṭhitaŋ yathāpaṇihitaŋ dhātuso paccavekkhati– “atthi imasmiŋ kāye pathavīdhātu āpodhātu tejodhātu vāyodhātū” ti.

‘Seyyathāpi bhikkhave, dakkho goghātako vā goghātakantevāsī vā gāviŋ vadhitvā catumahāpathe bilaso vibhajitvā nisinno assa, evameva kho, bhikkhave, bhikkhu imameva kāyaŋ yathāṭhitaŋ yathāpaṇihitaŋ dhātuso paccavekkhati– “atthi imasmiŋ kāye pathavīdhātu āpodhātu tejodhātu vāyodhātū” ti.

‘Iti ajjhattaŋ vā kāye kāyānupassī viharati …pe… evampi kho, bhikkhave, bhikkhu kāye kāyānupassī viharati.

Dhātumanasikārapabbaŋ niṭṭhitaŋ.

Kāyānupassanā navasivathikapabbaŋ

379. ‘Puna (p. 2.235) caparaŋ, bhikkhave, bhikkhu seyyathāpi passeyya sarīraŋ sivathikāya chaḍḍitaŋ ekāhamataŋ vā dvīhamataŋ vā tīhamataŋ vā uddhumātakaŋ vinīlakaŋ vipubbakajātaŋ. So imameva kāyaŋ upasaŋharati– “ayampi kho kāyo evaŋdhammo evaŋbhāvī evaŋ-anatīto” ti.

‘Iti ajjhattaŋ vā …pe… evampi kho, bhikkhave, bhikkhu kāye kāyānupassī viharati.

‘Puna caparaŋ, bhikkhave, bhikkhu seyyathāpi passeyya sarīraŋ sivathikāya chaḍḍitaŋ kākehi vā khajjamānaŋ kulalehi vā khajjamānaŋ gijjhehi vā khajjamānaŋ kankehi vā khajjamānaŋ sunakhehi vā khajjamānaŋ byagghehi vā khajjamānaŋ dīpīhi vā khajjamānaŋ singālehi vā khajjamānaŋ vividhehi vā pāṇakajātehi khajjamānaŋ. So imameva kāyaŋ upasaŋharati– “ayampi kho kāyo evaŋdhammo evaŋbhāvī evaŋ-anatīto” ti.

‘Iti ajjhattaŋ vā …pe… evampi kho, bhikkhave, bhikkhu kāye kāyānupassī viharati.

‘Puna caparaŋ, bhikkhave, bhikkhu seyyathāpi passeyya sarīraŋ sivathikāya chaḍḍitaŋ aṭṭhikasankhalikaŋ samaŋsalohitaŋ nhārusambandhaŋ …pe… aṭṭhikasankhalikaŋ nimaŋsalohitamakkhitaŋ nhārusambandhaŋ …pe… aṭṭhikasankhalikaŋ apagatamaŋsalohitaŋ nhārusambandhaŋ …pe… aṭṭhikāni apagatasambandhāni disā vidisā vikkhittāni, aññena hatthaṭṭhikaŋ aññena pādaṭṭhikaŋ aññena gopphakaṭṭhikaŋ aññena janghaṭṭhikaŋ aññena ūruṭṭhikaŋ aññena kaṭiṭṭhikaŋ aññena phāsukaṭṭhikaŋ aññena piṭṭhiṭṭhikaŋ aññena khandhaṭṭhikaŋ aññena gīvaṭṭhikaŋ aññena hanukaṭṭhikaŋ aññena dantaṭṭhikaŋ aññena sīsakaṭāhaŋ. So imameva kāyaŋ upasaŋharati– “ayampi kho kāyo evaŋdhammo evaŋbhāvī evaŋ-anatīto” ti.

‘Iti ajjhattaŋ vā …pe… viharati.

‘Puna (p. 2.236) caparaŋ, bhikkhave, bhikkhu seyyathāpi passeyya sarīraŋ sivathikāya chaḍḍitaŋ aṭṭhikāni setāni sankhavaṇṇapaṭibhāgāni …pe… aṭṭhikāni puñjakitāni terovassikāni …pe… aṭṭhikāni pūtīni cuṇṇakajātāni. So imameva kāyaŋ upasaŋharati– “ayampi kho kāyo evaŋdhammo evaŋbhāvī evaŋ-anatīto” ti. Iti ajjhattaŋ vā kāye kāyānupassī viharati, bahiddhā vā kāye kāyānupassī viharati, ajjhattabahiddhā vā kāye kāyānupassī viharati. Samudayadhammānupassī vā kāyasmiŋ viharati, vayadhammānupassī vā kāyasmiŋ viharati, samudayavayadhammānupassī vā kāyasmiŋ viharati. “Atthi kāyo” ti vā panassa sati paccupaṭṭhitā hoti yāvadeva ñāṇamattāya paṭissatimattāya anissito ca viharati, na ca kiñci loke upādiyati. Evampi kho, bhikkhave, bhikkhu kāye kāyānupassī viharati.

Navasivathikapabbaŋ niṭṭhitaŋ.

Cuddasa kāyānupassanā niṭṭhitā.

Vedanānupassanā

380. ‘Kathañca pana, bhikkhave, bhikkhu vedanāsu vedanānupassī viharati? Idha, bhikkhave, bhikkhu sukhaŋ vā vedanaŋ vedayamāno “sukhaŋ vedanaŋ vedayāmī” ti pajānāti Dukkhaŋ vā vedanaŋ vedayamāno “dukkhaŋ vedanaŋ vedayāmī” ti pajānāti. Adukkhamasukhaŋ vā vedanaŋ vedayamāno “adukkhamasukhaŋ vedanaŋ vedayāmī” ti pajānāti. Sāmisaŋ vā sukhaŋ vedanaŋ vedayamāno “sāmisaŋ sukhaŋ vedanaŋ vedayāmī” ti pajānāti, nirāmisaŋ vā sukhaŋ vedanaŋ vedayamāno “nirāmisaŋ sukhaŋ vedanaŋ vedayāmī” ti pajānāti. Sāmisaŋ vā dukkhaŋ vedanaŋ vedayamāno “sāmisaŋ dukkhaŋ vedanaŋ vedayāmī” ti pajānāti, nirāmisaŋ vā dukkhaŋ vedanaŋ vedayamāno “nirāmisaŋ dukkhaŋ vedanaŋ vedayāmī” ti pajānāti. Sāmisaŋ vā adukkhamasukhaŋ vedanaŋ vedayamāno “sāmisaŋ adukkhamasukhaŋ vedanaŋ vedayāmī” ti pajānāti, nirāmisaŋ vā adukkhamasukhaŋ vedanaŋ vedayamāno “nirāmisaŋ adukkhamasukhaŋ vedanaŋ vedayāmī” ti pajānāti. Iti ajjhattaŋ vā vedanāsu vedanānupassī viharati, bahiddhā vā vedanāsu (p. 2.237) vedanānupassī viharati, ajjhattabahiddhā vā vedanāsu vedanānupassī viharati. Samudayadhammānupassī vā vedanāsu viharati, vayadhammānupassī vā vedanāsu viharati, samudayavayadhammānupassī vā vedanāsu viharati. “Atthi vedanā” ti vā panassa sati paccupaṭṭhitā hoti yāvadeva ñāṇamattāya paṭissatimattāya anissito ca viharati, na ca kiñci loke upādiyati. Evampi kho, bhikkhave, bhikkhu vedanāsu vedanānupassī viharati.

Vedanānupassanā niṭṭhitā.

Cittānupassanā

381. ‘Kathañca pana, bhikkhave, bhikkhu citte cittānupassī viharati? Idha, bhikkhave, bhikkhu sarāgaŋ vā cittaŋ “sarāgaŋ cittan” ti pajānāti, vītarāgaŋ vā cittaŋ “vītarāgaŋ cittan” ti pajānāti. Sadosaŋ vā cittaŋ “sadosaŋ cittan” ti pajānāti, vītadosaŋ vā cittaŋ “vītadosaŋ cittan” ti pajānāti. Samohaŋ vā cittaŋ “samohaŋ cittan” ti pajānāti, vītamohaŋ vā cittaŋ “vītamohaŋ cittan” ti pajānāti. Sankhittaŋ vā cittaŋ “sankhittaŋ cittan” ti pajānāti, vikkhittaŋ vā cittaŋ “vikkhittaŋ cittan” ti pajānāti. Mahaggataŋ vā cittaŋ “mahaggataŋ cittan” ti pajānāti, amahaggataŋ vā cittaŋ “amahaggataŋ cittan” ti pajānāti. Sa-uttaraŋ vā cittaŋ “sa-uttaraŋ cittan” ti pajānāti, anuttaraŋ vā cittaŋ “anuttaraŋ cittan” ti pajānāti. Samāhitaŋ vā cittaŋ “samāhitaŋ cittan” ti pajānāti, asamāhitaŋ vā cittaŋ “asamāhitaŋ cittan” ti pajānāti. Vimuttaŋ vā cittaŋ “vimuttaŋ cittan” ti pajānāti. Avimuttaŋ vā cittaŋ “avimuttaŋ cittan” ti pajānāti. Iti ajjhattaŋ vā citte cittānupassī viharati, bahiddhā vā citte cittānupassī viharati, ajjhattabahiddhā vā citte cittānupassī viharati. Samudayadhammānupassī vā cittasmiŋ viharati, vayadhammānupassī vā cittasmiŋ viharati, samudayavayadhammānupassī vā cittasmiŋ viharati, “atthi cittan” ti vā panassa sati paccupaṭṭhitā hoti yāvadeva ñāṇamattāya paṭissatimattāya anissito ca viharati, na ca kiñci loke upādiyati Evampi kho, bhikkhave, bhikkhu citte cittānupassī viharati.

Cittānupassanā niṭṭhitā.

Dhammānupassanā nīvaraṇapabbaŋ

382. ‘Kathañca (p. 2.238) pana, bhikkhave, bhikkhu dhammesu dhammānupassī viharati? Idha, bhikkhave, bhikkhu dhammesu dhammānupassī viharati pañcasu nīvaraṇesu. Kathañca pana, bhikkhave, bhikkhu dhammesu dhammānupassī viharati pañcasu nīvaraṇesu?

‘Idha, bhikkhave, bhikkhu santaŋ vā ajjhattaŋ kāmacchandaŋ “atthi me ajjhattaŋ kāmacchando” ti pajānāti, asantaŋ vā ajjhattaŋ kāmacchandaŋ “natthi me ajjhattaŋ kāmacchando” ti pajānāti, yathā ca anuppannassa kāmacchandassa uppādo hoti tañca pajānāti, yathā ca uppannassa kāmacchandassa pahānaŋ hoti tañca pajānāti, yathā ca pahīnassa kāmacchandassa āyatiŋ anuppādo hoti tañca pajānāti.

‘Santaŋ vā ajjhattaŋ byāpādaŋ “atthi me ajjhattaŋ byāpādo” ti pajānāti, asantaŋ vā ajjhattaŋ byāpādaŋ “natthi me ajjhattaŋ byāpādo” ti pajānāti, yathā ca anuppannassa byāpādassa uppādo hoti tañca pajānāti, yathā ca uppannassa byāpādassa pahānaŋ hoti tañca pajānāti, yathā ca pahīnassa byāpādassa āyatiŋ anuppādo hoti tañca pajānāti.

‘Santaŋ vā ajjhattaŋ thinamiddhaŋ “atthi me ajjhattaŋ thinamiddhan” ti pajānāti, asantaŋ vā ajjhattaŋ thinamiddhaŋ “natthi me ajjhattaŋ thinamiddhan” ti pajānāti, yathā ca anuppannassa thinamiddhassa uppādo hoti tañca pajānāti, yathā ca uppannassa thinamiddhassa pahānaŋ hoti tañca pajānāti, yathā ca pahīnassa thinamiddhassa āyatiŋ anuppādo hoti tañca pajānāti.

‘Santaŋ vā ajjhattaŋ uddhaccakukkuccaŋ “atthi me ajjhattaŋ uddhaccakukkuccan” ti pajānāti, asantaŋ vā ajjhattaŋ uddhaccakukkuccaŋ “natthi me ajjhattaŋ uddhaccakukkuccan” ti pajānāti, yathā ca anuppannassa uddhaccakukkuccassa uppādo hoti tañca pajānāti, yathā ca uppannassa uddhaccakukkuccassa pahānaŋ hoti tañca pajānāti, yathā ca pahīnassa uddhaccakukkuccassa āyatiŋ anuppādo hoti tañca pajānāti.

‘Santaŋ vā ajjhattaŋ vicikicchaŋ “atthi me ajjhattaŋ vicikicchā” ti pajānāti, asantaŋ vā ajjhattaŋ vicikicchaŋ “natthi me ajjhattaŋ vicikicchā” ti pajānāti, yathā ca anuppannāya vicikicchāya uppādo hoti tañca pajānāti, yathā (p. 2.239) ca uppannāya vicikicchāya pahānaŋ hoti tañca pajānāti, yathā ca pahīnāya vicikicchāya āyatiŋ anuppādo hoti tañca pajānāti.

‘Iti ajjhattaŋ vā dhammesu dhammānupassī viharati, bahiddhā vā dhammesu dhammānupassī viharati, ajjhattabahiddhā vā dhammesu dhammānupassī viharati samudayadhammānupassī vā dhammesu viharati, vayadhammānupassī vā dhammesu viharati, samudayavayadhammānupassī vā dhammesu viharati “atthi dhammā” ti vā panassa sati paccupaṭṭhitā hoti yāvadeva ñāṇamattāya paṭissatimattāya anissito ca viharati, na ca kiñci loke upādiyati. Evampi kho, bhikkhave, bhikkhu dhammesu dhammānupassī viharati pañcasu nīvaraṇesu.

Nīvaraṇapabbaŋ niṭṭhitaŋ.

Dhammānupassanā khandhapabbaŋ

383. ‘Puna caparaŋ, bhikkhave, bhikkhu dhammesu dhammānupassī viharati pañcasu upādānakkhandhesu. Kathañca pana, bhikkhave, bhikkhu dhammesu dhammānupassī viharati pañcasu upādānakkhandhesu? Idha, bhikkhave, bhikkhu– “iti rūpaŋ, iti rūpassa samudayo, iti rūpassa atthangamo; iti vedanā, iti vedanāya samudayo, iti vedanāya atthangamo; iti saññā, iti saññāya samudayo, iti saññāya atthangamo; iti sankhārā, iti sankhārānaŋ samudayo, iti sankhārānaŋ atthangamo, iti viññāṇaŋ, iti viññāṇassa samudayo, iti viññāṇassa atthangamo” ti, iti ajjhattaŋ vā dhammesu dhammānupassī viharati, bahiddhā vā dhammesu dhammānupassī viharati, ajjhattabahiddhā vā dhammesu dhammānupassī viharati. Samudayadhammānupassī vā dhammesu viharati, vayadhammānupassī vā dhammesu viharati, samudayavayadhammānupassī vā dhammesu viharati. “Atthi dhammā” ti vā panassa sati paccupaṭṭhitā hoti yāvadeva ñāṇamattāya paṭissatimattāya, anissito ca viharati, na ca kiñci loke upādiyati Evampi kho, bhikkhave, bhikkhu dhammesu dhammānupassī viharati pañcasu upādānakkhandhesu.

Khandhapabbaŋ niṭṭhitaŋ.

Dhammānupassanā āyatanapabbaŋ

384. ‘Puna (p. 2.240) caparaŋ, bhikkhave, bhikkhu dhammesu dhammānupassī viharati chasu ajjhattikabāhiresu āyatanesu. Kathañca pana, bhikkhave, bhikkhu dhammesu dhammānupassī viharati chasu ajjhattikabāhiresu āyatanesu?

‘Idha, bhikkhave, bhikkhu cakkhuñca pajānāti, rūpe ca pajānāti, yañca tadubhayaŋ paṭicca uppajjati saŋyojanaŋ tañca pajānāti, yathā ca anuppannassa saŋyojanassa uppādo hoti tañca pajānāti, yathā ca uppannassa saŋyojanassa pahānaŋ hoti tañca pajānāti, yathā ca pahīnassa saŋyojanassa āyatiŋ anuppādo hoti tañca pajānāti.

‘Sotañca pajānāti, sadde ca pajānāti, yañca tadubhayaŋ paṭicca uppajjati saŋyojanaŋ tañca pajānāti, yathā ca anuppannassa saŋyojanassa uppādo hoti tañca pajānāti, yathā ca uppannassa saŋyojanassa pahānaŋ hoti tañca pajānāti, yathā ca pahīnassa saŋyojanassa āyatiŋ anuppādo hoti tañca pajānāti.

‘Ghānañca pajānāti, gandhe ca pajānāti, yañca tadubhayaŋ paṭicca uppajjati saŋyojanaŋ tañca pajānāti, yathā ca anuppannassa saŋyojanassa uppādo hoti tañca pajānāti, yathā ca uppannassa saŋyojanassa pahānaŋ hoti tañca pajānāti, yathā ca pahīnassa saŋyojanassa āyatiŋ anuppādo hoti tañca pajānāti.

‘Jivhañca pajānāti, rase ca pajānāti, yañca tadubhayaŋ paṭicca uppajjati saŋyojanaŋ tañca pajānāti, yathā ca anuppannassa saŋyojanassa uppādo hoti tañca pajānāti yathā ca uppannassa saŋyojanassa pahānaŋ hoti tañca pajānāti, yathā ca pahīnassa saŋyojanassa āyatiŋ anuppādo hoti tañca pajānāti.

‘Kāyañca pajānāti, phoṭṭhabbe ca pajānāti, yañca tadubhayaŋ paṭicca uppajjati saŋyojanaŋ tañca pajānāti, yathā ca anuppannassa saŋyojanassa uppādo hoti tañca pajānāti, yathā ca uppannassa saŋyojanassa pahānaŋ hoti tañca pajānāti, yathā ca pahīnassa saŋyojanassa āyatiŋ anuppādo hoti tañca pajānāti.

‘Manañca (p. 2.241) pajānāti, dhamme ca pajānāti, yañca tadubhayaŋ paṭicca uppajjati saŋyojanaŋ tañca pajānāti, yathā ca anuppannassa saŋyojanassa uppādo hoti tañca pajānāti, yathā ca uppannassa saŋyojanassa pahānaŋ hoti tañca pajānāti, yathā ca pahīnassa saŋyojanassa āyatiŋ anuppādo hoti tañca pajānāti.

‘Iti ajjhattaŋ vā dhammesu dhammānupassī viharati, bahiddhā vā dhammesu dhammānupassī viharati, ajjhattabahiddhā vā dhammesu dhammānupassī viharati. Samudayadhammānupassī vā dhammesu viharati, vayadhammānupassī vā dhammesu viharati, samudayavayadhammānupassī vā dhammesu viharati. “Atthi dhammā” ti vā panassa sati paccupaṭṭhitā hoti yāvadeva ñāṇamattāya paṭissatimattāya, anissito ca viharati, na ca kiñci loke upādiyati. Evampi kho, bhikkhave, bhikkhu dhammesu dhammānupassī viharati chasu ajjhattikabāhiresu āyatanesu.

Āyatanapabbaŋ niṭṭhitaŋ.

Dhammānupassanā bojjhangapabbaŋ

385. ‘Puna caparaŋ, bhikkhave, bhikkhu dhammesu dhammānupassī viharati sattasu bojjhangesu. Kathañca pana, bhikkhave, bhikkhu dhammesu dhammānupassī viharati sattasu bojjhangesu? Idha, bhikkhave, bhikkhu santaŋ vā ajjhattaŋ satisambojjhangaŋ “atthi me ajjhattaŋ satisambojjhango” ti pajānāti, asantaŋ vā ajjhattaŋ satisambojjhangaŋ “natthi me ajjhattaŋ satisambojjhango” ti pajānāti, yathā ca anuppannassa satisambojjhangassa uppādo hoti tañca pajānāti, yathā ca uppannassa satisambojjhangassa bhāvanāya pāripūrī hoti tañca pajānāti.

‘Santaŋ vā ajjhattaŋ dhammavicayasambojjhangaŋ “atthi me ajjhattaŋ dhammavicayasambojjhango” ti pajānāti, asantaŋ vā ajjhattaŋ dhammavicayasambojjhangaŋ “natthi me ajjhattaŋ dhammavicayasambojjhango” ti pajānāti, yathā ca anuppannassa dhammavicayasambojjhangassa uppādo hoti tañca pajānāti, yathā ca uppannassa (p. 2.242) dhammavicayasambojjhangassa bhāvanāya pāripūrī hoti tañca pajānāti.

‘Santaŋ vā ajjhattaŋ vīriyasambojjhangaŋ “atthi me ajjhattaŋ vīriyasambojjhango” ti pajānāti, asantaŋ vā ajjhattaŋ vīriyasambojjhangaŋ “natthi me ajjhattaŋ vīriyasambojjhango” ti pajānāti, yathā ca anuppannassa vīriyasambojjhangassa uppādo hoti tañca pajānāti, yathā ca uppannassa vīriyasambojjhangassa bhāvanāya pāripūrī hoti tañca pajānāti.

‘Santaŋ vā ajjhattaŋ pītisambojjhangaŋ “atthi me ajjhattaŋ pītisambojjhango” ti pajānāti, asantaŋ vā ajjhattaŋ pītisambojjhangaŋ “natthi me ajjhattaŋ pītisambojjhango” ti pajānāti, yathā ca anuppannassa pītisambojjhangassa uppādo hoti tañca pajānāti, yathā ca uppannassa pītisambojjhangassa bhāvanāya pāripūrī hoti tañca pajānāti.

‘Santaŋ vā ajjhattaŋ passaddhisambojjhangaŋ “atthi me ajjhattaŋ passaddhisambojjhango” ti pajānāti, asantaŋ vā ajjhattaŋ passaddhisambojjhangaŋ “natthi me ajjhattaŋ passaddhisambojjhango” ti pajānāti, yathā ca anuppannassa passaddhisambojjhangassa uppādo hoti tañca pajānāti, yathā ca uppannassa passaddhisambojjhangassa bhāvanāya pāripūrī hoti tañca pajānāti.

‘Santaŋ vā ajjhattaŋ samādhisambojjhangaŋ “atthi me ajjhattaŋ samādhisambojjhango” ti pajānāti, asantaŋ vā ajjhattaŋ samādhisambojjhangaŋ “natthi me ajjhattaŋ samādhisambojjhango” ti pajānāti, yathā ca anuppannassa samādhisambojjhangassa uppādo hoti tañca pajānāti, yathā ca uppannassa samādhisambojjhangassa bhāvanāya pāripūrī hoti tañca pajānāti.

‘Santaŋ vā ajjhattaŋ upekkhāsambojjhangaŋ “atthi me ajjhattaŋ upekkhāsambojjhango” ti pajānāti asantaŋ vā ajjhattaŋ upekkhāsambojjhangaŋ “natthi me ajjhattaŋ upekkhāsambojjhango” ti pajānāti, yathā ca anuppannassa upekkhāsambojjhangassa uppādo hoti tañca pajānāti, yathā ca uppannassa upekkhāsambojjhangassa bhāvanāya pāripūrī hoti tañca pajānāti.

‘Iti ajjhattaŋ vā dhammesu dhammānupassī viharati, bahiddhā vā dhammesu dhammānupassī viharati, ajjhattabahiddhā vā dhammesu dhammānupassī viharati. Samudayadhammānupassī (p. 2.243) vā dhammesu viharati, vayadhammānupassī vā dhammesu viharati, samudayavayadhammānupassī vā dhammesu viharati “atthi dhammā” ti vā panassa sati paccupaṭṭhitā hoti yāvadeva ñāṇamattāya paṭissatimattāya anissito ca viharati, na ca kiñci loke upādiyati. Evampi kho, bhikkhave, bhikkhu dhammesu dhammānupassī viharati sattasu bojjhangesu.

Bojjhangapabbaŋ niṭṭhitaŋ. 

Dhammānupassanā saccapabbaŋ

386. ‘Puna caparaŋ, bhikkhave, bhikkhu dhammesu dhammānupassī viharati catūsu ariyasaccesu. Kathañca pana, bhikkhave, bhikkhu dhammesu dhammānupassī viharati catūsu ariyasaccesu? Idha, bhikkhave, bhikkhu “idaŋ dukkhan” ti yathābhūtaŋ pajānāti, “ayaŋ dukkhasamudayo” ti yathābhūtaŋ pajānāti, “ayaŋ dukkhanirodho” ti yathābhūtaŋ pajānāti, “ayaŋ dukkhanirodhagāminī paṭipadā” ti yathābhūtaŋ pajānāti.

Paṭhamabhāṇavāro niṭṭhito.

Dukkhasaccaniddeso

387. ‘Katamañca bhikkhave, dukkhaŋ ariyasaccaŋ? Jātipi dukkhā, jarāpi dukkhā, maraṇampi dukkhaŋ, sokaparidevadukkhadomanassupāyāsāpi dukkhā, appiyehi sampayogopi dukkho, piyehi vippayogopi dukkho, yampicchaŋ na labhati tampi dukkhaŋ, sankhittena pañcupādānakkhandhā dukkhā.

388. ‘Katamā ca, bhikkhave, jāti? Yā tesaŋ tesaŋ sattānaŋ tamhi tamhi sattanikāye jāti sañjāti okkanti abhinibbatti khandhānaŋ pātubhāvo āyatanānaŋ paṭilābho, ayaŋ vuccati, bhikkhave, jāti.

389. ‘Katamā (p. 2.244) ca, bhikkhave, jarā? Yā tesaŋ tesaŋ sattānaŋ tamhi tamhi sattanikāye jarā jīraṇatā khaṇḍiccaŋ pāliccaŋ valittacatā āyuno saŋhāni indriyānaŋ paripāko, ayaŋ vuccati, bhikkhave, jarā.

390. ‘Katamañca, bhikkhave, maraṇaŋ? Yaŋ tesaŋ tesaŋ sattānaŋ tamhā tamhā sattanikāyā cuti cavanatā bhedo antaradhānaŋ maccu maraṇaŋ kālakiriyā khandhānaŋ bhedo kaḷevarassa nikkhepo jīvitindriyassupacchedo, idaŋ vuccati, bhikkhave, maraṇaŋ.

391. ‘Katamo ca, bhikkhave, soko? Yo kho, bhikkhave, aññataraññatarena byasanena samannāgatassa aññataraññatarena dukkhadhammena phuṭṭhassa soko socanā socitattaŋ antosoko antoparisoko, ayaŋ vuccati, bhikkhave, soko.

392. ‘Katamo ca, bhikkhave, paridevo? Yo kho, bhikkhave, aññataraññatarena byasanena samannāgatassa aññataraññatarena dukkhadhammena phuṭṭhassa ādevo paridevo ādevanā paridevanā ādevitattaŋ paridevitattaŋ, ayaŋ vuccati, bhikkhave paridevo.

393. ‘Katamañca bhikkhave, dukkhaŋ? Yaŋ kho, bhikkhave, kāyikaŋ dukkhaŋ kāyikaŋ asātaŋ kāyasamphassajaŋ dukkhaŋ asātaŋ vedayitaŋ, idaŋ vuccati, bhikkhave, dukkhaŋ.

394. ‘Katamañca bhikkhave, domanassaŋ? Yaŋ kho, bhikkhave, cetasikaŋ dukkhaŋ cetasikaŋ asātaŋ manosamphassajaŋ dukkhaŋ asātaŋ vedayitaŋ, idaŋ vuccati, bhikkhave, domanassaŋ.

395. ‘Katamo ca, bhikkhave, upāyāso? Yo kho, bhikkhave, aññataraññatarena byasanena samannāgatassa aññataraññatarena dukkhadhammena phuṭṭhassa āyāso upāyāso āyāsitattaŋ upāyāsitattaŋ, ayaŋ vuccati, bhikkhave, upāyāso.

396. ‘Katamo (p. 2.245) ca, bhikkhave, appiyehi sampayogo dukkho? Idha yassa te honti aniṭṭhā akantā amanāpā rūpā saddā gandhā rasā phoṭṭhabbā dhammā, ye vā panassa te honti anatthakāmā ahitakāmā aphāsukakāmā ayogakkhemakāmā, yā tehi saddhiŋ sangati samāgamo samodhānaŋ missībhāvo, ayaŋ vuccati, bhikkhave, appiyehi sampayogo dukkho.

397. ‘Katamo ca, bhikkhave, piyehi vippayogo dukkho? Idha yassa te honti iṭṭhā kantā manāpā rūpā saddā gandhā rasā phoṭṭhabbā dhammā, ye vā panassa te honti atthakāmā hitakāmā phāsukakāmā yogakkhemakāmā mātā vā pitā vā bhātā vā bhaginī vā mittā vā amaccā vā ñātisālohitā vā, yā tehi saddhiŋ asangati asamāgamo asamodhānaŋ amissībhāvo, ayaŋ vuccati, bhikkhave, piyehi vippayogo dukkho.

398. ‘Katamañca bhikkhave, yampicchaŋ na labhati tampi dukkhaŋ? Jātidhammānaŋ, bhikkhave, sattānaŋ evaŋ icchā uppajjati– “aho vata mayaŋ na jātidhammā assāma, na ca vata no jāti āgaccheyyā” ti. Na kho panetaŋ icchāya pattabbaŋ, idampi yampicchaŋ na labhati tampi dukkhaŋ. Jarādhammānaŋ, bhikkhave, sattānaŋ evaŋ icchā uppajjati– “aho vata mayaŋ na jarādhammā assāma, na ca vata no jarā āgaccheyyā” ti. Na kho panetaŋ icchāya pattabbaŋ, idampi yampicchaŋ na labhati tampi dukkhaŋ. Byādhidhammānaŋ, bhikkhave, sattānaŋ evaŋ icchā uppajjati “aho vata mayaŋ na byādhidhammā assāma, na ca vata no byādhi āgaccheyyā” ti. Na kho panetaŋ icchāya pattabbaŋ, idampi yampicchaŋ na labhati tampi dukkhaŋ. Maraṇadhammānaŋ, bhikkhave, sattānaŋ evaŋ icchā uppajjati “aho vata mayaŋ na maraṇadhammā assāma, na ca vata no maraṇaŋ āgaccheyyā” ti. Na kho panetaŋ icchāya pattabbaŋ, idampi yampicchaŋ na labhati tampi dukkhaŋ. Sokaparidevadukkhadomanassupāyāsadhammānaŋ, bhikkhave, sattānaŋ evaŋ icchā uppajjati “aho vata mayaŋ na sokaparidevadukkhadomanassupāyāsadhammā assāma, na ca vata no sokaparidevadukkhadomanassupāyāsadhammā āgaccheyyun” ti. Na kho panetaŋ icchāya pattabbaŋ, idampi yampicchaŋ na labhati tampi dukkhaŋ.

399. ‘Katame (p. 2.246) ca, bhikkhave, sankhittena pañcupādānakkhandhā dukkhā? Seyyathidaŋ– rūpupādānakkhandho, vedanupādānakkhandho, saññupādānakkhandho, sankhārupādānakkhandho, viññāṇupādānakkhandho. Ime vuccanti, bhikkhave, sankhittena pañcupādānakkhandhā dukkhā. Idaŋ vuccati, bhikkhave, dukkhaŋ ariyasaccaŋ.

Samudayasaccaniddeso

400. ‘Katamañca bhikkhave, dukkhasamudayaŋ  ariyasaccaŋ? Yāyaŋ taṇhā ponobbhavikā nandīrāgasahagatā  tatratatrābhinandinī, seyyathidaŋ– kāmataṇhā bhavataṇhā vibhavataṇhā.

‘Sā kho panesā, bhikkhave, taṇhā kattha uppajjamānā uppajjati, kattha nivisamānā nivisati? Yaŋ loke piyarūpaŋ sātarūpaŋ, etthesā taṇhā uppajjamānā uppajjati, ettha nivisamānā nivisati.

‘Kiñca loke piyarūpaŋ sātarūpaŋ? Cakkhu loke piyarūpaŋ sātarūpaŋ, etthesā taṇhā uppajjamānā uppajjati, ettha nivisamānā nivisati. Sotaŋ loke …pe… ghānaŋ loke… jivhā loke… kāyo loke… mano loke piyarūpaŋ sātarūpaŋ, etthesā taṇhā uppajjamānā uppajjati, ettha nivisamānā nivisati.

‘Rūpā loke… saddā loke… gandhā loke… rasā loke… phoṭṭhabbā loke… dhammā loke piyarūpaŋ sātarūpaŋ, etthesā taṇhā uppajjamānā uppajjati, ettha nivisamānā nivisati.

‘Cakkhuviññāṇaŋ loke… sotaviññāṇaŋ loke… ghānaviññāṇaŋ loke… jivhāviññāṇaŋ loke… kāyaviññāṇaŋ loke… manoviññāṇaŋ loke piyarūpaŋ sātarūpaŋ, etthesā taṇhā uppajjamānā uppajjati, ettha nivisamānā nivisati.

‘Cakkhusamphasso loke… sotasamphasso loke… ghānasamphasso loke… jivhāsamphasso loke… kāyasamphasso loke… manosamphasso loke piyarūpaŋ sātarūpaŋ, etthesā taṇhā uppajjamānā uppajjati, ettha nivisamānā nivisati.

‘Cakkhusamphassajā (p. 2.247) vedanā loke… sotasamphassajā vedanā loke… ghānasamphassajā vedanā loke… jivhāsamphassajā vedanā loke… kāyasamphassajā vedanā loke… manosamphassajā vedanā loke piyarūpaŋ sātarūpaŋ, etthesā taṇhā uppajjamānā uppajjati, ettha nivisamānā nivisati.

‘Rūpasaññā loke… saddasaññā loke… gandhasaññā loke… rasasaññā loke… phoṭṭhabbasaññā loke… dhammasaññā loke piyarūpaŋ sātarūpaŋ, etthesā taṇhā uppajjamānā uppajjati, ettha nivisamānā nivisati.

‘Rūpasañcetanā loke… saddasañcetanā loke… gandhasañcetanā loke… rasasañcetanā loke… phoṭṭhabbasañcetanā loke… dhammasañcetanā loke piyarūpaŋ sātarūpaŋ, etthesā taṇhā uppajjamānā uppajjati, ettha nivisamānā nivisati.

‘Rūpataṇhā loke… saddataṇhā loke… gandhataṇhā loke… rasataṇhā loke… phoṭṭhabbataṇhā loke… dhammataṇhā loke piyarūpaŋ sātarūpaŋ, etthesā taṇhā uppajjamānā uppajjati, ettha nivisamānā nivisati.

‘Rūpavitakko loke… saddavitakko loke… gandhavitakko loke… rasavitakko loke… phoṭṭhabbavitakko loke… dhammavitakko loke piyarūpaŋ sātarūpaŋ, etthesā taṇhā uppajjamānā uppajjati, ettha nivisamānā nivisati.

‘Rūpavicāro loke… saddavicāro loke… gandhavicāro loke… rasavicāro loke… phoṭṭhabbavicāro loke… dhammavicāro loke piyarūpaŋ sātarūpaŋ, etthesā taṇhā uppajjamānā uppajjati, ettha nivisamānā nivisati. Idaŋ vuccati, bhikkhave, dukkhasamudayaŋ ariyasaccaŋ.

Nirodhasaccaniddeso

401. ‘Katamañca bhikkhave, dukkhanirodhaŋ  ariyasaccaŋ? Yo tassāyeva taṇhāya asesavirāganirodho cāgo paṭinissaggo mutti anālayo.

‘Sā (p. 2.248) kho panesā, bhikkhave, taṇhā kattha pahīyamānā pahīyati, kattha nirujjhamānā nirujjhati? Yaŋ loke piyarūpaŋ sātarūpaŋ, etthesā taṇhā pahīyamānā pahīyati, ettha nirujjhamānā nirujjhati.

‘Kiñca loke piyarūpaŋ sātarūpaŋ? Cakkhu loke piyarūpaŋ sātarūpaŋ, etthesā taṇhā pahīyamānā pahīyati, ettha nirujjhamānā nirujjhati. Sotaŋ loke …pe… ghānaŋ loke… jivhā loke… kāyo loke… mano loke piyarūpaŋ sātarūpaŋ, etthesā taṇhā pahīyamānā pahīyati, ettha nirujjhamānā nirujjhati.

‘Rūpā loke… saddā loke… gandhā loke… rasā loke… phoṭṭhabbā loke… dhammā loke piyarūpaŋ sātarūpaŋ, etthesā taṇhā pahīyamānā pahīyati, ettha nirujjhamānā nirujjhati.

‘Cakkhuviññāṇaŋ loke… sotaviññāṇaŋ loke… ghānaviññāṇaŋ loke… jivhāviññāṇaŋ loke… kāyaviññāṇaŋ loke… manoviññāṇaŋ loke piyarūpaŋ sātarūpaŋ, etthesā taṇhā pahīyamānā pahīyati, ettha nirujjhamānā nirujjhati.

‘Cakkhusamphasso loke… sotasamphasso loke… ghānasamphasso loke… jivhāsamphasso loke… kāyasamphasso loke… manosamphasso loke piyarūpaŋ sātarūpaŋ, etthesā taṇhā pahīyamānā pahīyati, ettha nirujjhamānā nirujjhati.

‘Cakkhusamphassajā vedanā loke… sotasamphassajā vedanā loke ghānasamphassajā vedanā loke… jivhāsamphassajā vedanā loke… kāyasamphassajā vedanā loke… manosamphassajā vedanā loke piyarūpaŋ sātarūpaŋ, etthesā taṇhā pahīyamānā pahīyati, ettha nirujjhamānā nirujjhati.

‘Rūpasaññā loke… saddasaññā loke… gandhasaññā loke… rasasaññā loke… phoṭṭhabbasaññā loke… dhammasaññā loke piyarūpaŋ sātarūpaŋ, etthesā taṇhā pahīyamānā pahīyati, ettha nirujjhamānā nirujjhati.

‘Rūpasañcetanā (p. 2.249) loke… saddasañcetanā loke… gandhasañcetanā loke… rasasañcetanā loke… phoṭṭhabbasañcetanā loke… dhammasañcetanā loke piyarūpaŋ sātarūpaŋ, etthesā taṇhā pahīyamānā pahīyati, ettha nirujjhamānā nirujjhati.

‘Rūpataṇhā loke… saddataṇhā loke… gandhataṇhā loke… rasataṇhā loke… phoṭṭhabbataṇhā loke… dhammataṇhā loke piyarūpaŋ sātarūpaŋ, etthesā taṇhā pahīyamānā pahīyati, ettha nirujjhamānā nirujjhati.

‘Rūpavitakko loke… saddavitakko loke… gandhavitakko loke… rasavitakko loke… phoṭṭhabbavitakko loke… dhammavitakko loke piyarūpaŋ sātarūpaŋ, etthesā taṇhā pahīyamānā pahīyati, ettha nirujjhamānā nirujjhati.

‘Rūpavicāro loke… saddavicāro loke… gandhavicāro loke… rasavicāro loke… phoṭṭhabbavicāro loke… dhammavicāro loke piyarūpaŋ sātarūpaŋ etthesā taṇhā pahīyamānā pahīyati, ettha nirujjhamānā nirujjhati. Idaŋ vuccati, bhikkhave, dukkhanirodhaŋ ariyasaccaŋ.

Maggasaccaniddeso

402. ‘Katamañca, bhikkhave, dukkhanirodhagāminī paṭipadā ariyasaccaŋ? Ayameva ariyo aṭṭhangiko maggo seyyathidaŋ– sammādiṭṭhi sammāsankappo sammāvācā sammākammanto sammā-ājīvo sammāvāyāmo sammāsati sammāsamādhi. ‘Katamā ca, bhikkhave, sammādiṭṭhi? Yaŋ kho, bhikkhave, dukkhe ñāṇaŋ, dukkhasamudaye ñāṇaŋ, dukkhanirodhe ñāṇaŋ, dukkhanirodhagāminiyā paṭipadāya ñāṇaŋ, ayaŋ vuccati, bhikkhave, sammādiṭṭhi.

‘Katamo ca, bhikkhave, sammāsankappo? Nekkhammasankappo abyāpādasankappo avihiŋsāsankappo, ayaŋ vuccati bhikkhave, sammāsankappo.

‘Katamā (p. 2.250) ca, bhikkhave, sammāvācā? Musāvādā veramaṇī pisuṇāya vācāya veramaṇī pharusāya vācāya veramaṇī samphappalāpā veramaṇī, ayaŋ vuccati, bhikkhave, sammāvācā.

‘Katamo ca, bhikkhave, sammākammanto? Pāṇātipātā veramaṇī adinnādānā veramaṇī kāmesumicchācārā veramaṇī, ayaŋ vuccati, bhikkhave, sammākammanto.

‘Katamo ca, bhikkhave, sammā-ājīvo? Idha, bhikkhave, ariyasāvako micchā-ājīvaŋ pahāya sammā-ājīvena jīvitaŋ kappeti, ayaŋ vuccati, bhikkhave, sammā-ājīvo.

‘Katamo ca, bhikkhave, sammāvāyāmo? Idha, bhikkhave, bhikkhu anuppannānaŋ pāpakānaŋ akusalānaŋ dhammānaŋ anuppādāya chandaŋ janeti vāyamati vīriyaŋ ārabhati cittaŋ paggaṇhāti padahati; uppannānaŋ pāpakānaŋ akusalānaŋ dhammānaŋ pahānāya chandaŋ janeti vāyamati vīriyaŋ ārabhati cittaŋ paggaṇhāti padahati; anuppannānaŋ kusalānaŋ dhammānaŋ uppādāya chandaŋ janeti vāyamati vīriyaŋ ārabhati cittaŋ paggaṇhāti padahati; uppannānaŋ kusalānaŋ dhammānaŋ ṭhitiyā asammosāya bhiyyobhāvāya vepullāya bhāvanāya pāripūriyā chandaŋ janeti vāyamati vīriyaŋ ārabhati cittaŋ paggaṇhāti padahati. Ayaŋ vuccati, bhikkhave, sammāvāyāmo.

‘Katamā ca, bhikkhave, sammāsati? Idha, bhikkhave, bhikkhu kāye kāyānupassī viharati ātāpī sampajāno satimā vineyya loke abhijjhādomanassaŋ; vedanāsu vedanānupassī viharati ātāpī sampajāno satimā vineyya loke abhijjhādomanassaŋ; citte cittānupassī viharati ātāpī sampajāno satimā vineyya loke abhijjhādomanassaŋ; dhammesu dhammānupassī viharati ātāpī sampajāno satimā vineyya loke abhijjhādomanassaŋ. Ayaŋ vuccati, bhikkhave, sammāsati.

‘Katamo ca, bhikkhave, sammāsamādhi? Idha, bhikkhave, bhikkhu vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paṭhamaŋ jhānaŋ upasampajja viharati. Vitakkavicārānaŋ vūpasamā ajjhattaŋ (p. 2.251) sampasādanaŋ cetaso ekodibhāvaŋ avitakkaŋ avicāraŋ samādhijaŋ pītisukhaŋ dutiyaŋ jhānaŋ upasampajja viharati. Pītiyā ca virāgā upekkhako ca viharati, sato ca sampajāno, sukhañca kāyena paṭisaŋvedeti, yaŋ taŋ ariyā ācikkhanti “upekkhako satimā sukhavihārī” ti tatiyaŋ jhānaŋ upasampajja viharati. Sukhassa ca pahānā dukkhassa ca pahānā pubbeva somanassadomanassānaŋ atthangamā adukkhamasukhaŋ upekkhāsatipārisuddhiŋ catutthaŋ jhānaŋ upasampajja viharati. Ayaŋ vuccati, bhikkhave sammāsamādhi. Idaŋ vuccati, bhikkhave, dukkhanirodhagāminī paṭipadā ariyasaccaŋ.

403. ‘Iti ajjhattaŋ vā dhammesu dhammānupassī viharati, bahiddhā vā dhammesu dhammānupassī viharati, ajjhattabahiddhā vā dhammesu dhammānupassī viharati. Samudayadhammānupassī vā dhammesu viharati, vayadhammānupassī vā dhammesu viharati, samudayavayadhammānupassī vā dhammesu viharati. “Atthi dhammā” ti vā panassa sati paccupaṭṭhitā hoti yāvadeva ñāṇamattāya paṭissatimattāya anissito ca viharati, na ca kiñci loke upādiyati. Evampi kho, bhikkhave, bhikkhu dhammesu dhammānupassī viharati catūsu ariyasaccesu.

Saccapabbaŋ niṭṭhitaŋ.

Dhammānupassanā niṭṭhitā.

404. ‘Yo hi koci, bhikkhave, ime cattāro satipaṭṭhāne evaŋ bhāveyya sattavassāni, tassa dvinnaŋ phalānaŋ aññataraŋ phalaŋ pāṭikankhaŋ diṭṭheva dhamme aññā; sati vā upādisese anāgāmitā.

‘ tiṭṭhantu, bhikkhave, sattavassāni. Yo hi koci, bhikkhave, ime cattāro satipaṭṭhāne evaŋ bhāveyya cha vassāni …pe… pañca vassāni… cattāri vassāni… tīṇi vassāni… dve vassāni… ekaŋ vassaŋ… tiṭṭhatu, bhikkhave, ekaŋ vassaŋ. Yo hi koci, bhikkhave, ime cattāro satipaṭṭhāne evaŋ bhāveyya sattamāsāni, tassa dvinnaŋ phalānaŋ aññataraŋ phalaŋ pāṭikankhaŋ diṭṭheva dhamme aññā; sati vā upādisese anāgāmitā.

‘ tiṭṭhantu (p. 2.252) bhikkhave, satta māsāni. Yo hi koci, bhikkhave, ime cattāro satipaṭṭhāne evaŋ bhāveyya cha māsāni …pe… pañca māsāni… cattāri māsāni… tīṇi māsāni … dve māsāni… ekaŋ māsaŋ… aḍḍhamāsaŋ… tiṭṭhatu, bhikkhave, aḍḍhamāso. Yo hi koci, bhikkhave, ime cattāro satipaṭṭhāne evaŋ bhāveyya sattāhaŋ, tassa dvinnaŋ phalānaŋ aññataraŋ phalaŋ pāṭikankhaŋ diṭṭheva dhamme aññā; sati vā upādisese anāgāmitāti.

405. ‘Ekāyano ayaŋ, bhikkhave, maggo sattānaŋ visuddhiyā sokaparidevānaŋ samatikkamāya dukkhadomanassānaŋ atthangamāya ñāyassa adhigamāya nibbānassa sacchikiriyāya yadidaŋ cattāro satipaṭṭhānāti. Iti yaŋ taŋ vuttaŋ, idametaŋ paṭicca vuttan’ ti. Idamavoca bhagavā. Attamanā te bhikkhū bhagavato bhāsitaŋ abhinandunti.

Mahāsatipaṭṭhānasuttaŋ niṭṭhitaŋ navamaŋ.

10. Pāyāsisuttaŋ
406. Evaŋ (p. 2.253) me sutaŋ – ekaŋ samayaŋ āyasmā kumārakassapo kosalesu cārikaŋ caramāno mahatā bhikkhusanghena saddhiŋ pañcamattehi bhikkhusatehi yena setabyā nāma kosalānaŋ nagaraŋ tadavasari. Tatra sudaŋ āyasmā kumārakassapo setabyāyaŋ viharati uttarena setabyaŋ siŋsapāvane . Tena kho pana samayena pāyāsi rājañño setabyaŋ ajjhāvasati sattussadaŋ satiṇakaṭṭhodakaŋ sadhaññaŋ rājabhoggaŋ raññā pasenadinā kosalena dinnaŋ rājadāyaŋ brahmadeyyaŋ.

Pāyāsirājaññavatthu

407. Tena kho pana samayena pāyāsissa rājaññassa evarūpaŋ pāpakaŋ diṭṭhigataŋ uppannaŋ hoti– ‘itipi natthi paro loko, natthi sattā opapātikā, natthi sukatadukkaṭānaŋ kammānaŋ phalaŋ vipāko’ ti. Assosuŋ kho setabyakā brāhmaṇagahapatikā– ‘samaṇo khalu bho kumārakassapo samaṇassa gotamassa sāvako kosalesu cārikaŋ caramāno mahatā bhikkhusanghena saddhiŋ pañcamattehi bhikkhusatehi setabyaŋ anuppatto setabyāyaŋ viharati uttarena setabyaŋ siŋsapāvane. Taŋ kho pana bhavantaŋ kumārakassapaŋ evaŋ kalyāṇo kittisaddo abbhuggato– “paṇḍito byatto medhāvī bahussuto cittakathī kalyāṇapaṭibhāno vuddho ceva arahā ca. Sādhu kho pana tathārūpānaŋ arahataŋ dassanaŋ hotī”’ ti. Atha kho setabyakā brāhmaṇagahapatikā setabyāya nikkhamitvā sanghasanghī gaṇībhūtā uttarenamukhā gacchanti yena siŋsapāvanaŋ .

408. Tena kho pana samayena pāyāsi rājañño uparipāsāde divāseyyaŋ upagato hoti. Addasā kho pāyāsi rājañño setabyake brāhmaṇagahapatike setabyāya nikkhamitvā sanghasanghī gaṇībhūte uttarenamukhe gacchante yena siŋsapāvanaŋ, disvā khattaŋ āmantesi (p. 2.254) ‘kiŋ nu kho, bho khatte, setabyakā brāhmaṇagahapatikā setabyāya nikkhamitvā sanghasanghī gaṇībhūtā uttarenamukhā gacchanti yena siŋsapāvanan’ ti?

‘Atthi kho, bho, samaṇo kumārakassapo, samaṇassa gotamassa sāvako kosalesu cārikaŋ caramāno mahatā bhikkhusanghena saddhiŋ pañcamattehi bhikkhusatehi setabyaŋ anuppatto setabyāyaŋ viharati uttarena setabyaŋ siŋsapāvane. Taŋ kho pana bhavantaŋ kumārakassapaŋ evaŋ kalyāṇo kittisaddo abbhuggato– “paṇḍito byatto medhāvī bahussuto cittakathī kalyāṇapaṭibhāno vuddho ceva arahā cā” ti . Tamete bhavantaŋ kumārakassapaŋ dassanāya upasankamantī’ ti. ‘Tena hi, bho khatte, yena setabyakā brāhmaṇagahapatikā tenupasankama; upasankamitvā setabyake brāhmaṇagahapatike evaŋ vadehi– “pāyāsi, bho, rājañño evamāha āgamentu kira bhavanto, pāyāsipi rājañño samaṇaŋ kumārakassapaŋ dassanāya upasankamissatī” ti. Purā samaṇo kumārakassapo setabyake brāhmaṇagahapatike bāle abyatte saññāpeti– “itipi atthi paro loko, atthi sattā opapātikā, atthi sukatadukkaṭānaŋ kammānaŋ phalaŋ vipāko” ti. Natthi hi, bho khatte, paro loko, natthi sattā opapātikā, natthi sukatadukkaṭānaŋ kammānaŋ phalaŋ vipāko’ ti. ‘Evaŋ bho’ ti kho so khattā pāyāsissa rājaññassa paṭissutvā yena setabyakā brāhmaṇagahapatikā tenupasankami; upasankamitvā setabyake brāhmaṇagahapatike etadavoca– ‘pāyāsi, bho, rājañño evamāha, āgamentu kira bhavanto, pāyāsipi rājañño samaṇaŋ kumārakassapaŋ dassanāya upasankamissatī’ ti.

409. Atha kho pāyāsi rājañño setabyakehi brāhmaṇagahapatikehi parivuto yena siŋsapāvanaŋ yenāyasmā kumārakassapo tenupasankami; upasankamitvā āyasmatā kumārakassapena saddhiŋ (p. 2.255) sammodi, sammodanīyaŋ kathaŋ sāraṇīyaŋ vītisāretvā ekamantaŋ nisīdi. Setabyakāpi kho brāhmaṇagahapatikā appekacce āyasmantaŋ kumārakassapaŋ abhivādetvā ekamantaŋ nisīdiŋsu; appekacce āyasmatā kumārakassapena saddhiŋ sammodiŋsu; sammodanīyaŋ kathaŋ sāraṇīyaŋ vītisāretvā ekamantaŋ nisīdiŋsu. Appekacce yenāyasmā kumārakassapo tenañjaliŋ paṇāmetvā ekamantaŋ nisīdiŋsu. Appekacce nāmagottaŋ sāvetvā ekamantaŋ nisīdiŋsu. Appekacce tuṇhībhūtā ekamantaŋ nisīdiŋsu.

Natthikavādo

410. Ekamantaŋ nisinno kho pāyāsi rājañño āyasmantaŋ kumārakassapaŋ etadavoca– ‘ahañhi, bho kassapa, evaŋvādī evaŋdiṭṭhī– “itipi natthi paro loko, natthi sattā opapātikā, natthi sukatadukkaṭānaŋ kammānaŋ phalaŋ vipāko”’ ti. ‘Nāhaŋ, rājañña, evaŋvādiŋ evaŋdiṭṭhiŋ addasaŋ vā assosiŋ vā. Kathañhi nāma evaŋ vadeyya– “itipi natthi paro loko, natthi sattā opapātikā, natthi sukatadukkaṭānaŋ kammānaŋ phalaŋ vipāko” ti?

Candimasūriya-upamā

411. ‘Tena hi, rājañña, taññevettha paṭipucchissāmi, yathā te khameyya, tathā naŋ byākareyyāsi. Taŋ kiŋ maññasi, rājañña, ime candimasūriyā imasmiŋ vā loke parasmiŋ vā, devā vā te manussā vā’ ti? ‘Ime, bho kassapa, candimasūriyā parasmiŋ loke, na imasmiŋ; devā te na manussā’ ti. ‘Imināpi kho te, rājañña, pariyāyena evaŋ hotu– itipi atthi paro loko, atthi sattā opapātikā, atthi sukatadukkaṭānaŋ kammānaŋ phalaŋ vipāko’ ti.

412. ‘Kiñcāpi bhavaŋ kassapo evamāha, atha kho evaŋ me ettha hoti– “itipi natthi paro loko, natthi sattā opapātikā, natthi sukatadukkaṭānaŋ kammānaŋ phalaŋ vipāko”’ ti. ‘Atthi pana, rājañña, pariyāyo, yena te pariyāyena evaŋ hoti– “itipi natthi paro loko, natthi sattā opapātikā, natthi sukatadukkaṭānaŋ kammānaŋ phalaŋ vipāko”’ ti? ‘Atthi (p. 2.256) bho kassapa, pariyāyo, yena me pariyāyena evaŋ hoti– “itipi natthi paro loko, natthi sattā opapātikā, natthi sukatadukkaṭānaŋ kammānaŋ phalaŋ vipāko”’ ti. ‘Yathā kathaŋ viya, rājaññā’ ti? ‘Idha me, bho kassapa, mittāmaccā ñātisālohitā pāṇātipātī adinnādāyī kāmesumicchācārī musāvādī pisuṇavācā pharusavācā samphappalāpī abhijjhālū byāpannacittā micchādiṭṭhī. Te aparena samayena ābādhikā honti dukkhitā bāḷhagilānā. Yadāhaŋ jānāmi– “na dānime imamhā ābādhā vuṭṭhahissantī” ti tyāhaŋ upasankamitvā evaŋ vadāmi– “santi kho, bho, eke samaṇabrāhmaṇā evaŋvādino evaŋdiṭṭhino– ye te pāṇātipātī adinnādāyī kāmesumicchācārī musāvādī pisuṇavācā pharusavācā samphappalāpī abhijjhālū byāpannacittā micchādiṭṭhī, te kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapajjantī” ti. Bhavanto kho pāṇātipātī adinnādāyī kāmesumicchācārī musāvādī pisuṇavācā pharusavācā samphappalāpī abhijjhālū byāpannacittā micchādiṭṭhī. Sace tesaŋ bhavataŋ samaṇabrāhmaṇānaŋ saccaŋ vacanaŋ, bhavanto kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapajjissanti. Sace, bho, kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapajjeyyātha, yena me āgantvā āroceyyātha– “itipi atthi paro loko, atthi sattā opapātikā, atthi sukatadukkaṭānaŋ kammānaŋ phalaŋ vipāko” ti Bhavanto kho pana me saddhāyikā paccayikā, yaŋ bhavantehi diṭṭhaŋ, yathā sāmaŋ diṭṭhaŋ evametaŋ bhavissatī” ti. Te me “sādhū” ti paṭissutvā neva āgantvā ārocenti, na pana dūtaŋ pahiṇanti. Ayampi kho, bho kassapa, pariyāyo, yena me pariyāyena evaŋ hoti– “itipi natthi paro loko, natthi sattā opapātikā, natthi sukatadukkaṭānaŋ kammānaŋ phalaŋ vipāko”’ ti.

Cora-upamā

413. ‘Tena hi, rājañña, taññevettha paṭipucchissāmi. Yathā te khameyya tathā naŋ byākareyyāsi. Taŋ kiŋ maññasi, rājañña, idha te purisā coraŋ āgucāriŋ gahetvā dasseyyuŋ– “ayaŋ te, bhante, coro āgucārī; imassa yaŋ icchasi, taŋ daṇḍaŋ paṇehī” ti. Te tvaŋ evaŋ vadeyyāsi– “tena hi, bho, imaŋ purisaŋ daḷhāya rajjuyā pacchābāhaŋ gāḷhabandhanaŋ bandhitvā (p. 2.257) khuramuṇḍaŋ karitvā kharassarena paṇavena rathikāya rathikaŋ singhāṭakena singhāṭakaŋ parinetvā dakkhiṇena dvārena nikkhamitvā dakkhiṇato nagarassa āghātane sīsaŋ chindathā” ti. Te “sādhū” ti paṭissutvā taŋ purisaŋ daḷhāya rajjuyā pacchābāhaŋ gāḷhabandhanaŋ bandhitvā khuramuṇḍaŋ karitvā kharassarena paṇavena rathikāya rathikaŋ singhāṭakena singhāṭakaŋ parinetvā dakkhiṇena dvārena nikkhamitvā dakkhiṇato nagarassa āghātane nisīdāpeyyuŋ. Labheyya nu kho so coro coraghātesu– “āgamentu tāva bhavanto coraghātā, amukasmiŋ me gāme vā nigame vā mittāmaccā ñātisālohitā, yāvāhaŋ tesaŋ uddisitvā āgacchāmī” ti udāhu vippalapantasseva coraghātā sīsaŋ chindeyyun’ ti? ‘Na hi so, bho kassapa, coro labheyya coraghātesu– “āgamentu tāva bhavanto coraghātā amukasmiŋ me gāme vā nigame vā mittāmaccā ñātisālohitā, yāvāhaŋ tesaŋ uddisitvā āgacchāmī” ti. Atha kho naŋ vippalapantasseva coraghātā sīsaŋ chindeyyun’ ti. ‘So hi nāma, rājañña, coro manusso manussabhūtesu coraghātesu na labhissati– “āgamentu tāva bhavanto coraghātā, amukasmiŋ me gāme vā nigame vā mittāmaccā ñātisālohitā, yāvāhaŋ tesaŋ uddisitvā āgacchāmī” ti. Kiŋ pana te mittāmaccā ñātisālohitā pāṇātipātī adinnādāyī kāmesumicchācārī musāvādī pisuṇavācā pharusavācā samphappalāpī abhijjhālū byāpannacittā micchādiṭṭhī, te kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapannā labhissanti nirayapālesu– “āgamentu tāva bhavanto nirayapālā, yāva mayaŋ pāyāsissa rājaññassa gantvā ārocema– ‘itipi atthi paro loko, atthi sattā opapātikā, atthi sukatadukkaṭānaŋ kammānaŋ phalaŋ vipāko”’ ti? Imināpi kho te, rājañña, pariyāyena evaŋ hotu– “itipi atthi paro loko, atthi sattā opapātikā, atthi sukatadukkaṭānaŋ kammānaŋ phalaŋ vipāko”’ ti.

414. ‘Kiñcāpi bhavaŋ kassapo evamāha, atha kho evaŋ me ettha hoti– “itipi natthi paro loko, natthi sattā opapātikā, natthi sukatadukkaṭānaŋ (p. 2.258) kammānaŋ phalaŋ vipāko’ ti. ‘Atthi pana, rājañña, pariyāyo yena te pariyāyena evaŋ hoti– “itipi natthi paro loko, natthi sattā opapātikā, natthi sukatadukkaṭānaŋ kammānaŋ phalaŋ vipāko”’ ti? ‘Atthi, bho kassapa, pariyāyo, yena me pariyāyena evaŋ hoti– “itipi natthi paro loko, natthi sattā opapātikā, natthi sukatadukkaṭānaŋ kammānaŋ phalaŋ vipāko”’ ti. ‘Yathā kathaŋ viya, rājaññā’ ti? ‘Idha me, bho kassapa, mittāmaccā ñātisālohitā pāṇātipātā paṭiviratā adinnādānā paṭiviratā kāmesumicchācārā paṭiviratā musāvādā paṭiviratā pisuṇāya vācāya paṭiviratā pharusāya vācāya paṭiviratā samphappalāpā paṭiviratā anabhijjhālū abyāpannacittā sammādiṭṭhī. Te aparena samayena ābādhikā honti dukkhitā bāḷhagilānā. Yadāhaŋ jānāmi– “na dānime imamhā ābādhā vuṭṭhahissantī” ti tyāhaŋ upasankamitvā evaŋ vadāmi– “santi kho, bho, eke samaṇabrāhmaṇā evaŋvādino evaŋdiṭṭhino– ye te pāṇātipātā paṭiviratā adinnādānā paṭiviratā kāmesumicchācārā paṭiviratā musāvādā paṭiviratā pisuṇāya vācāya paṭiviratā pharusāya vācāya paṭiviratā samphappalāpā paṭiviratā anabhijjhālū abyāpannacittā sammādiṭṭhī te kāyassa bhedā paraŋ maraṇā sugatiŋ saggaŋ lokaŋ upapajjantīti Bhavanto kho pāṇātipātā paṭiviratā adinnādānā paṭiviratā kāmesumicchācārā paṭiviratā musāvādā paṭiviratā pisuṇāya vācāya paṭiviratā pharusāya vācāya paṭiviratā samphappalāpā paṭiviratā anabhijjhālū abyāpannacittā sammādiṭṭhī. Sace tesaŋ bhavataŋ samaṇabrāhmaṇānaŋ saccaŋ vacanaŋ, bhavanto kāyassa bhedā paraŋ maraṇā sugatiŋ saggaŋ lokaŋ upapajjissanti. Sace, bho, kāyassa bhedā paraŋ maraṇā sugatiŋ saggaŋ lokaŋ upapajjeyyātha, yena me āgantvā āroceyyātha– “itipi atthi paro loko, atthi sattā opapātikā, atthi sukatadukkaṭānaŋ kammānaŋ phalaŋ vipāko” ti. Bhavanto kho pana me saddhāyikā paccayikā, yaŋ bhavantehi diṭṭhaŋ, yathā sāmaŋ diṭṭhaŋ evametaŋ bhavissatī” ti. Te me “sādhū” ti paṭissutvā neva āgantvā ārocenti, na pana dūtaŋ pahiṇanti. Ayampi kho, bho kassapa, pariyāyo, yena me pariyāyena evaŋ hoti– “itipi natthi paro loko, natthi sattā opapātikā, natthi sukatadukkaṭānaŋ kammānaŋ phalaŋ vipāko”’ ti.

Gūthakūpapurisa-upamā

415. ‘Tena (p. 2.259) hi, rājañña, upamaŋ te karissāmi. Upamāya midhekacce viññū purisā bhāsitassa atthaŋ ājānanti. Seyyathāpi, rājañña, puriso gūthakūpe sasīsakaŋ nimuggo assa. Atha tvaŋ purise āṇāpeyyāsi– “tena hi, bho, taŋ purisaŋ tamhā gūthakūpā uddharathā” ti. Te “sādhū” ti paṭissutvā taŋ purisaŋ tamhā gūthakūpā uddhareyyuŋ. Te tvaŋ evaŋ vadeyyāsi– “tena hi, bho, tassa purisassa kāyā veḷupesikāhi gūthaŋ sunimmajjitaŋ nimmajjathā” ti. Te “sādhū” ti paṭissutvā tassa purisassa kāyā veḷupesikāhi gūthaŋ sunimmajjitaŋ nimmajjeyyuŋ. Te tvaŋ evaŋ vadeyyāsi– “tena hi, bho, tassa purisassa kāyaŋ paṇḍumattikāya tikkhattuŋ subbaṭṭitaŋ ubbaṭṭethā” ti . Te tassa purisassa kāyaŋ paṇḍumattikāya tikkhattuŋ subbaṭṭitaŋ ubbaṭṭeyyuŋ. Te tvaŋ evaŋ vadeyyāsi– “tena hi, bho, taŋ purisaŋ telena abbhañjitvā sukhumena cuṇṇena tikkhattuŋ suppadhotaŋ karothā” ti. Te taŋ purisaŋ telena abbhañjitvā sukhumena cuṇṇena tikkhattuŋ suppadhotaŋ kareyyuŋ. Te tvaŋ evaŋ vadeyyāsi– “tena hi, bho, tassa purisassa kesamassuŋ kappethā” ti. Te tassa purisassa kesamassuŋ kappeyyuŋ. Te tvaŋ evaŋ vadeyyāsi– “tena hi, bho, tassa purisassa mahagghañca mālaŋ mahagghañca vilepanaŋ mahagghāni ca vatthāni upaharathā” ti. Te tassa purisassa mahagghañca mālaŋ mahagghañca vilepanaŋ mahagghāni ca vatthāni upahareyyuŋ. Te tvaŋ evaŋ vadeyyāsi – “tena hi, bho, taŋ purisaŋ pāsādaŋ āropetvā pañcakāmaguṇāni upaṭṭhāpethā” ti. Te taŋ purisaŋ pāsādaŋ āropetvā pañcakāmaguṇāni upaṭṭhāpeyyuŋ.

‘Taŋ kiŋ maññasi, rājañña, api nu tassa purisassa sunhātassa suvilittassa sukappitakesamassussa āmukkamālābharaṇassa odātavatthavasanassa uparipāsādavaragatassa pañcahi kāmaguṇehi samappitassa samangībhūtassa paricārayamānassa punadeva tasmiŋ gūthakūpe nimujjitukāmatā assā’ ti? ‘No hidaŋ, bho kassapa’. ‘Taŋ kissa hetu’? ‘Asuci, bho kassapa, gūthakūpo asuci ceva asucisankhāto ca duggandho ca duggandhasankhāto ca jeguccho ca jegucchasankhāto (p. 2.260) ca paṭikūlo ca paṭikūlasankhāto cā’ ti. ‘Evameva kho, rājañña, manussā devānaŋ asucī ceva asucisankhātā ca, duggandhā ca duggandhasankhātā ca, jegucchā ca jegucchasankhātā ca, paṭikūlā ca paṭikūlasankhātā ca. Yojanasataŋ kho, rājañña, manussagandho deve ubbādhati. Kiŋ pana te mittāmaccā ñātisālohitā pāṇātipātā paṭiviratā adinnādānā paṭiviratā kāmesumicchācārā paṭiviratā musāvādā paṭiviratā pisuṇāya vācāya paṭiviratā pharusāya vācāya paṭiviratā samphappalāpā paṭiviratā anabhijjhālū abyāpannacittā sammādiṭṭhī, kāyassa bhedā paraŋ maraṇā sugatiŋ saggaŋ lokaŋ upapannā te āgantvā ārocessanti– “itipi atthi paro loko, atthi sattā opapātikā, atthi sukatadukkaṭānaŋ kammānaŋ phalaŋ vipāko” ti? Imināpi kho te, rājañña, pariyāyena evaŋ hotu– “itipi atthi paro loko, atthi sattā opapātikā, atthi sukatadukkaṭānaŋ kammānaŋ phalaŋ vipāko”’ ti.

416. ‘Kiñcāpi bhavaŋ kassapo evamāha, atha kho evaŋ me ettha hoti– “itipi natthi paro loko, natthi sattā opapātikā, natthi sukatadukkaṭānaŋ kammānaŋ phalaŋ vipāko”’ ti. ‘Atthi pana, rājañña, pariyāyo …pe… ‘atthi, bho kassapa, pariyāyo …pe… yathā kathaŋ viya, rājaññāti? ‘Idha me, bho kassapa, mittāmaccā ñātisālohitā pāṇātipātā paṭiviratā adinnādānā paṭiviratā kāmesumicchācārā paṭiviratā musāvādā paṭiviratā surāmerayamajjapamādaṭṭhānā paṭiviratā, te aparena samayena ābādhikā honti dukkhitā bāḷhagilānā. Yadāhaŋ jānāmi– “na dānime imamhā ābādhā vuṭṭhahissantī” ti tyāhaŋ upasankamitvā evaŋ vadāmi– “santi kho, bho, eke samaṇabrāhmaṇā evaŋvādino evaŋdiṭṭhino– ye te pāṇātipātā paṭiviratā adinnādānā paṭiviratā kāmesumicchācārā paṭiviratā musāvādā paṭiviratā surāmerayamajjapamādaṭṭhānā paṭiviratā, te kāyassa bhedā paraŋ maraṇā sugatiŋ saggaŋ lokaŋ upapajjanti devānaŋ tāvatiŋsānaŋ sahabyatanti. Bhavanto kho pāṇātipātā paṭiviratā adinnādānā paṭiviratā kāmesumicchācārā paṭiviratā musāvādā paṭiviratā surāmerayamajjapamādaṭṭhānā paṭiviratā. Sace tesaŋ bhavataŋ samaṇabrāhmaṇānaŋ saccaŋ vacanaŋ, bhavanto kāyassa bhedā paraŋ (p. 2.261) maraṇā sugatiŋ saggaŋ lokaŋ upapajjissanti, devānaŋ tāvatiŋsānaŋ sahabyataŋ. Sace, bho, kāyassa bhedā paraŋ maraṇā sugatiŋ saggaŋ lokaŋ upapajjeyyātha devānaŋ tāvatiŋsānaŋ sahabyataŋ, yena me āgantvā āroceyyātha– itipi atthi paro loko, atthi sattā opapātikā, atthi sukatadukkaṭānaŋ kammānaŋ phalaŋ vipākoti. Bhavanto kho pana me saddhāyikā paccayikā, yaŋ bhavantehi diṭṭhaŋ, yathā sāmaŋ diṭṭhaŋ evametaŋ bhavissatīti. Te me “sādhū” ti paṭissutvā neva āgantvā ārocenti, na pana dūtaŋ pahiṇanti. Ayampi kho, bho kassapa, pariyāyo, yena me pariyāyena evaŋ hoti– “itipi natthi paro loko, natthi sattā opapātikā, natthi sukatadukkaṭānaŋ kammānaŋ phalaŋ vipāko”’ ti.

Tāvatiŋsadeva-upamā

417. ‘Tena hi, rājañña, taññevettha paṭipucchissāmi; yathā te khameyya, tathā naŋ byākareyyāsi. Yaŋ kho pana, rājañña, mānussakaŋ vassasataŋ, devānaŋ tāvatiŋsānaŋ eso eko rattindivo, tāya rattiyā tiŋsarattiyo māso, tena māsena dvādasamāsiyo saŋvaccharo, tena saŋvaccharena dibbaŋ vassasahassaŋ devānaŋ tāvatiŋsānaŋ āyuppamāṇaŋ. Ye te mittāmaccā ñātisālohitā pāṇātipātā paṭiviratā adinnādānā paṭiviratā kāmesumicchācārā paṭiviratā musāvādā paṭiviratā surāmerayamajjapamādaṭṭhānā paṭiviratā, te kāyassa bhedā paraŋ maraṇā sugatiŋ saggaŋ lokaŋ upapannā devānaŋ tāvatiŋsānaŋ sahabyataŋ. Sace pana tesaŋ evaŋ bhavissati– “yāva mayaŋ dve vā tīṇi vā rattindivā dibbehi pañcahi kāmaguṇehi samappitā samangībhūtā paricārema, atha mayaŋ pāyāsissa rājaññassa gantvā āroceyyāma– ‘itipi atthi paro loko, atthi sattā opapātikā, atthi sukatadukkaṭānaŋ kammānaŋ phalaŋ vipāko’ ti. Api nu te āgantvā āroceyyuŋ “itipi atthi paro loko, atthi sattā opapātikā, atthi sukatadukkaṭānaŋ kammānaŋ phalaŋ vipāko”’ ti? ‘No hidaŋ, bho kassapa. Api hi mayaŋ, bho kassapa, ciraŋ kālankatāpi bhaveyyāma. Ko panetaŋ bhoto kassapassa āroceti (p. 2.262) “atthi devā tāvatiŋsā” ti vā “evaŋdīghāyukā devā tāvatiŋsā” ti vā. Na mayaŋ bhoto kassapassa saddahāma– “atthi devā tāvatiŋsā” ti vā “evaŋdīghāyukā devā tāvatiŋsā” ti vā’ ti.

Jaccandha-upamā

418. ‘Seyyathāpi, rājañña, jaccandho puriso na passeyya kaṇha– sukkāni rūpāni na passeyya nīlakāni rūpāni, na passeyya pītakāni rūpāni, na passeyya lohitakāni rūpāni, na passeyya mañjiṭṭhakāni rūpāni, na passeyya samavisamaŋ, na passeyya tārakāni rūpāni, na passeyya candimasūriye. So evaŋ vadeyya– “natthi kaṇhasukkāni rūpāni, natthi kaṇhasukkānaŋ rūpānaŋ dassāvī. Natthi nīlakāni rūpāni, natthi nīlakānaŋ rūpānaŋ dassāvī. Natthi pītakāni rūpāni, natthi pītakānaŋ rūpānaŋ dassāvī. Natthi lohitakāni rūpāni, natthi lohitakānaŋ rūpānaŋ dassāvī. Natthi mañjiṭṭhakāni rūpāni, natthi mañjiṭṭhakānaŋ rūpānaŋ dassāvī. Natthi samavisamaŋ, natthi samavisamassa dassāvī. Natthi tārakāni rūpāni, natthi tārakānaŋ rūpānaŋ dassāvī. Natthi candimasūriyā, natthi candimasūriyānaŋ dassāvī. Ahametaŋ na jānāmi, ahametaŋ na passāmi, tasmā taŋ natthī” ti. Sammā nu kho so, rājañña, vadamāno vadeyyā’ ti? ‘No hidaŋ, bho kassapa. Atthi kaṇhasukkāni rūpāni, atthi kaṇhasukkānaŋ rūpānaŋ dassāvī. Atthi nīlakāni rūpāni, atthi nīlakānaŋ rūpānaŋ dassāvī …pe… atthi samavisamaŋ, atthi samavisamassa dassāvī. Atthi tārakāni rūpāni, atthi tārakānaŋ rūpānaŋ dassāvī. Atthi candimasūriyā, atthi candimasūriyānaŋ dassāvī. “Ahametaŋ na jānāmi, ahametaŋ na passāmi, tasmā taŋ natthī” ti. Na hi so, bho kassapa, sammā vadamāno vadeyyā’ ti. ‘Evameva kho tvaŋ, rājañña, jaccandhūpamo maññe paṭibhāsi yaŋ maŋ tvaŋ evaŋ vadesi’.

‘Ko panetaŋ bhoto kassapassa āroceti– “atthi devā tāvatiŋsā’ ti vā, “evaŋdīghāyukā devā tāvatiŋsā” ti vā? Na mayaŋ bhoto kassapassa saddahāma– “atthi devā tāvatiŋsā” ti vā “evaŋdīghāyukā devā tāvatiŋsā” ti vā’ ti. ‘Na kho, rājañña, evaŋ paro loko daṭṭhabbo, yathā tvaŋ maññasi iminā maŋsacakkhunā. Ye kho te rājañña samaṇabrāhmaṇā araññavanapatthāni pantāni senāsanāni paṭisevanti (p. 2.263) te tattha appamattā ātāpino pahitattā viharantā dibbacakkhuŋ visodhenti. Te dibbena cakkhunā visuddhena atikkantamānusakena imaŋ ceva lokaŋ passanti parañca satte ca opapātike. Evañca kho, rājañña, paro loko daṭṭhabbo; natveva yathā tvaŋ maññasi iminā maŋsacakkhunā. Imināpi kho te, rājañña, pariyāyena evaŋ hotu– “itipi atthi paro loko, atthi sattā opapātikā, atthi sukatadukkaṭānaŋ kammānaŋ phalaŋ vipāko”’ ti.

419. ‘Kiñcāpi bhavaŋ kassapo evamāha, atha kho evaŋ me ettha hoti– “itipi natthi paro loko, natthi sattā opapātikā, natthi sukatadukkaṭānaŋ kammānaŋ phalaŋ vipāko’ ti ‘Atthi pana, rājañña, pariyāyo …pe… atthi, bho kassapa, pariyāyo …pe… yathā kathaŋ viya, rājaññā’ ti? ‘Idhāhaŋ, bho kassapa, passāmi samaṇabrāhmaṇe sīlavante kalyāṇadhamme jīvitukāme amaritukāme sukhakāme dukkhapaṭikūle. Tassa mayhaŋ, bho kassapa, evaŋ hoti– sace kho ime bhonto samaṇabrāhmaṇā sīlavanto kalyāṇadhammā evaŋ jāneyyuŋ– “ito no matānaŋ seyyo bhavissatī” ti. Idānime bhonto samaṇabrāhmaṇā sīlavanto kalyāṇadhammā visaŋ vā khādeyyuŋ, satthaŋ vā āhareyyuŋ, ubbandhitvā vā kālankareyyuŋ, papāte vā papateyyuŋ. Yasmā ca kho ime bhonto samaṇabrāhmaṇā sīlavanto kalyāṇadhammā na evaŋ jānanti– “ito no matānaŋ seyyo bhavissatī” ti, tasmā ime bhonto samaṇabrāhmaṇā sīlavanto kalyāṇadhammā jīvitukāmā amaritukāmā sukhakāmā dukkhapaṭikūlā attānaŋ na mārenti . Ayampi kho, bho kassapa, pariyāyo, yena me pariyāyena evaŋ hoti– “itipi natthi paro loko, natthi sattā opapātikā, natthi sukatadukkaṭānaŋ kammānaŋ phalaŋ vipāko”’ ti.

Gabbhinī-upamā

420. ‘Tena hi, rājañña, upamaŋ te karissāmi. Upamāya midhekacce viññū purisā bhāsitassa atthaŋ ājānanti. Bhūtapubbaŋ, rājañña, aññatarassa brāhmaṇassa (p. 2.264) dve pajāpatiyo ahesuŋ. Ekissā putto ahosi dasavassuddesiko vā dvādasavassuddesiko vā, ekā gabbhinī upavijaññā. Atha kho so brāhmaṇo kālamakāsi. Atha kho so māṇavako mātusapattiŋ etadavoca– “yamidaŋ, bhoti, dhanaŋ vā dhaññaŋ vā rajataŋ vā jātarūpaŋ vā, sabbaŋ taŋ mayhaŋ natthi tuyhettha kiñci. Pitu me bhoti, dāyajjaŋ niyyādehī” ti . Evaŋ vutte sā brāhmaṇī taŋ māṇavakaŋ etadavoca– “āgamehi tāva, tāta, yāva vijāyāmi. Sace kumārako bhavissati, tassapi ekadeso bhavissati; sace kumārikā bhavissati, sāpi te opabhoggā bhavissatī” ti. Dutiyampi kho so māṇavako mātusapattiŋ etadavoca – “yamidaŋ, bhoti, dhanaŋ vā dhaññaŋ vā rajataŋ vā jātarūpaŋ vā, sabbaŋ taŋ mayhaŋ; natthi tuyhettha kiñci. Pitu me, bhoti, dāyajjaŋ niyyādehī” ti. Dutiyampi kho sā brāhmaṇī taŋ māṇavakaŋ etadavoca – “āgamehi tāva, tāta, yāva vijāyāmi. Sace kumārako bhavissati, tassapi ekadeso bhavissati; sace kumārikā bhavissati sāpi te opabhoggā bhavissatī” ti. Tatiyampi kho so māṇavako mātusapattiŋ etadavoca– “yamidaŋ, bhoti, dhanaŋ vā dhaññaŋ vā rajataŋ vā jātarūpaŋ vā sabbaŋ taŋ mayhaŋ; natthi tuyhettha kiñci. Pitu me, bhoti, dāyajjaŋ niyyādehī” ti.

‘Atha kho sā brāhmaṇī satthaŋ gahetvā ovarakaŋ pavisitvā udaraŋ opādesi – “yāva vijāyāmi yadi vā kumārako yadi vā kumārikā” ti. Sā attānaŋ ceva jīvitañca gabbhañca sāpateyyañca vināsesi. Yathā taŋ bālā abyattā anayabyasanaŋ āpannā ayoniso dāyajjaŋ gavesantī, evameva kho tvaŋ, rājañña, bālo abyatto anayabyasanaŋ āpajjissasi ayoniso paralokaŋ gavesanto seyyathāpi sā brāhmaṇī bālā abyattā anayabyasanaŋ āpannā ayoniso dāyajjaŋ gavesantī. Na kho, rājañña, samaṇabrāhmaṇā sīlavanto kalyāṇadhammā apakkaŋ paripācenti; api ca paripākaŋ āgamenti. Paṇḍitānaŋ attho hi, rājañña, samaṇabrāhmaṇānaŋ sīlavantānaŋ kalyāṇadhammānaŋ jīvitena. Yathā yathā kho, rājañña, samaṇabrāhmaṇā sīlavanto kalyāṇadhammā ciraŋ dīghamaddhānaŋ tiṭṭhanti, tathā (p. 2.265) tathā bahuŋ puññaŋ pasavanti, bahujanahitāya ca paṭipajjanti bahujanasukhāya lokānukampāya atthāya hitāya sukhāya devamanussānaŋ. Imināpi kho te, rājañña, pariyāyena evaŋ hotu– “itipi atthi paro loko, atthi sattā opapātikā, atthi sukatadukkaṭānaŋ kammānaŋ phalaŋ vipāko”’ ti.

421. ‘Kiñcāpi bhavaŋ kassapo evamāha, atha kho evaŋ me ettha hoti– “itipi natthi paro loko, natthi sattā opapātikā, natthi sukatadukkaṭānaŋ kammānaŋ phalaŋ vipāko”’ ti. ‘Atthi pana, rājañña, pariyāyo …pe… atthi, bho kassapa, pariyāyo …pe… yathā kathaŋ viya, rājaññā’ ti? ‘Idha me, bho kassapa, purisā coraŋ āgucāriŋ gahetvā dassenti– “ayaŋ te, bhante, coro āgucārī; imassa yaŋ icchasi, taŋ daṇḍaŋ paṇehī” ti. Tyāhaŋ evaŋ vadāmi– “tena hi, bho, imaŋ purisaŋ jīvantaŋyeva kumbhiyā pakkhipitvā mukhaŋ pidahitvā allena cammena onandhitvā allāya mattikāya bahalāvalepanaŋ karitvā uddhanaŋ āropetvā aggiŋ dethā” ti. Te me “sādhū” ti paṭissutvā taŋ purisaŋ jīvantaŋyeva kumbhiyā pakkhipitvā mukhaŋ pidahitvā allena cammena onandhitvā allāya mattikāya bahalāvalepanaŋ karitvā uddhanaŋ āropetvā aggiŋ denti. Yadā mayaŋ jānāma “kālankato so puriso” ti, atha naŋ kumbhiŋ oropetvā ubbhinditvā mukhaŋ vivaritvā saṇikaŋ nillokema – “appeva nāmassa jīvaŋ nikkhamantaŋ passeyyāmā” ti. Nevassa mayaŋ jīvaŋ nikkhamantaŋ passāma. Ayampi kho, bho kassapa, pariyāyo, yena me pariyāyena evaŋ hoti– “itipi natthi paro loko, natthi sattā opapātikā, natthi sukatadukkaṭānaŋ kammānaŋ phalaŋ vipāko”’ ti.

Supinaka-upamā

422. ‘Tena hi, rājañña, taññevettha paṭipucchissāmi, yathā te khameyya, tathā naŋ byākareyyāsi. Abhijānāsi no tvaŋ, rājañña, divā seyyaŋ upagato supinakaŋ passitā ārāmarāmaṇeyyakaŋ vanarāmaṇeyyakaŋ bhūmirāmaṇeyyakaŋ pokkharaṇīrāmaṇeyyakan’ ti? ‘Abhijānāmahaŋ, bho kassapa, divāseyyaŋ upagato supinakaŋ passitā ārāmarāmaṇeyyakaŋ vanarāmaṇeyyakaŋ bhūmirāmaṇeyyakaŋ pokkharaṇīrāmaṇeyyakan’ ti. ‘Rakkhanti taŋ tamhi samaye khujjāpi (p. 2.266) vāmanakāpi velāsikāpi  komārikāpī’ ti? ‘Evaŋ, bho kassapa, rakkhanti maŋ tamhi samaye khujjāpi vāmanakāpi velāsikāpi komārikāpī’ ti. ‘Api nu tā tuyhaŋ jīvaŋ passanti pavisantaŋ vā nikkhamantaŋ vā’ ti? ‘No hidaŋ, bho kassapa’. ‘Tā hi nāma, rājañña, tuyhaŋ jīvantassa jīvantiyo jīvaŋ na passissanti pavisantaŋ vā nikkhamantaŋ vā. Kiŋ pana tvaŋ kālankatassa jīvaŋ passissasi pavisantaŋ vā nikkhamantaŋ vā. Imināpi kho te, rājañña, pariyāyena evaŋ hotu– ‘itipi atthi paro loko, atthi sattā opapātikā, atthi sukatadukkaṭānaŋ kammānaŋ phalaŋ vipāko”’ ti.

423. ‘Kiñcāpi bhavaŋ kassapo evamāha, atha kho evaŋ me ettha hoti– “itipi natthi paro loko, natthi sattā opapātikā, natthi sukatadukkaṭānaŋ kammānaŋ phalaŋ vipāko”’ ti. ‘Atthi pana, rājañña, pariyāyo …pe… ‘atthi, bho kassapa, pariyāyo …pe… yathā kathaŋ viya rājaññā’ ti? ‘Idha me, bho kassapa, purisā coraŋ āgucāriŋ gahetvā dassenti– “ayaŋ te, bhante, coro āgucārī; imassa yaŋ icchasi, taŋ daṇḍaŋ paṇehī” ti. Tyāhaŋ evaŋ vadāmi– “tena hi, bho, imaŋ purisaŋ jīvantaŋyeva tulāya tuletvā jiyāya anassāsakaŋ māretvā punadeva tulāya tulethā” ti. Te me “sādhū” ti paṭissutvā taŋ purisaŋ jīvantaŋyeva tulāya tuletvā jiyāya anassāsakaŋ māretvā punadeva tulāya tulenti. Yadā so jīvati, tadā lahutaro ca hoti mudutaro ca kammaññataro ca. Yadā pana so kālankato hoti tadā garutaro ca hoti patthinnataro ca akammaññataro ca. Ayampi kho, bho kassapa, pariyāyo, yena me pariyāyena evaŋ hoti– “itipi natthi paro loko, natthi sattā opapātikā, natthi sukatadukkaṭānaŋ kammānaŋ phalaŋ vipāko”’ ti.

Santatta-ayoguḷa-upamā

424. ‘Tena hi, rājañña, upamaŋ te karissāmi. Upamāya midhekacce viññū purisā bhāsitassa atthaŋ ājānanti. Seyyathāpi, rājañña, puriso divasaŋ santattaŋ (p. 2.267) ayoguḷaŋ ādittaŋ sampajjalitaŋ sajotibhūtaŋ tulāya tuleyya. Tamenaŋ aparena samayena sītaŋ nibbutaŋ tulāya tuleyya. Kadā nu kho so ayoguḷo lahutaro vā hoti mudutaro vā kammaññataro vā, yadā vā āditto sampajjalito sajotibhūto, yadā vā sīto nibbuto’ ti? ‘Yadā so, bho kassapa, ayoguḷo tejosahagato ca hoti vāyosahagato ca āditto sampajjalito sajotibhūto, tadā lahutaro ca hoti mudutaro ca kammaññataro ca. Yadā pana so ayoguḷo neva tejosahagato hoti na vāyosahagato sīto nibbuto, tadā garutaro ca hoti patthinnataro ca akammaññataro cā’ ti. ‘Evameva kho, rājañña, yadāyaŋ kāyo āyusahagato ca hoti usmāsahagato ca viññāṇasahagato ca, tadā lahutaro ca hoti mudutaro ca kammaññataro ca. Yadā panāyaŋ kāyo neva āyusahagato hoti na usmāsahagato na viññāṇasahagato tadā garutaro ca hoti patthinnataro ca akammaññataro ca. Imināpi kho te, rājañña, pariyāyena evaŋ hotu– “itipi atthi paro loko, atthi sattā opapātikā, atthi sukatadukkaṭānaŋ kammānaŋ phalaŋ vipāko”’ ti.

425. ‘Kiñcāpi bhavaŋ kassapo evamāha, atha kho evaŋ me ettha hoti– “itipi natthi paro loko, natthi sattā opapātikā, natthi sukatadukkaṭānaŋ kammānaŋ phalaŋ vipāko”’ ti. ‘Atthi pana, rājañña, pariyāyo …pe… atthi, bho kassapa, pariyāyo …pe… yathā kathaŋ viya rājaññā’ ti? ‘Idha me, bho kassapa, purisā coraŋ āgucāriŋ gahetvā dassenti– “ayaŋ te, bhante, coro āgucārī; imassa yaŋ icchasi taŋ daṇḍaŋ paṇehī” ti. Tyāhaŋ evaŋ vadāmi– “tena hi, bho, imaŋ purisaŋ anupahacca chaviñca cammañca maŋsañca nhāruñca aṭṭhiñca aṭṭhimiñjañca jīvitā voropetha, appeva nāmassa jīvaŋ nikkhamantaŋ passeyyāmā” ti. Te me “sādhū” ti paṭissutvā taŋ purisaŋ anupahacca chaviñca …pe… jīvitā voropenti. Yadā so āmato hoti, tyāhaŋ evaŋ vadāmi– “tena hi, bho, imaŋ purisaŋ uttānaŋ nipātetha, appeva nāmassa jīvaŋ nikkhamantaŋ passeyyāmā” ti. Te taŋ purisaŋ uttānaŋ nipātenti. Nevassa mayaŋ jīvaŋ nikkhamantaŋ passāma. Tyāhaŋ evaŋ vadāmi– “tena hi, bho, imaŋ purisaŋ avakujjaŋ nipātetha… passena nipātetha… dutiyena passena (p. 2.268) nipātetha… uddhaŋ ṭhapetha… omuddhakaŋ ṭhapetha… pāṇinā ākoṭetha… leḍḍunā ākoṭetha… daṇḍena ākoṭetha… satthena ākoṭetha… odhunātha sandhunātha niddhunātha, appeva nāmassa jīvaŋ nikkhamantaŋ passeyyāmā” ti. Te taŋ purisaŋ odhunanti sandhunanti niddhunanti. Nevassa mayaŋ jīvaŋ nikkhamantaŋ passāma. Tassa tadeva cakkhu hoti te rūpā, tañcāyatanaŋ nappaṭisaŋvedeti. Tadeva sotaŋ hoti te saddā, tañcāyatanaŋ nappaṭisaŋvedeti. Tadeva ghānaŋ hoti te gandhā, tañcāyatanaŋ nappaṭisaŋvedeti Sāva jivhā hoti te rasā, tañcāyatanaŋ nappaṭisaŋvedeti. Sveva kāyo hoti te phoṭṭhabbā, tañcāyatanaŋ nappaṭisaŋvedeti. Ayampi kho, bho kassapa, pariyāyo, yena me pariyāyena evaŋ hoti– “itipi natthi paro loko, natthi sattā opapātikā, natthi sukatadukkaṭānaŋ kammānaŋ phalaŋ vipāko”’ ti.

Sankhadhama-upamā

426. ‘Tena hi, rājañña, upamaŋ te karissāmi. Upamāya midhekacce viññū purisā bhāsitassa atthaŋ ājānanti. Bhūtapubbaŋ, rājañña, aññataro sankhadhamo sankhaŋ ādāya paccantimaŋ janapadaŋ agamāsi. So yena aññataro gāmo tenupasankami; upasankamitvā majjhe gāmassa ṭhito tikkhattuŋ sankhaŋ upalāpetvā sankhaŋ bhūmiyaŋ nikkhipitvā ekamantaŋ nisīdi. Atha kho, rājañña, tesaŋ paccantajanapadānaŋ manussānaŋ etadahosi “ambho kassa nu kho eso saddo evaŋrajanīyo evankamanīyo evaŋmadanīyo evaŋbandhanīyo evaŋmucchanīyo” ti. Sannipatitvā taŋ sankhadhamaŋ etadavocuŋ– “ambho, kassa nu kho eso saddo evaŋrajanīyo evankamanīyo evaŋmadanīyo evaŋbandhanīyo evaŋmucchanīyo” ti. “Eso kho, bho, sankho nāma yasseso saddo evaŋrajanīyo evankamanīyo evaŋmadanīyo evaŋbandhanīyo evaŋmucchanīyo” ti. Te taŋ sankhaŋ uttānaŋ nipātesuŋ– “vadehi, bho sankha, vadehi, bho sankhā” ti. Neva so sankho saddamakāsi. Te taŋ sankhaŋ avakujjaŋ nipātesuŋ, passena nipātesuŋ, dutiyena passena nipātesuŋ, uddhaŋ ṭhapesuŋ, omuddhakaŋ ṭhapesuŋ, pāṇinā ākoṭesuŋ, leḍḍunā ākoṭesuŋ, daṇḍena ākoṭesuŋ, satthena ākoṭesuŋ, odhuniŋsu (p. 2.269) sandhuniŋsu niddhuniŋsu– “vadehi, bho sankha, vadehi, bho sankhā” ti. Neva so sankho saddamakāsi.

‘Atha kho, rājañña, tassa sankhadhamassa etadahosi– “yāva bālā ime paccantajanapadāmanussā, kathañhi nāma ayoniso sankhasaddaŋ gavesissantī” ti. Tesaŋ pekkhamānānaŋ sankhaŋ gahetvā tikkhattuŋ sankhaŋ upalāpetvā sankhaŋ ādāya pakkāmi. Atha kho, rājañña, tesaŋ paccantajanapadānaŋ manussānaŋ etadahosi– “yadā kira, bho, ayaŋ sankho nāma purisasahagato ca hoti vāyāmasahagato ca vāyusahagato ca, tadāyaŋ sankho saddaŋ karoti, yadā panāyaŋ sankho neva purisasahagato hoti na vāyāmasahagato na vāyusahagato, nāyaŋ sankho saddaŋ karotī” ti Evameva kho, rājañña, yadāyaŋ kāyo āyusahagato ca hoti usmāsahagato ca viññāṇasahagato ca, tadā abhikkamatipi paṭikkamatipi tiṭṭhatipi nisīdatipi seyyampi kappeti, cakkhunāpi rūpaŋ passati, sotenapi saddaŋ suṇāti, ghānenapi gandhaŋ ghāyati, jivhāyapi rasaŋ sāyati, kāyenapi phoṭṭhabbaŋ phusati, manasāpi dhammaŋ vijānāti. Yadā panāyaŋ kāyo neva āyusahagato hoti, na usmāsahagato, na viññāṇasahagato, tadā neva abhikkamati na paṭikkamati na tiṭṭhati na nisīdati na seyyaŋ kappeti, cakkhunāpi rūpaŋ na passati, sotenapi saddaŋ na suṇāti, ghānenapi gandhaŋ na ghāyati, jivhāyapi rasaŋ na sāyati, kāyenapi phoṭṭhabbaŋ na phusati, manasāpi dhammaŋ na vijānāti. Imināpi kho te, rājañña, pariyāyena evaŋ hotu– “itipi atthi paro loko, atthi sattā opapātikā, atthi sukatadukkaṭānaŋ kammānaŋ phalaŋ vipāko” ti .

427. ‘Kiñcāpi bhavaŋ kassapo evamāha, atha kho evaŋ me ettha hoti– “itipi natthi paro loko, natthi sattā opapātikā, natthi sukatadukkaṭānaŋ kammānaŋ phalaŋ vipāko”’ ti. ‘Atthi pana, rājañña, pariyāyo …pe… atthi, bho kassapa, pariyāyo …pe… yathā kathaŋ viya rājaññā’ ti? ‘Idha me, bho kassapa, purisā coraŋ āgucāriŋ gahetvā dassenti– “ayaŋ te, bhante, coro āgucārī, imassa yaŋ icchasi, taŋ daṇḍaŋ paṇehī” ti. Tyāhaŋ evaŋ vadāmi– “tena hi, bho, imassa purisassa chaviŋ chindatha (p. 2.270) appeva nāmassa jīvaŋ passeyyāmā” ti. Te tassa purisassa chaviŋ chindanti. Nevassa mayaŋ jīvaŋ passāma. Tyāhaŋ evaŋ vadāmi– “tena hi, bho, imassa purisassa cammaŋ chindatha, maŋsaŋ chindatha, nhāruŋ chindatha, aṭṭhiŋ chindatha, aṭṭhimiñjaŋ chindatha, appeva nāmassa jīvaŋ passeyyāmā” ti. Te tassa purisassa aṭṭhimiñjaŋ chindanti, nevassa mayaŋ jīvaŋ passeyyāma. Ayampi kho, bho kassapa, pariyāyo, yena me pariyāyena evaŋ hoti– “itipi natthi paro loko, natthi sattā opapātikā, natthi sukatadukkaṭānaŋ kammānaŋ phalaŋ vipāko”’ ti.

Aggikajaṭila-upamā

428. ‘Tena hi, rājañña, upamaŋ te karissāmi. Upamāya midhekacce viññū purisā bhāsitassa atthaŋ ājānanti. Bhūtapubbaŋ, rājañña, aññataro aggiko jaṭilo araññāyatane paṇṇakuṭiyā sammati . Atha kho, rājañña, aññataro janapade sattho

vuṭṭhāsi. Atha kho so sattho tassa aggikassa jaṭilassa assamassa sāmantā ekarattiŋ vasitvā pakkāmi. Atha kho, rājañña, tassa aggikassa jaṭilassa etadahosi “yaŋnūnāhaŋ yena so satthavāso tenupasankameyyaŋ, appeva nāmettha kiñci upakaraṇaŋ adhigaccheyyan” ti. Atha kho so aggiko jaṭilo kālasseva vuṭṭhāya yena so satthavāso tenupasankami; upasankamitvā addasa tasmiŋ satthavāse daharaŋ kumāraŋ mandaŋ uttānaseyyakaŋ chaḍḍitaŋ. Disvānassa etadahosi– “na kho me taŋ patirūpaŋ yaŋ me pekkhamānassa manussabhūto kālankareyya; yaŋnūnāhaŋ imaŋ dārakaŋ assamaŋ netvā āpādeyyaŋ poseyyaŋ vaḍḍheyyan” ti. Atha kho so aggiko jaṭilo taŋ dārakaŋ assamaŋ netvā āpādesi posesi vaḍḍhesi. Yadā so dārako dasavassuddesiko vā hoti dvādasavassuddesiko vā, atha kho tassa aggikassa jaṭilassa janapade kañcideva karaṇīyaŋ uppajji. Atha kho so aggiko jaṭilo taŋ dārakaŋ etadavoca– “icchāmahaŋ, tāta, janapadaŋ gantuŋ; aggiŋ, tāta, paricareyyāsi. Mā ca te aggi nibbāyi. Sace ca te aggi nibbāyeyya, ayaŋ vāsī imāni kaṭṭhāni idaŋ araṇisahitaŋ, aggiŋ nibbattetvā aggiŋ (p. 2.271) paricareyyāsī” ti. Atha kho so aggiko jaṭilo taŋ dārakaŋ evaŋ anusāsitvā janapadaŋ agamāsi. Tassa khiḍḍāpasutassa aggi nibbāyi.

‘Atha kho tassa dārakassa etadahosi– “pitā kho maŋ evaŋ avaca– ‘aggiŋ, tāta, paricareyyāsi. Mā ca te aggi nibbāyi. Sace ca te aggi nibbāyeyya, ayaŋ vāsī imāni kaṭṭhāni idaŋ araṇisahitaŋ, aggiŋ nibbattetvā aggiŋ paricareyyāsī’ ti. Yaŋnūnāhaŋ aggiŋ nibbattetvā aggiŋ paricareyyan” ti. Atha kho so dārako araṇisahitaŋ vāsiyā tacchi– “appeva nāma aggiŋ adhigaccheyyan” ti. Neva so aggiŋ adhigacchi. Araṇisahitaŋ dvidhā phālesi, tidhā phālesi, catudhā phālesi, pañcadhā phālesi, dasadhā phālesi, satadhā phālesi, sakalikaŋ sakalikaŋ akāsi, sakalikaŋ sakalikaŋ karitvā udukkhale koṭṭesi, udukkhale koṭṭetvā mahāvāte opuni – “appeva nāma aggiŋ adhigaccheyyan” ti. Neva so aggiŋ adhigacchi.

‘Atha kho so aggiko jaṭilo janapade taŋ karaṇīyaŋ tīretvā yena sako assamo tenupasankami; upasankamitvā taŋ dārakaŋ etadavoca – “kacci te, tāta, aggi na nibbuto” ti? “Idha me, tāta, khiḍḍāpasutassa aggi nibbāyi. Tassa me etadahosi– ‘pitā kho maŋ evaŋ avaca aggiŋ, tāta, paricareyyāsi. Mā ca te, tāta, aggi nibbāyi. Sace ca te aggi nibbāyeyya, ayaŋ vāsī imāni kaṭṭhāni idaŋ araṇisahitaŋ, aggiŋ nibbattetvā aggiŋ paricareyyāsīti. Yaŋnūnāhaŋ aggiŋ nibbattetvā aggiŋ paricareyyan’ ti. Atha khvāhaŋ, tāta, araṇisahitaŋ vāsiyā tacchiŋ– ‘appeva nāma aggiŋ adhigaccheyyan’ ti. Nevāhaŋ aggiŋ adhigacchiŋ. Araṇisahitaŋ dvidhā phālesiŋ, tidhā phālesiŋ, catudhā phālesiŋ, pañcadhā phālesiŋ, dasadhā phālesiŋ satadhā phālesiŋ, sakalikaŋ sakalikaŋ akāsiŋ, sakalikaŋ sakalikaŋ karitvā udukkhale koṭṭesiŋ, udukkhale koṭṭetvā mahāvāte opuniŋ– ‘appeva nāma aggiŋ adhigaccheyyan’ ti. Nevāhaŋ aggiŋ adhigacchin”’ ti. Atha kho tassa aggikassa jaṭilassa etadahosi – “yāva bālo ayaŋ dārako abyatto, kathañhi nāma ayoniso aggiŋ gavesissatī” ti. Tassa pekkhamānassa araṇisahitaŋ gahetvā aggiŋ nibbattetvā taŋ dārakaŋ etadavoca (p. 2.272) “evaŋ kho, tāta, aggi nibbattetabbo. Na tveva yathā tvaŋ bālo abyatto ayoniso aggiŋ gavesī” ti. Evameva kho tvaŋ, rājañña, bālo abyatto ayoniso paralokaŋ gavesissasi. Paṭinissajjetaŋ, rājañña, pāpakaŋ diṭṭhigataŋ, paṭinissajjetaŋ, rājañña, pāpakaŋ diṭṭhigataŋ, mā te ahosi dīgharattaŋ ahitāya dukkhāyā’ ti.

429. ‘Kiñcāpi bhavaŋ kassapo evamāha, atha kho nevāhaŋ sakkomi idaŋ pāpakaŋ diṭṭhigataŋ paṭinissajjituŋ. Rājāpi maŋ pasenadi kosalo jānāti tirorājānopi– “pāyāsi rājañño evaŋvādī evaŋdiṭṭhī– ‘itipi natthi paro loko, natthi sattā opapātikā, natthi sukatadukkaṭānaŋ kammānaŋ phalaŋ vipāko’ ti. Sacāhaŋ, bho kassapa, idaŋ pāpakaŋ diṭṭhigataŋ paṭinissajjissāmi, bhavissanti me vattāro– “yāva bālo pāyāsi rājañño abyatto duggahitagāhī” ti. Kopenapi naŋ harissāmi, makkhenapi naŋ harissāmi, palāsenapi naŋ harissāmī’ ti.

Dve satthavāha-upamā

430. ‘Tena hi, rājañña, upamaŋ te karissāmi. Upamāya midhekacce viññū purisā bhāsitassa atthaŋ ājānanti. Bhūtapubbaŋ, rājañña, mahāsakaṭasattho sakaṭasahassaŋ puratthimā janapadā pacchimaŋ janapadaŋ agamāsi. So yena yena gacchi, khippaŋyeva pariyādiyati tiṇakaṭṭhodakaŋ haritakapaṇṇaŋ. Tasmiŋ kho pana satthe dve satthavāhā ahesuŋ eko pañcannaŋ sakaṭasatānaŋ, eko pañcannaŋ sakaṭasatānaŋ. Atha kho tesaŋ satthavāhānaŋ etadahosi– “ayaŋ kho mahāsakaṭasattho sakaṭasahassaŋ; te mayaŋ yena yena gacchāma, khippameva pariyādiyati tiṇakaṭṭhodakaŋ haritakapaṇṇaŋ. Yaŋnūna mayaŋ imaŋ satthaŋ dvidhā vibhajeyyāma– ekato pañca sakaṭasatāni ekato pañca sakaṭasatānī” ti. Te taŋ satthaŋ dvidhā vibhajiŋsu ekato pañca sakaṭasatāni, ekato pañca sakaṭasatāni. Eko satthavāho bahuŋ tiṇañca kaṭṭhañca udakañca āropetvā satthaŋ payāpesi . Dvīhatīhapayāto kho pana so sattho addasa purisaŋ kāḷaŋ lohitakkhaŋ sannaddhakalāpaŋ  kumudamāliŋ allavatthaŋ allakesaŋ kaddamamakkhitehi cakkehi (p. 2.273) bhadrena rathena paṭipathaŋ āgacchantaŋ”, disvā etadavoca– “kuto, bho, āgacchasī” ti? “Amukamhā janapadā” ti. “Kuhiŋ gamissasī” ti? “Amukaŋ nāma janapadan” ti. “Kacci, bho, purato kantāre mahāmegho abhippavuṭṭho” ti? “Evaŋ, bho, purato kantāre mahāmegho abhippavuṭṭho, āsittodakāni vaṭumāni, bahu tiṇañca kaṭṭhañca udakañca. Chaḍḍetha, bho, purāṇāni tiṇāni kaṭṭhāni udakāni, lahubhārehi sakaṭehi sīghaŋ sīghaŋ gacchatha, mā yoggāni kilamitthā” ti.

‘Atha kho so satthavāho satthike āmantesi– “ayaŋ, bho, puriso evamāha– ‘purato kantāre mahāmegho abhippavuṭṭho, āsittodakāni vaṭumāni, bahu tiṇañca kaṭṭhañca udakañca. Chaḍḍetha, bho, purāṇāni tiṇāni kaṭṭhāni udakāni, lahubhārehi sakaṭehi sīghaŋ sīghaŋ gacchatha, mā yoggāni kilamitthā’ ti. Chaḍḍetha, bho, purāṇāni tiṇāni kaṭṭhāni udakāni, lahubhārehi sakaṭehi satthaŋ payāpethā” ti. “Evaŋ, bho” ti kho te satthikā tassa satthavāhassa paṭissutvā chaḍḍetvā purāṇāni tiṇāni kaṭṭhāni udakāni lahubhārehi sakaṭehi satthaŋ payāpesuŋ. Te paṭhamepi satthavāse na addasaŋsu tiṇaŋ vā kaṭṭhaŋ vā udakaŋ vā. Dutiyepi satthavāse… tatiyepi satthavāse… catutthepi satthavāse… pañcamepi satthavāse… chaṭṭhepi satthavāse… sattamepi satthavāse na addasaŋsu tiṇaŋ vā kaṭṭhaŋ vā udakaŋ vā. Sabbeva anayabyasanaŋ āpajjiŋsu. Ye ca tasmiŋ satthe ahesuŋ manussā vā pasū vā, sabbe so yakkho amanusso bhakkhesi. Aṭṭhikāneva sesāni.

‘Yadā aññāsi dutiyo satthavāho– “bahunikkhanto kho, bho, dāni so sattho” ti bahuŋ tiṇañca kaṭṭhañca udakañca āropetvā satthaŋ payāpesi. Dvīhatīhapayāto kho pana so sattho addasa purisaŋ kāḷaŋ lohitakkhaŋ sannaddhakalāpaŋ kumudamāliŋ allavatthaŋ allakesaŋ kaddamamakkhitehi cakkehi bhadrena rathena paṭipathaŋ āgacchantaŋ, disvā etadavoca– “kuto, bho, āgacchasī” ti? “Amukamhā janapadā” ti. “Kuhiŋ gamissasī” ti? “Amukaŋ nāma janapadan” ti. “Kacci, bho, purato kantāre mahāmegho abhippavuṭṭho” ti? “Evaŋ, bho, purato kantāre mahāmegho abhippavuṭṭho. Āsittodakāni vaṭumāni, bahu tiṇañca kaṭṭhañca udakañca. Chaḍḍetha (p. 2.274) bho, purāṇāni tiṇāni kaṭṭhāni udakāni, lahubhārehi sakaṭehi sīghaŋ sīghaŋ gacchatha, mā yoggāni kilamitthā” ti.

‘Atha kho so satthavāho satthike āmantesi– “ayaŋ, bho, ‘puriso evamāha– purato kantāre mahāmegho abhippavuṭṭho, āsittodakāni vaṭumāni, bahu tiṇañca kaṭṭhañca udakañca. Chaḍḍetha, bho, purāṇāni tiṇāni kaṭṭhāni udakāni, lahubhārehi sakaṭehi sīghaŋ sīghaŋ gacchatha; mā yoggāni kilamitthā’ ti. Ayaŋ bho puriso neva amhākaŋ mitto, na ñātisālohito, kathaŋ mayaŋ imassa saddhāya gamissāma. Na vo chaḍḍetabbāni purāṇāni tiṇāni kaṭṭhāni udakāni, yathābhatena bhaṇḍena satthaŋ payāpetha. Na no purāṇaŋ chaḍḍessāmā” ti. “Evaŋ, bho” ti kho te satthikā tassa satthavāhassa paṭissutvā yathābhatena bhaṇḍena satthaŋ payāpesuŋ. Te paṭhamepi satthavāse na addasaŋsu tiṇaŋ vā kaṭṭhaŋ vā udakaŋ vā. Dutiyepi satthavāse… tatiyepi satthavāse… catutthepi satthavāse… pañcamepi satthavāse… chaṭṭhepi satthavāse… sattamepi satthavāse na addasaŋsu tiṇaŋ vā kaṭṭhaŋ vā udakaŋ vā. Tañca satthaŋ addasaŋsu anayabyasanaŋ āpannaŋ. Ye ca tasmiŋ satthepi ahesuŋ manussā vā pasū vā, tesañca aṭṭhikāneva addasaŋsu tena yakkhena amanussena bhakkhitānaŋ.

‘Atha kho so satthavāho satthike āmantesi– “ayaŋ kho, bho, sattho anayabyasanaŋ āpanno, yathā taŋ tena bālena satthavāhena pariṇāyakena. Tena hi, bho, yānamhākaŋ satthe appasārāni paṇiyāni, tāni chaḍḍetvā, yāni imasmiŋ satthe mahāsārāni paṇiyāni, tāni ādiyathā” ti. “Evaŋ, bho” ti kho te satthikā tassa satthavāhassa paṭissutvā yāni sakasmiŋ satthe appasārāni paṇiyāni, tāni chaḍḍetvā yāni tasmiŋ satthe mahāsārāni paṇiyāni, tāni ādiyitvā sotthinā taŋ kantāraŋ nitthariŋsu, yathā taŋ paṇḍitena satthavāhena pariṇāyakena. Evameva kho tvaŋ, rājañña, bālo abyatto anayabyasanaŋ āpajjissasi ayoniso paralokaŋ gavesanto seyyathāpi so purimo satthavāho. Yepi tava sotabbaŋ saddhātabbaŋ maññissanti, tepi anayabyasanaŋ āpajjissanti, seyyathāpi te satthikā. Paṭinissajjetaŋ, rājañña (p. 2.275) pāpakaŋ diṭṭhigataŋ; paṭinissajjetaŋ, rājañña, pāpakaŋ diṭṭhigataŋ. Mā te ahosi dīgharattaŋ ahitāya dukkhāyā’ ti.

431. ‘Kiñcāpi bhavaŋ kassapo evamāha, atha kho nevāhaŋ sakkomi idaŋ pāpakaŋ diṭṭhigataŋ paṭinissajjituŋ. Rājāpi maŋ pasenadi kosalo jānāti tirorājānopi– “pāyāsi rājañño evaŋvādī evaŋdiṭṭhī– ‘itipi natthi paro loko …pe… vipāko”’ ti. Sacāhaŋ, bho kassapa, idaŋ pāpakaŋ diṭṭhigataŋ paṭinissajjissāmi, bhavissanti me vattāro– “yāva bālo pāyāsi rājañño, abyatto duggahitagāhī” ti. Kopenapi naŋ harissāmi, makkhenapi naŋ harissāmi, palāsenapi naŋ harissāmī’ ti.

Gūthabhārika-upamā

432. ‘Tena hi, rājañña, upamaŋ te karissāmi. Upamāya midhekacce viññū purisā bhāsitassa atthaŋ ājānanti. Bhūtapubbaŋ, rājañña, aññataro sūkaraposako puriso sakamhā gāmā aññaŋ gāmaŋ agamāsi. Tattha addasa pahūtaŋ sukkhagūthaŋ chaḍḍitaŋ. Disvānassa etadahosi– “ayaŋ kho pahuto sukkhagūtho chaḍḍito, mama ca sūkarabhattaŋ; yaŋnūnāhaŋ ito sukkhagūthaŋ hareyyan” ti. So uttarāsangaŋ pattharitvā pahūtaŋ sukkhagūthaŋ ākiritvā bhaṇḍikaŋ bandhitvā sīse ubbāhetvā agamāsi. Tassa antarāmagge mahā-akālamegho pāvassi. So uggharantaŋ paggharantaŋ yāva agganakhā gūthena makkhito gūthabhāraŋ ādāya agamāsi. Tamenaŋ manussā disvā evamāhaŋsu– “kacci no tvaŋ, bhaṇe, ummatto, kacci viceto, kathañhi nāma uggharantaŋ paggharantaŋ yāva agganakhā gūthena makkhito gūthabhāraŋ harissasī” ti. “Tumhe khvettha, bhaṇe, ummattā, tumhe vicetā, tathā hi pana me sūkarabhattan” ti. Evameva kho tvaŋ, rājañña, gūthabhārikūpamo maññe paṭibhāsi. Paṭinissajjetaŋ, rājañña, pāpakaŋ diṭṭhigataŋ. Paṭinissajjetaŋ, rājañña, pāpakaŋ diṭṭhigataŋ. Mā te ahosi dīgharattaŋ ahitāya dukkhāyā’ ti.

433. ‘Kiñcāpi bhavaŋ kassapo evamāha, atha kho nevāhaŋ sakkomi idaŋ pāpakaŋ diṭṭhigataŋ paṭinissajjituŋ. Rājāpi maŋ pasenadi kosalo jānāti tirorājānopi– “pāyāsi rājañño evaŋvādī evaŋdiṭṭhī– ‘itipi natthi (p. 2.276) paro loko …pe… vipāko’ ti. Sacāhaŋ, bho kassapa, idaŋ pāpakaŋ diṭṭhigataŋ paṭinissajjissāmi, bhavissanti me vattāro– “yāva bālo pāyāsi rājañño abyatto duggahitagāhī” ti. Kopenapi naŋ harissāmi, makkhenapi naŋ harissāmi, palāsenapi naŋ harissāmī’ ti.

Akkhadhuttaka-upamā

434. ‘Tena hi, rājañña, upamaŋ te karissāmi, upamāya midhekacce viññū purisā bhāsitassa atthaŋ ājānanti. Bhūtapubbaŋ, rājañña, dve akkhadhuttā akkhehi dibbiŋsu. Eko akkhadhutto āgatāgataŋ kaliŋ gilati. Addasā kho dutiyo akkhadhutto taŋ akkhadhuttaŋ āgatāgataŋ kaliŋ gilantaŋ, disvā taŋ akkhadhuttaŋ etadavoca– “tvaŋ kho, samma, ekantikena jināsi, dehi me, samma, akkhe pajohissāmī” ti. “Evaŋ sammā” ti kho so akkhadhutto tassa akkhadhuttassa akkhe pādāsi. Atha kho so akkhadhutto akkhe visena paribhāvetvā taŋ akkhadhuttaŋ etadavoca– “ehi kho, samma, akkhehi dibbissāmā” ti. “Evaŋ sammā” ti kho so akkhadhutto tassa akkhadhuttassa paccassosi. Dutiyampi kho te akkhadhuttā akkhehi dibbiŋsu. Dutiyampi kho so akkhadhutto āgatāgataŋ kaliŋ gilati. Addasā kho dutiyo akkhadhutto taŋ akkhadhuttaŋ dutiyampi āgatāgataŋ kaliŋ gilantaŋ, disvā taŋ akkhadhuttaŋ etadavoca–


‘Littaŋ paramena tejasā, gilamakkhaŋ puriso na bujjhati.


Gila re gila pāpadhuttaka, pacchā te kaṭukaŋ bhavissatīti.

‘Evameva kho tvaŋ, rājañña, akkhadhuttakūpamo maññe paṭibhāsi. Paṭinissajjetaŋ, rājañña, pāpakaŋ diṭṭhigataŋ; paṭinissajjetaŋ, rājañña, pāpakaŋ diṭṭhigataŋ. Mā te ahosi dīgharattaŋ ahitāya dukkhāyā’ ti.

435. ‘Kiñcāpi bhavaŋ kassapo evamāha, atha kho nevāhaŋ sakkomi idaŋ pāpakaŋ diṭṭhigataŋ paṭinissajjituŋ. Rājāpi maŋ pasenadi kosalo jānāti tirorājānopi– “pāyāsi rājañño evaŋvādī evaŋdiṭṭhī– ‘itipi natthi paro loko …pe… vipāko’ ti. Sacāhaŋ, bho kassapa, idaŋ pāpakaŋ diṭṭhigataŋ (p. 2.277) paṭinissajjissāmi, bhavissanti me vattāro– “yāva bālo pāyāsi rājañño abyatto duggahitagāhī” ti. Kopenapi naŋ harissāmi, makkhenapi naŋ harissāmi, palāsenapi naŋ harissāmī’ ti.

Sāṇabhārika-upamā

436. ‘Tena hi, rājañña, upamaŋ te karissāmi, upamāya midhekacce viññū purisā bhāsitassa atthaŋ ājānanti. Bhūtapubbaŋ, rājañña, aññataro janapado vuṭṭhāsi. Atha kho sahāyako sahāyakaŋ āmantesi– “āyāma, samma, yena so janapado tenupasankamissāma, appeva nāmettha kiñci dhanaŋ adhigaccheyyāmā” ti. “Evaŋ sammā” ti kho sahāyako sahāyakassa paccassosi. Te yena so janapado, yena aññataraŋ gāmapaṭṭaŋ  tenupasankamiŋsu tattha addasaŋsu pahūtaŋ sāṇaŋ chaḍḍitaŋ, disvā sahāyako sahāyakaŋ āmantesi– “idaŋ kho, samma, pahūtaŋ sāṇaŋ chaḍḍitaŋ, tena hi, samma, tvañca sāṇabhāraŋ bandha, ahañca sāṇabhāraŋ bandhissāmi, ubho sāṇabhāraŋ ādāya gamissāmā” ti. “Evaŋ sammā” ti kho sahāyako sahāyakassa paṭissutvā sāṇabhāraŋ bandhitvā te ubho sāṇabhāraŋ ādāya yena aññataraŋ gāmapaṭṭaŋ tenupasankamiŋsu. Tattha addasaŋsu pahūtaŋ sāṇasuttaŋ chaḍḍitaŋ, disvā sahāyako sahāyakaŋ āmantesi– “yassa kho, samma, atthāya iccheyyāma sāṇaŋ, idaŋ pahūtaŋ sāṇasuttaŋ chaḍḍitaŋ. Tena hi, samma, tvañca sāṇabhāraŋ chaḍḍehi, ahañca sāṇabhāraŋ chaḍḍessāmi, ubho sāṇasuttabhāraŋ ādāya gamissāmā” ti. “Ayaŋ kho me, samma, sāṇabhāro dūrābhato ca susannaddho ca, alaŋ me tvaŋ pajānāhī” ti. Atha kho so sahāyako sāṇabhāraŋ chaḍḍetvā sāṇasuttabhāraŋ ādiyi.

‘Te yena aññataraŋ gāmapaṭṭaŋ tenupasankamiŋsu. Tattha addasaŋsu pahūtā sāṇiyo chaḍḍitā, disvā sahāyako sahāyakaŋ āmantesi– “yassa kho samma, atthāya iccheyyāma sāṇaŋ vā sāṇasuttaŋ vā, imā pahūtā sāṇiyo chaḍḍitā. Tena hi, samma, tvañca sāṇabhāraŋ chaḍḍehi, ahañca sāṇasuttabhāraŋ chaḍḍessāmi, ubho sāṇibhāraŋ ādāya gamissāmā” ti (p. 2.278) “Ayaŋ kho me, samma, sāṇabhāro dūrābhato ca susannaddho ca, alaŋ me, tvaŋ pajānāhī” ti. Atha kho so sahāyako sāṇasuttabhāraŋ chaḍḍetvā sāṇibhāraŋ ādiyi.

‘Te yena aññataraŋ gāmapaṭṭaŋ tenupasankamiŋsu. Tattha addasaŋsu pahūtaŋ khomaŋ chaḍḍitaŋ, disvā …pe… pahūtaŋ khomasuttaŋ chaḍḍitaŋ, disvā… pahūtaŋ khomadussaŋ chaḍḍitaŋ, disvā… pahūtaŋ kappāsaŋ chaḍḍitaŋ, disvā… pahūtaŋ kappāsikasuttaŋ chaḍḍitaŋ, disvā… pahūtaŋ kappāsikadussaŋ chaḍḍitaŋ, disvā… pahūtaŋ ayaŋ chaḍḍitaŋ, disvā… pahūtaŋ lohaŋ chaḍḍitaŋ, disvā… pahūtaŋ tipuŋ chaḍḍitaŋ, disvā… pahūtaŋ sīsaŋ chaḍḍitaŋ, disvā… pahūtaŋ sajjhaŋ chaḍḍitaŋ, disvā… pahūtaŋ suvaṇṇaŋ chaḍḍitaŋ, disvā sahāyako sahāyakaŋ āmantesi– “yassa kho, samma, atthāya iccheyyāma sāṇaŋ vā sāṇasuttaŋ vā sāṇiyo vā khomaŋ vā khomasuttaŋ vā khomadussaŋ vā kappāsaŋ vā kappāsikasuttaŋ vā kappāsikadussaŋ vā ayaŋ vā lohaŋ vā tipuŋ vā sīsaŋ vā sajjhaŋ vā, idaŋ pahūtaŋ suvaṇṇaŋ chaḍḍitaŋ. Tena hi, samma, tvañca sāṇabhāraŋ chaḍḍehi, ahañca sajjhabhāraŋ chaḍḍessāmi, ubho suvaṇṇabhāraŋ ādāya gamissāmā” ti. “Ayaŋ kho me, samma, sāṇabhāro dūrābhato ca susannaddho ca, alaŋ me tvaŋ pajānāhī” ti. Atha kho so sahāyako sajjhabhāraŋ chaḍḍetvā suvaṇṇabhāraŋ ādiyi.

‘Te yena sako gāmo tenupasankamiŋsu. Tattha yo so sahāyako sāṇabhāraŋ ādāya agamāsi, tassa neva mātāpitaro abhinandiŋsu, na puttadārā abhinandiŋsu, na mittāmaccā abhinandiŋsu, na ca tatonidānaŋ sukhaŋ somanassaŋ adhigacchi. Yo pana so sahāyako suvaṇṇabhāraŋ ādāya agamāsi, tassa mātāpitaropi abhinandiŋsu, puttadārāpi abhinandiŋsu, mittāmaccāpi abhinandiŋsu, tatonidānañca sukhaŋ somanassaŋ adhigacchi. ‘Evameva kho tvaŋ, rājañña, sāṇabhārikūpamo maññe paṭibhāsi. Paṭinissajjetaŋ, rājañña, pāpakaŋ diṭṭhigataŋ; paṭinissajjetaŋ, rājañña, pāpakaŋ diṭṭhigataŋ. Mā te ahosi dīgharattaŋ ahitāya dukkhāyā’ ti.

Saraṇagamanaŋ

437. ‘Purimeneva (p. 2.279) ahaŋ opammena bhoto kassapassa attamano abhiraddho. Api cāhaŋ imāni vicitrāni pañhāpaṭibhānāni sotukāmo evāhaŋ bhavantaŋ kassapaŋ paccanīkaŋ kātabbaŋ amaññissaŋ. Abhikkantaŋ, bho kassapa, abhikkantaŋ, bho kassapa. Seyyathāpi, bho kassapa, nikkujjitaŋ vā ukkujjeyya, paṭicchannaŋ vā vivareyya, mūḷhassa vā maggaŋ ācikkheyya, andhakāre vā telapajjotaŋ dhāreyya “cakkhumanto rūpāni dakkhantī” ti evamevaŋ bhotā kassapena anekapariyāyena dhammo pakāsito. Esāhaŋ, bho kassapa, taŋ bhavantaŋ gotamaŋ saraṇaŋ gacchāmi, dhammañca, bhikkhusanghañca. Upāsakaŋ maŋ bhavaŋ kassapo dhāretu ajjatagge pāṇupetaŋ saraṇaŋ gataŋ.

‘Icchāmi cāhaŋ, bho kassapa, mahāyaññaŋ yajituŋ, anusāsatu maŋ bhavaŋ kassapo, yaŋ mamassa dīgharattaŋ hitāya sukhāyā’ ti.

Yaññakathā

438. ‘Yathārūpe kho, rājañña, yaññe gāvo vā haññanti ajeḷakā vā haññanti, kukkuṭasūkarā vā haññanti, vividhā vā pāṇā saŋghātaŋ āpajjanti, paṭiggāhakā ca honti micchādiṭṭhī micchāsankappā micchāvācā micchākammantā micchā-ājīvā micchāvāyāmā micchāsatī micchāsamādhī, evarūpo kho, rājañña, yañño na mahapphalo hoti na mahānisaŋso na mahājutiko na mahāvipphāro. Seyyathāpi, rājañña, kassako bījanangalaŋ ādāya vanaŋ paviseyya. So tattha dukkhette dubbhūme avihatakhāṇukaṇṭake bījāni patiṭṭhāpeyya khaṇḍāni pūtīni vātātapahatāni asāradāni asukhasayitāni. Devo ca na kālena kālaŋ sammādhāraŋ anuppaveccheyya. Api nu tāni bījāni vuddhiŋ virūḷhiŋ vepullaŋ āpajjeyyuŋ, kassako vā vipulaŋ phalaŋ adhigaccheyyā’ ti? ‘No hidaŋ bho kassapa’. ‘Evameva kho, rājañña, yathārūpe yaññe gāvo vā haññanti, ajeḷakā vā haññanti, kukkuṭasūkarā vā haññanti, vividhā vā pāṇā saŋghātaŋ āpajjanti, paṭiggāhakā ca honti micchādiṭṭhī micchāsankappā micchāvācā micchākammantā micchā-ājīvā micchāvāyāmā micchāsatī (p. 2.280) micchāsamādhī, evarūpo kho rājañña, yañño na mahapphalo hoti na mahānisaŋso na mahājutiko na mahāvipphāro.

‘Yathārūpe ca kho, rājañña, yaññe neva gāvo haññanti, na ajeḷakā haññanti, na kukkuṭasūkarā haññanti, na vividhā vā pāṇā saŋghātaŋ āpajjanti, paṭiggāhakā ca honti sammādiṭṭhī sammāsankappā sammāvācā sammākammantā sammā-ājīvā sammāvāyāmā sammāsatī sammāsamādhī, evarūpo kho, rājañña, yañño mahapphalo hoti mahānisaŋso mahājutiko mahāvipphāro. Seyyathāpi, rājañña, kassako bījanangalaŋ ādāya vanaŋ paviseyya. So tattha sukhette subhūme suvihatakhāṇukaṇṭake bījāni patiṭṭhapeyya akhaṇḍāni apūtīni avātātapahatāni sāradāni sukhasayitāni. Devo ca kālena kālaŋ sammādhāraŋ anuppaveccheyya. Api nu tāni bījāni vuddhiŋ virūḷhiŋ vepullaŋ āpajjeyyuŋ, kassako vā vipulaŋ phalaŋ adhigaccheyyā’ ti? ‘Evaŋ, bho kassapa’. ‘Evameva kho, rājañña, yathārūpe yaññe neva gāvo haññanti, na ajeḷakā haññanti, na kukkuṭasūkarā haññanti, na vividhā vā pāṇā saŋghātaŋ āpajjanti, paṭiggāhakā ca honti sammādiṭṭhī sammāsankappā sammāvācā sammākammantā sammā-ājīvā sammāvāyāmā sammāsatī sammāsamādhī, evarūpo kho, rājañña, yañño mahapphalo hoti mahānisaŋso mahājutiko mahāvipphāro’ ti.

Uttaramāṇavavatthu

439. Atha kho pāyāsi rājañño dānaŋ paṭṭhapesi samaṇabrāhmaṇakapaṇaddhikavaṇibbakayācakānaŋ Tasmiŋ kho pana dāne evarūpaŋ bhojanaŋ dīyati kaṇājakaŋ bilangadutiyaŋ, dhorakāni ca vatthāni guḷavālakāni . Tasmiŋ kho pana dāne uttaro nāma māṇavo vāvaṭo ahosi. So dānaŋ datvā evaŋ anuddisati– ‘imināhaŋ dānena pāyāsiŋ rājaññameva imasmiŋ loke samāgacchiŋ, mā parasmin’ ti. Assosi kho pāyāsi rājañño– ‘uttaro kira māṇavo dānaŋ datvā evaŋ anuddisati– “imināhaŋ dānena pāyāsiŋ rājaññameva imasmiŋ loke samāgacchiŋ, mā parasmin”’ ti. Atha (p. 2.281) kho pāyāsi rājañño uttaraŋ māṇavaŋ āmantāpetvā etadavoca– ‘saccaŋ kira tvaŋ, tāta uttara, dānaŋ datvā evaŋ anuddisasi– “imināhaŋ dānena pāyāsiŋ rājaññameva imasmiŋ loke samāgacchiŋ, mā parasmin”’ ti? ‘Evaŋ, bho’. ‘Kissa pana tvaŋ, tāta uttara, dānaŋ datvā evaŋ anuddisasi– “imināhaŋ dānena pāyāsiŋ rājaññameva imasmiŋ loke samāgacchiŋ, mā parasmin” ti? Nanu mayaŋ, tāta uttara, puññatthikā dānasseva phalaŋ pāṭikankhino’ ti? ‘Bhoto kho dāne evarūpaŋ bhojanaŋ dīyati kaṇājakaŋ bilangadutiyaŋ, yaŋ bhavaŋ pādāpi na iccheyya samphusituŋ, kuto bhuñjituŋ, dhorakāni ca vatthāni guḷavālakāni, yāni bhavaŋ pādāpi na iccheyya samphusituŋ, kuto paridahituŋ. Bhavaŋ kho panamhākaŋ piyo manāpo, kathaŋ mayaŋ manāpaŋ amanāpena saŋyojemā’ ti? ‘Tena hi tvaŋ, tāta uttara, yādisāhaŋ bhojanaŋ bhuñjāmi, tādisaŋ bhojanaŋ paṭṭhapehi. Yādisāni cāhaŋ vatthāni paridahāmi, tādisāni ca vatthāni paṭṭhapehī’ ti. ‘Evaŋ, bho’ ti kho uttaro māṇavo pāyāsissa rājaññassa paṭissutvā yādisaŋ bhojanaŋ pāyāsi rājañño bhuñjati, tādisaŋ bhojanaŋ paṭṭhapesi. Yādisāni ca vatthāni pāyāsi rājañño paridahati, tādisāni ca vatthāni paṭṭhapesi.

440. Atha kho pāyāsi rājañño asakkaccaŋ dānaŋ datvā asahatthā dānaŋ datvā acittīkataŋ dānaŋ datvā apaviddhaŋ dānaŋ datvā kāyassa bhedā paraŋ maraṇā cātumahārājikānaŋ devānaŋ sahabyataŋ upapajji suññaŋ serīsakaŋ vimānaŋ. Yo pana tassa dāne vāvaṭo ahosi uttaro nāma māṇavo. So sakkaccaŋ dānaŋ datvā sahatthā dānaŋ datvā cittīkataŋ dānaŋ datvā anapaviddhaŋ dānaŋ datvā kāyassa bhedā paraŋ maraṇā sugatiŋ saggaŋ lokaŋ upapajji devānaŋ tāvatiŋsānaŋ sahabyataŋ.

Pāyāsidevaputto

441. Tena kho pana samayena āyasmā gavampati abhikkhaṇaŋ suññaŋ serīsakaŋ vimānaŋ divāvihāraŋ gacchati. Atha kho pāyāsi devaputto yenāyasmā gavampati tenupasankami; upasankamitvā āyasmantaŋ gavampatiŋ abhivādetvā (p. 2.282) ekamantaŋ aṭṭhāsi. Ekamantaŋ ṭhitaŋ kho pāyāsiŋ devaputtaŋ āyasmā gavampati etadavoca– ‘kosi tvaŋ, āvuso’ ti? ‘Ahaŋ, bhante, pāyāsi rājañño’ ti. ‘Nanu tvaŋ, āvuso, evaŋdiṭṭhiko ahosi– “itipi natthi paro loko, natthi sattā opapātikā, natthi sukatadukkaṭānaŋ kammānaŋ phalaŋ vipāko”’ ti? ‘Saccāhaŋ, bhante, evaŋdiṭṭhiko ahosiŋ– “itipi natthi paro loko, natthi sattā opapātikā, natthi sukatadukkaṭānaŋ kammānaŋ phalaŋ vipāko” ti. Api cāhaŋ ayyena kumārakassapena etasmā pāpakā diṭṭhigatā vivecito’ ti. ‘Yo pana te, āvuso, dāne vāvaṭo ahosi uttaro nāma māṇavo, so kuhiŋ upapanno’ ti? ‘Yo me, bhante, dāne vāvaṭo ahosi uttaro nāma māṇavo, so sakkaccaŋ dānaŋ datvā sahatthā dānaŋ datvā cittīkataŋ dānaŋ datvā anapaviddhaŋ dānaŋ datvā kāyassa bhedā paraŋ maraṇā sugatiŋ saggaŋ lokaŋ upapanno devānaŋ tāvatiŋsānaŋ sahabyataŋ. Ahaŋ pana, bhante, asakkaccaŋ dānaŋ datvā asahatthā dānaŋ datvā acittīkataŋ dānaŋ datvā apaviddhaŋ dānaŋ datvā kāyassa bhedā paraŋ maraṇā cātumahārājikānaŋ devānaŋ sahabyataŋ upapanno suññaŋ serīsakaŋ vimānaŋ. Tena hi, bhante gavampati, manussalokaŋ gantvā evamārocehi– “sakkaccaŋ dānaŋ detha, sahatthā dānaŋ detha, cittīkataŋ dānaŋ detha, anapaviddhaŋ dānaŋ detha. Pāyāsi rājañño asakkaccaŋ dānaŋ datvā asahatthā dānaŋ datvā acittīkataŋ dānaŋ datvā apaviddhaŋ dānaŋ datvā kāyassa bhedā paraŋ maraṇā cātumahārājikānaŋ devānaŋ sahabyataŋ upapanno suññaŋ serīsakaŋ vimānaŋ. Yo pana tassa dāne vāvaṭo ahosi uttaro nāma māṇavo, so sakkaccaŋ dānaŋ datvā sahatthā dānaŋ datvā cittīkataŋ dānaŋ datvā anapaviddhaŋ dānaŋ datvā kāyassa bhedā paraŋ maraṇā sugatiŋ saggaŋ lokaŋ upapanno devānaŋ tāvatiŋsānaŋ sahabyatan”’ ti.

Atha kho āyasmā gavampati manussalokaŋ āgantvā evamārocesi– ‘sakkaccaŋ dānaŋ detha, sahatthā dānaŋ detha, cittīkataŋ dānaŋ detha, anapaviddhaŋ dānaŋ detha. Pāyāsi rājañño asakkaccaŋ dānaŋ datvā asahatthā dānaŋ datvā acittīkataŋ dānaŋ datvā apaviddhaŋ dānaŋ datvā kāyassa bhedā paraŋ maraṇā cātumahārājikānaŋ devānaŋ sahabyataŋ upapanno suññaŋ serīsakaŋ vimānaŋ. Yo pana tassa dāne vāvaṭo ahosi uttaro (p. 2.283) nāma māṇavo, so sakkaccaŋ dānaŋ datvā sahatthā dānaŋ datvā cittīkataŋ dānaŋ datvā anapaviddhaŋ dānaŋ datvā kāyassa bhedā paraŋ maraṇā sugatiŋ saggaŋ lokaŋ upapanno devānaŋ tāvatiŋsānaŋ sahabyatan’ ti.

Pāyāsisuttaŋ niṭṭhitaŋ dasamaŋ.

Mahāvaggo niṭṭhito.

Tassuddānaŋ–

Mahāpadāna nidānaŋ, nibbānañca sudassanaŋ;

Janavasabha govindaŋ, samayaŋ sakkapañhakaŋ.

Mahāsatipaṭṭhānañca, pāyāsi dasamaŋ bhave .

Mahāvaggapāḷi niṭṭhitā.

